
        
            
                
            
        

    
	КОНСТАНТИН СИМОНОВ

	ҮЛДЭГСЭД ҮРЭГДЭГСЭД - 1
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Октябрийн социалист их хувьсгалын 50 жилийн ойд зориулав.

ТОВЧ ОРШИЛ

	Константин Симоновын бичсэн энэхүү "Үлдэгсэд, үрэгдэгсэд" гэдэг роман бол эх орны дайн эхэлсэн өдрөөс эхлэн, германы фашистуудыг Москвагийн дэргэд бут цохин, дайсныг буцаан хөөж эхэлсэн довтолгооны үе буюу 1941 оны зургаадугаар сараас арван хоёрдугаар cap хүртэлх үйл явдлыг хамарчээ. Энэ романд голлон гарах үйл явдал бол германчууд Москваг тултал давшин, зөвлөлтийн энэ их уудам нутаг дээр хэрхэн түрэмгийлж байсныг харуулах бөгөөд 1941 оны арван хоёрдугаар сарын 26-нд дайсныг Москвагийн дэргэд бут цохин давшилтад орж эхний хэдэн хоног дайсныг хэрхэн хөөж байгаагаар романы үйл явдал шувтарна.

	Москвагийн дэргэд дайсныг цохин, улмаар зөвлөлтийн газар нутгаас үлдэн хөөгөөд, ичээнд нь хүртэл элдэн, тэнд бут ниргэх хүртэл буюу 1945 оны ялалтын их өдрийг хүртэлх үйл явдал гурвал зохиолын гуравдугаар дэвтэр «Цэрэг цэргээсээ үл төрнө» гэсэн романд гарна.

	Гурван зохиолын нэгдүгээр дэвтэр «Зэвсэг нэгтэй нөхөд» хэмээх роман бол 1939 оны Халхын голын дайн буюу японы самуурай нарыг хэрхэн бут цохисныг өгүүлдгийг уншигч нөхөд эх хэлээрээ нэгэнт уншсан буй заа.

	Эдүгээ К. Симоновын энэхүү гурвал зохиолын хоёрдугаар дэвтрийг орчуулж, Октябрийн социалист их хувьсгалын 50 жилийн ойг тохиолдуулан уншигч та бүхэндээ толилуулж байна.

	 

	Орчуулагч М. Шатар



	
НЭГДҮГЭЭР БҮЛЭГ

	Дайн эхэлсэн эхний өдөр түг түмэн айл амьтны нэгэн адил Синцовынхныг ч самгардуулав. Дайн болохыг цөмөөр аль хэдийнээс мэдэж байсан шиг атлаа яг сүүлчийн мөчид тулаад ирэхлээр дайн гэдэг маань толгой дээр буух цас шиг гэнэт ирдэг ажээ. Ер нь ийм том золгүй явдалд хүн биеэ урьдаас бүрэн зэхэх бололцоогүй байдаг бололтой.

	Дайн эхэлснийг Синцов, Маша хоёр Симферполь буудлын дэргэдэх бүгчим бяцхан талбар дээр сонсов. Тэр хоёр галт тэрэгнээс дөнгөж буугаад мөнгө нийлүүлэн Гурзуфийн цэргийн рашаан амралтын газар хүрэх замын хань хайн, задгай, хуучин «Линкольн» тэрэгний дэргэд зогсож байв.

	Зах зээл дээр жимс, улаан лууль буй эсэх тухай жолоочтой ярилцаж байсан яриаг нь таслан радиогоор сөөнгөтсөн хоолой дайн эхэлснийг талбай дүүрэн сонсгов. Ингээд амьдрал яг тэр мөчөөс өмнөх, одоо байж байгаа шал хоёр өөр хэсэг болон дорхноо зааглагдав.

	Синцов, Маша хоёр ойролцоох вандан дээр чемоданаа аваачиж тавив. Маша суумагц толгойгоо унжуулан гараараа нүүрээ таглаад амьгүй мэт огт хөдөлгөөнгүй суухад Синцов түүнээс юу ч эс асуун, түрүүлэн явах галт тэрэгний билет авахаар цэргийн комендант руу явав. Одоо тэд Симферполиос Гродно руугаа ирсэн замаараа буцах хэрэгтэй болсон бөгөөд Синцов тэнд армийн сонины газрын нарийн бичгийн даргаар жил хагас алба хаасан билээ.

	Дайн гэдэг гамшиг дээр тэдний гэр бүлд бас өөрийн онцгой гай гамшиг нэрмээс болсон нь улс төрийн удирдагч Синцов, эхнэрийнхээ хамт дайнаас мянган бээр газар, энд Симферпольд байж байхад дайны хажуухантай Гроднод нэг настай охин нь хоцорсон байлаа. Охин нь тэнд, эд нар энд, тэгээд яаж хүчлээд дөрөв хоногоос нааш охиндоо хүрч чадашгүй байлаа.

	Синцов цэргийн комендант дээр орох дараалалд зогсож байхдаа одоо Гроднод юу болж буйг төсөөлөн бодохыг оролдов. «Хилд даанч ойрхон, дэндүү ойрхон шүү. Тэгээд бас нисэх онгоц, хамгийн гол нь нисэх онгоц. Тэгэхдээ харин ийм газраас хүүхдүүдийг даруйхан ар тал руу нүүлгэж болох юм даа...» Синцов ийм бодлоос гогодож авсан нь үүгээрээ Машаг тайтгаруулж болмоор санагджээ.

	Хэрэг бүтлээ, шөнийн арван хоёр цагт буцна гэдгээ Машад хэлэхээр эгж ирэв. Маша толгойгоо өндийлгөн, танихгүй хүн өөд харж буй мэтээр харснаа:

	— Юу бүтлээ гэж хэмээн асуухад,

	— Билетийн хувьд цөм бүтлээ гэж байна гэж Синцов дахин хэлэв.

	— Яамай даа гэж Маша хайнга хэлснээ толгойгоо дахин унжуулав.

	Охиноо орхиж явсандаа Маша өөрийгөө уучилж чадахгүй байлаа. Синцов, Маша хоёрыг рашаан амралтад цуг явуулах санаатай Гроднод зориуд хүрч ирсэн эхийнхээ удтал үглэсний эцэст Маша ийнхүү явсан билээ. Синцов ч бас Машаг ятган, яг явдаг өдрөө Машаг өөр лүү нь харан:

	«Явахаа боливол яасан юм бэ дээ?» гэхэд нь учиргүй гоморхож билээ. Маша хоёулынх нь үгэнд ороогүй сэн бол өдийд Гроднодоо байж байх сан. Түүнийг одоо тэнд байвал яах вэ гэсэн бодол биш, харин тэнд байхгүй байна гэсэн бодол л айлгаж байв. Гроднод охиноо орхисон гэж гэмшихээс бус, нөхрийнхөө тухай бараг үл бодно.

	Маша өөрийнхөө түс тас шулуун зангаар энэ тухай нөхөртөө хэлбэл:

	— Миний тухай бодоод байх юу байх вэ? Ер нь цөм бүтнэ биз гэж Синцов хэлэв.

	Ингэж хэлэхэд нь Маша тэвчиж чадсангүй, юу гэвэл Синцов тайтгаруулж яагаад ч боломгүй юмаар, тэгээд бас огт цагийг нь олж тайтгаруулж чадсангүй.

	— Дэмий ярихаа тат! Юу нь бүтэлтэй болох юм бэ, энэ чинь? Чи юу мэдэж байгаа юм? хэмээн уурласандаа Машагийн уруул нь чичгэнэж, би явах ёсгүй байсан юм! Ойлгож байна уу. Явах ёсгүй байсан юм! гэж давтан хэлээд тас зангидсан гараараа өвдгөө чанга балбан:

	— Би ингэчхээд, ямар нүүрээрээ хүн болж харагдах юм бэ? гэв.

	Галт тэргэнд суусан хойноо Маша дуугаа хураан, өөрийгөө ч дахиад ер зэмлэсэнгүй, Синцовын асуусан бүх асуултад зөвхөн «тийм», «үгүй» гэхээс өөр үг дуугарсангүй. Москва хүрэх бүх замын туршид Маша гөлрөн дүнсийгээд, цай ууж цонхоор дуу шуу ч үгүй ширтэн явснаа дээд орон дээр гарч буруу харан хэдэн цагийн турш таг дуугүй хэвтэв.

	Эргэн тойронд гав ганцхан дайны тухай л ярилцах боловч Маша энэ тухай сонсох ч үгүй байгаа мэт ажээ. Түүний сэтгэлийн гүнд хүнд хэцүү, их бодол эргэлдэж буй агаад түүндээ хэнийг ч, Синцовыг ч атугай оролцуулж чадахгүй байв.

	Бүр Москвад дөхөж, Серпуховт хүрч зогсонгуут сая нэг ам нээж:

	— Гаръя, салхинд жаахан гаръя гэж Синцовт хэлэв. Маша вагоноос гараад нөхрөө сугадан

	— Бүр анхнаасаа эхлээд чиний тухай яагаад бараг бодсонгүй вэ гэдгээ би сая л ухаарлаа. Хоёул очиж Танягаа олж аваад ээжтэй явуулчихъя. Тэгээд би чамтай хамт армид хоцоръё гэв.

	— Бүр шийдчихээ юү? гэхэд

	— Тийм ээ, шийдсэн гэв.

	— Хэрэв тэр шийдийг чинь өөрчилбөл яах вэ гэхэд нь Maшa хариу эс дуугаран толгой сэгсрэв. Тэгэхлээр нь Синцов аль болохоор тайван байхыг хичээн Таняг яаж олох вэ, армид явах уу, үгүй юу гэдэг бол хоёр өөр асуудал, үүнийг ангид үзэх хэрэгтэй... гэж хэлэхэд нь:

	— Би үүнийг ангид үзэхгүй! гэж Маша үгийг нь таслав.

	Синцов өөрөө Гродно руу, албан ажил руугаа явж, харин Маша Москвад үлдэх нь хамаагүй дээр. Хэрэв ар гэрийнхнийг нүүлгэсэн бол (нүүлгэчихсэн л байх) Машагийн эх Танягаа аваад Москвад гэр лүүгээ ирэхээр шамдах нь эргэлзээгүй. Иймд Маша тэдэнтэй зөрөхгүйн тул Москвад хүлээх нь хамгийн зөв арга гэж уйгагүй тайлбарлав.

	— Биднийг Симферполиос ирж явах зуур тэд маань Гродногоос одоо хүрээд ирчихсэн ч байгаа юм бил үү гэхэд Маша Синцов өөд итгэлгүйхэн харснаа Москва орон ортлоо дахиад л дуугарсангүй.

	Тэд Усачевкийн гудамжинд байдаг Артемьевын хуучин байранд ирж буув. Тэр хоёр энд саяхан Симферполь орох замдаа санах бодох юмгүй санаа амар хоёр өнжөөд явж билээ.

	Гродногоос хэн ч ирээгүй байв. Синцов цахилгаан утас ирсэн байх гэж горьдож байсан нь ч талаар болжээ.

	— Би одоо галт тэрэгний буудал руу явъя. Билет олдож юу магад, тэгвэл оройныхоор явчихъя. Харин чи утсаар ярихыг бодож үз, бүтэж ч магадгүй гэж Синцов хэлэв.

	Өмднийхөө хармаанаас тэмдэглэлийн дэвтрээ гаргаж нэг хуудас таслаад, Гродногийн сонины газрын утасны дугаарыг Машад бичиж өгөв.

	— Бай, жаахан суу л даа гэж Mаша нөхрөө саатуулаад, намайг явуулахгүй гэж байгааг чинь би мэдэж байна. Гэхдээ чи чухам яаж явуулахгүй байх юм бэ? гэж асуув.

	Синцов явах хэрэггүй гэдгийг тайлбарлаж эхлэв. Тэрээр урьдын учир шалтаг дээрээ бас шинийг нэмж, хэрэв одоо Гроднод яваад очдог юм аа гэхэд чамайг армид авна (үүнд Синцов уг нь итгэхгүй байв)... Ингэвэл бүр ч хүнд болно гэдгийг чи үнэхээр ойлгохгүй байна гэж үү дээ? гэв.

	Машагийн царай нь улам зэвхий даан:

	— Би ч бас хүн шүү дээ, чи ер нь үүнийг ойлгож байна уу, үгүй юү? Үүнийг чи яагаад ойлгодоггүй хүн бэ? Чамайг хаа байна, би бас тэнд байхыг хүсэж байна. Чи яагаад ганцхан өөрийгөө боддог юм бэ?.. гэж гэнэт хашхирахад,

	— Юу «ганцхан өөрийгөө!» хэмээн Синцов ихэд гайхав асуув.

	Гэвч Маша хариу юу ч хэлсэнгүй, энэ бүх хугацаанд анх удаагаа мэгшин уйлав. Ханатлаа уйлж гүйцээд дараа нь нусаа ууртайгаар шорхийтэл татаад бүлцийсэн хацраа гараараа тулан билетдээ явахгүй бол чинь хожимдлоо шүү гэж нэлээд буурьтай хэлжээ. Тэгээд: — Надад бас аваарай. Авчирна биз? гэж нэмж хэлжээ.

	Эхнэрийнхээ зөрүүд занд уур нь хүрсэн Синцов түүнийг хайрлахаа болиод, энгийн хүмүүс тэр тусмаа эмэгтэйчүүдийг Гродногийн чиглэлд явах галт тэргэнд одоо суулгахгүй юмыг үнэн мөнөөр нь ухаарах цаг болсон гэж тас цохив.

	— За яах вэ суулгадаггүй юм бол суулгадаггүй л юм байгаа биз. Харин чи л хичээгээрэй. Би чамд итгэж байна, за юү? гэж Машаг хэлэхэд:

	— За гэж Синцов арга буюу дурамжхан зөвшөөрөв.

	Тэгэхдээ энэ «за» их учиртай байв. Түүнийг Синцов хэзээ ч хуурч үзээгүй билээ. Хэрэв түүнийг галт тэргэнд суулгавал аваад л явна.

	Синцов цагийн дараа сэтгэл нь уужирчихсан оройн арван нэгэн цагт Минск рүү явах галт тэргэнд суудал олдлоо. Харин Гродно руу шууд явах галт тэрэг алга. Энэ чиглэл рүү цэргийн албан хаагчдаас өөр хэнийг ч явуулахгүй гэж тушаал гарчээ хэмээн галт тэрэгний зогсоол дээрээс утасджээ.

	Маша хариу юү ч дуугарсангүй.

	— Чи юунд таг байна вэ? гэж Синцов утсаараа хашхирахад

	— Зүгээр. Би Гродно руу ярих гэсэн чинь одоогоор холбоо барихгүй байгаа гэж байна гэв.

	— Чи миний юмыг нэг чемоданд хийж байгаарай гэж Синцовыг хэлэхэд,

	— Тэгье л дээ тэгье гэлээ.

	— Би одоо улс төрийн газар очихыг бодъё, сонины газрыг нэг тийш нь нүүлгэчихсэн байж мэднэ. Түүнийг мэдэхийг бодъё. Хоёр цагийн дараа очно. Битгий уйдаарай гэхэд,

	— Уйдаад байсан ч юм алга гэж Маша нөгөө л хайнга байдлаараа хэлээд утсаа түрүүлж тавив.

	Маша нөхрийнхөө юмыг чемоданд эмхлэн хийх зуур, би охиноо тэнд орхиод яаж Гродногоос явав аа? гэсэн нэг л юмны тухай зогсоо зайгүй бодсоор байв. Маша Синцовт худлаа хэлээгүй бөгөөд охиныхоо тухай бодлыг өөрийнхөө тухай бодлоос үнэндээ салгаж чадахгүй байв. Охиноо олоод, нааш явуулан, өөрөө нөхрийнхөө хамт дайны газар үлдэнэ гэж бодож байв.

	Яаж явах вэ? Ингэхийн тулд яах хэрэгтэй вэ? Гэнэт сүүлчийн мөчид, Синцовын чемоданыг хаах үедээ Халхын голд хамт цэргийн алба хааж байсан, ахынх нь найз хурандаа Полынины албаных нь утасны дугаарыг нэг цаасны тасархай дээр тэмдэглэж авснаа санав. Эднийг Симферпольд орох замд тэр Полынин утасдаж Читээс ирлээ, тэнд Павелтай уулзаад ээжид чинь биеэрээ очиж мэнд ус хүргэнэ гэж амласан гэхчлэн ярьсан билээ.

	Тэгэхэд Маша Татьяна Степановна Гроднод байгааг Полынинд хэлээд ээжийгээ эргэж ирмэгц нисэх онгоцны шалган зааварлах ерөнхий газар луу утасдуулахын тулд албаных нь утсыг бичиж авсан юм. Тэр утасны дугаар хаа байгаа бол! Маша удтал онгичсоны эцэст сая нэг юм олоод утасдав.

	— Хурандаа Полынин байна аа! гэсэн ууртай дуу гарахад Маша:

	— Та сайн байна уу! Би Артемьевын дүү байна. Би тантай уулзах гэсэн юм гэв.

	Хэн гэгч, яах гэж ярьж буйг нь Полынин эхлээд мэдсэнгүй, дараа нь сая нэг таньж нэлээд дурамжхан хэсэг дугуй байснаа удахгүй юм бол яах вэ, цагийн дараа ирж уулз. Би гадаа хаалган дээр гарч очъё! гэв.

	Тэр Полынин өөрт нь юугаар тус болохыг Маша өөрөө ч сайн мэдэхгүй байсан хэр нь яг цагийн дараа цэргийн газрын том байшингийн гадаа хаалган дээр очлоо. Полынины гадаад төрхийг мэдэх юм шиг санагдсан боловч нааш цааш холхигсдын дундаас түүнийг олж харахгүй байв. Тэгтэл гэнэт хаалга нээгдэж, залуухан түрүүч өөр лүү нь хүрч ирээд:

	— Та хурандаа Полынинтай уулзах хэрэгтэй юү? гэж асууснаа хурандааг Ардын Комиссар нарын газар дуудаад арван минутын өмнө явсан, тэгээд таныг хүлээж байгаарай гэсэн. Та тэр трамвайны замын цаадах цэцэрлэгт хүлээж байвал дээр байх. Хурандааг ирмэгц, танд ирж хэлье хэмээн гэмшингүй тайлбарлав.

	Синцовын удахгүй ирэх ёстойг санаад Маша;

	— Хэдийд ирэх юм бэ? гэж асуухад түрүүч ердөө л мөрөө хавчлаа.

	Маша бүтэн хоёр цаг хүлээгээд эс ирсэнд явахаар шийдэн трамвайд суухаар замын нөгөө талд гартал дөхөж ирээн «Эм»-нээс Полынин гарч ирэв. Маша түүний их хувирч, хөгшрөн, бодлогоширсон юм шиг хэр нь аятайхан царайг нь дорхноо танив.

	Полынин секунд бүрийг тооцоолж буй нь илт байлаа. Тэрээр:

	— Битгий гомдоорой, шууд эндээ зогсож байгаад ярилцъя. Тэнд миний өрөөнд хүмүүс хэдийн цуглачихсан байгаа... За юу болоов? гэв.

	Маша ямар зовлон тохиолдсон, яах гэснээ аль болохоор товчхон тайлбарлав. Тэр хоёр трамвайны зогсоол дээр зэрэгцэн зогссон учир хажуугаар нь гарагсад дайрч түлхэн түргэн өнгөрцгөөнө.

	Полынин түүний яриаг сонсож дуусаад:

	— Харин ээ байз. Нөхрийн чинь хэлдэг зөв л дөө. Тэндхийн ар гэрийнхнийг бололцооны хэрээр нааш нүүлгэж байгаа. Манай нисэхийнхний гэр бүлийг ч бас нүүлгэж байгаа. Хэрэв тэднээс юм дуулбал танд утасдъя, та тийшээ одоо явах хэрэггүй гэхэд нь,

	— Гэлээ ч гэсэн та над тус болж үзээч дээ гэж Маша шууд хэлэв.

	Полынин гараа ууртайгаар цээжиндээ зөрүүлээд:

	— Та ер нь юу гуйж, юү рүү зүтгээд байгаа хүн бэ, уучлаарай ингэж хэлсэнд минь! Гроднод одоо чухам юу болж байгааг та ер нь ойлгож болно уу, үгүй юу? гэвэл Маша,

	— Үгүй гэлээ. Тэгэхэд Полынин

	— Ойлгохгүй байгаа бол ойлгож байгаа хүмүүсийн үгэнд орох хэрэгтэй! гэлээ.

	Полынин Машаг сэнхрүүлэх гэхдээ Гродногийн хавьд болж буй замбараагүй явдлын талаар илүү юм бурчихлаа хэмээн гэмшив. Юу гэвэл тэнд Машагийн эх, охин хоёр нь байгаа шүү дээ.

	— Ер нь ингэхэд тэнд байдал мэдэгдэнэ биз дээ гэж алдаагаа эв хавгүйхэн залруулаад, — Ар гэрийнхнийг нүүлгэх ажил ч ёсоор явагдана. Тэгээд бага сага ч гэсэн юм мэдвэл би танд утасдъя! Тэгэх үү? Гэж хэлэв.

	Полынин маш их яарч, түүнийгээ нуух ч тэнхэлгүй байв.

	Синцов буцаж ирээд Машагаа байхгүй байсанд хэрхэх учраа олсонгүй. Дор хаяад зурвас ч орхидог байгаа даа! Утсаар ярихад Машагийн дуу их хачин санагдсан боловч өнөөдөр өөрийг нь явах гэж байхад муудалцаж таарамгүй сэн бил ээ!

	Улс төрийн газар Синцовт өөрийнх нь мэдэж байснаас илүү юм юу ч хэлсэнгүй. Гродногийн районд тулалдаан болж буй, армийнх нь сонины газар нүүсэн эсэхийг маргааш Минскт очоод дуулна биз гэжээ.

	Охиныхоо төлөө санаа зовон толгойноос нь гараагүй байгаа түгшүүр, Машагийн арга барагдсан байдал энэ бүхэн одоо болтол Синцовт өөрийн нь тухай бодлыг мартуулжээ. Гэтэл одоо өөрийнхөө тухай, энэ маань дайн шүү дээ гэдэг тухай, өөр хэн ч биш чухамдаа өөрөө л амь үрэгдэж болох газар тийш явах гэж байгаагаа эмээн бодов.

	Синцов ийм юм бодтол хот хоорондын утасны үргэлжилсэн хонх дуугарав. Тэрээр тасалгаа дотуур гүйн очиж харилцуурыг шүүрэн аваад чагнавал Гродногоос биш, Читээс ярьж байлаа.

	— Хэн бэ? Эжий юу? гэх Артемьевийн цаглашгүй холын дуун түмэн жингэнээн дундуур сонстож байв.

	— Биш ээ, би Синцов байна.

	— Би ч чамайг өдийд тулалдаж яваа байх гэж бодсон юм.

	— Өнөөдөр явна

	— Цаадуул чинь хаачсан бэ? Ээж хаа бий вэ?

	Синцов цөмийг байгаа байгаагаар нь хэлэв.

	— Та нар ч базаахгүй л байгаа юм байна даа! гэж жаран мянган бээр урт утасны нөгөө үзүүрээс Артемьев дуулдахтай үгүйтэй, сөөнгөтсөн хоолойгоор хэлээд

	— Ямар ч байсан Марусяг тийш нь битгий явуулаарай, намайг ер ямар чөтгөр нь энэ Байгалын чанадад авчрав аа! Ёстой гар мухар байна! гэв.

	— Тасаллаа шүү, тасаллаа шүү. Таны ярих цаг дууссан! гэж утасны хорооны хүүхэн тоншуул шиг тог тог гээд харилцуурын дуу чимээ, жингэнээний аль аль нь нэгмөсөн тасраад таг чиг болчхов.

	Маша толгойгоо унжуулсаар дуу шуугүй орж ирэв. Синцов түүнээс хаачаад ирэвч гэж асуусангүй, өөрөө юу гэхийг нь хүлээн, ердөө л ханын цаг өөд харав. Гэрээсээ явтал нь дөнгөж нэг цагийн зай байв.

	Маша түүний харцаар зэмлэж буйг нь мэдрээд шууд эгцлэн харж:

	— Битгий гомдоорой! Чамтай хамт явж болохгүй юм болов уу? гэдгийг л ярилцахаар яваад ирлээ гэв.

	— Тэгээд чамд юу гэж зөвлөв? гэж асуувал

	— Одоогоор болохгүй гэж байна гэлээ.

	— Маша минь дээ. Маша минь! гэснээ өөр юм Синцов хэлсэнгүй.

	Маша биеэ барьж хоолойныхоо чичрэхээс эмээн юм хэлсэнгүй. Яваа яваандаа биеэ барьж чадаад салахын өмнөх нэг цагийн дотор бараг тайван байгаа юм шиг байв.

	Галт тэрэгний яг буудал дээр нөхрийнх нь царай, өнгө халхалсан бүдэг хөх гэрэлд уйтгар гунигтай, өвчтэй мэт Машад санагдаж, бас Полынины хэлсэн: «Гродногийн хавьд одоо бөөн явдал болж байгаа» гэсэн үг санаанд нь орон, түүнээс болж давхийн эвгүйцээд, нөхрийнхөө шинельд ухасхийн наалдав.

	— Чи яав! Уйлж байна уу? гэж түүний уйлж унжихыг үзэж дадаагүй Синцов асуув.

	Гэвч Маша уйлаагүй байлаа. Ердөө л дотор нь аягүй болж, уйлах үед наалддаг шигээр тийнхүү нөхөртөө наалдсан байжээ.

	Хэн нь ч атугай дайн, харанхуй хоёрын алинд ч дадаагүйгээс болоод шөнийн буудал дээр шахцалдан, эмх замбараагүй байв.

	Өөрийнхөө сууж явах галт тэрэг Минск тийш хэдийд хөдлөхийг Синцов мэдэж чадалгүй зөндөө удав. Эхлээд түүнд галт тэрэг явчихсан гэснээ, дараа нь өглөө үүрээр явна гэв. Тэгснээ мөн тэр даруйхан Минск явах галт тэрэг таван минутын дараа явна гэж бас нэг хүн хашхирчээ.

	Үдэж гаргагсдыг яагаад ч юм буудлын тавцанд гаргасангүй, нэвтрүүлэх хаалга дээр бөөн шахцалдаан болж, тал бүрээсээ шахуулсан Маша, Синцов хоёр тэвдэж сандраад салахын ёс гүйцэтгэн тэврэлцэж ч амжсангүй. Синцов сүүлчийн агшинд нэг гараараа (нөгөө гартаа чемоданаа барьсан байлаа) Машаг татан нүүрийг нь мөрөвчийнхөө гархинд өвдтөл нь нэг сайн наагаад, бушуухан салж, буудлын хаалгаар далд оров.

	Тэгэхэд нь Маша буудал тойрон гүйж, нөгөө талаас нь буудлын хашаа, тавцан хоёрыг заагласан хоёр хүний дайтай өндөр сараалжинд тулж зогсов. Синцовыгаа олж харна гэж горьдоогүй боловч түүний суусан галт тэрэг талбараас хэрхэн хөдлөхийг нь л харах гэсэн билээ. Тэгээд сараалжны дэргэд хагас цаг хэртэй зогссон боловч галт тэрэг хөдөлсөнгүй. Тэгтэл гэнэт харанхуйн дундаас Синцовыг ялган танив. Тэрээр нэг вагоноос буугаад нөгөө рүү нь явж байв.

	— Ваня! гэж Машагийн хашхирахыг дуулсангүй тул эргэж ч харсангүй, дахиад л

	— Ваня! гэж сараалжнаас барьж байгаад байдгаараа чанга хашхирав.

	Синцов сонсоод гайхан эргэж зогссоноо хэдэн агшин ийш тийш гөлрөн харав. Түүний гурав дахин хашхирахад сая нэг сараалж руу гүйж ирэв.

	— Чи яваагүй байна уу? Галт тэрэг хэдийд хөдлөх гэнэ? Мөд хөдлөхгүй юм уу? гэхэд

	— Бүү мэд. Цөм одоохон одоохон л гэх юм гэв.

	Синцов чемоданаа газар тавиад, гараа сарвайхад Маша ч бас сараалжин завсраар гараа сунгав. Синцов гарыг нь үнсээд яван явтлаа гарыг нь тавилгүй барьсан хэвээрээ зогслоо.

	Хагас цаг өнгөрсөн боловч галт тэрэг хөдлөөгүй л байв.

	— Чи өөртөө нэг суудал олж юмаа тавьчхаад, гараад ирэхгүй ээ? гэж Маша өнгөрсөн хойно санан хэлэхэд

	— За яамай даа! гэж Синцов толгой хэнэггүй сэгсрээд гарыг нь урьдын хэвээр үл тавин, — Гишгүүр дээр суучихна гэв.

	Тэр хоёр орчныхоо тухай үл бодон, салах гэж буй бодолдоо дарагдан, энэхүү салалтаа, алга болоод гурав хонож байгаа тайван цагийн үгсээр зөөлрүүлэхийг оролдож байв.

	— Тэд маань давгүй байгаа гэж би лавтай бодох юм гэхэд

	— Тийм байгаасай! гэв.

	— Тэдэнтэйгээ аль нэг өртөөн дээр, тэд маань нaaшaa, би цаашаагаа явж байгаад тааралдаж ч юу магад.

	— Тэгдэг ч болоосой доо!..

	— Би очмогцоо захиа бичнэ ээ.

	— Тийм зав чөлөө хаа гарах вэ дээ, зүгээр л цахилгаан өгчхөөрэй, болох нь тэр.

	— Үгүй, би заавал захиа бичнэ. Чи хүлээж байгаарай... 

	— Тэгэлгүй яах вэ?

	— Чи бас над захиа бичээрэй, мэдэв үү?

	— Тэгэлгүй яах вэ!

	Синцовын очих гэж буй, дөрөв дэх хоног дээрээ яваа энэ дайн гэдэг маань чухам хэрэг дээрээ юу болохыг тэр хоёр хоёулаа гүйцэд ойлгож мэдээгүй байлаа. Энэ хоёрын саяын ярилцсанаас амьдралд чухам юу ч бүтэхгүй, удах юм уу, эсвэл захиа цахилгаан ч ирэхгүй, ахиад хэзээ ч уулзахгүй байж мэднэ... гэдгээ тэр хоёр хараахан төсөөлж чадаагүй байлаа.

	— Хөдөллөө шүү! Явах хүн суугаарай! гэж Синцовын ард нэг хүн хашхирав.

	Синцов Машагийнхаа гарыг сүүлчийн удаа чанга атгаад чемоданаа шүүрэн авч, аяны цүнхнийхээ оосроос гартаа ороож бариад зугуухан хөдөлж буй галт тэрэгний гишгүүр дээр явуут дунд нь үсрэн гарав.

	Түүний хойноос хүмүүс дараа дараалан гишгүүр дээр үсрэн гарсан учир Синцовыг халхалж орхив. Синцов саравчтай малгайгаараа даллаж буй ч юм шиг, дахиад нэг харахаар өөр хүний гар ч юм шиг санагдан, төдхөн юу ч харагдахаа больж өөр вагонууд жирэлзэн өнгөрч, өөр хүмүүс хоорондоо юм хашхиралдахад Маша гав ганцаархнаа сараалжинд наалдан зогссоор зэврүү дааснаа гэнэт мэдэж цувныхаа энгэрийг яаран товчлов.

	Яагаад ч юм дандаа зуслангийн вагоноос бүрэлдсэн галт тэрэг Подмосковье, Смоленскийг дайран арга барагдам удаан, зогс зогссоор явав. Синцовын сууж яваа болон бусад вагонд суугчдын ихэнх хэсэг нь Баруун Онцгой цэргийн тойргийн дарга, улс төрийн удирдах ажилтнууд байв. Тэд цөм амралтаас анги руугаа яаралтай буцаж яваа ажээ.

	Тэд Минск рүү яваа энэхүү зуслангийн вагонд тааралдаж бие биеэ гайхан харцгаав.

	Хүн бүр нэг нэгээрээ амралтад явахдаа дайнд салаа, батальон, хороо цэрэг командлах ёстой хүмүүс дайны бүр эхний өдрөөс эхлэн лав дайтаж яваа ангиасаа салчхаад энд нэг дор бөөгнөрөн явахдаа ямархуу байхыг тэр үед төсөөлөөгүй билээ.

	Дайн хариугүй нөмрөн ирж буйг бүр дөрөвдүгээр сараас мэдсээр байсан хэр нь Синцов ч, амралтаа авсан бусад хүмүүс ч яагаад ойлгоогүй явсан хэрэг вэ. Вагонд энэ тухай яриа байн байн гарч ирснээ нэг үе намжин, тэгснээ дахиад л сэргэсээр явав. Ямар ч гэмгүй хэр нь өөрийгөө гэм буруутан мэт үзэн, галт тэрэг зогсоод удвал бухимдан цухалдацгаана.

	Замд гарсан эхний өдөр агаарын нэг ч түгшүүр болоогүй хэр нь хөдөлгөөний хуваарь байсангүй. Харин галт тэрэг Орша хүрч зогссон тэр шөнө эргэн тойрон уурын тэрэг орилолдон, шил доргилоо. Германчууд Оршийн таваарын буудлыг бөмбөгджээ.

	Гэтэл Синцов энд ч гэсэн, бөмбөгдөх чимээг анх сонсоод, тэдний суусан зуслангийн галт тэрэг дайнд хэчнээн ойрхон тулж ирснийг бас л ойлгоогүй байв. «Фронт руу явж байгаа цувааг германчууд шөнө бөмбөгдөж байгаад гайхалтай юм ер алга» гэж Синцов бодлоо. Өөдөөс нь харж суусан, хил дээр, Дамачевод байгаа анги өөдөө яваа их бууны ахмад хоёул германчууд лав Варшаваас юм уу, Кенигсбергээс нисэж ирж буй хэрэг биз гэж ярьж явлаа. Хэрэв германчууд Синцовын армийн сонины газар луугаа явж буй тэр Гродно дахь манай цэргийн онгоцны буудлаас Орша руу нисэн ирж байна гэдгийг хэлбэл тэр хоёр яавч үнэмшихгүй байсан биз ээ.

	Өглөө болоход тэр хоёр түүнээс ч долоон дор юм үзэж үнэмшив. Өглөө нь галт тэрэг гэлдэрсээр Борисов хүрч очвол өртөөний комендант шүд өвдсөн мэт үрчийн байж,

	— Цувааг үүнээс цааш явуулахгүй, Борисов, Минск хоёрын хоорондох замыг бөмбөгдөөд, германы танкнууд сэтэлчихсэн гэж мэдэгдэв.

	Борисовт тоос шороотой, бүгчим агаад хот дээгүүр германы онгоцнууд эргэлдэн, замаар цэрэг, машинууд хоёр тийшээ цувж байв. Цэргийн эмнэлгийн хажуугийн мөлгөр чулуун зам дээр алагдсан хүмүүс дамнуурга дээр тавиатай байлаа.

	Комендантын газрын үүдэн дээр нэг ахлах дэслэгч зогсоод нэг хүнд чих дүлийрэм чангаар «Наад их буугаа бул!» гэж хашхирч байв. Энэ бол хотын комендант байсан тул амралтад явахдаа буу авч яваагүй Синцов тэр хүнээс нэг гар буу өгөөч гэж гуйв. Гэтэл комендантад гар буу байсангүй, цагийн урьд, байдаг зэвсгээ цөмийг нь тараачихсан байлаа.

	Хаашаа ч юм алга болсон агуулахынхаа нярвыг хайн хотоор нэг давхиж явсан ачааны тэрэгтэй таармагц Синцов, их бууны ахмад хоёр түүнийг зогсоож суугаад гарнизоны даргыг хайхаар явав. Ахмад хил дээр буй хороондоо очих гэж цөхрөнгөө бараад эндхийн бууны ямар нэг ангид очих томилолт авахыг хүсжээ. Синцов фронтын улс төрийн газар хаа буйг мэдэх, хэрэв Гродно руу нэвтэрч болдоггүй юм бол армийн юм уу, дивизийн ямар ч хамаагүй сонины газар явуулж өг гэхээр шийджээ. Тэр хоёр гайтай хар амралтаас болоод газар тэнгэр хоёрын хооронд займчиж явахаа л боливол хаашаа явж, юу хийхэд ч бэлхэн байлаа. Гарнизоны даргыг Борисовоос гадагш хаа нэг газар орших цэргийн бяцхан хотод бий гэж тэдэнд хэлжээ. Тэднийг Борисовын захад явахад германы сөнөөгч онгоц пулемётоор шүршсээр толгой дээгүүр нь өнгөрөв. Тэднээс алсан ч үгүй, шархдуулсан ч үгүй, гэхдээ машины тэвш мод сэлт үсрэн зомгол үсчиж байв. Синцов айсандаа бензин ханхалсан тэвшний ёроолд нүүрээ наан хэвтсэнээ сая сэхээ орж, гадуур цамцыг нь нэвтлэн бугалгыг нь хатгасан сөөм шахуу урт өргөсийг гайхан суга татаж хаяв.

	Дараа нь полу тэрэгнийхээ бензин дуусаж буйг мэдээд гарнизоны даргыг эрхээсээ наана нефть бааз байгаа Минскийн чиг засмал замаар давхив.

	Тэнд их сонин явдал тааралдав. Юу гэвэл нефть баазын дарга дэслэгч, бас нэг ахлагч хоёр саперын формтой хошуучийг хоёр талаас нь гар буу тулган зогсоож байв. Бензин шатахуун тэслүүлэхийг зөвшөөрснөөс, хошуучийг дор нь буудсан нь дээр гэж дэслэгч хашхирч байв. Энгэртээ хэд хэдэн одонтой, настайвтар тэр хошууч гараа дээш өргөн, хорсож эгдүүцсэндээ салганан чичирсээр, нефть баазыг тэслэх гэж ирээгүй, зөвхөн тэсэлж болох эсэхийг үзэхээр ирсэн юм гэж учирлана. Эцэст буу тулгахаа болимогц хошууч уурлаж хилэгнэсэндээ нүдэнд нь нулимс гүйлгэнэн ахлах даргад буу тулгана гэдэг шившгийн хэрэг хэмээн загнаж гарав. Энэ хэрэг яаж төгссөнийг Синцов мэдэж чадсангүй. Хошуучийн зэмлэлийг царай барайн сонсож зогссон дэслэгч гарнизоны даргыг эндээс холгүй, ойд танкны сургуулийн хуаранд бий гэж бувтнан хэлэхэд Синцов тийшээ явав. Танкны сургуулийн хамаг хаалга үүд дэлгээстэй, эл хуль байв! Харин жагсаалын талбай дээр хоёр танк жолооч сэлттэйгээ зогсжээ. Тэдний дараагийн захирамж иртэл энд нь үлдээжээ. Гэтэл тэр захирамж нь ирээгүй, бүтэн хоног өнгөрч байгаа ажээ. Өөдтэй мэдэх хүн огт алга байв. Зарим нь танкны сургуулийг ар тийш нь нүүлгэсэн байх гэнэ. Бас нэг хэсэг нь тулалдаанд орсон байх гэнэ. Борисовын гарнизоны дарга, дам сонсвол Минскийн засмал замд, тэгэхдээ Борисовын наад талд байгаа дуулдав.

	Синцов ахмад хоёр Борисовтоо эргэж ирэв. Комендантын газар ачаалж байв. Борисовыг орхиж, Березины цаад талд гараад тэндээс цааш германчуудыг гаргалгүй эцсийн дусал цусаа хүртэл хамгаал гэсэн маршал Тимошенкогийн тушаал ирсэн гэж комендант сөөнгөтсөн хоолойгоор шивнэв.

	Комендантыг ямар нэг санаанаасаа зохиосон юм донгосож байна гэж их бууны ахмад үл итгэн өгүүлэв. Гэлээ гэхдээ комендантын газар нэгэнт ачаалсан болохоор хэн нэг хүний тушаалгүйгээр арай ингэхгүй биз ээ. Тэр хоёр ахиад ачааныхаа тэргээр хотоос гадагш гарав. Хүн, машин бөөн тоос босгон засмалаар цувж байв. Тэгэхдээ энэ бүхэн өөр өөр чигт бус, цөм нэг тийш, Борисовоос зүүн зүг цувж байлаа.

	Гүүр гарах зам дээр бөөн шахцалдаан дунд толгой нүцгэн өндөр сүрлэг эр гар буу барин зогсоно. Тэр хүн бухимдан цухалдаж, хүн, машин цөмийг саатуулан, би улс төрийн удирдагч Зотов гэдэг хүн,

	— Армийг энд зогсоох ёстой, зогсооно доо гайгүй, ухрах гэж оролдсон бүхнийг буудна гэж чахарсан дуугаар хашхична!

	Гэвч хүмүүс улс төрийн удирдагчийн хажуугаар унаатай, унаагүй цувсаар л, өнгөрсөөр л байв. Улс төрийн удирдагч дараачийнх нь хүнийг зогсоохын тулд түрүүчийнхийг тавин гар буугаа бүсэн завсраа хавчуулан, хэн нэгийг заамдаж, тэгснээ тавиад, дахин буугаа сугалж эргэнгүүт бас нэгийг цэрэг цамцнаас нь шүүрч ямар ч ашиггүй давшилна.

	Синцов ахмад хоёр эрэг орчны армаг тармаг модон дотор машинаа зогсоов. Тэнд модоор нэг хүн бужигналдана. Цэргийн анги бүрдүүлж буй ямар нэг дарга нар энүүхэнд бий гэж Синцовт хэлжээ. Нээрэн ч ойн цоорхойд хэдэн хурандаа тушаал захирамж өгч байв. Тэвшийг нь буулгасан ачааны гурван машин дээр хүмүүсийн нэр ус жагсаан, тэднээс тасаг, салаа байгуулж, мөн тэр дотроос нь тавьсан дарга нараар командлуулан Березин дагуу баруун, зүүн тийш нь илгээнэ. Ачааны бусад машин дээр винтов овоолоостой буйгаас нэрсээ бичүүлсэн зэвсэггүй хүмүүст олгож байсан тул Синцов ч бас нэрээ бичүүлж жад хатгасан, тэгэхдээ оосор мөрөвчгүй винтов аваад тувтан барьж байх хэрэгтэй болов.

	Тушаал заавар өгч буй хурандаа нарын нэг Синцовтой цуг нэг вагонд Москвагаас ирсэн, Лениний одонтой, халзан толгойт, танкны хурандаа Синцовын амралтын бичиг үнэмлэх сэлтийг үзсэнээ юуны чинь сонинтой мантай гэж гар сэгсрэн эгдүүцэнгүй хэлснээ тэр дорхноо эргээд эндээс битгий холдоорой, тан шиг сэхээтэн хүнд ажил олдоно гэж тушаав. Хурандаа чухамхүү «сэхээтэн хүнд» гэдгээ тун хачин өгүүлжээ. Синцов дороо жаал эргэлдсэнээ хурандаагаас холдож зуугаад алхмын тэртээ байгаа полу тэрэгнийхээ дэргэд очиж суув. Хурандаагийн хэлсэн энэ үг ямар учиртай байсныг маргааш нь мэдсэн юм.

	Цагийн дараа их бууны ахмад машиндаа яаралтай ирж кабинаас үүргэвчээ аваад юу ч болов эхний удаад хоёр их буу командлах болов гэж Синцовт баяртайяа хашхираад гүйж одов. Синцов дахиад түүнийг хэзээ ч олж хараагүй билээ.

	Ойд байсан хүмүүсийг тасаг салаа болгон командлуулан зүг зүг явуулсаар байсан хэр нь хэзээ ч шавхагдаж дуусашгүй мэт ойгоор нэг язганалдсан хэвээр байв.

	Дахиад нэг цаг хэртэй өнгөрч байтал нарс модон сийрэг ой дээгүүр германы сөнөөгч онгоцнуудын түрүүч гарч ирэв. Синцов хагас цаг тутамд, сийрэгхэн орой нь тэртээ дээр найган ганхсан нарийхан нарс модны ёроолд толгойгоо наан хэвтэх хэрэгтэй болж байв. Дайралт болох тоолон ой дотроос буудна. Тэгэхдээ винтов, пулемёт, гар буугаар хэвтээ, суугаа, босоо янз бүрээр буудна.

	Нисэх онгоцнууд хойно хойноосоо гарч ирсээр бөгөөд тэд цөм германых байлаа.

	— «Үгүй, энэ чинь манайхан хаачаа вэ?» гэж Синцов өөpөө өөрөөсөө цөхрөн асуух агаад түүний эргэн тойрон буй бүх хүн мөн л дор бүрийдээ дуу шүүгүй асууна.

	Бүр орой болсон хойно далавчин дээрээ улаан таван хошуутай манай сөнөөгч гурван «И—16» онгоц өнгөрөв. Хэдэн зуун хүн босон харайж, гараараа даллан хөөр баяр болон хашхиралдав. Бас гурван минут өнгөрсний дараа гурван «Харцага» пулемётоор шүршсээр өнгөрөв.

	Өөрийнхөө онгоцнуудыг сайн харах санаатай саравчтай малгайгаараа нар халхлан, Синцовын дэргэд зогсож байсан ахимаг насны бэлтгэгч эр суманд дайрагдан нам унав. Хажуухантай бас нэг цэрэг шархдаж гэдсээ барин эвхэрч урагш хойшоо савчиж гарав. Гэтэл хүмүүст энэ явдлыг эндүүрэл, санаандгүй болсон зүйл мэт санаж байсан агаад мөнөөх онгоцнууд модны орой шүргэх шахан гурав дахь удаагаа ирэх үес сая нэг гал нээв. Онгоцнууд их доогуур ниссэн учир түүний нэгийг пулемётоор буудан унагааж амжив. Тэр онгоц моддын оройг хуга хуга мөргөн, хэдэн хэсэг бут үсрэн Синцовоос зуугаадхан метрийн зайтай ойчив. Кабины хэмхэрхий дотор герман хувцастай нисэгчийн хүүр байлаа. Эхний мөчид: «Унагаж дөнгөлөө!» хэмээн ойгоор нэг баярлаж байснаа германчууд хаа нэг газар манайхны онгоцыг булаан авч амжжээ гэсэн бодол бүгдийг айлгав.

	Эцэст удтал хүлээсэн шөнө болов. Ачааны тэрэгний жолооч хатаасан талхаа Синцовтой ах дүүгийн ёсоор хувааж идээд, бас Борисовоос худалдаж авсан амтат бүлээн ситро архи суудал дороосоо гаргаж ирэв. Гол хүртэл хагас километр хүрэхтэй хүрэхгүй байсан боловч өдөр туршийн бүх явдлын дараа Синцов жолооч хоёрын хэнд ч гол хүрэх тэнхэл байсангүй. Хоёул ситрогоо хувааж уучхаад жолооч кабиныхаа цонхоор нь хөлөө гарган хэвтэж, Синцов машины дугуйнд хээрийн цүнхээ чихэж, дэрлээд хэвтэв. Синцовын айх, гайхах хословч арай ч ийм юм болмооргүй юм даа. Энд болсон зүйл газар болгон болох ёсгүй! гэж түс тас боджээ.

	Ингэж бодсоор унтаад чихэн дээрээ буу тасхийх чимээгээр цочин сэрэв. Ямар нэг хүн өөрөөс нь хоёрхон алхмын зайтай суучихсан, тэнгэр өөд гар буугаар тачигнуулж байв. Ойд бөмбөг тэсрэн, алсад улаан туяа татаж бүх ойгоор нэг, шөнийн тас харанхуйд машинууд пижигнэлдэн нэг нэгнээ юм уу мод мөргөцгөөн явж байлаа.

	Жолооч ч бас машинаа асаахаар ухасхийн босоход Синцов энэ өдөр анх удаа цэргийн хүний ёсоор хандаж, энэ бүх үймээн сандраан татрахыг хүлээ гэж тушаав. Цагийн дараа хамаг юм намжин хүн машин арилж алга болсон хойно Синцов жолоочийнхоо дэргэд сууж, ойгоос гарах зам хайж эхлэв.

	Ойн цоорхойгоос гарахын үед улаан туяаны наана хэсэг хүн бараантан буйг Синцов үзээд машинаа зогсоон, винтовоо барьсаар тэдэн дээр хүрч очив. Цэргийн хоёр хүн засмал замын хажууд энгийн нэг хүнийг зогсоогоод баримт бичгээ үзүүлэхийг шаардаж байх ажээ.

	— Над баримт бичиг байхгүй. Байхгүй гэж байна шүү! гэж нөгөө хүн хэлэхэд

	— Яагаад байдаггүй юм бэ? Баримт бичгээ бидэнд үзүүл гэм! гэж цэргийнх нь нэг тулгана.

	— Та нарт баримт бичиг хэрэгтэй гэнэ ээ? Та нар түүгээр яах нь вэ? Та нар намайг гитлер гэж бод оо юү? Олон Гитлерийг барих нь дээ. Тэртэй тэргүй барьж чадахгүй гэж нөгөө энгийн хүн хорсон, чичгэнэсэн хоолойгоор хашхичив.

	Баримтаа үзүүлэхийг шаардаж байсан цэргийн хүн буугаа сугаллаа.

	— Ичихгүй бол бууд л даа гэж энгийн хүн шийдмэг хэлэв.

	Тэр хүн ямар л хорлон сүйтгэгч байв гэж үү дээ, харин цэрэг татлагынхаа газрыг олж ядаад бухимдаж цухалдан яваа дайчлагдсан жирийн нэг хүн л байгаа шүү дээ. Гэхдээ мөн өөрцгүй аргаа баран улангассан хүмүүст Гитлерийн тухай хашхичдаг нь таарахгүй хэрэг байлаа... 

	Энэ бүхний тухай Синцов хожим хойно бодсон бөгөөд харин тэр үед юу ч бодож амжаагүй билээ, юу гэвэл тэдний толгой дээр нүд сохлом хурц цагаан пуужин цэлсхийн асаж, Синцов агшин зуур газар ойчоод, хэвтэж байхдаа бөмбөг нижигнэх чимээг сонссон юм. Синцов минут хэртэй хүлээж хэвтээд босвол хориод алхмын тэртээ зэрэмдэглэгдэж сэглүүлсэн гурван хүүр хэвтэж байхыг харж билээ. Энэ үзэгдлийг үүрд тогтоож аваг гэсэн юм шиг пуужин дахиад хэдэн минут хэртэй асаж байснаа, тэнгэрт богинохон зураас гарган унаж арилав.

	Синцов машин дээрээ эргэж ирээд мотор доогуураа шургаж орсон жолоочийнхоо хоёр хөл цухуйж байхыг харав. Хоёул кабиндаа сууж, эхлээд засмалаар, дараа нь ойн захаар, дорно зүг барин бас нэлээд километр давхив. Замд тааралдсан цэргийн хоёр даргыг зогсоогоод, өчигдрийн буусан ойгоос долоон километр дотогш ухран шинэ зааг дээр очих тушаал ирснийг Синцов мэдэв.

	Гэрэлгүй яваа машинаа мод мөргүүлчихгүйн тулд Синцов кабинаасаа бууж, машиныхаа урд замчлав. Өөрт нь энэ машин ямар хэрэгтэй, түүнтэй юунд ингэж орооцолдож яваа юм бэ гэж Синцовоос асуувал олигтой юм хариулж чадахгүй сэн билээ. Ердөө л ангиа алдсан жолооч Синцовт дасаад, түүнээс хоцрохыг үл хүсэн, ангидаа хүрч чадаагүй Синцов энэ машины ачаар ядаж нэг амьд хүнтэй холбоотой яваадаа бас баяртай явсан хэрэг байлаа.

	Дөнгөж үүр цайхын үеэр, бараг мод болгоны ёроолд ачааны машин зогсож хүмүүс окоп, шуудуу ухаж буй нэг өөр ойд хүрч тэнд машинаа тавиад, Синцов сая нэг удирдлагадаа хүрч амжив. Бүрхэг, сэрүүн өглөө байв. Ойн зөрөг дээр пилотка малгай духдуулж, цамцныхаа зах дээр дөрвөлжин тэмдэгтэй дунд хэрийн насны шиврээ хар сахалтай хүн шинель нөмөрчихсөн яагаад ч юм хүрз барин зогсож байв. Синцовт энэ хүнийг л Борисовын гарнизоны дарга байх гэж хэлжээ.

	Синцов түүнд дөхөж очоод, цэргийн хүний бүх дүрэм горимоор өөрийгөө улс төрийн удирдагч Синцов хэмээн танилцуулан армийн сонины ажилтныхаа тушаалд ажиллаж болох эсэх, хэрэв болохгүй бол ямар даалгавар тушаал өгөхийг хэлж өгнө үү гэж нөхөр бригадын комиссараас лавлав. Бригадын комиссар эхлээд түүний баримт бичгийг, дараа нь өөрийг нь хармар болсноо:

	— Юу болж байгааг та харахгүй байна уу? Юун сонин ярьж байгаа юм бэ? Одоо энд ямар сонин байж болмоор байна даа! гэж гунигтайяа дурамжхан хэлэв.

	Ингэж хэлэхэд нь Синцов өөрийгөө буруутай үг хэлсэн мэтээр аягүйцэв.

	— Та штаб, яг хэлбэл фронтын улс төрийн газар оч, тэнд хаа очихыг чинь хэлж өгнө гэж жаахан дуугүй байснаа бригадын комиссар хэлэв.

	— Штаб, улс төрийн газар хаа байгаа вэ? гэж Синцов хэлж өгөх болов уу? хэмээн горилон асуув.

	Гэтэл бригадын комиссар мөрөө хавчаад, өөр хүмүүстэй ярилцаж эхлэв.

	Синцов хажуу тийш зайлж, цааш юу хийхээ бодож ч амжаагүй байтал танил хурандаа танкчинтайгаа улаан халз тааралдав.

	— Би таныг эрээд! Та чинь хаагуур явдаг хүн бэ? гэж зандрангуй хэлээд, — Тээр тэр харж байна уу? гээд унагасан хоёр нарсан дээр суугаа хэсэг хүнийг зааж, — Бид түр зуурын гурвал бий болгоод байна. Та сонины нарийн бичгийн дарга байсан болохоор тэдэнд протокол хөтлөхөд нь туслагтун! гэв.

	Унагасан нарсан дээр тас хар үстэй, хоёрдугаар зэргийн цэргийн хууль цаазчин, агаарын харилцааны петлицтэй улс төрийн удирдагч, цайвар шар хүн, дотоодыг хамгаалах газрын улаан ягаан петлицтэй хошууч, тэдний удирдлагад байсан дөрвөн улаан цэрэг сууцгааж байв Тэд цөм амарч сууна. Хөл дор нь хүрзнүүд хэвтэж, хажуухантай нь тэн хагасыг нь ухсан агаарын довтолгооноос нуугдах хоёр шуудуу ангайна. Синцов тэдэнд өөрийгөө танилцуулав.

	— Тэмдэглэлийн дэвтэр бий юү? гэж хууль цаазчин асуухад

	— Бий гэлээ.

	— За тэгвэл боллоо. Одоо шуудуугаа ухаад дуусгачихъя. Дараа нь ажилдаа орно гэж хууль цаазчин хэлжээ.

	Шуудуугаа цагийн дараа ухаж дуусгав. Синцов хөлөө шуудуу руу унжуулан шороон дээр суув. Ядарч зүдэрсэн, өлсөж ундаассанаас нойр нь хүрч, зүүрмэглэж буйгаа өөрөө ч анзаарсангүй.

	Синцов эхлээд Машагаа цэргийн хууль цаазчины петлиц бүхий цэрэг хувцас өмсчихсөн цэцэрлэг дундуур явж байгаагаар, дараа нь Усачевкад буй өрөөндөө буйгаар зүүдлэв. Тэнд өрөөндөө байж байтал нь Гитлер шиг царайтай, өчигдөр бөмбөгөнд дайрагдаж үхсэн тэр хүний дуутай хүн орж ирээд идэх юм гуйв. Синцов түүнийг буудахаар ташаагаа тэмтчин буугаа эрсэн боловч байсангүй... 

	Тэгтэл нэг хүн Синцовыг шуудуу руу түлхэн унагаж, өөрөө дээрээс ойчиход нь сая сэрэв. Нарс моддын тэртээ дээгүүр онгоцнууд өнгөрөхдөө ой руу бөмбөг дараа дараалан мулталж эхэлсэн учир шуудууг яг цагт нь олж ухсан ажээ.

	Синцов өлсөж ундаассан, ядарч зүдэрсэн, бас гурван хоног бараг унтаагүй яваагаасаа болоод энэ өдөржингөө манан будан дотор яваа мэт дүнсгэр явлаа. Синцов нэг бол бөмбөгдөлт өнгөрөхийг хүлээн шуудуунд орж суун, заримдаа тэндээ зүүрмэглэн, үгүй бол шуудуунаас гарч, ирмэгийг нь сандайлан суугаад, мөн л үүргэлнэ. Эсхүл баригдаж ирэгсдийг хууль цаазчин, улс төрийн ахлах удирдагч, хошууч гурвын байцаах үе тэмдэглэлийнхээ дэвтрийг гаргаж өвдөг дээрээ тавиад, үг үсгүүдийг арайхан сарайлган протокол хөтлөхчөөн болно.

	— Та товчхон, товчхон хамгийн голыг нь л бич! гэж цэргийн хууль цаазчин протокол хөтлөх болгонд үглэнэ.

	Гэтэл хамгийн гол нь баривчлагдагсад бараг цөмөөр хорлон сүйтгэгчид, тагнуул, цэргээс оргогсод байсангүй, харин ердөө л хаа нэг газраас хаашаа ч юм явж аль нэг хүнийг эрж бүх юм эргэж хурваж цөм байр байрнаасаа хөдөлчихсөн болохоор юу ч ололгүй яваа хүмүүс л байв. Буудлага, бөмбөгдөлтөд тааралдан, германы десант, танкны аймшигтайн тухай яриа дуулаад, зарим нь ч олзлогдохоос эмээн бичиг баримтаа газар булах буюу заримдаа бүр ураад ч хаячихжээ.

	Байцааж гүйцээд, заримд нь хаашаа явбал таарахыг нь хэлж, заримд нь өөрснөө үл мэдэх учир хаашаагаа явахыг нь ч хэлж өгөлгүй сулладаг байлаа. Суллагдагсдын ихэнх нь эндээс явахыг үл хүснэ. Учир нь дахин хаа нэгэн газар баривчлаад цэргээс оргож яваа гэж сэрдэнэ хэмээн эмээх бүлгээ

	Энэ бүхэн агаараас буудах, бөмбөгдөхтэй зэрэгцэх агаад бөмбөгдөх үес байцаагч, байцаалгагч хэн хүнгүй л шуудууг пиг дүүртэл чихнэ.

	Цэргийн хувцастай атлаа ямар ч бичиг баримтгүй онцгой сэжигтэй хоёр хүнээс хэн болох, хаанаас хаа хүрч яваа зэрэг хүн үнэмшим юм олж эс дуулаад хорлон сүйтгэгчид хэмээн үзэж, буудан алах ял заав. Тэднийг ойн цоорхойд аваачиж буудахаар авч явсан хүмүүс тэр хоёрын нэг нь уйлж унжин, учир нь олдоно, жаахан хүлээж азнаач гэсэн, нөгөө нэг нь жаахан хүлээж азнаач гэж эхэндээ гуйж байснаа буу онилох үес «Хайль Гитлер» гэж германаар хашхирсан хэмээн хожим нь ярьж билээ.

	Өдөр нь баривчлагдагсдын дотор булиа том хөл гартай атлаа хүүхэд адил бяцхан гооногор хүзүү, үсийг нь хуссан бондгор жаахан толгойтой хачин өндөр, залуухан, ухаан солиу цэрэг тааралдав. Бөмбөгдөлтийг тэвчин хүлцэж эс чадаад өөрийгөө улаан цэргийн хувцас өмссөн фашистуудад олзлогджээ гэж бодсон тул зам дээр давхин гарч, дээгүүрээ нисэн өнгөрч буй германы нисэх онгоцнуудыг савчин даллаж:

	— Бөмбөгдөөд бай! Бөмбөгдөөд бай! хэмээн орилж гарав. Түүний солиорсон тархинд юм бүхэн буруугаар эргэж, энд байгсад германчууд, германы онгоцнууд манайхан шиг санагджээ. Түүнийг арайхийн барьж авав.

	Солиотой цэрэг зэвхий цагаан царайлан, чичгэнэн зогсоод хууль цаазчин Синцов хоёрыг ээлжлэн бүлтийтэл ширтэж,

	— Фашистууд, та нар яах гэж хувцсаа сольж өмссөн юм бэ? Тэртэй тэргүй би та нарыг таньж байна? Яах гэж сольж өмссөн юм?! гэж хашхирна.

	Түүнийг тайвшруулж өөрсдийнхөн дундаа байна гэж тайлбарлах гэсэн бүх оролдлого талаар болов. Харин ятгах тусам дордож, нүднийх нь хүүхэн хараа улам ч томсон дүрлийнэ.

	Гэнэт ухасхийн үсрээд, модонд түшүүлээстэй байсан Синцовын винтовыг шүүрэн авч, гурвантаа лут харайгаад зам дээр гарч явчхав.

	— Гүйгээрэй! гэж шингэн муухай, солиотой дуугаар чарласан тэрхүү зэрлэг зэвүүн орилооныг эргэн тойрон цөм сонсов. Тэр "амиа аварцгаа! Фашистууд биднийг хүрээлжээ! Амиа аварцгаа!" гэж чарлан винтовоороо савчин далласаар нэг үе бөхийн, нэг үе өөд цэх болон гүйж дээр дээр цовхчино.

	Зам дээр цовхчин, учир зүггүй хашхичиж буй энэ хүнийг хараад хэн нэг нь удаан бодож сэтгэлгүйгээр түүн рүү гар буугаар хэд хэд буудаад тавьчихав. Тэгэвч оносонгүй. Дараа нь бас нэг хүн буудаад мөн л оносонгүй.

	Энэ хүн одоо ингэж түйвээн дэгдээсэн, аймшигтай үг хашхичиж байгаагаас хойш түүнийг гарцаагүй ална, алахгүй байж ч болохгүй гэдгийг Синцов мэдэв. Синцов аврахаар шийдэн энэхэн мөчдөө юуны ч тухай эс бодон тэр улаан цэрэг рүү харайлаа. Гэтэл тэр цэрэг гүйн ирж буй Синцовыг харчхаад винтовоо барьсаар урдаас нь ухасхийн гүйв. Түүний ухархайнаасаа бүлтийн дүрлийж үзэн ядсан элий балай нүдийг Синцов халз тулан хармагц хажуу тийш булт үсрэн зайлбал хий хатгалаа. Синцов ч энэхэн агшинд зүүн гараараа гол төмрөөс нь, баруун гараараа хуй модноос нь атгаж авав. Одоо хүмүүс Синцовыг онохоос айгаад буудсангүй, тэгээд солиорсон улаан цэрэг, Синцов хоёр хэдэн хором винтовоо булаацалдан мушгилцав. Энэ үзэлцээнд яваа яваандаа бөгс мод Синцовын хоёр гарт орж, нөгөө цэрэг гол төмрөөс зууралдав. Синцов хамаг хүчээ хөвчлөн винтовыг өөр лүүгээ дугтраад, тэгээд юу болсныг тэр дороо ухаарсангүй юу гэвэл нөгөө цэрэг гараа тавиад, толгойгоо базах мэт агаарт нэг хий сарвасхийн нүүрэндээ хүрэлгүй үсрээд явчхав.

	Тэгээд түүний унасан хойно Синцов секундийн урьд сонссон буун дуу бол өөр хүнийх биш, яг өөрийнх нь байсныг сая ойлгов. Синцов винтовыг хүчлэн дугтрахдаа гохыг нь дарчихсан байжээ. Одоо ийнхүү зам дээр өөрийнх нь хөлд алсан цэрэг нь хэвтэж байв.

	Энэ хүнийг шархдуулсан бус, чухамдаа л алчихлаа гэдгээ бүр винтовоо чулуудаж хажууд нь очихоосоо өмнө ойлголоо. Улаан цэрэг уруу харж ойчихдоо үсээ хусуулсан хүүхдийн бяцхан толгой нь эвгүй бөгөөд өрөвдөлтэйгөөр хажуу тийш эргэлджээ. Сум яг хоолой төвөнхөөр нь тусаж, хүзүү хоолойг нь даган цус урсаж тоос шороонд хутгалдаж байв.

	— Золтой л үймээн тарьчихсангүй, үхээр чинь гэж сахал амаа хусаагүй, өндөр ханхар ахмад үхсэн цэрэг дээр хүрч ирэн хэлээд, — Үймээн дэгдээгч үхээр! хэмээн ахмад дахин үглээд, — Нохойд нохойн үхэл таарна! гэв. Тэрээр гар буу барьж байснаас үзвэл эхлэн буудсан хүн энэ байжээ. Тэр хүн өөрөө итгэл дүүрэн, бүдүүлгээр хараах боловч өөрийнх нь нүд гөлөгнийх адил, гэмшингүй байлаа. Тэр хүнийг буудсан нь зөв байсан гэдгээ өөртөө болон өрөөл бусдад энэ ширүүн үгээрээ итгүүлэхийг хүссэн бололтой.

	Синцов баларч гүйцсэн хүний адил байв. Дайнд ороод анх түрүүн хийж буй юм нь гэвэл өөрийнхөө хүнийг аллаа! Аврах гээд алчихдаг байна!.. Үүнээс аймшигтай, утга учиргүй юм гэж хаа байх вэ?!

	Тэгээд Синцов эргэн тойрондоо юу болж буйг ч үдэш орой болон болтол олигтой сайн ухаарч мэдсэнгүй. Минск урьдын адил манайхны гарт байгаа гэнэ ээ гэж нэг ярилцаад л, байсхийснээ, аа үгүй гэнэ ээ, Борисовыг германчууд эзэлчхэж гэнэ гэлцэнэ. Тэгснээ эндээс хаа ч юм долоон километр газар германы танкнуудыг зогсоож чадсан гэнэ хэмээн үдэш болохын алдад ярилцлаа. Үнэндээ ч баруухан чигтэй их бууны нүжигнэсэн дуун ойртох ч үгүй, холдох ч үгүй нэгэн хэв сонсогдсоор байв... Энэ бүх мэдээ дахин эхэлсэн шинэ байцаалт, бөмбөгдөлт, дөнгөж сая хүний амь хороосон хүнд бодолтой хутгалдан манан будан дотроос сонстох мэт Синцовын чихнээ тал тул дуулдана.

	Бүр нар шингэж байх үес нэгэн байлдагч Синцовт ирж хурандаа дуудаж байна гэж хэлэв. Бусад бүх хүнийг командлан захирч байгсдын дотроос энд зүй ёсоор хамгийн авхаалж чадалтай нь болох танкчин хурандаа ойн цоорхойд, модны мөчрөөр өнгөлөн далдалсан майхны дэргэд зогсож байлаа. Яг энэ хооронд хоёр холбоочин тэр майхан руу хээрийн телефоны утас сунгаж байлаа. Хурандаагийн дэргэд батальоны комиссар хилчний хувцастай зогсоно.

	— Та фронтын улс төрийн удирдах газрын тухай асуусан байх аа хэмээн урдаа хүрч ирсэн Синцовоос олон таван үггүй асуугаад, — Фронтын улс төрийн газар хаа байгааг энэ хүн мэдэж байгаа гэж хилчин рүү заав. Тэгснээ, — Могилев хавьд байгаа, энэ хилчин тийшээ явж байна. Таныг аваад явж болно байх гэлээ.

	Хилчин толгой дохив.

	— Би одоохон, юмаа аваад ирье! Гуравхан минут хүлээвэл болох уу? гэхэд

	Хилчин бас толгой дохиод, цагаа харав.

	— Би одоохон! гэж хэлээд Синцов ачааны машины тэвшинд байсан чемоданаа авчрахаар гүйв.

	Гэтэл ачааны тэрэг зогсож байсан газраа байсангүй, алга болсон ачааны тэрэг газар дороос гараад ирнэ гэж санасан юм шиг минут хэртэй тэрүүхэндээ хүлээн эргэлдсэнээ хүн хүлээж буйг гэнэт санан, за яах вэ хэмээн гараа нэг сэгсэрчхээд буцаж гүйв.

	Хилчин майхны дэргэд байж ядан зогссоноо:

	— Таны юм хаа байна? гэж асуувал:

	— Машин дотор л байсан юм сан, яваад өгчээ... яах вэ, ингээд явчихъя хэмээн Синцов хэлэв.

	Синцов харуй бүрий болохын үес машин дотроос шинелиэ авч нөмөрснөө л яамай гэж баярлаж явав.

	— Тийм дээ гэж хилчин хэлээд, мөрөндөө буй хээрийн нимгэхэн цүнхийг алгадаад, — Миний хамаг л байгаа юм энэ дээ, шинель минь ч машин дотор шатчихсан гэлээ.

	Тэр хүн хамаг юм нь сүйдэж аж төрж байсан гэр орон нь шатаад, гэр бүл нь хүртэл үрэгдсэн гэдгийг Синцовт хэлж болох байсан боловч зөвхөн шинелиэ шатсаныг л хэлээд:

	— Явъя гэж нэмж хэлэв.

	Тэр хоёр ойн замаар Минскийн засмал хүртэл хоёр километр газар явган явав. Синцов модны ёроолд өнгөлөн далдалсан машинуудын нэг дээр очиж түүгээр явах юм байх гэж тувт хүлээсээр явав. Машинд шинель нь шатсан гэж хэлсэн батальоны комиссарын тэр үгийг ч ойшоож сонссонгүй, харин үе үе ачааны машин сүнгэнэн өнгөрсөөр буй Минскийн засмал дээр гарсан хойно хилчин «За одоо Орша хүртэл маршилж гарна даа» гэж хэлэхээр нь л сая, батальоны комиссарт ямар ч машин байхгүй, тэд замын машинд дайгдах хэрэгтэй болох нь гэдгийг ойлгов.

	— Та, хоёр зуугаад алхам урагшаа очиж зогс. Би эндээ байя. Би зогсоож чадахгүй бол та зогсоогоорой хэмээн хилчин хэлэв.

	Синцов хоёр зуугаад метр хэртэй газар очиж зогсоод, батальоны комиссар машин зогсоох гэж хэд дахин оролдохыг нь сайн харав. Синцов ч бас гар өргөсөөр байсан боловч машинууд хажуугаар нь сүнгэнэн өнгөрсөөр л байна. Эцэст, хилчин ачааны нэг машиныг зогсоогоод, кабины нь хаалгыг онгойлгон дотор суугчидтай ярилцаж буй харагдав.

	Синцов машин руу гүйх санаатай ухасхийтэл энэхэн агшинд шумбан дайрч буй онгоцны исгэрээн сонстов. Синцов хэзээний сурмаг газар харуулдан хэвтэв. Тэгэх завсраа халсан замын хар тосны бүгчим үнэрийг мэдэрч амжив. Хэдэн секунд хэвтээд толгойгоо эргүүлж харвал ачааны машин, хажууд нь зогсож байсан хилчин хоёрын аль аль нь алга болсон байлаа. Бөмбөг машиныг яг онож засмал дээр хар нүх ангайн, түүнээс утаа манаран, эргэн тойронд нь мурийж тахиралдсан төмөр хэвтэх агаад нэг өрөөсөн дугуй Синцов руу өнхөрч явав. Синцовын яг хөлийн тус газар хүрч ирэхийг хүссэн мэт хэдэн алхам өнхрөөд ганхан санжганаж, засмал зам цохин төмөр нь чахраад унав.

	Синцов Минскийн засмал дээр гав ганцаархан зогсон хажуугаар нь машинууд давхиж өнгөрөх боловч хэмээс хэтэрсэн ядаргаа нь байдаг чадлаараа хашхирах юм уу енгэнэтэл уйлъя гэх нь ээ саад болж байлаа.

	Синцов гэгээтэй байгаа дээр хэдэн километр яваад түмэн амьтны адилаар тэр шөнө замын хажуугийн шуудуунд орж пилотка малгайгаа дэрлэн, шинелийнхээ захыг босгон нүүрээ битүүлээд унтчихжээ. Тэгээд засмал замаар шүнгэнэлдэн өнгөрөх машинуудын пичигнээн, шөнийн бөмбөгдөлтийн нижигнээн энэ бүхний алиныг ч сонсолгүй, үхсэн мэт хэдэн цаг унтжээ. Тэгтэл нэг хүн шинелийнх нь захыг сөхөн, нүүрэнд нь гар хүрэхэд сая сэрвэл:

	— Үгүй, энэ чинь амьд юм байна гэх дуу гарав.

	Синцов нүдээ нээн босож суувал урд нь арван зургаа хэр насны их бууны тусгай сургуулийн, хар петлиц дээр нь их бууны алтан тэмдэг зөрүүлэн хадсан цэвэрхэн шинэ шинельтэй хоёр хөвгүүн зогсож байх ажээ. Тэр хоёр мөн л Синцовын адил аль хэдийнээс юм идэж уугаагүй яваа бололтой зовхи нь бууж, хүүхэд бяцхан царай нь цонхийн туржээ. Хоёул үүрнээс нь гарган, зам дээр хаясан алагтууны ангаахайтай төстэй байлаа.

	— Юу гээ вэ, хүүхдүүд ээ? хэмээн босох зуураа Синцов асуугаад, — Хаа хүрэх гэж явна? гэв.

	Хүүхдүүд уг нь Смоленск орж зуны спортын парадад бэлтгэхээр яваад одоо Борисовт байдаг тусгай сургуульдаа очихоор явна гэж хариуллаа.

	— Тэр сургууль чинь хаа байдаг юм, бүр яг Борисовтоо юу? хэмээн Синцов асуув.

	— Үгүй, түүнээс цааш, арван зургаан километр газар, Минскийн чигт байдаг гэж хүүхдүүд хэлэв.

	— Одоо тэнд германчууд байгаа байх гэж бодож байна. Би тэнд өчигдөр байсан хэмээн Синцов өгүүлэв.

	Хүүхдүүд үл итгэх байртай Синцов өөд хараад, нэг нь нүдээ буруулав. Синцов харцыг нь дагуулан харвал, хоёр зуугаад метрийн тэртээ, замын хажууд хэд хэдэн хүүр, замын голд онгойсон хар нүх байхыг үзэв. Тэр нүхийг зүүн зүг довтолгож буй нэг машин яг тэр агшинд тойрон гарч одов. Өчигдөр орой өөрийн нь унтах үес энд юу ч байгаагүй бөгөөд ингэхлээр шөнө бүр дэргэд нь шахам бөмбөг тэсрэн, хүмүүсийг алжээ. Гэтэл Синцов сэрсэн ч үгүй байдаг байна шүү.

	— Бид бас таныг ч алагдсан хүн юм байх гэж бодсон гэж хоёр хүүхдийн нэг хэлээд, — Бид одоо хаачих вэ? гэлээ.

	— Бид ямар ч байсан сургуульдаа очно. Тэнд германчууд байж таарахгүй хэмээн нөгөө нь хэлэв.

	Синцов тэдэнд ер үнэмшүүлж чадсангүй... Тэр хоёр өөрт нь итгэсэнгүй. Харин явахынхаа өмнө ид гэж өчигдөр цэргийн хууль цаазчины өгсөн консервыг хармаанаасаа тэмтчин гаргаж ирэхэд хоёр хүүхэд учиргүй их баярлав. Лаазанд бяцхан май загасны консерв байсныг гурвуул талх ч үгүй, ус ч үгүйгээр идэж орхив.

	Хүүхдүүд явлаа. Синцов тэдний хойноос сэтгэл түгшин удтал харжээ.

	Дараа нь шинель, пилотка малгайгаа сэгсэрч өмсөөд дорно зүг, Оршийн чиг барин Минскийн замаар алхаж гарав.

	Ой тайга орон гаран замын хажуугийн шуудуунд бөмбөгнөөс нуугдаж жаал хэвтэж босон, ядарч солбисон хөлөөрөө газар хэмжигсэд энэ замаар хэчнээн ч их явав даа! Ялангуяа амь зулбан зугтаасан еврей нар Столбец, Баранович, Молодечно болон Баруун Беларусын хот тосгоноос түг түмээрээ цувж байлаа. Одоо дайны найм дахь өдөр гэхэд эд бүр Борисовыг өнгөрөөд цувж байгааг үзвэл аль хэдийн, бүр эхний өдрүүдэд замд гарчээ. Хэдэн мянган хүн, төсөөлөхийн эрхгүй үй олон морь тэрэг, хөсөг, унадаг дугуй хөлөглөн яваагийн дотор өнгөрсөн зууны үеийн дэлбэгэр, цэмбэн бүрх малгай өмссөн сахал самбай, үс гэзгээ унжуулсан өвгөчүүл ч явна. Цагaac эрт хөгшрөн ядарч туйлдсан еврей авгай нар ч явна. Айж бүлтгэнэсэн торомгор нүдтэй халтар хар хүүхдүүд ч хөсөг бүр дээр зургаа, долоо, найм, есүүл суучихсан явна. Гэвч үүнээс олон хүн хөсгийн дэргэд явган явцгаана.

	Энэ замаар яваа уранхай цооронхой хувцастай эмгэн, өвгөн, хүүхдүүдийн дунд хээнцэр чамин пальтотой, хажуу дээрээ гарч, тоос шороонд булагдсан ганган гоё үс гэзэгтэй залуу бүсгүйчүүл яваа нь их этгээд харагдах ажээ. Бүсгүйчүүл гартаа том, жижиг, дунд хэрийн баглаа боодолтой юм барьсан, өлсөж ундаасан, ядарч зүдэрснээс атгаастай гар нь салганан чичирнэ.

	Эд бүгд цөм дорно зүг цувах атал эдгээр ачаа хөсгийн өөдөөс гартаа мод, ширэн чемодан, үүргэвч бүхий, цэрэгт дайчлагдсан энгийн хувцастай залуус баруун зүг цувна. Тэд цэргээс оргогсдод тооцогдохыг үл хүсэн цэрэг татлагын урьдаас товлосон газар шалавхан хүрэхийг яаран, германчуудын өөдөөс үхэл өөд цувцгааж байлаа. Тэднийг итгэл үүрэг хоёр нь урагш хөтөлнө. Германчууд чухамдаа хаа буйг тэд үл мэдэх агаад өөрсдийг нь цэрэг хувцас өмсөж буугаа барьж амжаагүй байхад германчууд урьтаад дэргэд ирчихнэ гэж ер итгэхгүй явжээ... Энэ бол хүмүүс цэрэг татлагын газар хүрч амжилгүй, замдаа бөмбөгдүүлэн үхэх юм, эсвэл олзлогдож байсан гунигт тэр өдрүүдийн хамгийн гунигтай явдлын нэг байлаа... 

	Харин цувааны хоёр талаар ой мод, төгөл нам тайван үргэлжилнэ. Тэр өдөр жирийн нэгэн явдал Синцовын ойд үүрд хадагдан үлдэв. Орой болохын алдад Синцов нэгэн бяцхан тосгоныг олж харав. Тэрхүү тосгон бяцхан гүвээн дээр байрлажээ. Хар ногоон өнгийн мод цэцэрлэгт жаргах нарны улаан туяа тусаж, модон байшингуудын оройгоос утаа суунаглан, толгодын оройгоор жаргах нарны наатай талаар хөвгүүд агт морьдоо шөнийн бэлчээрт гаргахаар тууж яваа харагдана. Тосгоны хүүр оршуулах газар засмал замд тулжээ. Тосгон ийм жаахан байхад оршуулах талбай нь бүхэл толгодыг эзлээд цас бороонд угаагдсан хазгай муруй хэрээс тэмдэг пиг дүүрчээ. Энэ өдөр шөнө шиг хоёр зөрүүтэй явдал Синцовын өр зүрхийг эвдлэв. Хаа ч юм ард хоцрон, германчуудын улан дор нэгэнт гишгэлэгдэж буй нутаг ус, бас маргааш ч алдаж болзошгүй энэ газар, эл бүх төрөлх эх нутгаа өмөөрөх зовуурь, шаналгаатай бодол Синцовын сэтгэлийг донслуулан хөдөлгөв. Сүүлийн хоёр өдөр Синцовын үзэж харсан зүйлс германчууд энд ч хүрээд ирж болзошгүй, гэхдээ энэ газар нутгаа германы юм гэж үзэхийн арга алга байлаа. Учир нь энэхүү хэрээс тэмдэгт булшнуудын дор ийм түг түмэн элэнц хуланц өвөг дээдэс маань, нэг нэгэн дээрээ, газрын үе давхраа эзлэн хэвтэж байгаа, тэгэхлээр энэ нутаг харь хүний гарт орж хэрхэвч зохихгүй билээ... Ер цаашдаа юу болж төгсдөг бол оо? Хэрэв бүх юм цөм ингэж эхэлсэн бол өөрийнх нь хайрлан энхрийлж байдаг бүхэн, өсөж төрж хүн болоод, өмөөрч өмгөөлж, амиа тавьж байдаг халуун элгэн эх орон, ард түмэн, ялагдашгүйд тооцож дадчихсан арми маань, тэрчлэн дайны долоо дахь өдөр гэхэд Минскийг гатлаад Борисовыг тулж ирж яваа энэ фашистуудын нөгөө устгана гэж зүхээд байдаг коммунизм энэ бүхэн маань юу болдог бол? гэсэн гуньж гонсойсон бодолд Синцов энэ өдөр шиг тэгж хэзээ ч дахиад аймшигт дарагдаагүй билээ.

	Синцов хулчгар эр биш ч гэсэн сая сая бусад бүх хүний адилаар ийм юм болно гэж бодож бэлдээгүй явжээ. Өөрийнх нь амьдралын ихэнх хэсэг өрөөл бусдын адил гачигдал дутагдал, сорилт шалгалт, тэмцэл дунд өнгөрсөн болохоор дайны эхний өдрүүдийн эдгээр лай ланчиг зүрх зоригийг нь үхүүлж чадаагүйг хожим мэдэх билээ. Энэ ланчгийг дараа нь өөрсдөө ч хүртэл тэвчиж давсан атлаа эхний хэдэн өдрийн зүдүүр тэвчин өнгөрөөхийн аргагүй мэт олон хүнд санагдаж билээ.

	Жил хагасын өмнө, Синцовыг цэргээс халахын оронд улир гэхэд нь баярлаагүй ч гэсэн зөвшөөрч билээ. Юу гэвэл түүний татагдсан дивиз Буг гол дээр байрлан, Бугийн цаад талд фашистууд ирчхээд дайны хэншүү үнэртэж эхэлж байсан цаг тул коммунист хүн ийм үед армид алба хаахаас татгалзаж зохихгүй гэж үзсэн юм.

	Харин юуны төлөө яриад үлдсэн билээ, яг тэр нь ирж, дайн эхлэхэд Синцов анхнаасаа авхуулаад өөрийнхөө анги, өөрийнхөө байранд байсангүй, баримт бичгээ хий дэмий өвөртлөн, хаа байгаа нь ч үл мэдэгдэх сониныхоо газрыг хайн бүр цэргээс оргогч адил фронтоос холдон, чигээ мэдэхгүй хамхуул болон хувирдаг байна шүү.

	Могилевт улс төрийн газар бий гэж нэгэнт дуулснаас хойш тийшээ хүрэхээр, хилчний амь үрэгдсэний дараачаар Синцов хатуу шийдэв. Хэрэв энэ үг худал байвал ахиад эрэх хайхаа больж аль тааралдсан буучийн ангид улс төрийн удирдагчаар ордог хэрэг гэж бас хатуу шийджээ.

	Өчигдөр оройнхтойгоо адил өнөөдөр бас өглөөнөөс аваад гap өргөсөөр явсан боловч нэг ч машин зогссонгүй. Цөхрөнгөө барж нулимчхаад машин харахаа ч болиод, нэгэн үе хүнд бодолдоо автан, нэгэн үе юу ч эс бодон тугалга, шиг хүндэрсэн хөлөө чирэн бүхэл өдөржингөө засмал даган зогсолтгүй алхав.

	Бүр орой болсон хойно нэг машин зогсоогүй бол ийнхүү явган алхсаар байгаад Орша орох байсан биз ээ.

	— Улс төрийн удирдагч хаа хүрэх нь вэ? хэмээн кабинд суусан хурандаа асуув.

	— Орша! гэж Синцов баргар царайлан хэлэхэд

	— Юунд явган явж байгаа юм? гэлээ.

	— Гар өргөөд цөхрөнгөө барлаа. Золигууд ер суулгахгүй юм! гэж Синцов бас л уруу царайлсан чигээр хариулав.

	— Тийм ээ, золиг ч мундахгүй байна. Ийм цагт харин санаснаас цөөн байна шүү. Алив үнэмлэх ээ? гэж хурандаа хэлжээ.

	Синцов үнэмлэхээ гарган дуртай дургүй сунгав.

	Хурандаа гүйлгэхэн харснаа эгүүлж өгөөд:

	— Ард тэвшинд суу гэв.

	Машин хар эрчээрээ явсаар нэг цагийн дараа Орша оров. Тэр машиныг хурандаа Орша хүрээд буцаана гэж үнэн үгээ хэлж авсан байжээ. Хурандаа бас Синцовын адил Могилев хүрч яваа агаад Оршаас галт тэргээр Могилев хүрнэ гэж бодсон байжээ. Синцов хурандаатай хамт хотын комендант дээр оров. Комендантын газар сургуулийн доод зооринд байрлажээ. Ширээний цаана, утасны дэргэд хашхичсаар байгаад галзуурах дөхсөн нэг хошууч (хотын комендант), өөр бас төмөр замын хоёр хошууч сууж байлаа.

	— Могилев opox галт тэрэг бий юу? хэмээн хурандаа асуув.

	Комендант энэ агшинд нэг утсаа хаячхаад нөгөө рүү нь ухасхийвэл хурандаа чийрэг гараараа мөрөн дээрээс нь шүүрэн өөр лүүгээ эргүүлээд,

	— Би танаас юм асууж байна. Могилев руу галт тэрэг явах уу, үгүй юу? Явах бол хэдийд явахыг хэлээд аль гэв.

	— Одоохон нөхөр хурандаа! хэмээн хошууч сөөнгөтсөн хоолойгоор хэлээд, — Одоохон явах ёстой гэснээ дуугарсаар буй утсыг шүүрэн авчээ. Тэгээд цаад яриаг сонсох тусам царай нь улам догшрон, эцэст хараал тавиад, харилцуураа чулуудчихав.

	— Галт тэрэг явахгүй нь нөхөр хурандаа! Байлдааны хэрэглэл ачиж явсан галт тэргийг бөмбөгдчихсөн байна. Хоёр зам хоёулаа эвдэрсэн гэж мөн сая энэ мэдэгдлээ. Ингэхлээр Могилев орох ямар ч галт тэрэг алга. Ийм л юмаар таныг баярлуулах нь дээ! гэв.

	— За яах вэ, чөтгөр ав гэж хурандаа Синцовт тайвуу хэлээд, — Эд тэртэй тэргүй мэдэхгүй улс байна. Эдний мэддэг нь л нисэж байна, тэсэрч байна гэдэг байна. Тэгтэл тэр нь зүгээр яваад өнгөрчих зүйл л дээ. Өртөөн дээр очиж учрыг нь олъё гэв.

	Тэгтэл станц дээр ч учир олоход тийм ч амаргүй байв. Юу гэвэл, гэрэл унтарчихсан, цэргийн комендант, станцын дарга хоёр одоогоор мэдсэн юм юу ч үгүй байна гэж тун нууцлан шивнэв. Эцэст хурандаа нэг төмөр замчныг зогсоож асуувал ус шахдаг газрын цаадах зам дээр Могилев явах ачааны вагон бүрдүүлж байгаа хэмээн учиргүй их нууцлан шивнэв.

	— Явъя! гэж хурандаа хэлэв

	Синцовоор ч барахгүй, хал үзэж хашир суусан, туршлагатай ахимаг насны энэ хүн ч ганцаардан, хүний мөрөөсөл болж буй нь илт байв. Хурандаа Ижил хавийн цэргийн тойргоос Москва руу нисэж ирсэн, тэндээс корпусын штабын даргаар томилогдоод корпусаа эрж Борисов хүрээд, германчуудад золтой л олзлогдчихсонгүй, даргагүй хоцорсон нэг салааг командлан өдөржингөө тулалдаад, корпусаа ерөөс энд алга. Осипович Бобруйсын район руу гарсан гэдгийг өнөөдөр дуулаад Могилевоор дамжин тийшээ явж буй нь энэ гэдгээ Синцовт ярив.

	— Суман командлаад байгаад байвал болох л байлаа гэж уурсангуй өгүүлээд, — Гэвч ёс журам гэж байх шүү дээ. Бид найм дахь өдрөө тулалдаж байна, сэхээрэх цаг болсон. Би нэгэнт л корпусын штабын даргаар томилогдсоноос хойш, винтов бариад зүгээр нэг хэвтэж байх бус, албан үүрэгт газраа очих ёстой. Намайг сумангийн удирдлагыг дэслэгчид өгөх үеэр нэг этгээд намайг аймхай амьтан гэж зэмлэсэн гээд байгаа шүү! гэж ярихад

	— Та тэгээд яав? гэж Синцовын асуухад

	— Би юу? Хойшдоо ухаа орог гэж түүнийг сайн шиг намалдаглаад гарсан даа гэв.

	Хурандаа үүнийг дурсахдаа царай нь барсхийж, тэртэй тэргүй хөмсөг зангидмал, бавгар сахалт царай нь улам ч догшин ширүүн болж билээ.

	Тэр хоёр, вагон хайн зам дээгүүр удтал тэнүүчилсний эцэст өөрийнхөө хүчинд итгэн, юу хүсэж буйгаа мэддэг хүмүүст бараг хэзээ ямагт тохиолддогчлон янз янзын учир шалтгаанаар Могилев орох гэсэн арваад хүнтэй болж авав.

	Тэднийг вагон эрсээр явтал германы бөмбөгдөгч онгоцнууд станц дайран орж ирэв. Пиг чигжээстэй байсан станцын зам дээр бух тэрэг дараа дараалан орилолдож гарав.

	Оршийн зангилгаа дээр ч хэдэн арван бух тэрэг байсан ажээ. Тэд бөөн цагаан уур савсуулан, дуу дуугаа аван орилолдох нь айж цочирдсон, аймшигтай гунигтай ажээ. Тэр орилоон энэ хэдэн хоногт Синцовын дасаж дөжирчихсөн бөмбөгний тэсрэлтээс ч хамаагүй аймшигтай байлаа. Бух тэрэгнүүд байдаг чадлаараа тэнгэрт ч юм уу, хүмүүст ч юм уу гомдол тавин тусламж эрэх адил орилох агаад тэнгэр нь харлан буй газар луу зай завсаргүй бөмбөг унагалан, тэр бөмбөг нь байшин барилга, төмөр зам, энэ бүхэнд сэтгэлийнхээ гүнээс гомдож гоморхон уур уцаар болж цухалдсан хүмүүс дээр ойчин тэсэрнэ.

	Нөгөө хэд түгшүүрийн дараагаар босож усан шахуурга хүрсэн боловч тэндээс ямар ч вагон ололгүй, замын дэргэдэх овоолоостой төмрийн хайлдас дээр амрахаар суув. Юм ярих хүсэл хэнд ч байсангүй, гэвч хүн бүхний дотор дэндүү их юм хурсан болохоор дуугүй байхын аргагүй байлаа.

	— Ийм юм болно оо гэж бодсон ч үгүй, тааварласан ч үгүй дээ хэмээн харанхуйн дундаас нэг хүн дуугарсан боловч Синцов тэр хүний нүүрийг харанхуйд ялгаж таньсангүй.

	— Бод оо ч үгүй, тааварлаа ч үгүй байсан бол ч бас яая гэх вэ гэж хурандаа дуугүй байсны эцэст хэлээд, — Гэтэл бодоод, тааварлаад байсан юм шүү дээ. Тэгсэн хэр нь энэ эх захаа алдсан юм болж байдаг! гэлээ.

	— Даан ч хэмээс хэтэрсэн замбараагүй юм болж байна даа! гэх бас л хэн ч юм харанхуйд үл үзэгдэх хэн нэг хүний нарийн шингэн дуу гарснаа, — Бүр даанч дэндүү юм гэлээ.

	— Манай саперын батальон Белостокт л байсан юм даа! Одоо хаачиж орхидог байна... гэх бүдүүн баргил дуу гарав.

	— Мөн олно вий! гэж нэг хүн эгдүү, өгөөтэй уурсангуй хэлэв.

	Хэдэн мөч цөм чимээгүй болов.

	— Арван дөрвөн оны наймдугаар сарын сүйрлийг академид судлаад, л Самсоновыг даажигнаад л байсан сан, алив тэгээд одоо өөрснөө... гэх саперчинд хариу хэлсэн нөгөө эгдүү, хорсолтой дуу дахин гарснаа, — Ерөнхийдөө л хүний нутагт малгайгаа шидлэн, ура хашхираад, цус асгаруулалгүй явна гэдэг сэн гэж нэмж хэлэв.

	— Хүний нутагт ч орно оо гайгүй, харж л байгаарай. Таныг харанхуйд харахгүй байна, алдар гуншин чинь хэн бэ? гэж хурандаа ууртай өгүүлээд, — Харин эмх замбараагүй явдал даанч, бүр даа-аанч их байна гэдэг ч яриагүй үнэн шүү! Тэгээд гол нь түүнээ өөрснөө амсах болж дээ! гэв.

	Үүний хариуд эндээс ч, тэндээс ч үг сөрөв. Хэн нэг нь манай оросууд морио удаан хөллөдөг ч давхихдаа сайн шүү гэв. Энэ үг хариу дэмжлэг олсонгүй.

	— Одоо ч найман зуун арван хоёр он биш ээ, шалавхан хөдлөх хэрэгтэй. Эс тэгвэл ядсаар байтал нөгөөдүүл нь Смоленск орчихно шүү.

	Наад зүйр үгийг чинь германчууд зохиосон юм шүү гэж хурандаа хэлэв.

	Хүмүүс хоорондоо маргах боловч тэдний дууны өнгө, цөм л нэг ижилхэн хорсол, гомдол тодрох ажээ. Тэд илтэд буй эмх замбараагүй явдалд сэтгэл гонсойгоод зогссонгүй ялангуяа хаа ч юм байлдаан болж, анги нь тулалдаж байхад эд одоо болтол тийшээ очиж чадаагүй, очиж чадах эсэх нь ч мэдэгдээгүй яваадаа бүр ч их гонсойно.

	— Өчигдөр намайг хорлон сүйтгэгч гээд золтой л буудчихсангүй! Адуу шиг аманд минь гар буу тулгачхаад! Би чинь Перекопыг авалцсан хүн, тэгэхэд тэр муусайн жулдрайнууд гар буу тулгаад байдаг! гэж бас л нэг нь дуугарав.

	— Алив та, өнөө наймдугаар сарын сүйрэл хаа байна? хэмээн хурандаа гэнэт нэг юм санаад, сэтгэлдээ үл таацсан нөгөөх зэвүүн дуутыг дуудан, — Та бас бидэнтэй хамт Могилев орох хүн үү? Ангиа эрж яваа юу? гэв

	Энэ асуултад хэн ч хариу дуугарсангүй. Нөгөө асуулгасан хүн нь хариулахыг үл хүссэн юм уу, аль эсвэл явчихсан юм уу, ер чимээ гарсангүй. Харин хүмүүс харанхуйд бие бие өөдөө эргэлдэх нь л сонстож байв.

	— Явчихсан даг аа даа, гэх саперчны өтгөн дуу эцэст сонстон, — Энд миний дэргэд сууж байсан юм гэв.

	— Тэгж л таарна л даа, аль хулчгарыг тэр гэх вэ хэмээн нэлээд чимээгүй байсны эцэст хурандаа өөрийнхөө бодолд ч хариулах биш, саперчны үгэнд ч хариулах биш, хоёрын хооронд хэлээд, — Ёстой л аманд нь гар буу зоовол таарах эд байна даа гэтэл эзнээ олж зоохгүй нь л ер тийм юм даа... гэснээ Алив хөдөлцгөөе! гээд түрүүлэн босож, — Энд өөр усан шахуурга ч байдаг юм бил үү, бүү мэд аль явж эрье гэв.

	Тэд өөр усан шахуурга ч олсонгүй, цагийн дараа нэг сумчин дээр очив. Тэр сумчин алсад харлан зогсож буй толгойгүй вагон заагаад, Могилев хүргэх толгойнд залгах юм гэж итгэл дүүрэн өгүүлэв.

	Тэд шал дэмий тэнэж ядарчхаад, цөм вагон руу очив. Ачааны вагоны завсар тавцан дээр штабын цоо шинэхэн хоёр автобус ачаастай зогсож байв.

	— Автобусанд суугаад явчихъя гэж хурандаа хэлээд түрүүлэн автобусны хаалга онгойлгохоор тавцан дээр гарч оролдвол хаалга ч онгойв. — Ингээд явчихдаг юм бол сайн л байна. Явдаггүй бол өглөө болтол унтъя гэв.

	Синцов ч бас автобусанд орж, цоо шинэхэн хулдаасан суудалд суугаад, ер нь цоо шинэ цэвэр гоё юм байна гэдэгт энэхэн хэд хоногт эргэлзсэн мэтээр илж үзсэнээ, цонхны нь хүйтэн шилэнд хацраа наагаад унтчихлаа.

	Өглөө нь нойрмогоороо хаа байгаагаа ч ухаарч мэдсэнгүй. Осолгүй л автобусаар явж байв. Бусад суудал дээр үл таних цэргийн хүмүүс унтаж явав. Цонхны цаагуур нарлаг, дулаан нов ногоон ой жирэлзэн өнгөрнө. Засмал замаар явж байна гэж эхлээд бодсоноо, дараа нь өнгөрсөн шөнийн бүх явдлаа санаж, автобус нь зогсож, галт тэрэг хөдөлж буйг ухаарав. Сумчин худал хэлээгүй ажээ. Галт тэрэг Могилевт дөхөж явав.

	Могилевын комендант Синцовын үнэмлэхийг бөлцийж улайсан нүдээрээ хэдэнтээ уншив. Комендант учиргүй их эцэж ядарсан бололтой, цаас руу хий дэмий баахан харж байснаа хоёр дахь удаагаа нүдэндээ торсон хэдэн үсгийг уншмар болоод гурав дахь удаадаа цөмийг нь сая нэг ухаарч эхлэв бололтой. Комендант фронтын улс төрийн газар Могилеваас гучаад километр зайтай газар бий гэж хэлэв.

	— Энэ цонхоор тээр харагдаж буй гүүрээр гараад явахлаар, засмалынхаа зүүн гарт Оршийн чигт эндээс арван гурван километр газар байгаа, олдоно оо, гайгүй... гэв.

	Синцовын аз болж, гүүр дээр нэг пикап машин тааралдсаныг зогсоов. Жолоочийн дэргэд холбооны нэг дэслэгч сууж явав. Харин ар тэвшээр нь дүүрэн гранат овоолоостой байлаа. Гранат дээгүүр хий тэгнэн зогсож явсан Синцовыг холбоочин өтгөн ойн зах хүргэж өгөөд буулгав. Тэрхүү ойн захаас дотогш хэд хэдэн шинэхэн зам зурайн оджээ.

	Синцов ойд оров. Тэнгэр муухайрч бороо шивэрч эхлэв. Ойн толгодын бэлд, моддын хоорондуур газар сайгүй нүхэн гэр, шуудуу ухсан байх агаад бас энд тэнд дөрвөлжин зенитийн пулемёт харагдана. Фронтын штаб болон улс төрийн газар тун саяхан энд байрласан бололтой байв. Синцов замын ердөө яг хажууханд зогсож буй, бороонд норсноос харласан шар савхин дээлтэй, эелдэг, сайхан царай, улбар ширвээ сахалтай дивизийн комиссар, туранхай эртэй улаан халз тулгарав. Дивизийн комиссар Чапаевтай тун төстэй ажээ.

	Синцов ёслон учир байдлаа илтгэвэл комиссар чөлөөнийх нь хуудсыг бороон дор барин хэдэн секунд харав. Тийнхүү барьснаас Москвад хийлгэсэн албан тэмдэглэлийн хөх чернил бичиг борооны дусалд норон толбо татан барзайв.

	— Одоо танай редакц хаа байгааг би даанч мэдэхгүй байна хэмээн дивизийн комиссар чөлөөний хуудсыг голоор нь нугалан эргүүлж өгөх зуураа өгүүлээд, — Танай гуравдугаар армийн улс төрийн хэлтэс ч хаа байгааг үнэндээ мэдэхгүй байна. Тэгээд ерөөс... гэснээ гуравдугаар арми бүхэлдээ хаа байгааг ч мэдэхгүй байна гэж хэлэх гэсэн бололтой, тэгснээ болиод дурамжхан инээмсэглэж, — Энд, манайд алба хаахаас өөр яах вэ дээ гээд Синцовын бичгийг өөрт нь биш, харин дэргэдээ зогсож байсан бүдүүн цулцгар батальоны комиссарт сарвайв. Түүнийг Синцов зүс үзсэн шиг байлаа. Улс төрийн энэ удирдагчийг ав. Таны Турмачев мөд ирж чадахгүй биз дээ? гэв.

	Турмачев мөд ирж чадахааргүйгээр шархтсан гэдгийг батальоны комиссар батлан хэлээд явж болох уу гэж зөвшөөрөл аван Синцовыг дагуулаад одов.

	— За тэгэхээр манайд ажиллах нь байна шүү дээ хэмээн хагас цагийн дараа, гачуур модон дор нуусан «Эм» машин дээр очиж зэрэгцэн суусан хойноо сая ам нээлээ.

	«Эм»-ний шал дээр халуун савтай цай байснаас хоёул ээлжлэн аягалж уув. Бас батальоны комиссар өвдөг дээрээ сонин дэлгэж амтат ванилин хольцтой хатсан талх гаргаж тавилаа.

	— Авгай маань бүр Москвагаас гарахад л боож өгсөн юм. Тэгэхэд нь «Чи ч юу боллоо гэж юм төхөөрөөд байгаа юм. Би чинь армийн хангамжид байдаг хүн шүү дээ» гээд л уурлаж байсан сан. Гэтэл одоо ч баярлахаас яах вэ... гэж батальоны комиссар ярив.

	Тэр хатсан талх Москвагийнх, фронтын сонины эрхлэгч — батальоны комиссар бас Москвагийн хүн байв. Синцов сонины түр курст суралцахаар ноднин жил Москва орсон бөгөөд тэгэхэд энэ хүн тэнд намын ажлын талаар лекц уншиж байсан юм. Энэ бол сүүлийн тав хоногт тааралдсан Синцовын бага ч гэсэн таних анхны хүн нь байлаа. Тэгээд хамгийн гол нь одоо хойшдоо дахиад тэнүүчлэхийн хэрэггүй болж, баримт бичгээ хүн болгонд үзүүлэн, «мэдэхгүй», «тодорхой юм алга» гэсэн хариу сонсохоо больжээ. Ийнхүү цэргийн ангид ирж, юу ч эрэхийн хэрэггүй болоод эндээ үлдэж тушаал аваад санаж явсан хэргээ бүтээх цаг иржээ.

	Энэ бүх нэгмөсөн нөмрөн авсан сэтгэлээсээ болоод Синцов санаа алдлаа.

	— Та яагаа вэ! гэвэл

	— Тэнэсээр байгаад ядарчихжээ гэлээ.

	— Ер нь хүнд байна гэж батальоны комиссар өгүүлээд, — Турмачевыг маань өчигдөр хорлон сүйтгэгчид шархдуулсан. Та танихгүй биз? гэж асуухад

	— Танихгүй ээ гэлээ.

	— Урьд нь бас танай «Дайчин туг» сонинд ажиллаж байсан хүн дээ. Шөнө редакцын «булуу» тэргээр улс төрийн газар луу явж байтал нь нэг хүн гар чийдэнгээр гэрэлтүүлэн зогсоогоод, үнэмлэхийг нь шалгана гэхээр нь гаргаад өгтөл гар буугаар бөөр лүү нь буудчихжээ. Тэгээд л зугтчихгүй юу. Ямар хүн яах гэж буудсаныг бүү мэд. Өнөөдөр сонин гаргасан хэмээгээд өнгөндөө нэг сэдвээс нөгөө рүү орсон авч чанартаа ямар хүнд буй тухай үргэлжлүүлэн өгүүлэхдээ, — Хаашаа аваачихаа ч мэдэхгүй байна. Хээрийн шуудан ажиллаж эхлээгүй байна, хаана, ямар анги байгааг одоогоор мэдэх юм алга. Өнөөдөр бүх ажилтныг машинд суулгаж, олсон анги болгондоо нэг нэг боодол сонин өг гэж хэлээд зүг зүг рүү илгээчихсэн, тун хүнд байна аа гэж дүгнээд Синцовыг Могилевын хэвлэлийн газар очиж, сонины дугаар гаргахад туслагтун гэж тушаалаа. Тэгээд тэнд нарийн бичгийн дарга, бичээч эмэгтэй, сонин гаргагч гуравхан хүн бий гэв

	— Материал бий юу? гэж Синцов асуувал

	— Байгаа л юмаар нь гарга. Би дараа очно. Юун материал байх вэ дээ! хэмээн батальоны комиссар мөрөө хавчаад, — Орой тийшээ жаал зугаа юм авчирч магадгүй. Сониноо тараачхаад, материал байвал авчирна. Харин танд материал бий юу? гэж Синцов руу харлаа.

	Синцов өөдөөс нь дуугүй ширтэв. «Над юун материал байх бил ээ? Гэвч бас бичих юм бий шүү. Би насандаа үзээгүйгээ хэдэн өдөр үзлээ, гэхдээ энэ бүхнийг сая эрхлэгч өвдөг дээрээ хатсан талхтай хамт тавьсан байсан тэр сонинд дөнгөж сая хуулан хэвлээд, радио мэдээтэй зэрэгцүүлэн нийтэлж болох уу даа!! Тэр мэдээнд хил хавийн том тулалдааны тухай бичсэн байсан, гэтэл би гурав хоногийн өмнө Борисовоос Минск орж амжаагүй шүү дээ. Энэ мэдээнд үү, аль эсвэл нүдээрээ үзсэнд үү, ер алинд нь итгэх вэ? Эсвэл энэ хоёрын аль алин нь үнэн хэрэг үү, магадгүй хилийн орчинд нээрэн л хэцүү ч гэсэн амжилттай хориглох тулалдаан болж байгаа ч юм бил үү, гэтэл би ердөө л германчуудын сэтэлж орсон тэр зурвасхан газар нь тааралдаад, айж мэгдсэндээ эргүүтээд өөр газар болж буй зүйлийг ухаарахгүй, байгаа юм бил үү?» гэж бодлоо.

	Гэхдээ аль алин нь үнэн байлаа ч гэсэн сонины ажилд холбогдолгүй байлаа. Радиогоор хүлээн авч хэвлэсэн тэр mэдээ цорын ганц үнэн мэдээ мэт байв. Үнэндээ ч тийм байлаа. Өөрөөр ч байж үл таарах билээ. Синцов:

	— Над ямар ч материал байхгүй хэмээн эрхлэгчийн өөдөөс халз ширтэн, удтал дуугай байсны эцэст хэлэв. Тэгээд ч тэр хоёр бие биеэ ойлгов.

	Синцов урьд шөнө нь Турмачев хэмээх өөрийн эс таних хүний шархадсан сонины газрын «булуу» тэргээр бүр харанхуй болсон хойно Могилевт хүрч ирэв. Жолооч нь түрүүчийн жолооч таарсан бөгөөд замын турш урьд шөнийн явдлын тухай ам хамхилгүй ярьсаар явлаа. Тэр хоёрыг байцаан өнгөрүүлэх цэг дээр зогсоох болгонд Синцов солгой гараараа үнэмлэхээ сунган, баруун гартаа гap буугаа яг атгаад сууж байдаг байлаа. Тэр гар бууг санаа тавимхай эрхлэгч нь улс төрийн газраас олж өгсөн юм санжээ.

	Тэр шөнөдөө Могилевын хуучин хэвлэх үйлдвэрт фронтын сонины ээлжийн дугаарыг арай чарай амжин боож гаргав. Сонины тал хагасыг мэдээлэх товчооны сүүлийн үеийн мэдээ эзэлсэн нь ахиухан зай эзлүүлэхийн тулд зориуд том үсгээр хэвлэсэн билээ. Нөгөө бусад материалыг нь өчигдрийн дугаар тараахаар явсан сурвалжлагчдаас шөнө дундын хэрд арайхийж нэг хамж, шимж цуглуулан гүйцээв. Тэр бүх материал нь нэг бол тулалдсан чигээр долоо хоног ухарч яваа хүмүүсийн, эсвэл германы бүслэлтийг сэт татан гарч ирсэн хүмүүсийн ярианаас авсан, эрэлхэг баатарлаг явдлын янз бүрийн тохиолдлыг өгүүлсэн товчхон тэмдэглэлүүд байв. Эхлээд сурвалжлагчийн үзгийн үзүүр, дараа нь тэмдэглэлийг мэдээний санаанд дүйцүүлэн засагч Синцовын улаан харандаа хүрсэн хойно одоо ямар ямар газар тулалдаан болж буйг төсөөлөхөд бэрх болж байлаа. Үргэлжилсээр буй хил орчны тулалдааны тухай өгүүлсэн мэдээний дэргэд эдгээр тэмдэглэл тэр байтугай тайвшруулах шинжийн материал болж хувирдаг байлаа. Хүмүүс тулалдан, эрэлхэг зориг гаргаж, фашистуудыг устгаж буй тухай өгүүлэх боловч хаана вэ? гэдгийг зөвхөн албан мэдээнд л өгүүлнэ.

	Тэр шөнө сонины газар эргэж ирсэн сурвалжлагчдын ярианы зах сэжүүрээс ч гэсэн өөрийн нь үзсэн харсан зүйл ганцхан ч Минскийн засмал дээр болоогүй юм байна гэдгийг Синцов нэгэнт мэдэж авлаа. Байдал, ямар ч л байлаа гэсэн баруун фронт дээр хүнд, тодорхойгүй байсан агаад үүнийг задруулах нь фронтын сонины эрх хэмжээний зүйл биш байлаа! Үүнийг Синцов ойлгож улаан харандаагаараа түс тасхан шударсаар л байлаа. Харин яагаад ийм байдалд хүрэв гэдэг өөр зүйлийг ойлгохгүй байлаа. Ойлгохгүйн зэрэгцээ бид ойрын өдрүүдэд эл хүнд байдлыг яавч өөрчилж болохгүй гэж үү дээ гэж бодлогоширно. Энэ харсан бүхнийг өөрчилж чадахгүй гэж хэлэх мэт ажээ. Харин зүрх сэтгэл нь үүнтэй эвлэрч эс чадан, итгэсээр байлаа! Хэдийгээр нүдээр үзсэндээ итгэх ёстой байсан боловч зүрх сэтгэлийнх нь итгэл нүдээр үзсэнээс нь илүү хүчтэй байлаа. Дөрвөн жилийн дайнд хоморгологдон орсон цэрэг, цэргийн бус түг түмэн хүний адил, өөртөө анзаарагдаж мэдэгдээгүй ч гэсэн ийм итгэл байгаагүй сэн бол Синцов энэхэн үеийг туулж гарахгүй байсан биз ээ.

	Өглөө болохын өмнөхөн сониноо машинд оруулахын урьдхантай Синцов материалаа мөр мөрөөр нь бас дахин нэг уншсан хойно сая хэвлэлийн газрын хүйтэн чулуун шалан дээр шинелиэ дэвсэн унтахаар хэвтэв. Хэвлэлийн хуучин машинууд ЛҮГ лүгхийн хүржигнэлдэж, дэрлэсэн шал ялимгүй чичгэнэн доргино.

	Синцов нойронд автах зуураа фронтын өөр хэсэгт, өөр сонинд орсноос хойш охиныхоо тухай ямар нэг юм мэднэ гэдэг ч өнгөрсөн хорвоо болжээ. Дор хаяад л, хамаг юм эрс тэс эргэн хувьсах... хүртэл л лав өнгөрчээ хэмээн арга тасран харуусав.

	
ХОЁРДУГААР БҮЛЭГ

	Өглөө нь хоёр хоёр сурвалжлагч суулгасан сонины газрын дөрвөн «булуу» тэрэг дөнгөж сая хэвлэсэн арав арван боодол сонин ачаад хэвлэх үйлдвэрийн хаалгаар гарч одов. Тараах арга нь мөн л урьдын адил зүг зүг явж тааралдсан бүхэндээ тараан, зам зууртаа дараачийн дугаарын материал цуглуулах ёстой байлаа.

	Хэвлэлийн шалан дээр эргэж хөрвөсөөр гуравхан цаг унтсан Синцовыг өглөөгүүр хүрч ирсэн эрхлэгч гэнэт сэрээсэн учир нойрмогоор өндийн, нүүр гарын угаагуурын цорго дор нүүрээ тосон хэд булхсанаа суран бүсээ чангалаад ачааны машинд очиж суув. Тэгээд Бобруйскийн засмал дээр гарах үед л нойр бүрмөсөн сэргэв. Тэнгэрт онгоцнууд исгэрэлдэн шүнгэнэх нь Могилев дээр агаарын тулалдаан болж буй ажээ. Германы бөмбөгдөгч онгоцнууд Днеприйн гүүр лүү дайран бөмбөгдөж, тэдгээрийг хаацайлсан долоо буюу найман сөнөөгч онгоц Могилевын буудал дээрээс ниссэн манай гурван шонхор «харцага»-тай тэртээ дээр тулалдана.

	Эдгээр «харцага» Испани, Монголд, Герман, Итали, Японы сөнөөгч онгоцнуудыг эд бад хийдэг байсныг Синцов сонссон билээ. Энд эхлээд нэг «мессершмитт» шатсанаа төдхөн ойчив. Тэгтэл дараа нь манай хоёр сөнөөгч эргэлдэн годройтсоор зэрэг ойчив. Агаарт манай сүүлчийн ганц онгоц үлдэв.

	Синцов машинаа зогсоон үсэрч буугаад, манай тэр ганц сөнөөгч германыхны дунд хэрхэн эргэлдэн үзэлцсээр буйг мөч хэртэй ажиж зогсов. Дараа нь хүний өөрийнгүй цөм үүлэн цаагуур орж харин бөмбөгдөгч онгоцнууд гүүр лүү шуугин дайрсаар л харагдав. Гүүрийг тун ч онож бөмбөгдөхгүй байгаа бололтой.

	— За явах уу даа? хэмээн Синцов тэвшинд боодолтой сонин дээр суугаа Люсин хэмээгч эмэгтэй нэртэй улс төрийн орлогч нөхрөөсөө асуув.

	Энэхүү Люсин хэмээгч бол өндөр гоолиг бие, хурдан шалмаг хөдөлгөөнтэй, шинэхэн гоёмсог саравчит малгай дороосоо гогцоорсон бужгар шар үстэй сайхан хонгор залуу бүлгээ. Шинэхэн суран бүсийг шавхийтэл бүслэн, дарга өмд цамцаа толийтол татан цэмцийтэл өмсөөд карабин буу мөрөндөө хэзээ язааны эгэлдрэглэсэн байх нь Синцовт сүүлийн хэд хоногт тааралдсан цэргийн бүх хүний дотроос ёстой л нэг цэргийн хүн шиг харагдах ажээ. Ийм хүнтэй аз болж тааралдсандаа Синцов баяртай явах бүлгээ.

	— Тушаалыг дагая, нөхөр улс төрийн удирдагч аа, хэмээн Люсин босмогц хэлээд саравчтай малгайн сэжүүрт хуруу хүргэн ёслов.

	Шөнө нь хоёул сонин гаргаж байх завсраа Синцов цэргийн сониныхны дунд ховорхон тохиолддог Люсины энэхүү цэргийн хүний хатуу дэглэмээр ёсорхуу байх хичээл зүтгэлийг нь анхаарч авсан билээ.

	— Би ч гэсэн бас дээр сууя хэмээн Синцовын хэлбэл Люсин эелдгээр татгалзан:

	— Болмооргүй санагдаж байна, нөхөр улс төрийн удирдагч аа! Тушаал ахмад нь кабинд сууж явдаг ёстой, ер нь ч тэгээд эвгүй шүү дээ. Машиныг маань зогсоож мэднэ... гээд хурууныхаа үзүүрийг малгайндаа хүргэн дахин ёслов. Синцов кабинд суухад машин хөдөллөө. Машин жолооч хоёр нь өчигдөр фронтын штабаас Могилев руу эргэж ирсэн нөгөө л булуу, жолооч хоёр байв. Нөгөө жолооч аанай л хорлон сүйтгэгчийн тухай яриа дэлгэх байх гэж бодсон Синцов дээр суухыг хүссэн билээ. Гэтэл жолооч нойр муутай явсандаа, юм уу, аль эсхүл Бобруйскийн чиглэлд явах дургүй байсандаа юм уу, жолооныхоо ард хөмсөг зангидан замын турш нэг ч үг дуугарсангүй.

	Гэтэл Синцов овоо баясгалантай явав. Березины цаана манай цэргийн ангиуд Бобруйск орох зам дээр өчигдөр германчуудыг зэгсэн шиг балбасан даа гэж шөнө нь эрхлэгч хэлсэн учир Синцов өнөөдөр тэнд очих найдлагатай явжээ.

	Дайны эхний өдрүүдэд фронт орчны хөл үймээн, тэвдээн сандраан дунд яг тааралдаж хэмээс мэт зовлон амссан, тэгээд уулаасаа айж хулчийхыг мэддэггүй бусад олон хүний адилаар Синцов эдүгээ ид тулалдаж буй тэр газар луу тэсгэлгүй тэмүүлэн явав.

	Чухамдаа цэргийн аль анги нь германчуудыг цохисон, чухам хаана нь болсныг эрхлэгч өөдтэй сайн тайлбарлаагүй ч гэсэн Синцов хашир суугаагүйн эрхээр үүнд сэтгэл даанч их зовсонгүй. Эрхлэгч газрын зураг авч, Бобруйскийг тойруулан битүү баримжаагаар заасан бөгөөд Синцов одоо тэр зургийг харан харан, цагт гучин километр яваад байвал хэчнээн цаг явах нь вэ гэж багцаалан бодсоор явлаа. Барагцаалбал гурван цаг явах бололтой байв.

	Могилевын цаад зах руу гармагц, эхлээд зулзаган ой бүхий тал залгалаа. Битүү ногоо ургасан ногоон талын олон газар нь өргөн нарийн шуудуу ухан шороо овоолсон нь шаргалтан үзэгдэж, засмал замын хоёр талаар танкны саад ухжээ. Тэнд ажиллаж буй хүмүүс бараг бүгдээрээ энгийн хувцастай ажээ. Харин эрээн мяраан алчуур, хувцасны завсраар ажил удирдаж буй саперчдын цэрэг өмд цамц хааяа нэг жирсхийн үзэгдээд алга болно.

	Дараа нь машин өтгөн их ойд оров. Тэр дороо эргэн тойрон эл хуль, нам гүм болчхов. Булуу тэрэг ой дундуур дотогшилсоор байсан боловч хүн машин юу ч тааралдсангүй. Энэ явдал эхлээд Синцовын сэтгэлийг даан их зовоосонгүй, гэтэл яваандаа нэг л хачин санагдаж эхлэв. Могилевын дэргэд фронтын штаб байж, Бобруйскийн наана германчуудтай тулалдаж байгаа болохоор энэ хоёрын завсар цэрэг, штаб заавал байх ёстой, тэгэхлээр машин нааш цааш заавал явж таарна гэж Синцов бодож эхэллээ.

	Тэд замын хагасыг өнгөрч, дараа нь арав, дахиад бас арваад километр явсан боловч засмал зам урьдын адил эзгүй хэвээр л байв. Эцэст Синцовын сууж яваа ачааны тэрэг ойн замаар гарч ирсэн нэг «Эм»-тэй золтой л мөргөлдчихсөнгүй. Синцов хаалгаа онгойлгож, зогсооч хэмээн гар дохив. «Эм» ч зогсов. Түүнд сууж явсан ахмад өөрийгөө сумангийн корпусын даргын адъютант гэж танилцуулав. Синцов түүнтэй хамт явж, корпусын ангиудад сонин тараахаар шийдэв. Учир нь боодолтой бүх сонин тараагаагүй тэр чигээрээ ачааны машин дотор хэвтэж байв. Гэтэл адъютант намайг түр эзгүй байх хоорондуур корпус хаашаа ч юм байраа өөрчилжээ, би одоо корпусаа олохгүй эрж яваа болохоор надтай яваад дэмий, тэгснээ хэдэн боодол сонин өгчих, «Эм»-дээ хийгээд явъя. Корпусаа олсон цагт тараачихна гэж яаран хариулав. Тэгээд Люсиныг хоёр боодол сонин авч өгөхөд ахмад арынхаа суудал дээр чулуудчихаад «Эм» хаазлан моддын цаагуур орж арилав. Булуу тэрэг ч Бобруйскийг чиглэн цааш одов. Замд «мессершмитт»-ууд хэдэнтээ нисэж өнгөрөв. Ой замын хоёр талаар битүү эгнэх учир тэдгээр онгоц моддын оройгоос гэв гэнэтхэн гарч ирнэ. Тиймээс Синцов ердөө ганцхан удаа л машинаас үсэрч амжсан билээ. Гэвч германчууд булууг шүршсэнгүй, бодвол тэдэнд илүү чухал ажил байсан биз ээ. Газрын зургаар бол Березин хүртэл ердөө л арван километр үлдээд байв. Нэгэнт Бобруйскийн наана тулалдаан болж байгаа болохоор голын энэтэй талд ямар нэг ар тал буюу хоёрдугаар цуваа байж таарах байлаа. Синцов баруун, зүүн тийш ээлжлэн шигүү ойг сэтгэл түгшин ажсаар явав.

	Замаар юу ч явахгүй хоосон буй нь түүнийг улам бүр шаналгасаар байв.

	Тэгтэл жолооч гэнэт цочир тоормослов.

	Харвал замын хажуугийн, алсад зурайн одоон нарийн хагалбар зөрлөг дээр винтовгүй, бүсэндээ хоёр гранат хавчуулсан улаан цэрэг зогсож байв.

	Синцов түүнээс хаанахын юун цэрэг болох, хавь ойр дарга нараас буй эсэхийг лавлав.

	Өчигдөр дэслэгчтэйгээ хамт Могилеваас ачааны машинаар хоёулаа энд ирсэн, тэгээд баруунаас ганц нэгээр яваа хүмүүсийг тогтоон энэ хагалбар зөрлөгөөр зүүн тийш дэслэгчийн шинэ анги бүрэлдүүлж буй газар луу явуулахаар харуулд тавигдсан гэж улаан цэрэг өгүүлэв.

	Тэр цэрэг өчигдрөөс хойш энд зогсож байгаа, тэднийг Могилевт байхад нь хоёр хүний дунд нэг буу өгөөд: «Дунд чинь өглөө, нөгөөдөө найдаарай!» гэсэн, эхлээд энд хоёул байсан, гэтэл өглөөгүүр нөгөөдөх нь алга болсон, энэ хугацаанд жараад хүн илгээсэн. Харин намайг лав мартсан бололтой, өчигдрөөс хойш халаа ч аваагүй, юу ч идээгүй байгаа гэдгээ ярилаа.

	Синцов хээрийн цүнхэнд дүүрэн байсан хатсан талхныхаа тэн хагасыг тэр улаан цэрэгт өгөөд цааш явъя гэж жолоочдоо тушаав.

	Хоёр километр явтал саарал бөмбөгөн цувтай хоёр цагдаа модон дотроос ухасхийн гарч машиныг зогсоогоод:

	— Нөхөр дарга аа, ямар тушаал өгөх вэ? гэж нэг нь асуув.

	— Ямар тушаал тэр вэ? гэж Синцов гайхан, ― Өөрсдийн чинь дарга байгаа биз дээ? гэв.

	— Бидэнд дарга байхгүй. Хэрэв шүхэрчид буулгавал барьж ав гэж уржигдар биднийг ийш нь ирүүлсэн юм. Гэтэл германчууд Березиныг гаталчхаад байхад ямар юмны нь шүхэрчин буух вэ дээ, гэж нэг нь хэллээ.

	— Хэн та нарт тэгж хэлсэн юм? гэвэл

	— Хүмүүс л тэгж байна. За тэр их бууны дууг ч сонс л доо... Сонсохгүй байна гэж үү? гэв.

	Синцов:

	— Тэгэх ёсгүй! гээд чих тавин сонсвол нээрэн урд чигт нь их бууны нижигнэх дуу сонстох шиг болсон боловч худал! гэж өөрийгөө тайвшруулан, итгэхээсээ илүү зөрүүдлэх дуугаар хэлэв.

	— Нөхөр дарга аа, гэж цагдаа хэлээд, ― Та лав өөрийнхөө анги руу яваа байх, та биднийг авч ангидаа оруулаач. Фашистуудад арьсаа хуулуулах гэж энд хүлээж байх хэрэг үү, энэ чинь! Эсхүл цагдаа хувцсаа тайчиж хаях хэрэг үү? гэхдээ түүний царай зэвхийж цайсан агаад эрс шийдсэн нь илт байв.

	Синцов үнэхээр ямар нэг анги эрж яваа гэдгээ хэлээд хамт явахыг хүсвэл ард суу гэв.

	— Та хаашаа яваа юм бэ? хэмээн цагдаа асуув.

	— Тийшээ хэмээгээд Синцов тодорхой бус урагшаа зааж орхив. Одоо хаашаа, хэдий хүртэл явахаа өөрөө ч үнэндээ мэдэхгүй болжээ.

	Синцовтой танилцаж байсан цагдаа машинд суухаар дугуйн дээр дөрөөлтөл нөгөө нь цувных нь хормойноос угзран ямар нэг юм шивнэж гарав. Бодвол тэр нь Бобруйскийн чигт явахыг хүссэнгүй бололтой.

	— Байхгүй юу чи!.. гэж түрүүчийн цагдаа адраад, зэвүүцэн ухасхийнгүүт гутлынхаа өсгийгөөр нөгөөгийнхөө цээж рүү тийрчхээд машин дээр үсрэн гарав.

	— Машин хөдөлж, хажуугаараа өнгөрөх хүртэл хоёр дахь цагдаа алмайран хэсэг зогссоноо, яавал л яатугай гэсэн байртай гараа нэг сэгсэрчхээд машины тэвшнээс ухасхийн шүүрч явдал дунд нь тэвш дээгүүр бүх биеэрээ давж унав. Урагшаа явснаас ганцаараа хоцорсон нь бүр ч аймшигтай байсан байлгүй.

	Ой дээгүүр дөрвөн мотортой шөнийн бөмбөгдөгч «ТБ—3» гэдэг нүсэр том зургаан онгоц дүнгэнэлдэн зугуухан өнгөрөв. Тэд нисэх биш, тэнгэрт мөлхөх мэт санагдлаа. Тэдний хавьд манайхны нэг ч сөнөөгч онгоц үзэгдсэнгүй. Синцов дөнгөж саяхан зам дээгүүр харван өнгөрсөн «мессершмитт»-уудыг сэтгэл түгшин бодоод дотор нь аягүй болов. Бөмбөгдөгч онгоцнууд тайван явсаар далд ортол хэдэн хормын дараа урд талд нь хүнд бөмбөгнүүд тэсрэх чимээ сонстов.

	Жирэлзэн өнгөрсөн зам заагч пайз модны байдлаар үзвэл Березин хүртэл дөнгөж дөрөвхөн километр үлджээ. Синцов одоохон манай цэргийн ангиуд тааралдана. Березиний энэтэй эрэгт юу ч байхгүй байж яагаад ч таарахгүй гэж одоо баттай итгэж явав.

	Тэгтэл ой дотроос хэдэн хүн гэв гэнэт харайн гарч ирээд ум хумгүй даллаж гарав. Жолооч өөр лүү нь яах вэ гэсэн байртай харсан боловч Синцов юу ч хариу эс дуугарсан учир цааш давхисаар байв. Гэтэл нөгөө зам дээр гарч ирсэн хүмүүс гараа хумийлган амандаа бариад ямар нэг юм хойноос нь хашхичиж эхэлсэнд

	— Зогсоорой гэж Синцов жолоочдоо хэлэв. Нэг түрүүч-саперчин амьсгаадсаар гүйж ирээд хаашаа явна вэ? гэж Синцовоос асуухад

	— Бобруйск руу гэлээ.

	Түрүүч нүүрнийхээ асгарсан хөлсийг арчин, төвөнх дээр нь юм тээглэснээс шүлсээ гүдгэнэн залгиад германчууд Березиний наад эрэг дээр гарчихсан гэж хариулав.

	— Юун германчууд тэр вэ? гэхэд

	— Танкнууд... гэв.

	— Хаана байна? гэвэл

	— Эндээс долоон зуугаад метр газар. Бид тэдэнтэй дөнгөж сая тулалдаан хийгээд байна! хэмээн түрүүч хуруугаа гозойлгон урагш заав. — Бид маршрут ёсоор миначилсан зурвас руу командаараа явж байтал танкнаас гал нээж, ганцхан сумаар арван хүнийг маань үгүй хийчихлээ. Үлдээд байгаа маань энэ бид хэдхэн... хэмээгээд арга цөхөрсөн байдлаар хажуудаа зогсож байгаа хэдэн улаан цэрэг рүү хараад, — Ердөө долуул хоцорлоо... Ядаж тэсэрдэг бодис ч юм уу, гранат авч явсан сан бол танктай үзэж болох байлаа гээд эгдүүцэн винтовын бөгсөөр газар дэлсэв.

	Синцов германчууд үнэндээ ийм ойрхон байгаа гэдэгт үл итгэн эргэлзсээр байтал мотор унтармагц замын зүүн гарт бүр ойрхон Березиний наад эрэгт пулемёт тачигнах чимээ тов тодхон сонстож эхлэв.

	— Нөхөр улс төрийн удирдагч аа! хэмээн Люсин зам турш дуугүй явснаа анх удаа ам нээж ар тэвшнээс дуугараад, — Үг хэлэхийг зөвшөөрнө үү? Учир олдтол буцаж эргэвэл яасан юм? хэмээв.

	Түүний төлөв ягаавтар байдаг хэр нь зэвхий даасан нүүрэнд айж тэвдсэний тэмдэг илт байв. Гэлээ ч гэсэн тэр нь Синцовт цэргийн хүний дүрэм ёсоор хандахад саад болсонгүй.

	— Буцъя гэж Синцов бас л царай зэвхийрэн хэлэв.

	Хагас километр юм уу километр хэртэй яваад германчууд дээр улаан халз орж олзлогдоно гэсэн бодол Синцовын толгойд одоо болтол даанч ороогүй явсан ажээ. Жолооч араануудаа тар нярхийтэл залган машинаа эргүүлэн хөдөлтөл зам дээр үлдэж буй цэргүүдийн арга цөхөрсөн царай Синцовт жирсхийн харагдав.

	— Зогс! хэмээн хашхираад өөрийнхөө хулчийснаас ичингүйрэн жолоочийн мөрөн дээрээс ёолтол нь чанга базаж: ― Ард сууцгаа! Цуг явъя! хэмээн кабинаас цухуйн цэргүүд рүү хашхирав.

	Цэргийн сонинд жил хагас алба хаасан ч гэсэн үнэн чанартаа амьдралдаа анх удаа өөрөөсөө цөөн дөрвөлжин тэмдэгтэй хүмүүсийг захирах эрхээ эдэлж байгаа нь энэ байжээ. Улаан цэргүүд дараа дараалан харайж гарахад сүүлчийн нэг нь гарч ядав. Цэргүүд гараас нь татаж гаргахад Синцов нэг хөл нь гуталтайгаа, нөгөө нь нүцгэн, цул цус болсныг сая харжээ.

	Синцов кабинаасаа буун харайж шархтныг суудал дээрээ суулгахыг тушаав. Тушаал дагаж буйг мэдрээд дахин бас тушаавал бас л цөм дагав. Шархтай цэргийг кабинд суулгаад өөрөө дээш үсрэн гарав. Улам бүр тодхон сонсогдсоор буй пулемётын буудлагаас амь зулбасан жолооч Могилев руу эргэж хар эрчээрээ давхилаа.

	— Онгоц! гэж нэг цэрэг тэвдэн хашхирахад

	— Манайхан! гэж нөгөө нь хэлэв.

	Синцов дээш харвал яг зам дээгүүр чигтэй, дээгүүрхэн нь гурван «ТБ—3» онгоц нисэж явав. Синцовын сонссон бөмбөгдөлтийн чимээ лав тэр гурвын ажлын үр дүн байсан биз. Одоо тэд өндрөө зугуухан авсаар эсэн мэнд буцаж явна. Гэвч онгоцнуудыг нөгөө тийшээ явж байхад Синцовт төрсөн муу ёрын бодол одоо ч гэсэн сэтгэлийг нь зовоосоор ажээ.

	Тэгтэл ганц нэгхэн сэмжин үүлний цаанаас шар зөгий адил бяцхан, хурдан «Мессершмитт» годхийн гарч аймаар хурдан явсаар бөмбөгдөгч онгоцнуудыг гүйцэж эхлэв.

	Булуу дээр явагсад цөм анир тасраад, өөрийгөө болон өөрсдийг нь тун саяхан нөмөрч байсан аймшгийг тас мартан ертөнцийн хамаг бүхнийг умартаад тэвшнийхээ ирмэгээс тас зуурцгаан, тэнд юу болдог бол хэмээн тэнгэр өөд зүрх түгшин ширтэцгээж эхлэв. «Мессершмитт» нөгөө хоёроосоо хоцорч явсан бөмбөгдөгчийн ар сүүлээр хөндлөн дайрч өнгөрөхдөө бөмбөгдөгч зуухан доторх цаасанд чүдэнз зурсан мэт тэр дороо утаа татаад явчхав. Тэгээд хэдэн агшин явснаа дорогшлон, утаа улам их гаргаад агаарт тогтох мэт болсноо утаан хар зам татуулсаар ойд уналаа.

	«Мессершмитт» нарийхан ган зурвас мэт наранд гялсхийн дээш эргээд, шунгинан жингэнэсээр дараачийн бөмбөгдөгчийн сүүл рүү дайрав. Пулемётын тачигнаан түр зуур сонстоод «мессершмитт» дээш хөөрвөл хоёр дахь бөмбөгдөгч онгоц өрөөсөн далавч руугаа улам хазайсаар ой дээгүүр хагас минут хэртэй ниссэнээ гэнэт далбийсхийн эргэлдээд түрүүчийн онгоцныхоо хойноос нэвсийтэл ойчлоо.

	«Мессершмитт» муухай орилон гогцоо татаад ташуу шугамаар сүүлчийн гурав дахь бөмбөгдөгчийн сүүл рүү дайрч оров. Дахиад л бас урьдахтай адил явдал болж, алсад сонсогдохтой үгүйтэй пулемёт тачигнан, «Мессершмитт» жингэнэж ой дээгүүр урт хар зурвас утаа анир чимээгүй татсанаа, алсад дэлбэрэх чимээ сонстов.

	— Дахиад бас ирж явна! хэмээн дөнгөж саяын харснаасаа цөм ухаа сэхээ орж амжаагүй байтал түрүүч хирдхийн хашхирав.

	Түрүүч машин дээрээ босоод зогсчихсон, бөмбөгдөөд буцаж яваа саяын гурвын хойноос ой дээгүүр гарч ирсэн дараачийн гурван онгоцыг зогсоон, аврахыг хүссэн мэт хачин эвгүйгээр даллаж байв.

	Дотор нь багтран арга барагдсан Синцов хоёр гараараа мөрөвчнөөсөө тас базан дээш харжээ. Хажууд нь суусан цагдаа хоёр гараа хавсран наманчлаад: Тэнгэрт хэрэн буй энэ аймшигт ган хэдгэнийг бушуухан хараач дээ хэмээн нисэгчдээс нь залбирах мэт ажээ!

	Машинд явсан хэн бүхэн цөм ийнхүү дотроо залбиран гуйх боловч нисэгчид юу ч олж эс харсан буюу харсан ч аргагүйдсэн юм уу, бүү мэд «Мессершмитт» бөмбөгдөгчдийн өөдөөс угтан очсоноо үүлэн дотуур гялсхийн алга болж одов. Германы сум нь дууссан байгаасай гэсэн итгэл Синцовын дотор харван орж ирэв.

	— Хараач дээ, хараач, хоёр дахь нь! гэж цагдаа Синцовын гараас шүүрэн авч, хар байдгаараа дугтчин хэлээд, — Хар аа, тэр хоёр дахь нь! гэлээ.

	Нэг биш, харин бүр хоёр «Мессершмитт» болчихсон үүлэн дотроос гарч ирээд, бараг зуузай холбон зэрэгцэж, удаан явдалт онгоцнуудыг яах ийхийн зуургүй гүйцэж арын бөмбөгдөгчийн дэргэдүүр очихыг Синцов харав. Сүүлчийн бөмбөгдөгчөөс утаа манарахад, тэр хоёр бие биетэйгээ уулзсандаа эрдэн баяссан мэт дээш хөөрснөө агаарт зөрөн байраа солиод пулемётоороо тачигнатал шүршсээр бөмбөгдөгч дээгүүр дахин өнгөрөв. Бөмбөгдөгч тэр дороо дүрэлзэн гал авалцаж бүр агаарт байхдаа бут үсрэн унав.

	Сөнөөгч хоёр онгоц дараачийнх нь хойноос хөөв. Бөмбөгдөгч хоёр хүнд онгоц өндөр авахыг хичээн, ой дээгүүр урагш зүтгэсээр л, сэтгэлийн нэгэн зовлонд дарагдан дуугаа хурааж цээж багтарсан хүмүүс бүхий замаар яваа энэ ачааны тэрэгнээс холдсоор л байв.

	Шөнийн энэ хоёр удаан онгоцны нисэгчид өдийд юу бодож юунд найдаж явдаг бол доо хөөрхий! Тэд яахын аргагүй удаан явдалтай ч гэсэн аль байдгаараа урагш мацсаар, дайсан этгээд тооцоо алдаж, сүүлэн дэх пулемётын чигт өөрөө орж оногдож юу магад хэмээн найдахаас өөр юу хийж чадах билээ дээ? Яагаад шүхрээрээ үсэрдэггүй хэрэг вэ? «Ерөөсөө шүхэр байхгүй юм болов уу?» гэж Синцов бодно.

	— Энэ удаад пулемётын чимээ «Мессершмитт»-туудыг бөмбөгдөгчид ойртож очихоос урьд сонстов. Юу гэвэл тэр бөмбөгдөгч угтуулан буудахчаан болжээ. Тэгтэл түүнд бараг тулж очсон «Мессершмитт» дайрсан байдлаасаа гарч чадалгүй тэр чигээрээ жирийсэн ойн цаад руу далд оров. Уг явдал тэр герман ойчсоныг ачааны машин дээр явсан хүмүүс тэр дор нь ухаарч чадахааргүй тийм түргэн агшинд болов. Тэд дараа нь учрыг ойлгомогц баярласандаа учир зүггүй хашхиралдаж эхлэв. Хоёр дахь «мессершмитт» бөмбөгдөгчийн дээгүүр дахин дайрч түүнийг шатааж тэдний хашхиралдахыг зогсоов. Энэ удаад Синцовын бодолд хариулах адил бөмбөгдөгчөөс дараа дараагаар хэд хэдэн хар юм сугаран, нэг нь чулуу шиг доош унаж, нөгөө дөрөв нь шүхэр дэлгэв.

	Ханиа алдсан герман шүхэрчид дээгүүр даган эргэлдэж, пулемётоороо өширхөлтэйгөөр шүршиж гарав. Тэр герман ойд дөхөж яваа нисэгчдийг буудсаар агаад огцом огцомхон шүрших нь ачааны машин дээрээс ч дуулдах ажээ. Герман сумаа хэмнэн, харин шүхэрчид ой руу хачин удаан дорогшлох нь ачааны машин дээр явагсад хэрэв бие бие ажих сэхээтэй явсан сан бол тэдний гар доошоо доошоо, бушуухан газар буугаач дээ? гэсэн мэт нэгэн зэрэг ижил хөдөлгөөн үйлдэж явжээ.

	Шүхэрчдийн дээгүүр эргэлдэж байсан «мессершмитт» тэднийг бүр ой тултал дагаад, дараа нь газар дээр өөр юу юу байгааг харах адил мод шүргэх шахам ниссээр арилж өгөв.

	Зургаа дахь сүүлчийн бөмбөгдөгч онгоц тэнгэрийн хаяа руу орон үзэгдэхээ болив. Газар дээр эдгээр нүсэр удаан арчаагүй онгоцнууд хэзээ ч байгаагүй мэт агаарт юу ч үгүй хов хоосон болов. Ачааны машин ч, түүнд сууж явсан хүмүүс ч, пулемёт тачигнах ч, «мессершмитт» ч, ерөөс юу ч байгаагүй, гагцхүү хов хоосон тэнгэрт, ой дээгүүр суунаглан үлдсэн хэдэн хар утаа хоёр л байсан мэт эл хуль, хов хоосон болов.

	Синцов засмал замаар хар эрчээрээ давхиж явах машины ар тэвшинд зогссон хэвээр хилэгнэн бачимдсандаа уйлж явав. Синцов бас өөрөөсөө бусдыг уйлж явааг эс ажин, уруул руугаа өөрийн эрхгүй урсан ирж байгаа гашуун нулимсыг хэлээрээ долоосоор явлаа.

	— Зогсоорой, зогсоорой! гэж анх түрүүн сэхээ орон кабины оройг балбав.

	— Юу болов? гэж жолооч цухуйв.

	— Эрэлгүй горьгүй! Эрэх хэрэгтэй. Тэр шүхрээр буусан улс амьд байж юу магад! хэмээн Синцов хэлэв.

	— Хэрэв эрье гэвэл ахиад жаахан явах хэрэгтэй. Нөхөр дарга аа, салхи тэднийг нэлээд холдуулсан байх гэж цагдаа хэлэв. Нүүр нь, уйлсан хүүхдийнх адил хөөж бүлцийжээ.

	Тэд километр хэртэй яваад машинаа зогсоон бууцгаав. Березинийг гаталсан германчуудыг цөм санаж байсан мөртөө энэ удаад мартаж орхижээ. Хэд хуваагдан, замын хоёр талаар явж нисэгчдийг эрцгээе гэж Синцовын тушаахад хэн ч маргасангүй.

	Синцов, хоёр цагдаа, түрүүч дөрвүүл замаас баруун гар тийш ой дотуур удтал хэрж хашхирч, гууглан эрсэн боловч шүхэр, нисэгчид алин нь ч олдсонгүй. Гэтэл нисэгчид чухам л энүүхэнд ой дотор л унасан болохоор тэднийг заавал олох хэрэгтэй байлаа. Эс тэгвэл тэднийг германчууд олно шүү дээ? Бүтэн цаг ашиггүй эрээд Синцов зам дээрээ гарч ирэв.

	Люсин болон бусад нь машиныхаа дэргэд аль хэдийн ирчихсэн байв. Люсиний нүүр ам нь зурагдаж, хувцас хунар нь урагдчихсан, хармаанд нь юм чихээстэй, тэр ч байтугай нэг хармааны нь товч тасарчихсан байлаа. Тэрээр гар буу барьжээ.

	— Хоёулыг нь алчихжээ, нөхөр улс төрийн удирдагч аа! хэмээн Люсин гунигтайгаар хэлээд зурагдаж шалбарсан нүүрээ арчив.

	— Өөрөө та ч яачих аа вэ? гэхэд

	— Нарс өөд авирсан, хөөрхий чааваас нэг нь бүр нарсны чанх орой дээр хөлөөрөө тээглэчихсэн байна. Түүнийг бүр агаарт явахад нь алчихжээ гэв.

	— Хоёр дахь нь?

	— Бас ялгаагүй.

	— Фашистууд даажин хийж гүйцэж байх шив дээ? гэж улаан цэргийн нэг нь занан өгүүлэв.

	— Баримт бичгүүдийг нь авсан гээд Люсин хармаагаа тэмтэрснээ, — Танд өгөх үү гэв.

	— яах вэ, өөрт чинь байж байг.

	— Тэгвэл та гар бууг нь ав гээд Люсин жижигхэн браунинг Синцов руу сарвайв.

	Синцов гар бууг авч үзсэнээ хармаандаа хийлээ.

	— Улс төрийн удирдагч, та юм олсонгүй юу? хэмээн Люсин асуухад,

	— Үгүй ээ гэлээ.

	— Миний бодоход, тэр баруун гар тийш буусан хэдийг салхи хол аваачсан байх. Дахиад дөрвөн зуугаад метр яваад бууж, эгнээгээрээ ой самнах хэрэгтэй гэж Люсин хэлэв.

	Гэвч ой самнах хэрэг гарсангүй. Дөрвөн зуугаад метр газар явтал нисэгчийнхээ дуулга малгайг нүдээ тултал духдуулан, үүрсэн юмныхаа хүндэд бөгтийсөн, махлаг пагдгар биетэй, цэрэг өмд цамц бүхий нисгэгч ой дотроос сэм гарч ирсэн тул тэд зогсов. Тэрээр комбинезонтой хоёр дахь нисгэгчээ үүрсэн агаад нөгөө шархтай нь нөхрийнхөө хүзүүгээр тэврэн, хөлөө газраар чирчээ.

	— Авцгаана уу гэж нисгэгч товчхон хэлэв.

	Люсин болон буун харайсан бусад улаан цэрэг шархтныг мөрөн дээрээс нь буулган, замын хажуугийн ногоон дээр тавив. Нисгэгчийн хоёр хөл нэвт буудуулсан агаад хүндээр амьсгалан, нүдээ нэг анин, нэг xapан хэвтэнэ. Хөнгөн шалмаг Люсинийг тонгорог гарган гутал, комбинезоныг нь ярж, жижиг боолтоор боож өгч байх зуур нөгөө погдгор нисгэгч маань дуулгаа авч, нүүрийг нь даган ус шиг урсаж буй хөлсөө арчаад, хөшиж хүндэрсэн дал мөрөө хөдөлгөн чилээг нь гаргав.

	— Харсан уу, та минь? хэмээн эцэст дурамжхан асуугаад хөлсөө арчин, өөрөө хэнийг ч харахгүй, нүдээ хэнд ч харуулахгүй гэсэн мэт дуулгаа дахин лав духдуулж өмсөв.

	— Яг бидний дээр... гэж Синцов хариулав.

	— Сталины шонхрыг нүдээ нээгээгүй муурын зулзага шиг намнахыг нь харав уу? гэж нисгэгч хэлээд хоолой нь гунигтайяа чичрэглэснээ биеэ бариад дахин нэг ч үг дуугаралгүй дуулгаа улам лав духдуулав.

	Синцов дуу эс гаран, юу гэж хариулахаа мэдэхгүй суув.

	— Нэг үгээр хэлэхэд, гарцыг нь бөмбөгдөж, гүүрийг нь танкнуудтай хамт усан дор далд хийгээд, даалгавраа биелүүлсэн дээ гэж нисгэгч хэлээд цөмийнх нь дунд ядаж ганц сөнөөгч хамгаалалтад өгөх нь яав даа? гэв.

	— Хоёр нөхрийг чинь олоход, нас барчихсан байсан хэмээн Синцов хэлбэл:

	— Бид ч бас нас барчхаад байна хэмээн нисгэгч хэлснээ, ― Тэдний буу, үнэмлэх бичгийг нь авсан биз? гэж биеэ барихаар шийдэж, тэгээд барьж ч чаддаг хүний ёсоор шал ондоо дуугаар асуув.

	— Авсан гэж Синцов хариулав.

	— Шөнийн харанхуйд таамгаар нисэх талаар хороондоо толгой цохидог нисгэгч хүн дээ гэж Люсины боож байсан шархтсан нөхөр өөдөө эргэж харснаа хэлээд, — Миний штурман байгаа юм! Хороондоо хамгийн шилдэг штурманыг минь coхор улаан мөнгөний үнэгүй юманд өгдөг байна шүү! гэж хоолой нь дахин зангиран хашхираад эхний удаа шигээ биеэ тэр дорхноо барьж, — Явах уу даа? хэмээн төлөв асуув.

	Шархтсан штурманыг бага доргиохын тулд кабины ард түшүүлэн суулгаад хөл дор нь боодолтой сонин ивж өгөв. Нисгэгч өөрөө штурманыхаа толгой талд нь суув. Дараа нь цөмөөр машиндаа суув. Машин хөдөлснөө бараг тэр дорхноо цочир тоормослон зогсов.

	Энэ бол түрүүхэн нь Синцов харуулын хүнтэй хатсан талхаа хуваасан нөгөө зөрлөг байв. Улаан цэрэг зогссон хэвээр байснаа буцаж яваа машиныг үзээд зам руу гүйн ирж ачааны машин доогуур хаях гэж буй юм шиг гранатаа даллан зам хөндөлсөв.

	— Нөхөр улс төрийн удирдагч! хэмээн дотор хүйт даан хэллээ. Нөхөр улс төрийн удирдагч аа, энэ чинь юу гэсэн үг вэ? Хоёр дахь хоногоо халаа авахгүй байна гэдэг чинь... Өөр тушаал өгөхгүй юм гэж үү, нөхөр улс төрийн удирдагч аа? гэлээ.

	Хэрэв түүнд өөр тушаал өгөхгүй, өөр хүн ирж халааг чинь авна гэвэл зогсоод л байх хүн юм байна гэдгийг нь Синцов ойлгов. Гэтэл үнэхээр хүн ирж, халааг нь авна гэж хэн даах бил ээ?

	— Би харуулаас чинь буулгая хэмээн Синцов харуулаас буулгахдаа ахмад дарга нь юу гэж хэлдэг тэр хясаантай юм шиг аль хэдийн мартагдсан томьёоллыг санах гэж оролдоод намайг харуулаасаа буулгасан гэж сүүлд илтгээрэй! хэмээн нөгөө томьёоллоо санаж бүр ядаад, тушаалаа яг томьёолол ёсоор өгөөгүйгээс болж тэр улаан цэрэг үл захирагдан, харуул дээрээ үлдэж, амь үрэгдүүзэй хэмээн эмээсээр, — Суу, надтай хамт яв гэв.

	Улаан цэрэг сэтгэл уужран уртаар санаа алдаад гранатаа бүсэндээ хавчуулаад, машин дээр гарлаа.

	Машин хөдлөв үү, үгүй юү Бобруйскийн чигт яваа бас гурван «ТБ—3» гарч ирэв. Энэ удаад манай сөнөөгч онгоц тэднийг дагалдаж явав. Сөнөөгч онгоц тэртээ дээш харван одсоноо, тэдний удаан хөдөлгөөнтэй хурдаа зохицуулан дахин тэдэн дээгүүр гарч ирж байв.

	Ядаж энэ гурвыг ч болов дагалдаж яваа нь яамай даа хэмээн унасан онгоцны нисгэгч Синцовт хандаж хэлэв. Тэр үгэнд зовлонгоосоо ангижирсан хүний сэтгэл уужирсан дууны өнгө сонстож байв.

	Гэтэл Синцовын хариу дуугарч амжаагүй байтал үүлэн цаанаас хоёр «мессершмитт» шумбан гарч ирэв. Тэр хоёр онгоц бөмбөгдөгчид рүү ухасхийвэл манай сөнөөгч онгоц өөдөөс нь амдан, дээш гарч, нэгнийх нь дэргэдүүр өнгөрмөгц далавчаараа гялсхийн эргэлдээд нэг «мессершмиттыг» нь шатааж орхив.

	— Шатаж байна, шатаж байна! гэж нисгэгч дуу алдан хашхирч, ― Хараач, хараач шатаж байхыг нь! гэв.

	Машинд суугчид өшөөгөө авсны баяр хөөр болов. Жолооч хүртэл жолоогоо ганцхан гараар барин, хамаг биеэ кабинаас цухуйлгачихсан явав. «Мессершмитт» ойчиж түүнээс гарсан герман тэртээ дээр явахдаа шүхрээ задлан дэлгэв.

	— Одоо гайгүй ээ, нөгөөдхийг нь эд бод хийнэ гэж нисгэгч хашхираад, ― Харж л байгаарай! хэмээн түүнээ өөрөө ч эс анзааран, Синцовын гараас үргэлж сэгсчиж явав.

	«Харцага» өндрөө цочир автал, германы хоёр дахь онгоц яагаад ч юм, дээр нь гарч орхив. Пулемёт тачигнах чимээ дахин сонсогдтол «мессершмитт» дээш харван одож, харин манай сөнөөгч утаа татуулсаар доош унав. Түүнээс жижигхэн хар юм тасран, нүдэнд харагдахын эрхгүй хурдан доошилcoop одоо ч өнгөрлөө дөө гэх үес яг нарсны орой дээр ирээд сая шүхрээ дэлгэв. «Мессершмитт» тэнгэрт том цагариг дугуй үйлдэн уужуухан эргэлдсэнээ бөмбөгдөгчдийн хойноос Вобруйскийн чиг барин одов.

	Нисгэгч босон харайж, аймшигтай муухайгаар хараан, хойноос нь гар зангидан зүхэх агаад нулимс нүүрийг нь даган урсана. Синцов өнөөдөр энэ бүгдийг тав дахь удаагаа үзэж буй тул ахиад харахгүйн тул нүд буруулав. Тэгээд пулемёт алсад дахин тачигнаж, нисгэгч шүдээ хавиран арга нь барагдахдаа «За одоо» гэж хашхиран нүүрээ дараад тэвш дотор харуулдан унахыг нь л сонсов.

	Синцов машинаа зогсоо гэж тушаав. Германы шүхэр тэртээ дээр санжганасаар байсан бөгөөд энэ үед манай нисгэгч аль хэдийн газардсан билээ. Тэгээд нүдний баримжаагаар бол Бобруйскийн чигт эндээс холгүй, хоёр километр хэртэй газар ойчсон болов уу гэж бодогдоно.

	— Ой руу орж, тэр фашистыг барьж ав. Цэргүүдээс авч яв гэж Синцов Люсинд тушаав.

	— Амьдаар нь баривчлах уу? гэж Люсин нямбайлан асуухад

	— Ямар л бол ямраар гэв.

	— Синцовт тэр германыг амьдаар нь уу, үгүй юу яаж ч баривчилна ялгаа алга байв. Харин бусад фашистыг нь ирэхэд л уулзуулахгүй баривчлаад байя гэдэг ганцхан юм л хүсэж байв.

	Шархтсан штурман, кабинд суугаа шархтай улаан цэрэг хоёрыг машинаас буулгаж модон дор суулгав. Тэр хоёрыг хамгаалуулахаар Синцов өнөө харуулаас буулгасан гранаттай цэргийг үлдээв.

	Люсин, түрүүч болон үлдсэн улаан цэргүүд германыг барихаар ой руу явж, Синцов нисгэгчдээс гадна хоёр цагдааг аваад машинтайгаа буцаж давхив.

	Тэд замын хоёр тал руу нүдээ бүлтийлгэн ширтэж шууд машин дээрээсээ шүхрийг олж үзэх санаатай дахиад л Бобруйскийн чигт явав. Юу гэвэл шүхэр ердөө замын хажуухантай унах шиг тэдэнд санагджээ.

	Энэ үед тэдний эрж явсан нисгэгч замаас нээрэн зуухан метрийн зайтай ойн бяцхан цоорхойд хэвтэж байлаа. Германчуудад агаарт буудуулахгүйн тул онгоцноос үсрэхээ зориогоор удаашруулсан авч эцсээ хүртэл тэгж чадалгүй, зохих хугацаанаас секундээрээ хождон шүхрийнхээ гогцоог дугтарчээ. Тэгснээс болоод шүхэр бараг газар хүрсэн хойно задарч нисгэгч хоёр хөлөө хугалан, ар зоогоороо хожуул цохин унажээ. Одоо тэгээд хорвоо өнгөрсөн гэдгийг өөрөө мэдэн, тэр хожуулынхаа дэргэд хэвтэж байлаа. Юу гэвэл бүсэлхийнээс доош хамаг бие нь мэдээгүй, авах юмгүй няцарчихсан, чирээд ч болов мөлхөхийн аргагүй болчихсон байлаа. Тэгээд одоо тэнгэр өөд мэлмэрэн ширтэж ам хамраараа цус савируулан хажуулдан хэвтэж байв. Өөрийн нь унагасан «Мессершмитт» эдүгээ харж хамгаалах эзэнгүй болсон бөмбөгдөгчдийн хойноос хөөн одоон бөгөөд тэнгэрт урт утаа хөврөн харагдаж байлаа.

	Үхлээс хэзээ ч айж яваагүй нэгэн хүн эдүгээ газар хэвтэв. Энэ хүн бусдыг олонтоо унаган, шатааж байсан шигээ адилхан яг тэгж өөрийг нь хэзээ нэгэн цагт шатаан унагаж болзошгүй юм гэж энэхэн богино насандаа нэг бус удаа айх юмгүй бодож явсан билээ. Төрөлхийн эрэлхэг зоригтойд нь найз нөхөд нь атаархдаг байсан боловч энэ удаа арга цөхрөм аймшигтай байлаа.

	Өөрөө бөмбөгдөгч онгоцнуудыг хамгаалахаар дагаж нисээд одоо нэг онгоц шатаж, нөгөө хоёр нь тэнгэрийн хаяа руу орон үзэгдэхээ больсон тул юугаар ч туслах аргагүй болжээ. Би лав германчуудын эзэлсэн нутаг дээр хэвтэж байгаа, тэгэхээр фашистууд над дээр ирчхээд гучин долоон оны Испанийн дайны үеэс авхуулан сонин хэвлэлд өчнөөн төчнөөн бичүүлсэн нөгөө хүн нь хөл дор нь үхлүүт хэвтэж байхыг хараад яасан их тавлан баясах бол гэж бодохоос хорсон цухалдана. Энэ мөчийг хүртэл тэр гавьяагаараа бахархдаг, заримдаа ч гайхуулчихдаг байсан юм санж. Харин одоо бол фашистууд энд хүрч ирээд, дөрвөн жилийн урьд Мадрид нутгийн дээр анхныхаа «Фоккер»-ыг унагасан хэнд ч нэр гараагүй ахлах дэслэгчийг олохоос бус, дэслэгч генерал болчихсон Козыревыг битгий олоосой гэж бодон тэр үеийн тухай сонин хэвлэлд нэг ч үг бичээгүй байсан бол ихэд баярлах байлаа. Баримт бичгүүдээ устгах тэнхээ байдаг юм аа гэхэд германчууд өөрийг нь тэртэй тэргүй танин, зөвлөлтийн анхны шонхруудын нэг Козыревыг хэрхэн амархан унагаснаа бахархан бичнэ дээ гэж бодохоос бачимдан хорсоно.

	Халхын голоос эргэж ирмэгц нь Сталин өөрийн биеэр дуудаж хурандаагаас шууд дэслэгч генерал болгон дэвшүүлэн бүхэл бүтэн тойргийн сөнөөгч нисэх хүчний командлагчаар томилоход бахархан байсан тэр өдөр, цагийг Козырев өнөөдөр анх удаа хараан зүхэв.

	Одоо амьсгал хураах гэж буй сүүлчийн мөчид хэнд ч худал хэлэхийн хэрэгцээ байсангүй, юу гэвэл өөрөөсөө бусад хэнийг ч командалж чадаагүй, чухамдаа дэслэгч генерал нэртэйгээс бус ахлах дэслэгч хэвээрээ байв. Үүний үнэн болох нь дайн эхэлсэн эхний өдрөөс авхуулан хамгийн аймшигтайгаар, тэгэхдээ ганцхан өөрт нь ч бус нотлогдсон билээ. Ингэж гэнэтхэн дэвшсэний шалтгаан бол чин зориг цусаа урсган байж хүртсэн одон медалиуд нь байлаа. Тийнхүү генералын таван хошуунууд мянга түмэн хүн, олон зуун онгоц жолоодох эрдэм чадварыг өөрт нь бий болгосонгүй.

	Хэвтсэн газраасаа хөдлөхийн ч тэнхэлгүй, улаан гол тасардгийн даваан дээр хэвтэж байхдаа цэргийн албаны өндөрлөг өөд шатгүй, суга дэвшсэн хүний ёсоор санаандгүй тохиолдсон хамаг гэм буруугаа гэмшин, тохиолдсон бүх явдлын эрхэнд толгой эргэж байсан энэ олон жилийн сүүлчийн мөчид ийнхүү анх ухааран хэвтлээ. Дайн хариугүй эхлэх гэж байхад ямар амарлингуй хандаж, дайн эхлэхэд юутай муу командалж байснаа нэхэн санав. Онгоцнуудын тэн хагас нь дайнд бэлхэн болоогүй байсан, буудал дээрээ нисээгүй байхдаа шатаалгасан онгоцнуудаа, бөмбөгдөлт дор аз мэдэн нисэж өндрөө авч чадалгүйгээр амь үрэгдэж байсан нисэгчдээ дурсан санав. Дайны эхний өдөр арга тасран бухимдаж, чих дөжрөн дүнсийчхээд хоолойгоо сөөтөл хашхичин онгоцнуудын хооронд нааш цааш харайлгаж цаг мөч тутам амиа алдах шахаж явсан хэр нь бараг нэг ч онгоц аварч чадалгүй алдаг оног тушаал өгч байснаа ч эргэн санажээ.

	Гарам бөмбөгдөхөөр яваад шатаалгасан өнөөдрийн «ТБ—3» онгоцны нэгнээс амь үрэгдэхийнхээ өмнө ирүүлсэн радио утас санаанд нь оров. Тэдгээр бөмбөгдөгч онгоцыг өдрийн цаг хамгаалалтгүй явуулж болохгүй байсан, гармыг ямар ч гэсэн бөмбөгдөх шаардлага гарахад бид явъя гэсэн нисгэгчийг явуулахдаа хамгаалах онгоц ололгүйгээр явуулсан нь үнэндээ гэмт хэрэг байв.

	Замдаа тохиолдсон нэг «Мессершмиттыг» унагачхаад, Могилевын буудалд буугаад байхдаа бүр Елецкийн нисэх хүчний сургуульд байхын танил, хуучин анд хошууч Ишенкогийнхоо танил дууг радио чихэвчээр сонсож билээ. Тэгэхэд «Даалгавар биелүүлээд буцаж явна. Дөрвөн онгоцыг маань шатаачхаад одоо намайг шатаах гэж байна. Эх орныхоо төлөө амь насаа өгье. Үүрд баяртай! Сайн хамгаалсанд нь Козыревт талархал хүргээрэй!» гэх дуулдаж билээ. Тэр үгийг сонсмогц дотор нь харанхуйлан толгойгоо базлан нэг хэсэг хөдөлгөөнгүй сууснаа гар буугаа сугалан мөн эндээ, шуурхай жижүүрийн өрөөнд өөрийгөө буудъя байз гэсэн хүслээ дарж ядан байж билээ. Дараа нь өөр «ТБ—3» онгоц бөмбөгдөлтөд гарах уу гэж асуувал гүүр дэлбэлсэн, гэхдээ гол гаталгах хэрэглүүртэй зогсоолыг бөмбөгд гэсэн тушаал бий, өдрийн бөмбөгдөгч эскадрилээс нэг нь ч хавьгүй тул дахиад гурван «ТБ—3» агаарт гарсан гэж хариулжээ.

	Тэгээд л хэнд ч, юу ч хэлэлгүй, жижүүрийн өрөөнөөс харайн гарч онгоцондоо суугаад агаарт хар эрчээрээ дүүлэн үүлэн цаанаас шумбан гарч ирвэл доод талд нь бөмбөгдөгч онгоцнууд эсэн энх, бүрэн бүтэн яваа харагдсан билээ. Энэ бол сүүлчийн хэдэн өдөр дайралдсан хоромхон зуурын аз жаргал байж билээ. Тэгээд минутын дараа хоёр «Мессершмитт»-тай учран тулалдаж, өөрөө унаснаар тулалдаан шувтарсан нь энэ билээ.

	Тойргийн хэмжээгээр дөнгөж аваад байсан цоо шинэ «МИГ» сөнөөгч онгоцнуудыг нь буудал дээрээ байхад нь шатаачихсан дайны эхний өдрөөс авхуулан Козырев хуучин «И—16»-гаар нисэж энэ онгоцоор ч «мессершмитт»-тэй үзэлцэж болно гэдгийг өөрийн биеэр үлгэрлэн явсан билээ. Гэвч үзэлцэх нэг хэрэг, хурд дутах нөгөө нэг хэрэг байлаа.

	Козырев олзлуулахгүй гэдгээ мэдэж байсан боловч германчуудын дөхөөд ирэхээр нь нэгийг нь ч болов хороогоод өөрийгөө буудах уу? аль эсвэл муужирч, өөрийгөө буудаж амжилгүй олзлогдчихоосоо урьд өөрийгөө буудах уу? гэдэгт эргэлзэж байв.

	Алсдаа юу болж төгсөхийг хэзээ ч мэдэж чадахгүй өнгөрдөг байжээ гэсэн гуниг байснаас бус үхэхээс айх сэтгэл төрсөнгүй. Дайн хүн бүхнийг самгардууллаа. Шинэчлэн зэвсэглэж ч амжсангүй. Би ч тэр, өрөөл бусад ч тэр тэвдэж балмагдаад, өөдтэй командалж ч чадсангүй гэж бодно. Тэгсэн хэр нь германчууд биднийг цаашдаа ч ингэж балбасаар байх нь гэсэн аймшигт бодол армидаа, нөхдөдөө итгэх итгэлтэй нь Испани, Монголд унагасан хорин ес дээрээ өнөөдөр бас фашистын хоёр онгоц унагасан, өөрөө өөртөө итгэх итгэл цэргийн хүний зүрх сэтгэлтэй нь зөрчилдөөд болж өгөхгүй байв. Хэрэв өнөөдөр өөрийг нь ингэж унагаагаагүй бол тэдэнд үзүүлээд өгөх байсан сан! Гайгүй ээ, тэдэнд үзүүлнэ л дээ. Энэ шунаг итгэл бяц үсэрсэн биед нь оршсоор байсан атал «би үүнийг хэзээ ч үзэх тавилангүй» гэх гуньхралт бодол сүүдэр мэт салж эс өгнө.

	Авгай нь, богинохон жолоотой зарим бүсгүйчүүлийн зангаар өөрийнх нь амьдралд эдэлж буй сууриа тувтан хэтрүүлдэг байсан учир үхэхийнхээ өмнө өөрийн нь тухай бодоогүй гэвэл ер үнэмшихгүй байх сан биз дээ? Хайр сэтгэлгүйдээ ч ингэсэн бус хайрлаж дурласан хэвээрээ л байлаа, гэхдээ шал ондоо юм бодсоор байгаад л ингэж таарсан хэрэг билээ. Үзэсгэлэн гоо, хувирамтгай царайг нь дахиад хэзээ ч харахгүй гэдэг бол энэ мөчид өчүүхэн ч аймшигтай биш гуниг, энэ бодож буй цаглашгүй шимшрэлийн дэргэд тун ч ялихгүй, санаанд оромгүй зүйл байлаа.

	Хүн үхэхийнхээ өмнө туулж өнгөрүүлсэн бүх амьдралаа дурсан санадаг гэж ярилцдаг, тэр үнэн ч байж магадгүй юм. Гэвч Козырев үхэхийнхээ өмнө ганцхан дайныг л болсоор хэвтлээ. Хүн үхэхийнхээ өмнө нэгмөсөн их олон юм боддог гэж ярилцдаг, тийм ч байж магадгүй юм. Гэвч Козырев үхэхийнхээ өмнө гав ганцхан дайны тухай л бодсоор хэвтлээ. Тэгээд гэв гэнэт бүүр түүр болсон ухаан дундаа хүмүүсийн ярилцах дуун сонсож цус бүрхсэн нүдээрээ ойртон ирж яваа гурван дүрс хармагц дайнаас өөр юу ч эс бодон, фашистууд ирж явна, тэгэхлээр эхэлж тэднийг буудаад, дараа нь өөрийгөө буудах хэрэгтэй шүү гэсэн бодол харван орж ирэв. Тэгээд хажууханд нь өвсөн дээр хэвтсэн гар буугаа тэмтрэн, дөрвөн хуруугаараа иржгэр бариулаас нь атган тав дахь хуруугаараа гохноос нь тэмтрэв. Гараа арай ядан өргөөд, цусан манан дотор хөвөлзсөн хэдэн бор дүрс рүү дараа дараагаар хэд дараад тавьчихав. Тав буудсанаа дотроо тоолоод, буруу тоолчихоос айн буутай гараа толгой өөдөө татан авчраад, хулхи руугаа дарж орхив.

	Синцов хоёр цагдаатай гурвуул өөрийгөө буудсан нисгэгчийн дэргэд зогсоно. Өмнө нь нисгэгчийн дуулга, цамцны нь хөх петлицэн дээр генералын таван хошуутай, цусандаа холилдсон нэгэн хүн хэвтэнэ.

	Юу болсны учрыг ч ойлгож амжимгүйгээр бүх юм тийм түргэн зуур болов. Тэр гурав өтгөн шигүү ургасан бутны цаанаас гарч ойн цоорхойд ногоон дээр хэвтээ нисгэгчийг олж хараад хашхиралдан гүйлдтэл тэр хүн өөдөөс нь буудаж эхлэхэд «өөрийн талын» улс байна гэж хашхираад хашхираад тус болсонгүй. Тэднийг бараг дэргэд нь хүрч ирэх үес гараа чамархайндаа тулгаж гохоо дараад чимээ анир тасарчээ.

	Хоёр цагдаагийн ахмад нь өвдөг сөхрөн суугаад, цамцных нь хармааг уудалж үнэмлэх бичгүүдийг нь чичирхийлэн гаргаж ирэв. Сүрдэн хирдхийсэн Синцов дуу хураан, буудуулсан хажуу бөөрөө дарж, өвдөхийг нь ч үл анзааран, гадуур цамцаа нэвтэрч буй цусныхаа халуу оргихыг мэдрэн, хэлгүй мэт дүнсийн зогсоно. Гурван хоногийн өмнө нэг хүнийг аврах гээд санаандгүй буудчихсан ахул өнөөдөр энэ хүнийг аврах гээд золтой л алуулчихсангүй. Тэгээд тэр хүн нь өөрийгөө буудчихаад нөгөө ухаан солиорсон зам дээрх цэрэгтэй яг адилхан одоо хөл дор нь хэвтэж байна.

	Цагдаагийн бөмбөгөн бор цувнаас болоод нисгэгч өөрсдийг нь германчууд гэж бодсон юм байх даа? Гэтэл «өөрийн талынхан!» гэснийг сонссонгүй гэж үү дээ?

	Цус нэвчсэнээс норсон хажуу бөөрөө дарсан чигээр Синцов өвдөг сөхрөн суугаад, талийгаачийн цамцны гадна хармаанаас цагдаагийн гаргаж ирсэн бүхнийг тосож авав. Хамгийн дээд талд нь инээмсэглэн буй, томдуухан зузаан уруултай, дугараг царайтай сайхан хүүхний гэрэл зураг гарч ирэв. Синцов энэ хүүхнийг хаа нэгэн газар үзсэнээ баттай санах боловч хаа, хэзээ гэдгээ үл санана. Зургийн цаана намын батлах, одонгийн дэвтэр, дэслэгч генерал Козырев гэсэн өөрийн нь үнэмлэх зэрэг баримт сэлт байв.

	«Козырев, Козырев...» энэ чинь хэн байдаг бил ээ? хэмээн эргэцүүлэн санаж ядсаар байтал гэв гэнэт бүгд санаанд нь орж ирэв. Бүр сургуульд байхын танил Надя буюу тэдний дууддагаар Надька Караваевагийн царайгаар барахгүй, одоо энэ суманд сэглэгдчихээд байгаа хүний, сонин хэвлэлээс андахаа байсан царай санаанд нь урган орж ирэв.

	Буудах чимээгээр бөмбөгдөгч онгоцны нисгэгч жолооч хоёрын гүйлдэж ирэхэд Синцов Козыревын дэргэд сөхөрсөн хэвээр байв. Нисгэгч маань Козыревыг дор нь танив. Тэрээр бас Синцовтой зэрэгцэн ногоон дээр сөхрөөд, баримт бичгүүдийг нь дуу шуугүй үзээд эргүүлэн өгснөө харамсан сүүрс алдахаасаа гайхах нь илүүгээр:

	— Ийм хэрэг болдог байж ээ... гэсэн ганцхан өгүүлбэр хэлэв. Дараа нь цус нэвчсэн цамцаа дарсаар, сөхрөн суугаа Синцов өөд харснаа, — Та яачихаа вэ? гэв.

	— Буудчихлаа, биднийг лав германчууд гэж бодсон бололтой хэмээн Синцов талийгаачийн зүг толгой дохив.

	— Цамцаа тайл, бооё гэж нисгэгч хэлэв.

	Синцов сая алмайрсан байдлаасаа гарч, германчуудыг санаад дараа нь машин дотор боож болно, одоо генералын цогцсыг машинд аваачих хэрэгтэй гэж хариу хэлэв. Хоёр цагдаа гараа Козыревын мөрөн доогуур эв хавгүй шургуулан өргөж нисгэгч, жолооч хоёр тахимаас нь өргөн хөдлөхөд Синцов улам бүр хөндүүрлэсээр буй шархаа урьдын адил нэг гараараа даран бүдэчсээр хойноос нь дагав.

	Козыревын цогцсыг машин дээр дамнан гаргаж тавиад хөдлөхөд,

	— Чамайг боолгүй горьгүй гэж нисгэгч дахин хэлэв.

	Нисгэгч машины явдал дунд гадуур цамц, дотуур цамцаа яаран тайлаад, Синцовын битгий гэсээр байтал дотуур цамцныхаа хормойноос хэдэн хэсгийг бяралхуу монцгор хуруунуудаараа барьж цуу цуу татав.

	Нисгэгч Синцовын цамцыг шуугаад, цамцныхаа цуулдсаар шархыг нь боох завсар:

	— Нэвт гарчээ, давгүй эдгэнэ. Хүрэх газраа хүрнэ. Үхэхгүй. Алив цамцаа доош нь буулга хэмээн мэдэмхий байдлаар өгүүлэв.

	Синцовын гадуур цамцыг нисгэгч доош буулгаж өгөөд, шархных нь доохон талаар янгинатал бүсэлбэл Синцов өөрийн эрхгүй ёолов.

	— Чөтгөр бүү мэд, чамайг яаж энэ... гэж уучлал гуйнгуй дуугарснаа Синцов руу, тэгснээ талийгаач Козырев руу хараад дахин Синцовыг харав.

	Хэдэн мөчийн дараа шархтнуудыг орхисон газраа хүрч ирэв.

	Штурман зүүрмэглэн, хөл нь шархтсан улаан цэрэг өөдөө харан хэвтээд түргэн түргэн хүндээр амьсгалан байж байв. Гранат барьсан улаан цэрэг дэргэд нь суусаар байлаа. Бусад чинь хаачсан бэ? хэмээн Синцовын асуухад:

	— Тийшээ л гүйлдэцгээсэн гээд тэр цэрэг Могилевын чигт зааж, — Шүхрийг нь салхи тийш хол аваачсан, лав барьсан байх. Буудахыг нь би сонссон гэв.

	Шархтан хоёр болон нөгөө улаан цэргээ суулгаж аваад цааш хөдөлцгөөв.

	Нисгэгч Синцовыг одоо кабиндаа суу гэж шавдан:

	— Царай чинь үхсэн хүнийх шиг цонхийчхож шүү дээ. Ухаанд чинь... гэж санаа тавин хараалын үг хэлэхэд үгэнд нь оров.

	Ард их буу үе үе түнхийн, заримдаа салхины дээр пулемёт тачигнах сонстоно. Хоёр километр хэртэй яваад Люсин, улаан цэрэг хоёр харагдсангүй тул зогсов.

	Синцов ахмад жаахан явах юм сан гэсэн хүслээ арайхийн барьсаар ардаас сонстох буун дууг чагнаснаа

	― Германыг барьсан нөхдөө ойгоос гарч иртэл эндээ хүлээлгүй болохгүй гэв.

	Араас буун дуун сонсогдсоор л байв. Явах юм биш үү гэсэн байртай нөхдийнхөө харж буйг Синцов мэдрээд дахиад арван таван минут хүлээхээр шийдвэрлэн суусаар байв. Ийм үед хүнд даргын буйр аяндаа үл мэдэгдэн бий болдог ажээ. Синцов хэдийгээр энэ тухай юу юунаас бага бодож байсан ч гэсэн чухамдаа л ийм буйр өөрт нь төрж байв.

	— Дахиад нэг хашхираач хэмээн минутын зүү хүлээсэн зураасанд хүрэх үе хэлэв.

	Цагдаагийн ахлагч нь хоёр гараа амандаа хумбайлган бариад зөндөө хашхирсан боловч ой урьдын адил нам гүм ажээ.

	— Дахиад жаахан явъя гэж Синцов хэлэв.

	Гэвч тэд цаашаа хол явсангүй. Юу гэвэл хагас километр хэртэй явтал танкчны хувцастай нэгэн дэслэгч зам хэрэн зогсоов. Дэслэгч тун ууртай агаад урдаа герман автомат дүүжилжээ. Бас хоёр танкчин винтовоо бэлхэн барьсаар замын хажуугийн шуудуунаас гарч ирэв.

	— Зогс! Юун улс вэ? гээд дэслэгч кабины хаалгыг угз татан онгойлгов.

	Синцов өөрийгөө фронтын сонины редакцаас яваа, одоо германы нисгэгчийг барихаар явсан нөхдөө эрж явна гэж хариулав.

	— Аа, энэ авч яваа чинь юун улс вэ? Хэчнээн хүн байна? гэв.

	Синцов долуул яваа, улс төрийн орлогч, түрүүч, таван байлдагч бий гэлээ. Өөрөө ч мэдэлгүйгээр нэг л гэм буруутай мэтээр байгаагаа Синцов мэдэрч эхлэв.

	— Бид эднийг чинь баривчилсан. Гэтэл эд чинь оргоход нь та тусалсан болохоор танаар түрээ барьж байгаа нь аргагүй л дээ! гээд дэслэгч эгдүүтэй инээн, — Алив, машинаа замаас зайлуул, манай ахмад дээр очицгоо, тэнд очоод хэн нь манай, хэн нь танай, та өөрөө юун хүн болохын чинь учрыг нь олно гэлээ.

	Энэ үг Синцовын зэвүүг хүргэсэн боловч нэг л гэм буруутай мэт улам бүр бодогдсоор буй бодол нь уурынх нь дүрэлзэхийг зогсоож байв. Гэтэл Синцовын оронд тэвшнээс өлийсөн нисгэгч уурлан шатаж:

	— Алив чи! гэж дэслэгч рүү хашхираад, — Наашаа хүрээд ир хө! Чамтай хошууч хүн ярьж байна! Наашаа ирж хоншоороо харуулаад орхи! гэв.

	Дэслэгч хариу эс дуугаран нүүрэн дээрх хавдраа татвагануулсаар машины тэвшийг өнгийн дотогш харав. Тэнд байсан зүйл итгүүлдэггүй юм гэлээ гэхэд омгийг нь жаал дарах шиг боллоо.

	— Зуун метр явтал чинь ой руу орсон жим бий. Тийшээ эргээрэй! хэмээн уучлал гуйх хэрэгцээ огтхон ч байхгүй гэснээ үзүүлэх байртай Синцовт хэлээд, ― Тэртэй тэргүй хэнийг ч битгий явуул гэсэн тушаалтай... 

	— Портнягин! гэж танкчныхаа нэгийг дуудаад шаврын хаалт дээр нь зогсоод, ― Эднийг ахмадад хүргэж өг! гэснээ машин бүр хөдөлсөн хойно, ― Зогс! гээд, байлдагчид буугаарай. Эндээ үлдэцгээ гэж тушаав.

	Хоёр цагдаа, гранаттай улаан цэрэг машин дээрээс үсрэн буув. Тушаах өнгийг нь үзвэл удаах шинжгүй ажээ.

	— Яв! гэж дэслэгч Синцов руу дохихоосоо илүү шаврын хаалт дээр зогссон танкчиндаа хандан дохив.

	Машин шуудуунд овоолсон мөчрүүдийг хүнд жингээрээ тас няс хугачсаар ой руу орох үес Синцов бутан дотор засмал чиглүүлэн зоож нуусан 37 миллиметрийн хоёр их буу байгааг харав. Их бууны дэргэд хоёр байлдагч хөлөө жийн өөд өөдөөсөө харж суугаагийн дэргэд телефоны утасны ороомог, баахан гранат овоолоотой хэвтэнэ. Тэд гранат холбож байгаа ажээ. Машин моддын завсраар сүлжсээр дүүрэн хүнтэй нэгэн бяцхан цоорхойд хүрч ирэв. Энд тэвшинд нь хайрцагтай сум, баахан винтов овоолоотой нэгэн булуу тэрэг, хажууд нь бас гачуур модны мөчир бүрхсэн холбооны нэгэн хуягт зогсож байв.

	Танкчин алхагч винтов барьсан дөчин цэргийг огцом огцом командлан нэг, хоёр эгнээ болгон, «ээр-эг!» гэхчлэн эргүүлж тойруулан сургуулилж байв. Синцовтой хамт машинд явсан байлдагчдын танил царай ч тэдэн дотор харагдав.

	Хуягтын дэргэд, хээрийн телефоны хайрцаг тохойлдон, дуулга өмссөн танкчин ахмад газар суугаад:

	— Сонсож байна, сонсож байна, хэмээн нэгэн үгийг дахин давтана.

	Дэргэд нь бас дуулга өмссөн бас нэг танкчин зогсох агаад түүний ард хоёр хөлөө ээлжлэн амраасаар Люсин зогсож байв.

	— Утсаа хэзээ татаж гүйцэх вэ? гэж тэд асууж байна хэмээн харилцуураа тавин босонгуутаа ахмад нөгөөгөөсөө асуув.

	Тэр ахмад дэргэдээ машин хүрч ирэхийг, бас түүнээс Синцов, нисгэгч хоёр гарахыг сайн харсан хэр нь ер хараагүй юм шигээр асуугаад сая шинээр ирэгсэд рүү айхтар сүрхий ширтэж:

	— Би арван долоодугаар танкны бригадын даргын арын алба хариуцсан туслах байна. Та нар юун улс бил ээ? хэмээн бүгдийг нь хамруулан асуув.

	Өөрийгөө арын алба хариуцсан туслах гэж танилцуулсан боловч хувцас байдал нь арын албаных гэхийн аргагүй байв. Горзгор өндөр биедээ өмссөн заваан комбинезон нь хажуу бөөрөндөө түлэнхий, зүүн гарын царвуу нь хатаж наалдсан цустай марлиар боолгоостой агаад түрүүчийн дэслэгч адил германы автомат эгэлдрэглэн сахал самбай нь ургаж, ядарснаас нүүр нь харлан, нүд нь ширгэн хонхойжээ.

	— Би... хэмээн нисгэгч эхэлсэн боловч хэн болох нь харан байтал тун тодорхой байлаа.

	— Та ч тодорхой байна, нөхөр хошууч гэж гар дохин ахмад үгийг нь таслаад, — Ойчсон бөмбөгдөгчийнх үү? гэв. Нисгэгч дурамжхан толгой дохив.

	— Алив та үнэмлэхээ үзүүлээдэх гэж ахмад хэлээд Синцов руу дөхөв.

	— Би танд хэлсэн шүү дээ, хэмээн ахмадын ард зогсож байсан Люсин дуугарав.

	— Та дуугүй байж бай! гэж эргэж ч харалгүй, мөрөн дээгүүрээ үгийг нь таслаад, — Би тантай жич ярина! Алив үнэмлэхээ хэмээн бүр ч ширүүн Синцовт хэлэв.

	— Харин та эхлээд над үнэмлэхээ үзүүлчих! хэмээн ахмадын илтэд муу санаалсанд зэвүү нь хүрсэн Синцовын шар нь хөдлөн хашхирав.

	— Би өөрийнхөө ангид байгаа учраас хэнд ч үнэмлэхээ үзүүлэх хэрэгцээ байхгүй гэж Синцовт санаанд оромгүй намуухан зөөлөн хариу хэлэв.

	Синцов өөрийнхөө үнэмлэх, чөлөөний бичиг хоёроо гаргаж ирснээ редакцаас шинээр үнэмлэх авч амжаагүйгээ сая гэнэт санав. Итгэл муутай буйгаа өөрөө мэдрээд, яагаад ийм болсон учраа тайлбарлаж эхэлсэн авч итгэлгүй байдал нь бүр ч ихсэв.

	— Ойлгомж муутай ч үнэмлэх байна даа хэмээн үнэмлэхийг нь эргүүлж өгөнгөө хэлээд, — За яах вэ, цөм таны ярьснаар болог гэж бодъё. Гэтэл та юунд тэргүүн шугамд байсан улсыг ар тал руу аваачиж байна аа, танд тийм эрх хэн олгосон юм? гэв.

	Засмал дээр дэслэгч тиймэрхүү юм хэлснээс хойш энэ бол буруу ойлгосон хэрэг гэдгийг шалавхан ойлгуулах сан гэж Синцов түрүүнээс хойш бодож байсан билээ. Синцов цэргүүд хэрхэн машин руу гүйж ирсэн, аврах санаатай тэднийг авсан, дараа нь бас нэг улаан цэргийг яагаад авснаа учирлаж гарав.

	Гэтэл энэ бүхнийг эндүүрэл гэж ахмад огтхон ч үзэхгүй буй нь их хачин байв. Харин ч бүр санаатай хэрэг гэж үзжээ.

	— Айхад туулай тэмээ болж харагдана гэдэг чинь энэ дээ? Ганцхан сумаар танкнаас арван хүн унагах гэнэ шүү, тэгээд бас ойд шүү?.. Мөн залав аа! Айсандаа өнхрөөд өгч л дээ. Тушаалаар ахмад хүн нь хүмүүсээ цуглуулж авахын оронд тэн хагасыг нь хаячхаад засмалаар харайлгах гэж байх уу, ер. Та ч бас тэдний үгэнд үнэмшиж л байдаг! Нэг хэсэг нь айлаа, нөгөө хэсэг нь ар талд ангиа эрж байна... гээд байх юм бол хэчнээн л бол хэчнээн хүн ар тал руу аваачиж болно шүү дээ. Ангиа, дайсан этгээд байгаа галын шугамаар эрэх хэрэгтэй гэхчлэн ахмад баахан харааснаа дотор нь уужраад, байлдагчидтай сургууль хийж буй ахлагч өөд заан, — За тэр, тэдэнд чинь зүрх оруулж байна! Зүрх орсон хойно нь тулалдаанд оруулна! Аймхай хулчгар бүхнийг Могилев руу аваачна гэнэ ээ. Тийм улс тэртэй тэргүй бишгүй дээ бий! Энд бидэнд хүн хэрэгтэй байна. Бригадын дарга ойгоор тэнүүчилж яваа хүмүүсээс өнөө орой гэхэд гурван зуун хүн бүрдүүлээд бай гэж тушаасан. Би ч бүрдүүлж орхино оо, зоволтгүй! Тэгэхлээр улс төрийн туслахыг чинь ч авна, таныг ч бас авна хэмээн гэнэт эгдүүтэй нэмж хэлэв.

	— Наадах чинь хажуу бөөрөөрөө шархтчихаад байгаа хүн шүү дээ гэж нисгэгч өнөө л дүнсийсэн хэвээр Синцов өөд толгой дохин хэлээд, — Эмнэлэгт хэвтүүлэх хэрэгтэй гэв.

	― Юу шархтсан гэж? хэмээн ахмад лавлан асуусан хэр нь хувцсаа тайлаад, шархаа харуул гэх нь холгүй үл итгэсэн байдал нүдэнд нь тодров.

	«Итгэхгүй байх шив дээ» гэж Синцов бодсоноо гомдох шиг болон дотор нь хүйт даагаад явчхав.

	Гэвч ахмад энэ үе Синцовын гадуур цамцан дээрх хар толбыг ажив.

	— Та үлдэж, тулалдаанд орохоосоо яагаад татгалзаад байгаагаа улс төрийн удирдагчдаа илтгээд орхиоч, аль эсвэл бас шархтчихаад надаас нуугаад байгаа хэрэг үү? гэж Люсин рүү эргэн хангинаж гарав.

	— Би шархтаагүй хэмээн Люсин гэнэт чарлаад гоёмсог царай нь хилэгнэн барсхийгээд, — Би юунаас ч татгалзаагүй байна. Яавал л яахад бэлэн байна! Гэхдээ эрхлэгч намайг яваад буцаж ир гэсэн болохоор ахлах даргынхаа тушаалгүйгээр дураар явж чадахгүй гэлээ.

	— Аа, та юу гэж тушаамаар байна гэж Синцовоос ахмад асуугаад, — Бидний байдал хүнд байна. Над л гэхэд бүхэл бүтэн бүлэгт маань ганц ч улс төрийн удирдагч алга байна. Бид өчигдөр дөнгөж нэг юм бүслэлтээс гарч ирээд өнөөдөр болоход бусдын онгойсныг нөхөх бөглөөс болж байна шүү дээ. Намайг энд хүн цуглуулж ядаж байхад Березинд бригадынхан минь сүүлчийнхээ толгойг өргөж байна гэв.

	― Үлдээе гэж байгаа бол үлд л дээ нөхөр Люсин хэмээн Синцов цайлган цагаан сэтгэлээр хэлээд, — Би ч бас... гээд Люсин рүү хартал түүний харцтай тулгараад, үлдэх гэж огтхон ч хүсээгүй, харин өөрөөс нь тэс ондоо хариу хүлээж байсныг нь сая л ойлгов.

	— За тэгвэл одоо гүйцээ! гэж ахмад эрс хэлээд Люсин рүү нүүр тулан эргэснээ, — Ахлагч дээр очиж бүлэг хамтран командлагтун гэж тушаав.

	— Ингэж зоргоор загнасан учрыг та эрхлэгчид илтгэдэг юм байгаа биз дээ. Та ч гэсэн... гэж Люсин Синцовын өөдөөс хашхичиж эхэлтэл ахмад түүнийг боолттой гараараа хүчээр эргүүлээд урагш түлхэв.

	— Илтгэнэ, санаа бүү зов! Явж тушаал биелүүл. Чи одоо манай бригадын хүн шүү. Эс захирагдвал толгой байхгүй болно гэж ахмад зандарлаа.

	Люсин ганцхан минутад эдүгээ болтол гялалзсан чилгэр эр шиг байсан хамаг сүр сүлд нь буураад бөгтийн цааш гэлдрэв. Синцов ч хамаг бие сулран газар лагхийн суув.

	Ахмад, Синцов өөд гайхан харснаа улс төрийн удирдагчийн шархтайг гэнэтхэн санаад нэг юм хэлэх гэтэл утас аяархан трр-трд-хийн дуугарсан учир харилцуурыг шүүрэн авав.

	— Сонсож байна, нөхөр дэд хурандаа! Нэг бүлгийг хуучин маршрутаар явуулчихсан. Хоёр дахийг нь бүрдүүлчхээд байна. Хаашаа нь аа? Одоохон тэмдэглээд авъя! гэснээ комбинезоныхоо өврөөс дөрөв нугалсан газрын зураг гаргаж ямар нэг цэг эрж олоод, хумсныхаа үзүүрээр чанга зуран тэмдэг тавив. Тийм ээ, яг нууц зоолттой байгаа гэхэд нь Синцов засмалын дэргэдэх хоёр их бууг хэлж байна гэдгийг нь ойлгов. Ахмад, — Юу ч болов гранатуудаа холбочихсон. Нэвтрүүлэхгүй ээ! гэж хэлэв.

	Ахмад дуугүй болж, бүхэл бүтэн минут хэртэй нэгэн зүйлийг баясгалантай царайлан сонсов.

	— Мэдлээ, нөхөр дэд хурандаа гэж эцэст нь хэлээд, — Бүгдийг мэдлээ. Одоо манай энд гээд нэг юм хэлэх гэтэл утасны нөгөө үзүүр таслав бололтой, — Мэдлээ, яриагаа дуусгая хэмээн сандран, — Минийх ч бас дууслаа гэв.

	Ахмад харилцуураа хайрцаг дээр тавин босоод, онгоц нь дөнгөж шатаад, харан байтал нөхөд нь амь үрэгдсэн энэ хүний хүчээр л ямар нэгэн баяртай мэдээ хэлэх эрхтэй боллоо гэсэн байртай нисгэгчийн өөдөөс мишээн харав. Үнэхээр ч тэгж нисгэгчийн сэтгэлийг одоо баясгаж чадах цорын ганц тэр зүйлийг ахмад мэдээлэв.

	— Өнөөдөр германчууд засмал замаар гатлах ч үгүй байхаа даа гэж дэд хурандаа хэлж байна. Тэд хэдхэн танк л гаталгасан гэнэ. Бусдыг нь та бүгд Березиний цаана зогсоосон юм байх. Гүүрийг үнсэн чандруу болтол бөмбөгдөөд, гүүрний ор ч алга болсон гэнэ гэв.

	— Гүүр ч чандруу, бид ч чандруу болсон, бахархах юм юу ч алга! гаж нисгэгч үгийг нь тасалснаа, гүүрийг тийнхүү бөмбөгдсөнөөрөө ямар боловч бахархаж байгаа нь илт байв.

	— Таныг шатаж байхад бид яаж байсан гэж санана! Зангидсан гараа шүдээрээ мэрж байсан гэж ахмад хэлэв. Ахмад нисгэгчийн сэтгэлийг тайтгаруулах санаатай Германыг тэнд ойчиход нь бид амьдаар барих гэсэн боловч ийм юм харсан хүмүүсийг яаж тийш нь зүглүүлэх билээ дээ? гэв.

	— Тэр чинь хаа байна хэмээн Синцов арай чүү босох зуураа асуухад,

	— Энүүхэнд гацуурын цаатай хэвтэж байлaa. Хараагүй нь дээр гээд ахмад гараа сэгсэрч танканд дайруулсан юм шиг л... гээд цус алдан цонхийсон Синцовын царайг харж, — Та нэгэнт шархтайгаас хойш явж үз, би таныг бариагүй байна хэмээн нэмэв.

	— Машин дээр бас хоёр шархтан байгаа хэмээн Синцов бас л өөрийгөө цагаатгах адил хэлээд, — Бас нэг алагдсан хүн бий гээд генерал хүн гэж хэлэх гэснээ яах ч юм билээ дээ гэж бодоод явъя хэмээн нисгэгчид хэлэв.

	— Би ч эндээ үлдэх үү дээ хэмээн нисгэгч яаралгүй атлаа шийдэмгий хэлэв. Юу гэвэл тэрээр хэрхэх тухайгаа ярианы бүх туршид бодож боловсруулсан агаад эцэст дахин эргэцүүлж бодохгүйгээр шийджээ. Тэрээр: Над винтов өгөх үү? гэж ахмадаас асуув.

	— Өгөхгүй хэмээн ахмад толгой сэгсрэн эрхэм шонхор минь өгөхгүй! Чи энд үлдээд юугаа хийх билээ? Тийшээ яв гэж боолттой царвуугаараа тэнгэр өөд чичиж, — Слуцкаас эхлээд ухарч явна. Та нарынхаа цөөхөн нисэж байгаад өдөр болгон сэтгэл тарчилж явлаа. Бурхны тусын тулд явж нисэж үз, чамаас хүсэх хүлээх юм гэвэл энэ л байна! Бусдыг нь бид аргална! гэлээ.

	Синцов машиныхаа дэргэд очиж зогсоод, энэ бүхэн юугаар дуусахыг хүлээв.

	Гэвч ахмадын үг нисгэгчийн сэтгэлийг даан их хөдөлгөсөнгүй. Унагагдсан онгоцныхоо оронд шинийг авах найдлага байсан сан бол тэртэй тэргүй энд үлдэхгүй байсан сан билээ. Гэтэл тийм найдлага байхгүй болохоор газар дээр үзэлцэхээр шийджээ.

	— Винтов өгөхгүй бол яах вэ, гайгүй өөрөө олоод авна гэж Синцовт хандаж хэлэхэд нь мөчөөгөө өгөхгүй хоёр тааралдаж дээ гэдгийг Синцов ойлгов.

	— Яв, харин штурманыг минь л аятайхан шиг аваачаад эмнэлэгт хэвтүүлчхэж үзээрэй гэв.

	Танкчин юм дуугарсангүй. Синцовын кабиндаа сууж байх үес нэг нь өндөр том, нөгөө нь намхан пагдгар, зөрүүд ууртай, амжилт бүтэлгүйдээ бухимдаж цухалдсан, дахин дайтаж тулалдахад бэлхэн байгаа тэр танкчин, нисгэгч хоёр дуу шуугүй зэрэгцэн зогссоор л байлаа.

	— Нөхөр ахмад аа, таны нэр хэн бил ээ? хэмээн Синцов сая сониноо санаж, кабинаасаа цухуйн асуухад,

	— Миний нэр үү? Намайг мэдүүлж гомдол гаргах нь үү? Дэмий байлгүй дээ! Миний нэрийн хүчинд бүх Орос орон тогтож байна. Иванов бичээд ав. Эсхүл тогтоочих юм уу? гэлээ.

	Машин ойгоос гарч засмалд орох үес Синцов нөгөө харуулаас буулгаж авсан улаан цэргээ дахин харав. Тэр нь өөр хоёр байлдагчийн дэргэд суугаад тэдний хийж буйгаас хийлцэж байв. Тэд гранатыг гурав, дөрвөөр нь нийлүүлэн телефоны утсаар хэлхэж байх ажээ.

	Могилев хүртэл хоёр цаг явав. Эхлээд араас нь их бууны тасралтгүй галлах нүжигнээн сонстож байснаа дараа нь нам гүм болов. Хотоос арваад километр хэрд явахад замаас баруун зүүн тийш галын байрууддаа тархаж яваа морин зүтгүүртэй их буунууд бас замаар яваа явган цэргийн цувааг Синцов харав. Синцов манан дотор яваа юм шиг бүүр түүр л явав. Нойр хүрээд байх шиг байсан нь хэрэг дээрээ үе үе ухаан алдан явжээ.

	Могилевын зах руу орж явахад тэртээ дээр тэнгэрт хоёр сөнөөгч онгоц элэн халин яваа харагдав. Зенитүүд дуугүй байхыг бодоход манайхны сөнөөгчид ажээ. Синцов сайн харснаа «МИГ»-үүд болохыг танив. Синцов эдгээр шинэ машиныг бүр хавар Гроднод анх үзэж билээ. Тэгэхэд түүнийг хурдаараа «мессершмиттээс» хамаагүй давуу гэлцэж байж билээ.

	«Тийм ээ, тийм ч муу биш байна шүү» хэмээн Синцов өвдөж ядарснаас элий балай болсон ухаандаа бодсон нь машиныг нь саатуулсан танкчин буюу ахмадтайгаа адилхан дэслэгч, дэд хурандаатайгаа лав адилхан байж таарах ахмад хоёрын дуртгалаас төрсөн болохоос бус Могилевын өмнөх галын байрыг эзэлсэн цэргүүд юм уу хотын дээгүүр элэн халин дүүлж яваа «МИГ»-үүдийг харснаас төдийлөн их шалтгаалаагүй гэдгийг өөрөө ч гүйцэд ухааралгүй явав.

	Булуу тэрэг эмнэлгийн гадаа ирж зогсоход Синцов сүүлчийн удаа хүчээ шавхан биеэ барьж, шүдээ зуун ёолж байгаа улаан цэрэг, ухаан алдсан штурман, алагдсан генерал гурвыг машин дээрээс буулгахыг хүлээв. Дараа нь жолоочоо сонины газар очиж, өөрийгөө энд эмнэлэгт хоцорлоо гэдгийг илтгэ гэж тушаав.

	Жолооч тэвшний арыг хаахад Синцов цусанд будагдсан боодолтой сонинуудыг халтихан хараад сонинуудаа ер тараагдалгүй бараг тэр чигээр нь авчирснаа мэдээд чулуун зам дээр ганцаар хоцров.

	Хүлээх тасалгаанд өөрөө явж оров. Хармаанаасаа генералын баримт бичгүүдийг гаргаж ширээн дээр тавиад, дараа нь өөрийнхийгөө төнхсөөр гаргаж ирээд сувилагч бүсгүйд сунгаснаа авахыг нь хүлээж чадалгүй, хажуугаараа хачин эвхрэлдсэнээ ухаан алдан шалан дээр унажээ.

	
ГУРАВДУГААР БҮЛЭГ

	Синцов шархтсанаасаа хойш хоёр долоо хоног болоод эмнэлгийн цэцэрлэг дотуур өдөрт хоёр удаа зугаалдаг болоод байтал эмнэлгийг нь Дорогобуж руу нүүлгэх тушаал ирэв. Германчууд Шкловын түүгээр Днеприйг гатлаад, Могилевын хойд талаар тойрч байгаа гэнэ гэсэн сураг шархтнуудын дотор тэр дорхноо тархав.

	Мэс засал хийсэн эмчийн хэлснээр Синцовын шарх «азтай» байж, сум хавирган дээгүүр хөндий хаваад гарчээ.

	Синцов бараг эдгэрсэнтэй адил байсан тул эмнэлгийн орлогч дарга дээр орж, гаргаж өгөхийг гуйв. Нүүхээс үүсэх хэтийн зовлон өөрийг нь айлгаж байв. Сониныхоо газрыг дахин ирж зовлон болохыг хүссэнгүй.

	— Сониныхон яваад өгсөн байхаа гэж л бодогдоод байна хэмээн эмнэлгийн орлогч эргэлзэнэ.

	Ингэж таарахгүй, хэрэв явахаар бол намайг заавал авч явна гэж эрхлэгч амласан юм гэж Синцов батлан хэлэв.

	Шархтнуудыг ар тийш нүүлгэх ажилд салам дарагдсан орлогч дарга нэг их зүтгээд байсангүй нэгэнт л гаръя гэж байгаа бол гараг гэж бодоод зөвшөөрөв.

	Үд болохын хэрд Синцов үнэмлэх бичиг, хувцас хунараа аваад эмнэлгийн хашааны хаалгаар гарч одов.

	Могилевт хүн амьтангүй эл хуль агаад түгшүүртэй байлаа. Гудамжинд хаалт хашилт бий болж, байшингийн өнцгийн шуудайтай шороо өрсөн цонхон дээр пулемёт зоолттой харагдана.

	Сонины газраа олох байх гэж Синцовын найдсан тэр Могилевын хэвлэх үйлдвэрийн байшингийн үүдэн дээр хэнтэй ч ярих ёсгүй харуул зогссон байв. Хаалга үүд, хашааны дааман төмөр хаалгыг ян тан хадаж түгжжээ. Дотроос нь машин нүжигнэх дуу байтугай, цөм сөнөж мөхсөн мэт, нэг ч дуу чимээ сонстохгүй ажээ.

	Цагийн дараа Могилевын цэргийн комендантыг олж уулзвал хоёр долоо хоногийн урьд Синцовын уулзсан тэр хошууч дүрээрээ агаад гагцхүү нойр хоолгүйгээсээ бүр ч мансуурч гүйцсэн байв. Тэрээр фронтын сонины газрыг хоёр хоногийн өмнө эндээс нүүсэн гэлээ.

	— Хаашаа нүүгээ юм болоо? гэхэд комендант мөрөө хавчаад маршрутаа над илтгээгүй шүү. Фронтын штаб Смоленскийн районд шилжсэн, хойноос нь сонины газар ч бас явсан гэж хэлэв.

	— Эмнэлгээс шал дэмий эрт гарч дээ. Эмнэлэгтэйгээ хамт Дорогобуж руу нүүгээд, тэндээсээ хэрэгтэй юмаа хэвийн байдлаар эрдэг байж дээ та гэв.

	Дахин тэнүүчлэхийн бүтэлгүй ёр сэтгэлийг нь хар дарав.

	— Могилевын районд ер нь цэргийн ямар ямар анги байгаа бол? гэхэд

	— Танд ямар хэрэгтэй билээ? гэлээ.

	Синцов хамгийн ойр байгаа дивизийн штабыг олж сониныхоо материал цуглуулан, дор хаяад хоосон буцаж очихгүй юм сан гэсэн бодолтой байна гэдгээ хэлэв.

	Комендант дуртай дургүй газрын зураг дэлгэн, Днеприйн цаана, Могилевын гүүрнээс зургаан километр хэрд орших нэгэн бяцхан ойг заав. Түүний хэлснээр тэнд 176 дугаар дивизийн штаб буй ажээ.

	Синцов Днеприйн гүүрийг гатлаад, Могилев—Оршийн засмал замаар гурван километр хэртэй яваад ардаа Днеприйн нөгөө эрэгт их нижигнээнийг сонсов. Хэдэн мөч хэртэй зогсон их бууны түгшүүртэй нижигнээнийг чих тавин сонссоноо, Могилевын комендантын газраас гарахдаа л энэ юу болдог бол! хэмээн бодож эхэлснээ үргэлжлүүлэн бодсоор цааш алхаж гарав.

	Фронтын штаб эхлээд Минскийн дэргэд, дараа нь Могилевын дэргэд байснаа одоо болохоор Смоленскийн дэргэд очсон байна, энэ маань Москвад зуун тавьхан километр ойртсон хэрэг шүү дээ... гэж бодно.

	Энэ тухай хэчнээн уужуу тайвуу бодъё гэж хичээлээ ч гэсэн болохоо байж байна гэдгийг газар нутгийнх нь баримжаа аяндаа хэлээд өгч байлаа.

	Эмнэлэгт хэвтсэн хоёр долоо хоног Синцовт их юм сургав. Энэ хэдэн хоногт зүсэн зүйлийн худал үнэн цуурхал Синцовын зүрх сэтгэлийг өдөртөө хэчнээн ч удаа уужруулж давчдуулж, хөргөж бүлээсгэдэг байсан гэх вэ? Хэрэв дандаа мууг бодсон бол аль хэдийн солиорох байсан биз ээ. Хэрэв ухаан санаандаа дандаа сайны нь хуримтлуулан бодоод байвал бас л бүтэхгүй байв. Би юунд энд эмнэлэгт, бас Могилевт байж байх билээ, яагаад өөрөөр байхгүй заавал ийм байна вэ гэх мэтээр эцсийн эцэст өөрийгөө зэмлэн буруушаах байсан билээ.

	Дайны тухай үнэн дунд хавьд нь л байх шиг эхлээд санагдаж байлаа. Тэгснээ тэдний ярьдаг худал болохыг дараа нь ойлгов. Сайн муу юмыг янз бүрийн хүн ярьдаг байлаа. Тэд юун тухай ярьж буй байдлаас нь биш, яаж ярьж байгаагаас нь үнэмшмээр ч юм байдаг, үнэмшмээргүй ч юм байдаг байлаа.

	Энд эмнэлэгт байсан хүмүүс дайныг аль нэг хэмжээгээр амсаад авсан хүмүүс байв. Эс тэгвэл тэд ингэж хэвтэхгүй сэн билээ. Гэтэл тэдний дунд германчууд үхэл авчирч байна гэдэг ганцхан юмыг л одоогоор мэдэж буй хүн олон байв. Гэтэл хоёр дахийг нь буюу германчууд өөрснөө үхэлгүй мөнх биш гэдгийг мэдэхгүй байжээ.

	Энэ хоёрын аль алиныг мэддэг, германчууд өөрсдөө үхдэг улс гэдгийг биеэрээ амссан хүмүүс л бусдаас илүү их итгэл хүлээж байв. Тийм хүмүүс сайн муу хоёрын алиныг ч ярилаа гэсэн тэдний ярианы цаана дайны тухай үнэн бодол хэзээд байдаг байлаа.

	Бобруйскийн дэргэдэх ойд Синцовын сургамж авсан танкчин ахмад бол чухамдаа л тийм хүний нэг байв. Нэг хүний зоригтой, нөгөө хүний хулчгарт хэргийн учир байсангүй. Ахмад тэр өдөр Синцовыг бодох нь ээ дайныг ердөө л өөр нүдээр харж байжээ. Германчууд бол бас үхдэг, тэднийг устгаад байвал давшихаа болино гэдгийг ахмад баттай мэдэж байлаа. Ингэж бодон үүндээ өөрийн бүх ажиллагааг захируулж байсан болохоор үнэн мөн түүний талд байхгүй яах вэ. Синцов бол аврал эрж өөр лүү нь зүтгэсэн хүмүүсийг аюулаас холдуулахыг хүсэж байхад ахмад тэдгээр хүмүүсийг тулалдаанд оруулан ажил үйлсийг аврахыг хүсэж байжээ.

	Ахмадын алба хааж байсан бригадын үлдэгдэл, бас тэр өдөр зэвсэг барин бригадыг тойрон дайсантай тулалдсан хүмүүс л германчууд үхэлгүй мөнх биш гэдгийг мэдэж байсан буюу мэдээгүй байсан нэг нь тулалдааны явцад мэдэж авсан учраас л германчууд Могилевт цөмрөн орж чадаагүй билээ. Тэд германчуудыг алан, өөрсдөө алагдан хоног хугацаа хожив. Юу гэвэл орой болохын алдад тэдний араас шинэ буучийн дивиз сэлбэж амжжээ.

	Энэ тухай Синцовт хэвтсэнийх нь хоёр дахь өдөр эргэж ирсэн сонины эрхлэгч ярьсан юм.

	Сонины эрхлэгч Бобруйскийн замд болсон явдлуудыг нь жолоочоос дуулаад Синцовыг магтан, Люсины төлөө сэтгэл нь зовниод, танкчныг дураараа аашиллаа гэж хараажээ. Тэр байтугай уур нь хүрсэндээ аятайхан зузаан хацар дээгүүр нь судас гүрэлзэж байлаа.

	Синцов эрхлэгчийн бодлыг зөвшөөрөхгүй байв. Тэр өдөр олон тэнэг юм хийсэн нь аймхай хулчгарын улмаас болоогүй нь л яамай гэдгээ Синцов мэдэж байлаа. Дээр нь бас, эмнэлэгт хэвтэж байсан, хэн бүхний адилаар шархтсан тухайгаа байн байн бодохдоо хэрэв германчуудын хувцастай адил цагдаагийн тэр шидлийн зэгэл цув байгаагүй бол нисгэгч өөрийгөө буудаж, үхэхгүй байсан сан даа гэсэн гашуун бодлоос ер салж чаддаггүй байлаа. Энэ тухай тэр үед бодоогүй боловч дайны үед бодох хэрэгтэй ажээ. Тэгээд ер нь цаг үргэлж бодох хэрэгтэй бололтой.

	Люсинд тохиолдсон явдлын талаар эрхлэгчийн уурлан цухалдахыг ч зөв гэж үзэхгүй байлаа. Улс төрийн орлогч Люсин сонин тараахаар яваад тулалдаанд орчихлоо. Ингэхгүй байж болох байсан боловч ийм л юм болов, за яах вэ. Харин гэв гэнэт Люсины эвгүй болсон царайг санахаараа Синцовын сэтгэл зовж байв. Юу гэвэл Люсин үлдэхийг хүсээгүй бөгөөд гэтэл танкчин түүнд «эс захирагдвал толгойгоо алдана шүү» гэж билээ. Энэ бүхэн ер юугаар төгсөө бол хэмээн зовнино.

	Синцов өөрийнхөө бодлыг эрхлэгчид тайлбарлах гээд үзвэл хариуд нь:

	— Та нарыг цөмийг нь анги ангид тараагаад өгчих гэж тушаах нь үү? Өнөөдөр Люсинийг, маргааш таныг, нөгөөдөр хэний нь ч юм? гэлээ.

	Сүүлчийнх нь үг ерөнхийдөө зүйтэй байсан авч нөгөө ой, тэр мөч, тэр ахмадыг санаад ирэхлээр харин ч бүр шал буруу юм шиг санагдана.

	Эрхлэгч тэр хоёр бүтэн цаг ярилцсан боловч бие биеэ ер ойлголцсонгүй шиг байлаа.

	Тэгээд бас хэдэн цагийн дараа бусад бүх бодол, сэтгэхүйг нь удтал түрж зайлуулсан үйл явдал болов.

	Юу гэвэл Синцов радиогоор Сталины хэлсэн үгийг сонсов.

	Чанга яригч гудамд жижүүрийн сувилагчийн ширээний хажууханд өлгөөтэй байдаг байв. Түүнийг дээд зэргээр чангалан, тасгуудын хаалгыг цэлийтэл онгойлголоо.

	Сталин бөглүүдүү агаад удаан, грузин аялгуу ихтэйгээр ярьж байв. Нэг удаа ярианы дунд шилэн аяга дуугарган ус уух нь дуулдав. Сталины дуу намуухан, чанга бус, хэрэв ядарсан байртай хүндээр амьсгалан, ярианыхаа завсар ингэж ус уугаагүй бол туйлын уужуу тайвуу байгаа мэт санагдаж байв.

	Сталины хэдийгээр тайван бус байсан авч ярианы нь өнгө өндөр, нам бололгүй, анхааруулж тодосголгүй нэгэн жигд үргэлжилж байв. Өөрийн нь ярьж буй гунигт цагийн байдалд зохиогүй нь чухамхүү түүний хүчтэйд оршиж байв. Тэр хүч хүмүүст гайхал төрүүлсэнгүй, чухам тийм хүчийг Сталинаас л хүсэж хүлээж байлаа.

	Сталинг янз янзаар хайрлан энхрийлж байлаа. Зарим нь буцалтгүй зарим нь учиртайхан хайрладаг байсан боловч зарим нь айж эмээдэг, заримдаа хайрлахгүй явдал ч гардаг л байв. Гэвч харин түүний эрэлхэг зүрх, төмөр мэт хатуу зоригт хэн ч эргэлздэггүй байлаа. Чухамдаа энэ хоёр чанар л дайтаж байгаа орны тэргүүнд байвал зохих юу юунаас илүү чухал шинж шиг одоо санагдаж байв.

	Сталин цагийн байдлыг гунигтай байна гэсэнгүй, ийм, үг түүний амнаас гарна гэж бодвол санаанд багтамгүй байв. Гэхдээ түүний ярьсан цэрэг татлага, эзлэгдсэн нутаг дэвсгэр, партизаны дайн гэх мэтийн үгс хий горьдлыг төгсгөл болгов. Бид газар сайгүй, тэгэхдээ бас тун гүнзгий ухарсан ажээ. Энэ үнэн эхүүн байсан ч эцсийн эцэст тодорхой боллоо. Үнэнийг дуулснаас хойш бие сэтгэл эрх биш тогтножээ.

	Энэ асар өргөн, аймшигтай дайн бүтэлгүй эхэлсэн тухай Сталин ярихдаа үгнийхээ өнгийг хувьсгалгүйгээр аль болох түргэн арилгавал зохих асар том бэрхшээл тулгарлаа гэжээ. Үүнд бас сул дорой байдаг бус, хүч чадал мэдрэгдэж байлаа.

	Синцов л гэхэд лав ингэж бодсон билээ. Тэрээр шөнө нь орон дээрээ өөдөө харж хэвтээд, хажуугийнхаа орны амьсгал хурааж буй хүний ёолон гинших чимээний хамт Сталины хэлсэн үг болон «анд нөхөд минь ээ» гэсэн зүрхэнд хадсан үгийг нь ширхэг дараалан сэргээн бодож хэвтжээ. «Анд нөхөд минь ээ» гэсэн тэр үгийг дараа нь өдөржин бүх эмнэлгээрээ бишрэн ярилцаж билээ. Уг нь иймэрхүү асуултыг гэнэн залуу үед өөртөө тавьдаг ч гэсэн Синцов гучин настайдаа, энэ шөнө эмнэлгийн орон дээр хэвтэж байхдаа: «Сталиныг амьд байлгахын тулд чи үх! гэж зүгээр нэг хэлбэл би түүний төлөө амь насаа өгөх байсан болов уу?» гэж өөрөөсөө анх удаа асуугаад «Өгнө, тэгэхдээ хэзээ нэгэн цагийг бодвол өнөөдөр бүр ч амархан өгнө!» гэж бодлоо.

	«Анд нөхөд минь ээ...» гэсэн Сталины үгийг давтан, аман дотроо шивгэнэж хэвтэхдээ Синцов Сталины өнөөдрийн түрүүхэн хэлсэн бөгөөд ой тойнд нь нэвт шингэсэн «Ах, эгч нар aa! Анд нөхөд минь ээ!» гэсэн чухамдаа энэ үг л, яг хэлбэл тэр үгний цаана буй сэтгэл нь аливаа том, тэр байтугай аварга том үйлс бүхэн дээр дутагдаад байсан болохыг гэв гэнэт ойлгов.

	Дайн шиг гагцхүү тийм эмгэнэлт явдал л ийм үг, ийм сэтгэлийг төрүүлдэг хэрэг гэж үү дээ?

	Гомдмоор, ёозгүй бодлоо доо? Синцов ингэж бодсоноо хэрэг дээрээ энэ хоёрын алин нь ч биш байсан боловч үл зохих эвгүй муухай бодол мэтээр эмээн бушуухан салахын мөн болов. Энэ бодол ердөө л дасаж дадаагүй бодол байв.

	Сталины үг хэлснээс хойш сэтгэлд үлдсэн хамгийн гол зүйл бол бүх юм сайн тийшээ эргэнэ гэж түгшин хүлээх явдал болов. Энэ хүлээлэг бодож байснаас ч түргэн бүр эхний долоо хоногт зөвдөж эхлэх шиг болов.

	Мэдээлэлд ширүүн тулалдаан болж буй нэг л чиглэлийн тухай өдөр болгон давтан гарах боллоо. Бусад чиглэлийн дотор Бобруйск дээгүүр орж байсан учраас энэ явдал бүр ч их итгэл төрүүлж байв. Үнэндээ ч германчууд хэдэн өдрийн турш тэндээс урагшилж чадаагүй буйг эмнэлэгт ирсэн хэн нь ч болов хэлээд өгч байв.

	Гэтэл дараа нь эмнэлгийнхэн дотор түгшүүр тарж эхэлсэн нь германчууд Могилевт цөмөрч эс чадаад Бобруйскаас эргэн Рогачев, Жлобин хоёрыг эзлэн авч гэнээ гэсэн үг тархав. Тэгтэл гэнэт сонины эрхлэгч Синцов дээр ирж ганцхан минут хэртэй сууж эрүүл мэндийн нь байдлыг лавлаж сонины газар өөр тийшээ нүүхэд хүрвэл өөрийг нь заавал авч явна гэж хэлээд, асуултад нь хариулахыг илт үл хүссэн бололтой яаран яваад өгөв. Эцэст эмнэлгийг нүүлгэх тухай тушаал ирсэн тэр өдөр эмнэлгийнхэн германчууд Днеприйг Шкловын түүгээр гаталсан гэнэ ээ хэмээлцэн ярилцах болов.

	Одоо Синцов Днеприйн эрэг дагуу тавьсан засмал замаар хойд зүгийг барин нөгөө тэр Шклов руу нь алхаж явахдаа өглөөний яриа үнэн худлын алин болохыг бодсоор явав.

	Хэрэв энэ яриа гай болоод үнэн байвал сонины газар Днеприйн цаана үлдсэн Могилевоос нүүдэг нь ойлгомжтой байв. Харин нөгөө нэг зүйл ойлгомжгүй байсан нь тэд ингэж нүүхдээ хэлсэн үгэндээ хүрч, Синцовыг эмнэлгээс гаргаад авах арваадхан минутын зав гарсангүй гэж үү дээ? гэдэг бодол байв.

	Могилев сонины газрыг нүүснээс хойш хоёр унтаад байхад ч гэсэн бууж өгөх гэж буй хотын шинж төрүүлэхгүй байлаа. Юундаа ингэж ум хумгүй яарсан хэрэг вэ? Ингэж гоморхсон сэтгэл нь зэгсэн их дайчин материал олж авахгүйгээр сониныхоо газар эргэж очихгүй юм хуна гэсэн шийдвэрийг нь улам ч лавшруулав.

	Шархтсан дараа бие султай байгаа нь дорхноо мэдэгдэж тэгээд долоо дахь километр дээр очиход комендантын хэлснээр дивизийн штаб байх ёстой тэр ойд машины мөр, шаварлаг газар ухсан нүх яаруу тэвдүү нууцлан бүрхэж тавьсан мөчир сэлтээс өөр юу ч байсангүй. Хэрэв энд штаб байсан юм аа гэхэд үлбийж муудсан мөчрүүдийн байдлаас үзэхэд дор хаяад бүтэн хоногийн өмнө нүүсэн бололтой байв. Синцовыг засмал замдаа эргэж ирэхэд хажуугаар нь танк эсэргүүцэх их буу чирсэн ачааны гурван тэрэг, дараа нь байлдааны хэрэгсэл ачсан цуваа, бас их буу чирсэн нэг ачааны тэрэг хар эрчээрээ давхилдан өнгөрөв. Синцов зоримог биш гар өргөсөн боловч машинуудын нэг нь ч зогссонгүй.

	Дараа нь нэг «Эм» харван өнгөрөв. Синцов бас л зогсохгүй биз дээ хэмээн бодтол зуугаад метр хэртэй өнгөрөөд зогсов. Синцов амьсгаадсаар гүйн хүрч очвол:

	— Нөхөр улс төрийн удирдагч та хаачих нь вэ? гэж жолоочийн дэргэд суусан, цайвар хөмсөг, улаан царайтай, хоёр давхарласан шил зүүсэн намхан пагдгар батальоны комиссар асуув.

	Синцов 176 дугаар дивизийн штабыг эрж яваа учраа хэлэв. Батальоны комиссар хариу үг хэлэхээсээ урьд горьдлого муутай царайгаар үнэмлэхээ үзүүлнэ үү хэмээн гуйв.

	«Суулгахгүй нь дээ» хэмээн Синцов бодож зогсов. Гэвч эмнэлгийн магадалгаа бичгийг нь уншсан батальоны комиссарын царай зөөлрөөд явчхав.

	— Би ч бас зуун далан зургаадугаар дивизэд очих ёстой хэмээн магадалгааг нь эргүүлж өгөх завсраа хэлээд, — Гэхдээ маргааш очно. Одоо гурван зуун нэгдүгээр лүү явж байна. Тийш нь хүргээд өгч болно л доо гэв.

	Синцов уухайн тас зөвшөөрөн, баярласнаа хэлээд машинд орж суув. Тэд километр хэртэй дуу шуугүй явснаа дараа нь батальоны комиссар машинаа зогсоогоод, арын суудал дээр ирж зэрэгцэн суув.

	— Ингэвэл арай зугаатай байх хэмээн цааш хөдлөх үе хэлээд, — Ярих гэхлээр цаг үргэлж толгойгоо эргүүлэх хэрэгтэй болох юм. Би ер дуугүй явж чаддаггүй хүн гэж эелдгээр инээмсэглээд, Синцов руу гар сунган, — Шмаков гэж өөрийгөө танилцуулав.

	Шмаков нээрэн л их яриа хүн байлаа. Ойрхон ойрхон асуулт тавин, бөндгөр цагаан толгойгоо шувуу шиг зүүн мөрөндөө наагаад, — «Ухайс, алив өөр сонирхолтой юу ярих нь вэ?» гэсэн байртай нүдний шилээ нэвт анхааралтай эелдгээр ширтэнэ. Харин өөрөө ярьж байх үедээ нүднийхээ шилийг байн байн авч арчиж зүлгээд, зүүхээсээ өмнө гэрэл өөд харж, тоос тортог олбол бас дахин зүлгэж цэвэрлээд, ахиад бас гэрэл өөд харна. Давхар зузаан шилээ авчхаад буй үед нүдийг нь ажвал бөлцийтлөө өвдөж, улайчихсан, зовхи нь хавагнаж хөөсөн байх ажээ.

	Синцов асуултуудад нь нэг их тодорхой юм эс хэлэн дуртай дургүй хариулж байв. Үүнд дайны зургаа дахь өдрөөс эхлэн явж байна. Янз бүрийн газраар явлаа. Бобруйскийн дэргэд санаандгүй явдлаас болж шархтлаа гэдгээ ярьжээ. Шмаков дэргэдэх хүнээ сэтгэл үймрүү явааг ойлгосон бололтой асууж шалгаахаа болиод, өөрийнхөө тухай ярьж гарав. Үүнд армид долоохон хоногийн өмнө татагдсан, фронт дээр дөнгөж өчигдөр ажилчин тариачны улаан цэргийн улс төрийн газрын лектороор ирсэн, ангиудаар анх удаа явж буй нь энэ гэж ярилаа.

	— Та энд, фронт дээр ямар лекц унших вэ? хэмээв лав л миний хувьд одоо лекц сонсож явдаг цаг өнгөрчээ хэмээн бодсоор асуув.

	— Ерөөс гэвэл би мэргэжлээрээ эдийн засагч хүн л гэж Шмаков Синцовын асуултын ёж өнгийг анзаарсангүй юм уу анзаарахыг хүссэнгүй бололтой, — янз бүрийн сэдэв бий л дээ «Дайн ба олон улсын байдал», «Германы цэрэг-эдийн засгийн хүчин чадал», гэхчлэн, үүнээс ч ерөнхий сэдвүүд байлгүй яах вэ дээ гэлээ.

	— Та цэргийн боловсролтой юу? гэж Синцов асуувал,

	— Танд юу гэж хариулъя даа гээд Шмаков нүднийхээ шилийг дахин арчаад, хаашаа ч юм маш холын өнгөрсөн зүйлийг харах мэт гэрэл өөд аваачин анхааралтай харснаа, — Миний үеийн олон коммунистын адилаар дээр үед иргэний дайнд улс төрийн ажилтан явлаа. За ер нь яг хэлбэл энэ маань боловсрол байхаасаа туршлага байх нь илүүтэй биз дээ гэв. «Туршлага ч гэж дээ, гэж Синцов харамсан бодов. Энэ туршлага бидэнд тус болж байгаа юм одоохондоо л лав алга даг. Германчууд гэдэг чинь цагаантан биш, Гитлер гэдэг маань Деникин биш шүү дээ...» тэгээд ирээдүйн дайны тухай бичсэн нэг романыг уржнан жил уншсанаа санаад хилэн нь бадрав. Тэр романд манай онгоцнуудын анхны цохилтод л фашистын бүх Герман үнсэн товрог болон сөнөж байгаагаар өгүүлсэн байж билээ. Тэр зохиолчийг хоёр долоо хоногийн өмнө Бобруйскийн засмал дээр л байлгадаг байж гэхчлэн бодож явав.

	Энэ бүх бодол толгойд нь нэгмөсөн орж ирсэн боловч ил гаргаж хэлсэнгүй, ердөө л гүнээ санаа алдав.

	— Танд их хэцүү байв уу? хэмээн санаа алдахыг нь сонссон Шмаков онож асуув.

	— Миний хувьд ч яах вэ ээ? гэж Синцов үнэн голоосоо хариулан, — Заримдаа мөн ч хүнд байна шүү дээ... хэмээн хажуудаа суугаа үсэн буурал намхан хүнд үнэнээсээ итгэн, дүүрчээ гэсэн байдлаар гар сэгсрэв.

	— Давгүй гэж Шмаков хэлээд өөрийг нь тайвшруулах гэсэн мэт Синцовын ханцуйд үл мэдэг хүрээд, — Яаж ийгээд тэснэ. Тэгээд зогсоож дараа нь эргэлт хийнэ дээ энэнээс ч дор цаг байсан шүү дээ. Юденич Петроградад тулж ирчхээд, Деникин Орёлыг эзлээд, Москва руу ахиж байлаа... Тэгээд яваандаа бид дийлсэн л юм даа гэв.

	— Деникинд нисэх онгоц, танк байгаагүй юм чинь хэмээн Синцов өөрийн эрхгүй хэлчхэв.

	— Үнээн, чухам хэлбэл бараг үнэн хэмээн Синцовын урам хугарангуй байгааг нь анзаараагүй дүр үзүүлэн зөвшөөрөөд тэгж яривал одоо бидэнд байгаа юмнаас тэр үед олон юм байгаагүй, таван жилийн төлөвлөгөө, дөрвөн сая коммунист эд бүхний алин нь ч байгаагүй шүү дээ гэв.

	«Юу л гэж над нэг их ухуулаад байна вэ?» хэмээн Синцов эгдүүцэн бодов. Зүрх сэтгэл нь тайвшрал эрж байсан ч гэсэн тайвшруулж болох юмыг нь тэр дорхноо итгэчихгүй зөрчилдөөд байв.

	— Бид дайны өмнө зарим юмаа сайрхаж, хэт дөвийлгөж байсан нь үнэн. Бас дайнд бэлхэн байна гэж байлаа, ингэж дөвийлгөж байсан маань одоо тун тодорхой байна шүү дээ Гэхдээ бид нэг тийш нь хэтрүүлж анхны амжилтгүй явдлаас болоод эдийн засаг— байлдааныхаа хүчин чадлыг хэт бууруулж болохгүй. Тэр хүч маань асар их, германчууд байтугай бид энэ хүчээ бүрэн төгс тооцоолж үзээгүй юм. Би уг асуудлыг мэдэж байгаа учраас ингэж итгэлтэй ярьж байна хэмээн нэг хэсэг дуугүй байснаа ярив.

	— Бууруулахын хэрэгцээ юу бил ээ? Бууруулах сонирхол хэнд байх вэ дээ. Зүсэн зүйлийн юм үзэж гүйцээд: «Үзэсгэлэн гоо хатагтай минь, үнэхээр цөм сайхан байна» гэж дуулах ч дургүй болчихжээ гэж Синцовыг хэлэхэд.

	— Наадах чинь шулуухан хэлэхэд большевикуудын дуу биш шүү хэмээн Шмаков хүд хүд инээгээд, — большевикууд бид ийм дуунаас салах цаг болсон шүү гэв.

	— Та Москвагаас гараад удаж байна уу? хэмээн Синцов Машагаа гэнэт санаад асууж орхилоо.

	— Гурав хонож байна.

	— Бөмбөгдсөн үү?

	— Үгүй ээ.

	— Нээрэн үү?

	— Би ерөөсөө үнэн юм ярьдаг зуршилтай хүн хэмээн дуу нь үл мэдэгдэм шал ондоо болон хувираад, нүднийхээ шилний цаанаас Синцовыг ширтэж байв.

	— Яагаад бөмбөгдөхгүй байгаа хэрэг вэ, юу гэж бодож байна гэхэд,

	— Яагаад гэвэл тэр бүхэнд хүч нь хүрэлцэж өгөхгүй байна. Хамаг нисэх хүчнээ фронтод цацчихаад Москва руу нисэх юм олдож өгөхгүй байна гэлээ.

	— Хүрэлцэлгүй байгаа юм биз дээ? гэж эргэлзвэл

	— Хүрэлцэхгүй байна. Ерөөс германчууд шавхагдашгүй их хүчтэй гэж бодох хэрэггүй. Манайхны зарим маань энэ хэтрүүлэгт бүр орчхоод байна. Энэ бол дэмий хэрэг. Ийм хэтрүүлэгт орсон хүн сандралд ороход ганцхан хуруу дутуу байгаа хэрэг. Гэтэл сандрах ёсгүй. Хэдийгээр өөгүй айл байдаггүй гэдэг боловч сандарч тэвдэх нь бидний шинж биш хэмээн Шмаков намуухан дуугаараа нөгөө л янзаараа итгэл төгс эрс дүгнэв.

	Шмаковын саяын хэлсэн үг дам хэлсэн зэмлэлтэй адил байсан ч гэсэн Синцов түүн рүү талархан харж суув. Шмаковын хэлсэн үгэнд юмны чин үнэн байдлыг үнэхээр мэддэг хүний итгэл төгс байдал мэдрэгдэж байв.

	Тэгэхлээр Москвад тайван хэрэг үү? хэмээн чанга асуув.

	— Юу гэж хэлүүштэй юм бэ дээ? гээд Шмаков мөрөө хавчсанаа бүтэхгүй юм гарч л байна л даа. Гэвч бүхэлдээ гээд бодосхийснээ, — Хэвдээ л дээ гэж дүгнэв. Тэгээд үнэн зөв хариулав уу, үгүй юу гэдгээ дахин цэгнэн үзэх мэтээр сайтар бодсоноо тиймээ, хэвдээ байна! гэж давтлаа.

	Энэ үгийг хэлж дуусав уу, үгүй юу хэд хэдэн ачааны тэрэг ум хумгүй хурдлан хар эрчээрээ өөдөөс нь гарч ирэв. Сүүлийн тэрэгний кабинаас малгайгүй, үс нь сагсайсан нэг хүн бүслэхийгээ хүртэл цухуйчихсан:

	— Цаана чинь танк, танк! хэмээн чих дүлийртэл хашхичсаар өнгөрөв.

	Жолооч машинаа зогсоосонгүй боловч яах вэ гэсэн байртай Шмаков руу эргэж харахдаа царай нь айж эмээсэн байлаа.

	— Яв, яв гэж Шмаков уужуу тайвуу хэлээд, — Дивизийн штаб хүртэл километр хэртэй явах хэрэгтэй. Сандраан л болж байгаа биз... тийм байж таарахгүй гэлээ.

	Синцов юу ч эс дуугарав. Энэ хүнээс илүү хэрсүү сүрхий хүн болох гээд яах вэ гэсэн бодол нь эрүүл саруул ухаанд нь хүч нэмэв.

	— Тийм байж таарахгүй хэмээн Шмаков хагас километр хэртэй явсан хойноо үглээд, — Манай цэргүүд бүх Днеприйн дагуу хориглож байгаа гэж над хэлсэн, тэгэхлээр голын энэтэй талд германы танкнууд хаанаас байх бил ээ? гэв.

	Синцов дахиад юу ч дуугарсангүй. «Хаанаас байх вэ? Хаанаас байж таарахыг чөтгөр бүү мэд дээ!» хэмээн бодлоо.

	— Энүүхэн баруун тийшээ дивизийн штаб руу эргэсэн гарц байх ёстой хэмээн Шмаков целлюлоз нүүр бүхий цүнхтэй газрын зураг гаргаж харалган нүдэндээ бараг тулган харсаар өгүүлэв. Юм бүхэн газрын зурагт тэмдэглэгдсэн яг тэр газраа л байх ёстой гэж фронтод анх ирж буй хүний итгэдэг тэр эргэлт гуйвалтгүй итгэл ёстой л энэ хүнд байв. Тэрээр одоо зогсоод үзье, ямар нэг тэмдэг лав бий байх гэв.

	Жолоочдоо зогс гэж тушааж амжаагүй байтал жолооч нь машинаа тоормослов. Тэртээд, яг улаан зам дээр дараа дараалан их бууны сум тэсэрч эхлэв. Эдүгээ болтол бараг хөл хөдөлгөөнгүй хоосон юм шиг байсан зам маань гэнэтхэн машинаар дүүрч нэг хэсэг нь урдаас харван, нөгөө араас нь явж байсан хэсэг нь шалавхан эргээд зугтлаа. «ЭМ»-ний жолооч тушаал хүлээлгүйгээр машинаа эргүүлж эхэлтэл нь сум дахиад тэсэрсэн тул машинаа хаячхаад шуудуу руу үсрэн оров.

	Синцов буун харайж жолоочийг эргүүлж авчрах санаатай хаалгаа онгойлготол харин Шмаков мухардлаас амархан гэгч нь гаргаж орхив.

	— Сууж бай! гэж Синцовын мөрөн дээрээс тайвуухан татаад өөрөө жолооны ард агшин зуур шилжин суугаад, «ЭМ»-ийг эргүүлэн замаас гаргав. Шмаков үүнийг яг цагт нь олж хийсэн бөгөөд дахиад хэдхэн агшин болсон бол юу ч харалгүй ухаан жолоогүй давхиж яваа ачааны тэрэгнүүд аль хэдийн хамчих байсан билээ.

	— За одоо бууя хэмээн Шмаков хэлээд шуудуунд хэвтэж буй жолоочийг нөхөр Солодилов аа! хэмээн нэрээр нь дуудав. Жолооч айн бүлтгэнэсээр босож ирэв.

	— Очиж жолооныхоо ард суу гэж Шмаков тушаав.

	Жолооч уруу царайлсаар машиндаа суухад Шмаков суулгүй сум тэсэрсээр буй тэр зүг, урагш харан, нэг л хачин эргэлдсээр зогсов.

	Арга нь барагдаж буйг Синцов мэдрэв.

	— Нөхөр батальоны комиссар аа, та сонсооч хэмээн буцах хэрэгтэй гэдгийг түрүүлж хэлэхгүй юм сан гэсэн хүслээ даран хоёр гурван километр эргээд явах уу даа. Би тэнд, замын хажууд танк эсэргүүцэх их буунууд байхыг харсан. Аль нэг даргыг нь олж уулзаад, гурван зуун нэг рүү нэвтэрч болох эсэхийг мэдье гэж Синцов өгүүлэв.

	Ингэж хэлэхдээ Шмаковыг үзэх өнгөндөө зөөлөн хүн мөртөө цаанаа зөрүүд хүн шиг тул зөвшөөрөхгүй, мэдэхгүй газар луу явъя гэж зүтгэх болов уу гэж айлаа. Гэвч Шмаков үгэнд нь орж, урд талдаа зам дээгүүр манарч буй утаа тоос руу нэг харснаа машиндаа суув.

	— Ядаж гар буу ч байхгүй шүү ер, өгчих ухаан орсонгүй юм болов уу хэмээн эргэж явахыг зөвшөөрснөө цагаатгах мэт өгүүлэв.

	«Гар буу чамд мөн их хэрэг болно байхаа.» хэмээн Синцов бас дайны эхний өдөр буугүйдээ бухимдан явснаа ор мартаж, даажигнан бодож суув.

	Мань хүн ч дарга нараа хаячхаад, өөрөө амь зулбан зугтаж байх шив дээ хэмээн Шмаков урд талын суудлын түшлэг дээр тохойлдон жолоочийн хажуугаас бөхийж өгүүлэв.

	— Одоо яая гэх вэ, нэгэнт буруугаас хойш шийтгэ л дээ» гэж жолооч эргэж ч харалгүйгээр тэрүүхэндээ дуугарав.

	Шийтгээд байх нь ч юу байх вэ? гэхдээ ер нь ичгэвтэр байна шүү дээ. Та комсомолын гишүүн үү? гэвэл гишүүн гэж бас л тэрүүхэн хамар дороо дугарав.

	— Тэр тусмаа ичгэвтэр байна. Миний хүү ч бас комсомолын гишүүн. Хүүгээ тан шиг ингэсэн гэж дуулбал ч түлэгдэж үхэх юм байна гэж Шмаков хэлэв.

	— Таны хүү хаа байдаг юм! гэж жолооч бүдэгхэн асуув. Хэрэв хүү нь хаа нэг газар, ар талд байдаг гэж, хариулах юм бол Шмаковын түрүүчийн ярьсан бүх зүйл жолоочид хий хоосон цуурай болж хувирах нь байна гэдгийг Синцов мэдлээ

	— Миний хүү нисгэгч, онгоцны буудагч байсан юм. Долоо хоногийн урьд амь үрэгдсэн, юу гээв? гэлээ.

	— Зүгээр хэмээн жолооч бүр ч бүдэгхэн дуугарав

	— Зогс! гэж замаа харж явсан Синцов хэлэв.

	Тэд замын хажуугийн шуудуунд зоосон, алсаас харахад ойн захаас засмал руу хатгаж орсон хэсэгхэн бут шиг харагдах танк эсэргүүцэх их бууны дэргэд зогсов. Түүний дэргэд богинохон тайрсан буурал халимаг бүхий толгой нүцгэн хурандаа халуун савнаас цай ууж суув.

	— Машинаа хоёр зуугаад метр газар тавьчих хэмээн Синцов, Шмаков хоёрын машинаас бууж ирэхэд мэндлэхийн оронд шулуухан хэлээд, — дараа нь ярилцамз гэлээ.

	Шмаков машинаа цаашлуулж тавь гэж жолоочдоо тушаагаад хойг зүг толгой дохин, тэнд дөрвөн километрийн цаатай германчууд засмал руу галлаж байна гэж хурандаа хэлэв.

	— Тун ч магадгүй гэж хурандаа хэлэх зуур халуун саваа таглан эрэгдээд босов.

	Туйлын уужуу тайвуу, тэр ч байтугай Синцовт доогтой мэт санагдсан энэ хариултыг сонсоод, нөхөр хурандаа та ойр хавь ямар нэг дивизийн штаб буй эсэхийг мэдэх үү гэж Шмаков асуув

	— Ямар нэг дивизийн штаб ий? хэмээн бас л даажигнангуй лавлан асуугаад малгайгаа өмсөж, халуун саваа брезент гэрт нь углан товчлоод мөрөндөө эгэлдэргэлдэж, — Хэрэв ямар нэг гэж байгаа юм бол манай штабт очихгүй юу гэв.

	—Танайх хэддүгээр вэ? гэж Шмаков асуухад

	— Та чинь хэн бэ? гэж хариу асуув.

	Шмаков үнэмлэхээ гаргаж үзүүлбэл хурандаа халтихан харснаа өөрийгөө 176 дугаар дивизийн их бууны дарга, энд ирж танк эсэргүүцэх хориглолт эргээд. штабтаа буцах гэж байна гэж тайлбарлав.

	— Аа, гурван зуун нэгдүгээр лүү яаж нэвтрэх вэ? хэмээн Шмаков тэр даруйд асуув.

	— Хурандаа мөрөө хавчсанаа, 301 дүгээрийн штаб уг нь хойшоогоо найман километр хэртэй газар байсан, гэтэл одоо германчууд наана нь галлаж байгаа юм бол байдал мэдэгдтэл тийшээ яваад дэмий биз дээ гэв. Тэр «биз дээ» гэдэг үгэнд нь дахиад л өнөөх амгалан атлаа ёжтой өнгө цухасхийв.

	— Над гурван зуун нэгдүгээрийн штабыг эндээс дөрвөн километр хэртэй газар бий гэж хэлсэн хэмээн нягтламхай зангаараа Шмаков хэлэв.

	Хурандаа мөрөө дахин хавчив.

	— Хаа, хэзээ ярьсан хэрэг вэ?

	— Армийн улс төрийн хэлтэст, өчигдөр

	— Өчигдрийн ярьсан юманд нэг их битгий итгэж бай, нөхөр батальоны комиссар цаг үеийн хуучин зүйлийг харгалзан үзэхгүй бол насныхаа сүүлчийг олзонд өнгөрөөж мэднэ шүү.

	—Бишээ би фронтын сониноос яваа гэв.

	— Аа... хэмээн хээвнэг дуугараад, өсгийдөн давируул төмөр бүхий хором гуталтай, тогоруун урт хөлөөрөө түргэн түргэн алхалсаар машин руугаа очив.

	Синцов, Шмаков, хурандааг дагалдаж яваа дивизийн дарга ахмад, — Гурав арай чарай гүйцэн, хойноос нь дагав.

	Хурандаа машины урд суудал дээр сууснаа миний морийг штабт хүргэж өг гэж морь баригчид хэлээрэй хэмээн ахмадад хандаж хэлэв.

	— Танай дивизийн байдал хэр байна даа хэмээн Шмаков машин хөдөлсөн хойно асуув.

	— Байдал уу? гээд хурандаа эргэн, доогтойгоор зовхио өргөн харснаа, — Байдал ямар байгааг бүхэлд нь бурхан багш дивизийн дарга хоёр л мэдэх байх. Харин миний тухайд гэвэл өөрийнхөө их бууны явцуу хүрээн дотор сэтгэхдээ нэгэнт их буу байна, өчигдрөөс сумтай болсон үзэлцээд байна л гэж бодож байгаа шүү. Өчигдөр германчууд гол гатлах гэхэд нь нэг суманг нь эд бод хийж, зургаан хөвөгч гүүрийг нь живүүлсэн тэгэхдээ энэ маань тулалдаан биш л дээ гэв,

	— Би Могилеваас гарч явах үедээ хотын урд захаар ил бууны тулалдаан болж байхыг сонссон гэж Синцов өгүүлэхэд

	— Тийм бий гэж хурандаа дуугараад, — Тэр чинь тэгвэл Серпилин үзэлцэж байгаа нь тэр дээ. Өчигдөр ажиглах байрнаас харахад танк бөөгнөрч байгаа нь харагдсан. Гэхдээ би өглөөнөөс энд байгаа болохоор яг тийм гэж хэлж мэдэхгүй байна. Ер нь тэгээд удахгүй л хэний янаагүй цөм тулалдаанд орно л доо, нуугдах газар алга гэв.

	Өчигдөрхөн болтол сум авалгүй лав сэтгэл түгшин хүлээж байсан, өнөөдөр болоход сэтгэл зовохоо байчхаад, юм бүхэн нь бэлэн зэлэн болсон зассан ширээний ард суугаа эзэн хүний ёсоор, болох гэж буй тулалдааны тухай хэнэг ч үгүй ярьж суугаа энэ хүний доогтой агаад төрөлхийн амгалан байдал Синцовын сэтгэлд таалагдлаа.

	Дивизийн штаб Могилевын комендантын газрын зураг дээр заасан тэр газар биш, харин нэг километрээр ойр армаг тармаг нарсан ой дотор байв. Модон дунд нэгэн том нарсны доор эвхдэг ширээний дэргэдэх эвхмэл сандал дээр халуунд хөлс нь асгарч, хоёр одонтой цамцныхаа энгэрийг яран, үслэг ханхар цээжээ гаргасан бүдүүн тарган хурандаа суух ажээ. Энэ бол нөгөө дивизийн дарга нь ажээ.

	Синцовыг фронтын сониноос яваа гэдгийг дуулаад хурандаа яагаад ч юм хүндээр санаа алдсанаа сурвалжлагчид над үл хамаарах учир улс төрийн орлогчийг хүлээдэг юм уу, аль эсхүл улс төрийн хэлтэс рүү очно биз дээ гэв.

	— Би энд чинь ямар хамаатай юм, үздэгээ үзэж, дуулдгаа дуулаад эрдэмтэн болоод байна гэж хурандаа ууртай хашхичин, — Тийм ээ, нээрэн эрдэмтэн болчхоод байна! гээд энэнд нь Синцов ямар нэг талаар гэм буруутай мэт цулцгар тарган нүүрэн дээр нь уур хилэн бадарч ирэв.

	Синцов хажуу тийш холдож цагаа харвал долоон цаг болж байсан учир улс төр хариуцсан орлогчийг нь хүлээхээр шийдэв.

	Би ч улс төрийн хэлтэс рүү нь очъё гэж Синцов руу Шмаков дөхөж ирэн хэлээд, — Та хаачих вэ? гэж асуулаа.

	— Эндээ хүлээе дээ хэмээн Шмаковтой гар барихдаа энэ хүнтэй ахиад хэзээ ч уулзахгүй гэж бат бодож байлаа.

	— Юм идэхгүй юу хэмээн машинд хамт сууж ирсэн их бууны буурал хурандаа хажуугаар нь өнгөрөнгөө хэлээд, — Модны цаана манай батарей байгаа, намайг тушаасан гэж хэлээрэй, манай их буучид таныг хооллоно гэв.

	— Баярлалаа гээд Синцов үүргэвч цүнхээ алгадаж, — Над цөм бий гэв.

	Үнэндээ ч цүнхэнд нь эмнэлгээс гарахад өгсөн лаазтай махан консерв, талхны булан хоёр байж байлаа.

	— Яав, мань хүнд хэлэв үү, цаадах чинь таныг чулуу хөөлгөөд л явуулж байгаа биз? гээд хурандаа нүдээ ирмэн, эвхдэг ширээнийхээ ард бувтнан суугаа дивизийнхээ даргын зүг толгой дохин заав.

	— Бараг л тэгэв бололтой.

	Гоморхохын хэрэг байхгүй, хүнийг зөв ойлгох хэрэгтэй л дээ. Финийн фронтод байхад бидэн дээр нэг сурвалжлагч хүрч ирэхэд бид баахан базаахгүй харьцчихсан чинь мань хүн яах вэ юм л бол шийтгэхийг урдаа барьдаг хүн чинь нөгөө сурвалжлагчийг баривчлуулан арав хоногийн хатууд хийлгэчихгүй юу. Гэтэл тэр нь гай болоход зохиолч, тэгэхдээ бүр нэртэй зохиолч байсан юм билээ. Зохиолч хүн гэдгээ тэр манайханд бүр шоронд суулгачихсан хойно нь хэлдэг байна л даа. Гэтэл уран сайхны ном зохиол уншдаггүй хүн нэр усыг нь ч мэддэггүй болохоор ухаарсан ч үгүй өнгөрчихжээ. Танд би улс төрийн орлогчийг хүлээж байгаад уулзахыг зөвлөе. Өөр ч бас өгмөөр зөвлөгөөнүүд байна сан... 

	Их бууны доогтой даргын өөр ямар зөвлөгөө өгөх гэснийг Синцов тэртэй тэргүй мэдэж чадсангүй. Юу гэвэл ойд эхлээд нэг том сум тэсэрснээ, дараа нь бүхэл бүтэн цуврал сум тэсэрч эхэлсэн учир Синцов, их бууны дарга, дивизийн дарга цөм л хэн хүнгүй нарснуудын завсар ухсан элсэрхэг шар шуудуунд гүйлдэн орж нуугдацгаав. Германчууд штаб өөд биш, харин Синцовыг очиж хоол унд идээрэй гэж хурандаагийн урьсан нөгөөх ойн цаадах батарей руу галлаж эхэлжээ. Тийшээ галласан гэдэг нь нэг шуудуунд орсон доогтой их бууч, тэднээс хориод метрийн зайтай байгаа нөгөө нэг шуудуунд орсон дивизийн түнтгэр дарга хоёрын ярианаас мэдэгдэв.

	— Батарейгаа тавих газраа мөн олов оо! хэмээн тэсрэлтийн дараа дивизийн дарга шуудуунаасаа цухуйн хашхирав.

	— Илтгэхийг зөвшөөрнө үү? хэмээн их бууны дарга бас шуудуунаасаа цухуйн, гараа малгайны саравчинд тулган ёслоод, — Таныг командын байрыг нааш нь шилжүүлж тавих үед би танд илтгэсэн шүү дээ... хэмээн хариу хашхирав.

	Сум тэсрэхэд хоёр хурандаа хоёул нүхэндээ нуугдав.

	— Над илтгэхийн хэрэг юу байсан юм бэ? хэмээн дивизийн дарга шуудуунаасаа дахин цухуйж, царай нь улам ч барайн, — Би командын байрыг нааш нь авчирснаас хойш илтгэхгүйгээр цөмийг нь нааш авчрах хэрэгтэй байсан шүү дээ гэж хашхирав.

	— Илтгэхийг зөвшөөрнө үү хэмээн их бууны дарга дахин ёслоод, — Намайг авчиръя гэж илтгэхэд та өөрөө битгий гэсэн шүү дээ гэж хашхирав.

	Сум дахин исгэрч, дахин тэсрэхэд хоёул бас доош нуугдсанаа дахиад л цухалзав.

	Яагаад, яах гэж гэдгийг би танаас асуугаагүй байна. Би танд тушааж байна... хэмээн дивизийн дарга хашхирав.

	Синцов энэ удаа их бууч хурандаатай зэрэгцэн шуудуунд шургахдаа байдал ноцтой буй ч гэсэн инээд алдвал их бууч өөдөөс нь харснаа хүүхэд адил нүд ирмэв.

	Сумны тэсрэлт гэнэт эхэлсэн шигээ бас гэнэт зогсчхов. Бүх л ойн хэмжээгээр хэдхэн хүн хөнгөн шархтсан байв.

	— Батарейг даруй шилжүүл! хэмээн дивизийн дарга аахилж уухилсаар шуудуунаас гарч түнтгэр өвдөгнийхөө элсийг гүвэх зуур тушаахад,

	Батарейг шилжүүл, гүйцэтгэе! гэлээ.

	Гэтэл энэ үе дивизийн дарга их бууч өөд харахаа болиод Серпилин рүү явах машин ирүүл! хэмээн нэг хүнд хашхирч байв.

	— Серпилин! Серпилин! хэмээн минутын дараа утсаар хашхирч, би Зайчиков байна!.. Серпилин чи юу болж байна? Би одоо чам руу очлоо. Битгий алга болж орхиорой! гэв .Түүнд утсаар ямар нэг сайн зүйл илтгэсэн бололтой, — Салам цохь хогуудыг, Серпилин минь чи бид хоёр цагаантнуудыг яаж байлаа даа!.. Одоо би чамдаа очлоо! хэмээн хурандаа ойгоор нэг баясгалантай хашхичиж байв.

	Дивизийн даргыг явав уу, үгүй юу жижиг амтай их буугaap дайсан галлаж гарав. Бас германы танкнууд штабаас гурван километрийн зайтай газраар засмал гарч ирлээ гэсэн мэдээ утсаар ирэв.

	Их бууч хурандаа булуу тэргэнд сууж, засмалын тэндэх их буунууд руугаа явав. Синцов хойноос нь ухасхийснээ, сүүлчийн агшинд дотор нь зарсхийн үлдэв. Хэдийгээр явах гээд амжилгүй үлдсэн хүний дүр өөртөө гаргасан ч хулчийснаа сэтгэлийнхээ гүнд мэдэж байлаа. Мөчийн дараа биеэ барьж явахаар үнэхээр зүрхэлсэн авч явах унаа олдсонгүй, тэгээд шуурхай жижүүрийн сууж байсан ширээ рүү очин, бүдүүн нарс түшин зогсов.

	Утсаар өгч буй мэдээ улам бүр түгшүүртэй болж, танк хоёр километр, километр хагас, зарим газраар километр ойртсон гэж байв.

	Шуурхай жижүүр, бас нэг хошууч хоёр гранатуудаа салган бензинтэй лонх бэлтгэх тушаал өгөв.

	Бензинтэй лонх бэлтгэсэн авч чүдэнз байхгүй байлаа. Хэдэн мөч хэртэй танкны тухай огт нь мартагнан өвөр түрийндээ чүдэнз эрж олдсон ганц хоёр чүдэнзээ хуваацгаав.

	Засмалын тэндээс моторын нүжигнээн, дараа нь их бууны шуурган галын нижигнээн сонстоод гэв гэнэт нам гүм болов. Шуурхай жижүүр духныхаа хөлсийг арчин утсаа ширээн дээр тархийтэл тавьсан нь энэхүү нам гүмд чанга цуурайтан, — Одоо давгүй, цөмөрч ирсэн танкнуудыг их буу устгачихлаа гэнэ гэв.

	Таван минутын дараа моддын дундуур нэгэн пикаап сүлжсээр гарч ирвэл Синцовын энд уулзана гэж огт санаандгүй явсан танил нь кабинаас гарч ирлээ. Энэ бол бүр Сэтгүүлчдийн Коммунист Институтэд сурч байхын нэг ангийн найз. Москвагийн нэрд гарсан гэрэл зургийн сурвалжлагч Мишка Вайнштейн нь байсан бөгөөд одоо цэргийн хүний хувцас өмссөнөөс бус, бусдаараа нөгөө л дайнаас өмнө байсан яг тэр янзаараа махлаг зузаан баясгалантай, дуутай шуутай, энгэр дээрээ хоёр аппарат зүүсэн байх бүлгээ.

	— Мишка сайн уу гэж Синцов учиргүй баярлан, хуучин андынхаа жингийн туухай мэт хүнд гарыг хоёр гараараа сэгсчин мэндлэв. Түүнийг урьд өмнө ч, одоо ч Мишка гэдгээс «өөрөөр хэн ч нэрлэдэггүй билээ.

	— Сайн, сайн! хэмээн Мишка инээмсэглэн хариулаад, сул байсан нөгөө гараараа хайруулын таваг шиг дув дугуй нүүрнийхээ хөлсийг арчин, — Чи хэзээ ийшээ дэгдээд ирсэн хэрэг вэ? гэв.

	«Дэгдэх» гэдэг түүний дуртай үг нь юм сан.

	— Чи өөрөө хаанаас дэгдээд ирэв? хэмээн Синцов Мишкагийхаа нүүр лүү xapaн, бас өөрийн эрхгүй инээмсэглэсээр асуув.

	— Засмалаар давхиж явсан чинь германы танкнуудыг буудаж байлаа. Тэгэхлээр би ч яах вэ дэгдэж очоод, зургийг нь дараад ирлээ. Германы гурван танкийг яст мэлхий адил тасар татсан даа. Нэг л гэм нь бие биенээсээ их хол зогссон байна. Гэлээ гэхдээ давгүй, хооронд нь нийлүүлж наагаад, хайчилж янзлаад ирэхлээр сайхан зураг болно доо! гээд Мишка эрхий хуруугаа гозойлгов.

	— Аа, ийшээ яах гэж ирээв? гэвэл

	— Энд дивизийн штаб бий гэж над хэлсэн юм. Үүгээр ороод өөр хаашаагаа дэгдэж болохыг асуугаад гарах гэсэн юм.

	— Днеприйн цаана, Могилевын дэргэд хорин танкийг устгасан гэнэ гэж сая утсаар мэдээллээ хэмээн шуурхай жижүүр хажуугаас нь хэлэв.

	— Тэр чинь ёстой нэг зураг шиг зураг гарна биз дээ? Пикапдаа суугаад, хоёулаа тийшээ дэгдэж орхиё! хэмээн Синцовт хандаж хэлэв.

	— яах вэ, тэгвэл тэгье... 

	— Командын байрын жижүүр үгүйгээр Серпилиныг олохгүй хэмээн шуурхай жижүүр ярианд дахин оролцов.

	— Би олноо, ганцхан зураг авахад л харанхуйлж орхих нь дээ гэж Мишка хэлээд, бүрхэж буй тэнгэр өөд харснаа. хамраа үрчийлгээд, байгалийг нэгэнт захирч чадахгүйгээ ойлгон, тэр дорхноо сэтгэл тайвширч машинаа бензинд явуулаад, — Алив өвгөөн гээд Синцовтой зэрэгцэн газар сууснаа, — Чамд өвчүүний араар хийчих юм байна уу? Өглөөнөөс аваад хэлэн дээрээ юу ч тавьсангүй, нээрэн шүү бүр гэв.

	Синцов олон таван үггүй хээрийнхээ цүнхийг задлаад, талх консерв гаргаж ирэв. Мишкаг өлсгөлөн байхад нь юм асуугаад нэмэргүй гэдгийг мэдэх билээ.

	Мишка хутгаа гаргаж лаазны тагийг ганцхан тойруулаад онгойлгож консервоос хутгаараа онгичин хомхойрон зажилж талхнаас өм өм хазлан идэж гарав. Лаазны дөрөвний гурав хэртэйг хоосолсон хойноо ам дүүрэн хэвээрээ Синцов руу эргэж:

	Чи юм идсэн үү? гэж асуув.

	— Үгүй гэхэд

	— Май хэмээн лааз, үлдсэн талх хоёроо түлхээд, — Би нөхдөө дандаан ингэж мартдаг хүн шүү, тун тусгүй юм аа гэв.

	Синцов Мишкагаас консервын үлдэгдэл, хутга хоёрыг нь авснаа инээмсэглээд:

	— Москва маань ямар шүү янзтай байна даа? гэж Синцовыг асуух зуур Мишка лаазтай консервыг өгөхдөө тэсэж чадалгүй, хутгаараа нэг сайн өлгөж аваад залгиж байв.

	— Чи намайг худал хэлж байна гэж бодох байх, би Москваг хараагүй л явна шүү. Авсан зургаа өгөөд эргэх гэж хоёрхон удаа л фронтоос хэдхэн цаг яваад ирсэн. Хөөе, мартсанаас гээд баясгалантайгаар: «Улаан одын» Ковригиныг Минскийн дэргэд алчихсан шүү дээ. Сайн залуу байсан юм сан. хөөрхий! хэмээн дурсав.

	Ковригин өөрт нь үнэхээр хөөрхийлөлтэй байсан ч гэсэн өнөөдөр танкнуудын зураг авсандаа учиргүй баярлан, тэгсэндээ болоод юм бүхнийг баясгалантай ярьж байлаа. Мөн яг ийм сэтгэл хөөрөнгүй аялгуугаар фронтоор явснаа ярьж гарав.

	Синцов яриан дундуур нь орон, энэ бүх аяллынхаа эцэст ерөнхий дүн тоймыг ямар шүү байна гэж үзэж байна даа хэмээн асуув.

	Гэвч Мишка ерөнхий дүн тоймыг дүгнэж цэгнэсэн юм огт нь үгүй, түүний хэлснээр фашистууд тун зэгсэн шахаж ирсэн, үүнийг би хоёр нүдээрээ харсан гэж ярилаа. Гэхдээ бид тэднийг цохихоо л цохино гэдэгт өчүүхэн ч эргэлзэхгүй байгаагаа бас хэлэв.

	Мишка ийм ноцтой юм ярихыг үл хүссэн тул бензинд яваад ирж байгаа пикапаа харж үнэнээсээ баярлан

	— Идэх юм олж ирэв үү? гэж жолоочоосоо асуув.

	Жолооч нь машинаасаа нэгэн бүтэн талх гаргаж ирвэл Мишка тэн хагасыг нь хуга татаад идэж гарав. Энэ завсар Синцов галын шугамнаас эргэж ирсэн дивизийн даргын орлогчтой уулзахаар одов.

	Улс төр хариуцсан орлогчтой уулзвал чийрэг зузаан биетэй хянган урт хамартай, урт соёо сахалтай украйн хүн байх агаад улс төрийн ажилтан гэхээсээ цэргийн дарга гэвэл илүү төстэй байв. Тэрээр Синцовыг хүйтэндүү боловч тэвчээртэй сонссоноо өнөөдрийн байдлаар фронтын улс төрийн газар хаа байгааг мэдэх юм алга, юу гэвэл фронт өөр тийшээ шилжсэн, гэхдээ армийн штаб Чаусын дэргэд байгаа тул фронтын улс төрийн газар хаа байгааг лав мэдэх байх гэж хэлэв.

	Синцов армийн штаб руу явахаасаа наана маргааш гэрэл зурагчинтай хамт өнөөдөр Днеприйн цаана германы олон танкийг устгасан тэр хороонд очмоор байна гэдэг учраа хэлэв.

	Улс төр хариуцсан туслах нөгөө л хүйтэн, тэвчээртэй чигээрээ, өөрөө дөнгөж сая тэндээс ирлээ, тийшээ явбал шөнө явсан нь дээр, өдөр бол хүрч чадахгүй байж мэднэ. Шөнө явахдаа бас замчлах хүн машиндаа авч явах хэрэгтэй гэж хэлэв.

	— Давгүй ээ. Бид фронтын хуучин хашрууд өөрснөө дөнгөөд хүрчихнэ нөхөр хорооны комиссар хэмээн Мишка талхаа зажлан залгих завсраа эрээгүй хэлээд түүн лүү таахга таахга алхсаар хүрч очив.

	— Шинэ нь ч юм уу, хуучин нь ч юм уу над мэдэх юм алга. Ямар ч л байсан замчингүйгээр явуулахгүй гэж ширүүлснээ, — Одоо миний улс төрийн (хэлтсийн зааварлагч хоол ундаа идээд та нартай явна. Та нар ч ердөө л гэрэл зураг авч юм бичих улс уу? гэж асуулаа.

	— Авна ч, бичнэ ч гэж Мишка хэлэв.

	— Бичихдээ ангиудын байрлалыг гаргаж болохгүй шүү хэмээн Синцовт хандаж, Мишкаг үл ойшоон мөн л нөгөө дорвигүй дуугаараа өгүүлээд, — Тэртэй тэргүй цаад германчууд чинь толинд харсан юм шиг тун их юм мэдэж байгаа шүү, шулам авмарууд!.. хэмээн санаандгүй хараалаа. Тэрээр амжилттай тулалдаж хорооноос ирээд буй ч гэсэн ямар нэг юм сэтгэлийг нь гонсойлгосоор буй бололтой, тэр нь чухам болохыг хэлсэн ч үгүй.

	— Нөхөр хорооны комиссар аа, партизаны отрядын дарга ирлээ хэмээн улс төрийн удирдагч залуу, орлогчид ирж илтгэв.

	— Сайн байна. Та юм идэж уугаад эдэнтэй, эдний машинаар эргээд Серпилин өөд яв гэж Синцов Мишка хоёр өөд толгой дохин заагаад мориноосоо үсрэн бууж буй савхин цамцтай, бүсэндээ гранат, маузер буу зүүсэн, цайвар ганган залуу руу эргэн, түүнтэй хамт ойн гүн рүү явж одов.

	Цагийн дараа гэхэд пикап гүүрний банзнуудыг зөөлхөн шажигнуулсаар Днеприйн гүүрийг гатлан Могилев тийш эргэв. Өглөөхөн нь Синцовын хэвтэж байсан эмнэлгийн үүдэн дэх явган зам дээр зөндөө олон ачааны тэрэг зогсож буй руу хүнд шархтнуудыг дамнасан олон хүний цуваа хойно хойноосоо хөврөн чимээ аниргүй цувран үргэлжилсээр байх ажээ. Дараачийн нэгэн зөрлөг дээр агаарын их бууны дэргэд майхан цув нөмөрсөн хэсэг их бууч үүрэглэн байгаа xapагдав.

	Хотод юм бүхэн цөм нам гүм хийгдэж байлаа. Баримт бичиг шалгасан ч нам гүм, зам зааж өгсөн ч аяархан, ер юм бүхэн дээр журам дэглэм сахиж буй нь Синцовын сэтгэлийг баясгав. Тэр хэдийг гүүр гаран, хот дундуур өнгөрөхөд дараа дараагаар шөнийн гурван харуул шалган өнгөрүүлэв.

	Эцэст, бүр Могилевын захад гарсан хойно нөгөө улс төрийн удирдагч залуу нэг дан байшингийн дэргэд машинаа зогсоов.

	— Серпилиныг ирж үү, үгүй юү мэдээд орхиё гэж тэр залуу хэлээд, харуулд үнэмлэхээ үзүүлэн, хаалгаар орж алга болов.

	Гэрэл гэгээ орохооргүй сайн хаасан хөшигтэй цонхны цаанаас ярилцах чимээ сонстож байснаа минут хэртэйн дараа улс төрийн удирдагч гарч ирэв.

	— Энд дивизийн шуурхай бүлэг байна. Дивизийн дарга ч бас энд байж байна хэмээн Синцовт сэмээрхэн хэлэхэд нь «Би одоо чам руу очлоо, Серпилин» хэмээн утсаар хашхичиж байсан бүдүүн цүндгэр хурандаа санаанд нь оров.

	— Аа, Серпилин хаа байна гэнэ? хэмээн зүсэн бүрийн хүнээс өнөөдөр олонтой сонссон энэ хүнийг өөрөө бараг таньдаг болсон мэт санагдсан Синцов эргүүлэн асуув.

	— Хуучиндаа гэнэ гэж хариу хэлэв.

	Тэд сүүлчийн байшин өнгөрөн, чулуу суулгасан замаар орж, төмөр замын гүүр доогуур гараад цааш явбал бутан дотроос бас дахин эргүүлийнхэн харайн гарч ирэв. Энэ удаад тэд бүр дөрвүүл байв.

	— Эмх журам гэж энэ дээ! гэж Мишка хэлэв.

	— Цэргийн хүн хаа байсан газар эмх журам байдаг ёстой хэмээн улс төрийн удирдагч хариу дуугарав.

	Эргүүлийнхэн үнэмлэх бичиг шалгаж үзсэнээ машинаа бутан дотор тавь гэж тушаав. Хоёр нь пикап сахин үлдэж, нөгөө хоёр нь дарга нарыг хүрэх газар нь хүргэж өгнө гэж хэлэв. Нэг цэрэг урд талд нь нөгөө нь ар талд буугаа бэлэн барин явж байгааг бодоход зөвхөн ч хүргэж яваа бус, бас юмыг яаж мэдэх вэ хэмээн хуягийн үүрэг гүйцэтгэж яваа болохыг Синцов ойлгов. Харанхуйд бүдчиж тэмтчин явсаар харилцах шуудуунд хүрч, шуудуу дотуур удтал явснаа босоо хүн далд орох том окоп руу эргэж эцэст сая газар гэрийн үүдэнд тулав. Түрүүн явсан эргүүл газар гэрт орж нэг хэсэг алга болсноо харанхуйд дуу нь тэртээ дээрээс мэт сонстох тийм нэгэн өндөр хүний хамт гарч ирэв.

	— Юун улс вэ? хэмээн тэр хүн асуув.

	Бид сурвалжлагч улсаа гэдгээ Мишка их хэлэмгий хариулав.

	— Юун сурвалжлагч тэр бил ээ? хэмээн өндөр хүн гайхаад харанхуй шөнө болсон хойно ямар сурвалжлагч явдаг хэрэг вэ? Шөнө арван хоёр цаг болсон хойно хэн над дээр ирдэг хэрэг билээ гэв.

	«Над дээр» гэдэг үгнээс нь энэ хүн нөгөөх Серпилин нь юм байна гэж Синцов ойлгов.

	— Одоо гурвуулыг чинь энд, газар хэвтүүлэн өглөө болгож хэн болохыг чинь магадлахаас нааш босгохгүй! хэн та нарыг нааш нь явуулсан юм? гэв.

	Биднийг нааш нь дивизийн орлогч дарга явуулсан гэж Синцов өгүүлэв.

	— Тэр тусмаа л та нарыг өглөө болтол энд, газар хэвтүүлнэ дээ хэмээн тэр хүн тас зөрөн дахин хэлээд, — Миний хорооны байрласан газар луу таних мэдэхгүй хүн битгий явуулж бай гэж тэр орлогч даргад чинь хэлнэ гэлээ.

	Хэрэг явдал ийм болж хувирна гэж бодоогүй байсан улс төрийн удирдагч залуу маань эхлээд жаахан бэмбэгэнэж байснаа эцэст зориглон:

	— Нөхөр бригадын дарга аа, би дивизийн улс төрийн хэлтсийн Миронов байна. Та намайг мэднэ шүү дээ... гэв.

	— Таныг ч мэдэх нь мэднэ л дээ. Тэрний хүчинд л бүгдийг чинь газар хэвтүүлэхээ болихоос доо! хэмээн бригадын дарга дуугарснаа ямархуу байдал бий болоод байгааг сурвалжлагч нөхөд та нар мэдэж байгаа болохоор дуртай ч, дургүй ч хатуу байхаас өөр замгүй болоод байна бодоод үз л дээ, хэмээн шал ондоо дуугаар дуугарахыг нь ажвал харанхуйд инээж байгаа бололтой байв. Газар сайгүй л «Хорлон сүйтгэгчид, хорлон сүйтгэгчид!» л гэх юм. Миний хувьд гэвэл хорооны байрлалд хорлон сүйтгэгчийн тухай үг ч битгий цухуйгаасай гэж хүсдэг юм. Би тийм үгэнд үнэмшдэг ч үгүй. Хэрэв хамгаалалт, эргүүл манаа сайн байх юм бол ямар ч хорлон сүйтгэгч нэвтэрч чадахгүй. Дотогшоо орж, тэнд лааны гэрэлд баримт бичгээ шалгуулаад гарч ирцгээ, тэгсэн цагт би та нарын эрэлт хүсэлтийг сонсоход бэлэн байна. Миронов та эндээ хоцор гэлээ.

	Синцов Мишка хоёр дотогш ороод төдхөн гарч ирэв. Бригадын дарга уураа эелдэг байдлаар солиод, харанхуйд гар барин мэндчилж зууж байсан янжуураа алгаараа халхлан байж түүний хороо германы гучин есөн танкийг устгасан гурван цагийн өмнө дууссан тулалдааныхаа тухай ярьж гарав. Түүнд ярих хөөрөх юм зөндөө агаад сэтгэл улам бүр хөдлөн сэргэж залуу хүн шиг нарийхан шингэн чахармал хоолойгоор ярьсаар байв. Синцов тэр дуугаар нь бол энэ өндөр хүнийг нас гучаас хэтэрсэн гэж яагаад ч хэлж чадахгүй байлаа. Синцов энэ дууг сонсон зогсож байхдаа залуу хүн шиг шингэн дуутай энэ хүн яагаад аль хэдийн халсан бригадын дарга гэдэг цолтойгоо буй хэрэг билээ, ийм цолтой хэр нь дөнгөж ганц хороо командалж байдаг нь юу бил ээ? хэмээн гайхан байв.

	«Танк, танк» л гээд сүрдэцгээх юм. Бид тэднийг устгасан, хойшдоо ч устгана. Яагаад тэр вэ? Өглөө, үүр цайхаар та нар хараарай, манай хорооныхон хорин километр газар дан окоп харилцах шуудуу ухсан байгаа. Яг үнэн, үзээрэй! Тэд маргааш дахиад довтлох юм бол бид дахин үзүүлээд өгнө, та нар хараарай! Одоо ч гэсэн, тэр нэг нь тэнд зогсож байна! хэмээн хол бус харлан буй гүвээ рүү заав. Миний командын байранд зуугаадхан метр дөхөж ирээд, зохих шангаа хүртэн, зохих газраа зогсож байгаа нь тэр! Яагаад тэр вэ? гэвэл цэрэг хүн окопт байхдаа туулай шиг хярж нуугддаггүй болохоор тэр гэж Серпилин ярив.

	Серпилин тамхиа дараа дараалан залган асааж, тасралтгүй татах зуураа бүслэлтээс гарсан мянга, түмэн хүн хороон дундуур сүлбэж гарсан засмал замаар арван өдрийн турш өрнөөс дорно зүг цутгаж байх тэр үед хорооныхоо дайчин байдлыг хадгалах гэж хэчнээн зүдэрснээ Синцов Мишка хоёрт дахиад бас бүтэн цаг ярив.

	— Бүслэлтээс гарагчдын дотор айж сандрагчид зөндөө л дээ! гэж Мишка тоомжиргүй дуугарав.

	Тэр үгэнд тодорсон зовлон амсаж үзээгүй хүний ихэмсэг зан бригадын даргын зэвүүг хүргэв бололтой.

	— Тиймээ, зөндөө л дөө хэмээн зөвшөөрөөд, — Та тэр хүмүүсээр яалгах гэсэн юм? Дайн гэдэг чинь тулалдаж байхын цагт их аймшигтай, тулалдаагүй байхад бүр ч аймшигтай байдаг эд шүү дээ! Тэр чинь юунаас эхэлдэг юм бэ? гэвэл өөрийнхөө нутагт ар тал руугаа явж байтал чинь л гэнэт танк гараад ирнэ. Нэгнээс нь зугттал нөгөө нь гараад ирнэ. Газар хэвтвэл тэнгэрээс шүршинэ! Айж сандрагчид гэдэг чинь энэ шүү дээ, за ямар байх нь вэ? Юмыг үнэн зөв харж сурах хэрэгтэй. Айж мэгдэгсдийн аравны есөн хувь нь насан туршдаа айж мэгдэгсэд биш шүү дээ. Тэдэнд амьсгаа чөлөө өгч эмх журамтай болгоод, дараа нь тулалдааны ердийн нөхцөлд оруулаад үз л дээ, тэгвэл тэд чинь үзүүлээд өгнө. Тэгэхдээ ч мэдээж, газар ширтэн, уруул ам нь чичрэн яваа хүмүүсийг харахад юун баярламаар байх вэ дээ. Тэднийг харахаар галын байран дундуур маань бушуухан яваад өнгөрөөсэй билээ дээ л гэхээс өөр юм бодогдохгүй юм. Гэтэл цуваад л байх юм, цуваад л байх юм, гэхдээ яах вэ, ингэж цуваад дуусахгүй байгаа нь бас сайн хэрэг, юу гэвэл тэд чинь эргээд байлдана шүү дээ, тэгэхээр олон байгаа нь сайн. Байдал хүнд байна. Гэхдээ яах вэ ээ, хүмүүсийнхээ урам зоригийг хугалуулчихсангүй хэмээн Серпилин эцэст нь дүгнээд, — Өнөөдрийн тулалдаан бол үүний баталгаа болж өглөө. Сэтгэл хангамжтай байгаагаа би ч нууж чадахгүй байна! Өглөөнөөс авхуулаад л бэр болох гэж байгаа бүсгүй шиг сэтгэл догдлоод байсан шүү, арга ч үгүй юм байх даа хорин жил байлдсангүй, анхны тулалдаан гэдэг ч тоглоом биш шүү! Одоо давгүй ээ, хороондоо дархан итгэлээ, үүндээ баяртай ч байна. Хачин баяртай байна| хэмээн бүр ч өдөнгүй байртай давтан хэлээд, — За үг олдож, үхэр холдлоо, больё! Газар гэрт халуун, тэгээд бас зай ч бага байгаа байх. Шинельтэйгээ яваа биз? гэв.

	— Бий, бий гэхэд

	— Энэ дээр унтацгаа. Хэрэв пулемёт шүрших чимээ сонсвол бүү анзаараарай, хий зовохын нэмэр. Харин их буугаар буудаж эхэлбэл окопт морилцгооно шүү. Уучлаарай, явж харуул эргэе гээд харанхуйд малгайныхаа саравчинд хуруугаа тулган ёсолсноо, дуу чимээгүй ирж дагалдсан хэдэн хүний хамт окоп дамжин яваад өгөв.

	Энэ нөхөр чинь хэлэн дээр тавих юм өгөхгүй нь ээ хэмээн хоёул шинелиэрээ ороон, өвсөн дээр хэвтэх үес Мишка зэмлэх сайшаахын хооронд дуугарав.

	Синцов нэг ч од үл харагдах үүлтэй бүрхэг тэнгэрийг удтал дуугүй ширтэн хэвтэв. Тэгээд унтаад хэдхэн минут болбол пулемёт ухаан жолоогүй шүрших шиг болов. Нойрон дундаа тэр шүршээн нэг ширүүсэн, нэг намдан, эхэлсэн газраа дуугарснаа огт өөр газар тачигнахыг сонсож байв.

	— Хөөе, Мишка хэмээн буун дуу тал бүрээс бүслэн авч байх шиг санагдан цочин сэрсэн Синцов дүнгэнэтэл хурхирч буй Мишкагийнхаа хажуу руу нударваас тэр нь:

	— Тэгээд яагаа вэ? хэмээн нойрмоглон хариулав.

	— Хөөш, буун дуу хөлийн чигтээ урдаас эхэлснээ, одоо болохоор бүр араас толгойн талаас пижигнээд байна, хачин аа... гэлээ.

	— Эргээд хэвтчихгүй юу хэмээн нойрон дундаа Мишка нь хошигночхоод, дахин дүнгэнэтэл хурхирч гарав.

	
ДӨРӨВДҮГЭЭР БҮЛЭГ

	Синцовыг сэрэхэд нар ээгээд, хөх тэнгэр цэв цэнхэртэн алсад сонсогдохтой үгүйтэй буй их бууны дуун л гагцхүү дайныг санагдуулж байлаа. Синцов нүдээ цавчигнуулан минут хэртэй хэвтсэнээ босон харайв. Мишка дэргэд нь ногоон дээр аппаратаа цэнэглэн сууж байв.

	— Ямар сайхан өдөр вэ, хараач хэмээн Синцов сэтгэл хөөрөн өгүүлэв.

	Газар гэрээс бригадын дарга бөхийсөөр гарч ирэв. Өдөр нартайд харвал тэрээр Синцовын шөнө нь төсөөлөн бодож байсан шиг тийм залуу хүн огт биш байлаа. Серпилины царайг ажвал тавь гараагүй юм гэхэд түүнээс л наашгүй настай хүн байв. Серпилин газар гэрээс малгайгүй гарч ирлээ. Буурал орж яваа хонгор шар үсээ хажуу тийш жишүү самнасан нь халзан том толгойных нь дөнгөж талыг халхалжээ. Гүн гүн үрчлээс суусан духтай, морины адил муухай гонзгой нүүртэй, дээр дооргүй ган шүдтэй хүн байлаа.

	— Ямархуу амрав даа! хэмээн тэртэй тэргүй гөлгөр байсан үсээ илбэсээр Серпилин асуув. Ган шүдээ яралзтал малилзан инээвэл муухай царай нь эелдэг агаад насан залуу мэт болж харагдав.

	— Баярлалаа, сайхан амарлаа гэж Синцов хариулав.

	— Танкны зураг л бушуухан авмаар байна. Танкны зураг сонины газар талхнаас доргүй хэрэгцээтэй байна хэмээн Мишка тэвчээрээ барьж ядан хэлэв. Батальоны дарга ахмад Плотников одоохон гарч ирнэ, түүнтэй хамт батальон руу нь очно биз. Өчигдөр тэр бусдаас олон танк нядаасан хүн. Надаас асууж лавлах юм байна уу? Одоо эс асуувал дараа зав гарахгүй шүү гэхэд

	— Биднийг шөнө гүүрээр гарч ирэхэд яагаад нэг ч агаарын их буу харагдсангүй вэ, нөхөр бригадын даргаа? гэж Мишка нүүрэмгий асуув.

	— Тэр гүүр чинь бидэнд ямар хэрэгтэй юм бэ? хэмээн Серпилины хариу асуусан аялгууг Синцов ер насан туршдаа мартаагүй билээ.

	— Юу ямар хэрэгтэй гэж? гээд Мишка мөрөө хавчин, — Хэрэв тийшээ эргэх хэрэг гарвал яах вэ? гээд Днеприйн зүг хуруугаараа заав.

	— Тийм хэрэгцээ гарахгүй. Цэргийн хүн окопыг дайсны анхны шаардлагаар л орхихын тулд ухдаггүй юм. Ухаж, ухаж дараа нь гээд Серпилин гараа сэгсрэн за тэр яах вэ хуучин түүх түүнийг мартчихдаг ч гэсэн, харин бид бол ухсанаа орхихгүй, бусдын хэрэг бидэнд падгүй гэв.

	Сүүлчийн өгүүлбэрийг гунигтай байртай хэлжээ. Тэр бол буруу үг байлаа. Гэхдээ өөрөө яг тэгж бодоогүй, харин өөрийнхөө хийснээс нүүр улайх юм гарахгүй гэсэн сэтгэлийнх нь угаас л гарсан үг байлаа. Германчууд Могилевын баруун зүүн талаас Днепр лүү хүчлэн давшиж эхэлсэн, хэрэв ухрах тухай тушаал ойрын хугацаанд ирэхгүй бол хорооныхоо хамт бүслэгдэх тавилан хүлээж буй гэдэг Мишка Синцов хоёрын хараахан мэдээгүй зүйлийг Серпилин мэдэж байлаа. Тиймээс харин одоо ухрах тушаал хүлээгээгүйгээр барахгүй, ухрахыг хүсэх ч үгүй байлаа. Ойр хавьд нөхөд нь муу тулалдаад ухарч зугтаж байна гэвэл үл итгэх цэргийн хүний бахархал түүнийг эзэмджээ. Чухамдаа энэ утгаар л сая бусдын хэрэг бидэнд падгүй гэж хэлсэн билээ. Серпилин арван өдөр, арван шөнө бэхлэхдээ айсандаа биш харин үнэн сэтгэлээсээ бэхэлж авчээ. Тэгээд хороо нь өчигдөр сайн тулалдсан, хойшдоо ч бас сайн тулалдана гэдэгт итгэн бусдуул ч бас яг ийм байх ёстой, тэгвэл л дайнд ялна гэж үзэж байлаа.

	— Өнөөдөр тулалдаан болно гэж бодож байна уу, аль эсхүл нам гүм өнгөрнө гэж санаж байна уу, та юу гэж бодож байна нөхөр бригадын даргаа? гэж Синцов асуув. Түүнд Серпилины биеэ барьсан сэтгэл хөдлөл дамжиж, бүрхэг таавар цээжинд нь оволзож байв.

	— Нам гүм өнгөрч магадгүй гэж эмээж байна хэмээн бодолхийлснээ Серпилин хариулаад, — Өнөөдөр аль сул газраар л цөмрөх гэх болов уу гэж айж байна. Германчууд муу тактикчид биш, тэдний тактикийг айхавтар гэж би урьд ч үздэг байсан, одоо ч тэгж үзсээр байна гэж Синцовт үл ойлгогдох хачин өөдөнгүй байдлаар нэмж хэлээд, юун тухай дурсан санасан юм бүү мэд хүчээр мөртөө нэг л хүйтнээр инээмсэглэн, — Ахмад Плотников та ахиад л сахлаа хусаагүй байх чив? хэмээн хүрч ирсэн ахмадыг хараад, гар барин мэндлэв.

	Ахмадын нүд ядарч сульдан, улайсан боловч тушаасан бүхнийг биелүүлэх, юу ч хийхээс буцахгүй, хэрэв зөвшөөрдөг юм бол бас одоо ч унтсан бэлхэн байна гэсэн байдал нүүрэнд нь тодорч байв.

	Уучлаарай, нөхөр бригадын дарга аа, арван өдөр газар төнхөн, дараа нь тулалдаад, урьд шөнө бас окопоо засаад зав гарсангүй гэхэд

	— Цөмийг мэдэж байна гэж Серпилин дуугараад гэлээ ч гэсэн сахлаа хусчих хэрэгтэй шүү дээ. Сурвалжлагчид таныг хамгийн шилдэг батальон даргын нэг гээд зураг авах гэдэг, гэтэл та сахал амаа хусаагүй байж байдаг, та одоо энэ сурвалжлагчдыг дагуулж яваад, танкнуудын зураг авах бүх бололцоог нь хангаж өг, тэгээд орой дагуулаад ирээрэй гэж толгойгоо дохин заагаад Серпилин газар гэр лүүгээ буцаж оров.

	Ахмад Плотников хойноос нь харан сахлаа нэг имэрч үзсэнээ:

	— Явцгаая! гэсэн ганцхан үг хэлэв.

	Плотников түрүүлж Синцов Мишка хоёр хойноос нь дагав. Батальоны даргын царай нээрэн л арав хоног окопоос гараагүй байртай, дандаан малгайтайгаа унтаж байсан бололтой үнгэлдчихсэн, гутлаа арчиж цэвэрлээгүй, гадуур өмд цамцан дээр нь дутуу хагас гүвсэн шавар шавхайн үлдэгдэл харагдах ажээ.

	Хороо маань сайн бэхэлж авсан шүү гэсэн Серпилины үг хэтрүүлэг биш байлаа. Батальон хүрэх замаар босоо хүн далд opox окопнууд газар сайгүй харагдах агаад тэдгээрийг хооронд нь үндсэн ба нөөц өчнөөн олон харилцах шуудуугаар холбосон нь их бууны хүчтэй галаар галласан ч энэ хорооны удирдлагыг бусниулахад бэрхтэй байх биз ээ. Командын цэгүүдэд хэд дахин дагтаршуулан булсан хуягласан саравч (блиндаж) ухсан байх агаад пулемётууд дугуйлан үлдээж ухсан шороон далан дээр зоолттой байв.

	— Яг л Японыхон шиг лут ухжээ гэж Мишка сайшаан өгүүлэв.

	— Юү гэнэ ээ? хэмээн Плотников эргэн харангаа лавлаж асуув.

	— Халхын голын үед Япончуудын хориглосон шиг л байна. Ганц ганцаар нь түүж дуусахаас нааш авна гэж санахын эцэсгүй биз дээ? хэмээн Мишка хэлэв.

	— Та Халхын голд байлдаж явсан юм уу? хэмээн Плотников ямар ч сонирхсон янзгүйгээр асуухад

	— Явсаан гэлээ.

	— Бид өчигдөр л анхныхаа өдөр тулалдаж байгаа нь энэ гэж Плотников хэлээд цааш явав.

	Батальоны өмнө захыг зулзаган царс моддын төгөл эмжжээ. Түүнээс цааш хөх тариа тариалсан талбай цэлийн, тэндээс битүү ургасан нарсан ой залган үргэлжилжээ. Тэрхүү нарсан ойд германчууд шивээлжээ. Ойгоос төмөр зам гарч бараг хажуугаар нь засмал зам зурайжээ. Төмөр зам, засмал зам хоёр батальоны галын шугамыг огтлон, хорооны ар тал руу оджээ. Окопнуудын урд талд хөх тариа тариалсан талд байлдааны хамгаалалт окопнууд харагдах нь түүн рүү харилцах шуудуунууд жирийн оржээ. Окопнуудын цаана тариан дотор өчигдрийн тулалдаанд хэмх цохиулсан германы танкнууд харагдана.

	— Аа бусад нь, бусад танк нь хаа байна хэмээн Мишка Плотниковоос тэсэж ядан асуугаад, — Энд арван дөрвөн танк цохиулсан бий гэж над хэлсэн. Би есийг нь харж байна, бусад тав нь хаа байна гэхэд

	— Нөгөө тав нь бас л тэр байлдааны хамгаалалтын цаана ховдолд байгаа, эндээс харагдахгүй байна гэв.

	— Тэгвэл яах вэ, би тийш дэгдэж орхино гэж Мишка хэлээд одоо энэ тариан дотор байгаа руу нь очицгооё гэлээ.

	— Та эндээс зургийг нь авчхаж болохгүй юм уу? хэмээн Плотников асуухад.

	— Юу гэнэ ээ? Одоо ч нам гүм үе байгаа биз дээ? гэв.

	— Нам гүм ээ? хэмээн Плотников эргэлзэнгүй лавлан асуугаад, сумангийн дарга, хорь эргэм насны цайвар шаргал дэслэгчийг дуудан ирүүлж Хорышев чи, эдэнтэй яв хэмээн Плотников Мишка өөд толгой дохиод, — Эд танкны зураг авах гэнэ. Байлдааны хамгаалалтаас таван хүн авч, урьдаар танк руу мөлхүүлж очуул, юмыг яаж мэдэх вэ, тэнд хамгаалаад хэвтэж байг, тэгсэн дараагаа эд нөхдийг дагуулаад оч гэв.

	Энэ бүхнийг Плотников их залхуу, нозгой хэлэв. Тэрээр энэ дуу шуу болсон сурвалжлагчийг бушуухан холдуулахын түүс болж, хоромхон зуур ч болов дуг хийхийн мөрөөсөл болжээ.

	— Аа та яах вэ. Манайд байж байх уу, аль яах вэ гэж Синцовт хандаж хэлэхэд,

	— Үгүй, би ч бас явна гэлээ. Синцов германы салам цохиулсан танкийг өөрийн гараар барьж үзэхийг хүсэж байв.

	— За тэгвэл яах вэ, өөрөө л мэд хэмээн Плотников мөн л ядарсан байртай хэлээд, — Би эндээ үлдэж, жаахан дуг хийе гэв. Эл байдлаас үзвэл энэ хүн туйлын эрэлхэг агаад маш их ядарсан хүний байдлаар тун ч хайнгад хандаж байлаа.

	Танкнууд санаснаас нэлээд цаана байв. Тэр хүртэл удтал мөлхөх хэрэг гарав. Харин аз болоход, германы автоматчид тариан дотор ч байсангүй. Ойгоос ч тэдэн рүү буудсангүй.

	Мишка эхлээд танкнуудын зургийг хэвтэж, явган сууж аваад, сүүлдээ бүр босоо зогсчхоод авч байдаг болов. Есөн танк есүүлээ объективт нь яаж оролдоод ч багтаж өгсөнгүй. Долоо нь багтахад хоёр нь дэндүү хол байлаа. Нөгөө хоёрыг нь чирч ирэх юм сан гэсэн үл биелэх, арга нь барагдсан хүслэн Мишкагийн нүүрэн дээр бэлээхэн тодорч байв.

	Мишкаг зураг авч байх хоорондуур Синцов танк дундуур явж байв. Тариан дунд хөдөлгөөнгүй, хэмх цохиулан хэвтэж буй эдгээр танк урьд санаж байсныг бодвол тийм ч том, тийм ч аймшигтай байсангүй. Тэдгээр танк заваан бохирын дээр аварга том дашмагийн таг адил намхан дугуй цамхагтай ажээ. Танкнуудын дэргэд хэд хэдэн үхсэн герман хэвтээгээс өмхий үнэр ханхална.

	Мишка зураг авч дуусаад, хүргэж өгөх нэг хүн дагуулан зэргэлдээ байх салаа руу очиж үлдсэн танкны зураг авахаар явж, Синцов дэслэгч Хорышевын хамтаар салааны ажиглах цэг дээр эргэж ирэв. Жижигхэн блиндажийг төмөр замын овоолгоотой шороон дор, замын эргүүлийн шовгороос холгүй ухаж барьсан байв.

	— Манаачийн шовгорын дэргэд очиж жаахан сууя гэж Хорышев Синцовт хэлэхдээ «чи» хэмээн өгүүлж, — Тэнд жаахан идэх юм, бас уух ус бий. Тэр шовгорт одоо болтол нэг манаач өвгөн суудаг юм гэв.

	— Юунд? гэхэд

	— За, бүү мэд дээ, суугаад л байдаг юм, айдаг ч үгүй юм! Манайхны байлдагчид шуудуу ухаж тус хүргэсэн л байх. Харин зориуд юм шиг тулалдааны туршид нэг ч cум шовгорт тусаагүй шүү гэлээ.

	Тэр хоёрыг манаачийн шовгорт хүрч очиход эргүүлийн өвгөн шуудууны дэргэдэх овоолсон шороон дээр өмднийхөө шуумгийг өвдөгтөө тултал шууж судас нь томорсон чөргөр туранхай хөлөө наранд ээж суулаа. Гутлаа тайлаад дэргэдээ тавьчихсан бас ороолтоо наранд дэлгэн хатаажээ. Өвгөн наранд гялбаснаас нүдээ онийлгон, нүцгэн хөлийнхөө хуруунуудыг хааяа нэг хөдөлгөн суух бүлгээ. Хар сатин, задгай, буруу энгэртэй цамцан дээгүүрээ герман даргын хар ногоон мундир өмсжээ.

	Хорышев овоолсон шороон дээр очиж, өвгөнтэй зэрэгцэн суунгаа, — Өчигдөр өвгөнд герман дэслэгчийн энэ цамцыг бэлэглэсэн, өвгөн погооныг нь авч хаяад тэр дор нь өмсчихсөн гээч гэв.

	Хорышевын ярих чимээгээр өвгөн эргэж өрөөсөн нүдээ нойрмогоор нээн, цамцаа барилж үзээд:

	— Цэмбэ нь яггүй, сайн шүү гэж сайшаангуй хэлэв.

	— Халуун биш ээ? гэхэд нь

	— Халаад халаад яс хугардаггүй гэдэг биз дээ гэлээ.

	— Та Могилев руу яагаад яваагүй юм? гэж Синцов асуувал

	— Тэнд очоод би юугаа хийх бил ээ? гэж өвгөн залхуутай хариулаад, — Та нар чинь эндээс явахгүй гэж яриа биз дээ? хэмээн Хорышеваас асуув.

	— Тиймээ

	— Тэгвэл би ч бас та нартайгаа байна, би ч бас албаа залгуулж суугаа хүн шүү.

	— Бид аавыгаа тэжээнэ ээ гэж Хорышев хэлэхэд

	— Бас л хэлдэг үг хэмээн нэг нүдээ залхуутайяа нээн харвал инээмсэглэх оч тодрон, — Сайн хөвгүүд, өчигдөр германчууд баахны чинь намхаачихав аа даа... Өгөрүүд чинь! гэлээ.

	— Өчигдөр их хохирол үзээ юү? гэж Синцов асуув.

	Хорышев наранд нүд нь гялбан онийсноо, пилотка малгайгаа нүд рүүгээ духдуулаад, сумангийн хэмжээгээр нийтдээ гучаад хүн алагдаж шархтан айхавтар хохирол учирсан гэж хэлэв.

	— Хоёулаа ч гэсэн гутлаа тайлъя. Дандаан явсаар байгаад хөл бүр ялзарч гүйцэх нь хэмээв.

	Хорышев гутлаа тайлж өвгөнтэй адил бас ороолтоо дэлгэн тавиад, хөшсөн хөлийнхөө хуруунуудыг хөдөлгөн жаргалаа эдэлж буй хүний байртай суулаа.

	— Бүр сургуульд байхын өмсөж гарсан брезент гутал маань байгаа юм даа. Цэргүүд над герман цэрэг, дарга нарын янз янзын л гутал мулт татаж авчирч өгсөн хэр нь нэг нь ч таардаггүй зулгаараа бариад, түрий нь нухаад болдоггүй, шидлүүд чинь ямар нэг юм завсар нь хавчиж оёдог бололтой гэв.

	— Хааны үеийнх шиг л байгаа л даа хэмээн эргүүлийн өвгөн дуугараад, — Дарга нарын ердийн гутлыг чинь цавуудаад дэрийлгэчихсэн байдаг байлаа шүү дээ гэлээ.

	Синцов ч бас хөл нүцгэлэв. Хорышев хөл нүцгэн чигээр манаачийн шовгор луу очоод тэндээс тогоотой ус, талх, улаан нүдэн хэмээх гурван жижиг загас барьсаар хүрч ирэв.

	— Замын төмөр дээр битгий гишгэ халуун шүү! гэж өвгөн хэлснээ улаан нүдэн рүү хялалзан, — Ууж хаях нь дээ! гэв.

	Харин Хорышевыг хариу хэлэхийн оронд өөрт нь нэг загасаа өгвөл олон таван үггүй шуудхан аваад цэвэрлэж эхлэв.

	Гурвуул зэрэгцэн суугаад идэж ууж байх завсраа Синцов Хорышев руу үе үе хялмалзан хараад, их хачин санагдан, ийм залуу нүүрмэг, аж ахуйч хэр нь өчигдөрхөн германчуудтай анх удаагаа тулалдсан гэх, тэгээд одоо энэ тухайгаа хэзээ язааны дасал болсон зүйл шиг догь ярьж байх, тэгэхлээр ч хойшдоо ч айх царайгүй ярьж байх юм гэх мэтчилэн бодож гайхаж суув.

	Тэр гурав суугаад хагас цаг хэртэй болоход тэдэн дээр гурван тагнуул хүрч ирэв. Тэд тус бүр xoёp дугуй хөтөлжээ. Энэ дугуйнуудыг ойгоос гарч ирсэн германы тагнуулчид засмал зам дээр хаян амь зулбасан ажээ. Тэр тагнуулчдыг манайхан галлан, хоёрыг нь алж, бусад нь ой руу зугтсан гэнэ. Хорышев тэр дугуйнуудыг авчир гэж тушаасан ёсоор тагнуулчид ийнхүү авчирч буй нь энэ байв.

	— Гурвыг нь сумандаа үлдээгээд, гурвыг нь батальонд шилжүүлэгтүн гэж Хорышев захирамж өгөв. Тагнуулчдын нэг нь дургүйцсэн байртай үрчийв.

	— Өг л гэж хэлснээс хойш өг гэж Хорышев давтан хэлээд эс тэгвэл чинь Плотников цөмийг нь хамаад л авчихна шүү гэв.

	Тагнуулчид явлаа. Энэ үе хөх тариан талбай дээгүүр нэг «мессершмитт» тэнгэрт хөөрөн, нэг шумбан ганцхан газар эргэлдэж байв.

	— Таны нөхрийг буудаж байна. Яг л танк зогсож байгаа газар эргэлдээд байна хэмээн Хорышев амгалан тайван хэлэв.

	«Мессершмитт» тариалан дээгүүр эргэлдэж эргэлдэж яваад өгөв. Синцовын сэтгэл зовнин байж ядаж байтал Мишкагийн бүдүүн цүндгэр дүрс алсаас тодрон гарч ирэв. Мишка ирээд овоолсон шороон дээр лүгхийтэл сууснаа, Синцовын гарт буй идэж дуусаагүй загасыг харж «аль өгөөч», хэмээн аваад, өм өм хазан үмхэлж гарав. Хорышев манаачийн шовгор луу очин, хэдэн загас авчрав.

	— Сая чамайг буудав уу? хэмээн Синцов асуувал

	— Намайг л байхгүй юу хэмээн Мишка инээгээд, — Би дороо л элгээрээ харуулдан, танк доогуур ороод хэвтчихсэн! Тэгсэн чинь шумуул аятай баахан эргэлдэж эргэлдэж, яаж ч чадалгүй яваад өглөө гэв.

	— Цөмийг нь авав уу? гэж Синцов асуухад

	— Цөмийг нь. Буцахад болно гэлээ.

	Мишка Синцовын өгсөн загасан дээр бас хоёрыг нэмж бушуухан идчихээд хойноос нь тогоо дүүрэн шахам ус залгилж орхив. Энэ завсар Синцов гутлаа өмсөн, манаач өвгөнтэй гар барин Мишка Хорышев гурвуул батальон өөдөө, Плотников руугаа буцацгаав.

	Плотников газар гэрийнхээ үүдэнд суугаад, утсаар

	— Байна, байна, ойлгож байна... байна аа, ойлгож байна гүйцэтгэе хэмээн нэг маягийн үгс давтан байснаа утсаа тавиад ширээн цаанаас босож ирэв.

	— Яав, яльгүй дугхийж амжив уу? гэж Синцовын асуувал:

	— Жаахан унтлаа. Бүх нойроо нэгмөсөн нөхчих үү дээ? гэхэд хажуугаас нь

	— Би одоо таны зургийг авъя гэж Мишка хэлэв.

	— Тэд эрүүл агаарт гарч, Мишка Плотниковыг толгойноос хөл хүртэл шинжин сахал амаа хусаагүй нүүр, үнгэгдэж үрчийсэн малгай, хуучирч муудсан цамц өмд, гэдэс дээр унжуулсан герман тарабеллум буу сэлтийг нь харав.

	— Таарахгүй нь дээ хэмээн Мишка санаа алдав. Мишка бол их сүртэй гоё зурагт дуртай хүн байсан бөгөөд Плотников үүнд нь тохирч өгсөнгүй.

	— Бүсээ чангахан бүсэлчхээч хэмээн Мишка захирч, — Яагаад мөрөвчгүй байгаа юм? Танд мөрөвч бий биз дээ? гэлээ.

	— Газар гэрт бий л юм сан гэвэл

	— Мөрөвчөө авчирч, ёсоор нь хувцасла гэлээ.

	Плотников дуртай дургүй дотогшоо орж мөрөвчөө авчран мөрөвчлөв.

	— Цамцныхаа захыг товчилчхооч! хэмээн Мишка зай зав өгөлгүй шаардана.

	Плотников захныхаа дэгээг эрж эрж

	— Байхгүй болчихжээ! гэв.

	Мишка санаа алдав.

	— Төмөр малгай байхгүй юу?

	— Байхгүй

	— Үгүй тэр чинь яагаад байдаггүй хэрэг вэ?

	— Алив, Хорышев оо, байлдагчдын нэгийг над төмөр малгайгаа түр өгөөч гэж хэлээч гэж Плотников хэлэв. Тэрээр энэ бүхэн залхуутай буйг нуухгүй байв. Хорышевын төмөр малгай авчирч өгөхөд саравчтай малгайгаа авч оронд нь өмсөв.

	— Автомат бий юу? гэхэд

	— Бий, алив Хорышов оо, газар гэрээс автомат авчирч өгөөч гэлээ.

	Хорышевын автомат авчирч өгөхөд Плотников урдаа зүүвэл Мишкагийн сэтгэлд бас л таарсангүй, очиж засаад сая нэг аппаратаа чиглүүлэн зургийг нь авав. Плотниковт төмөр малгай ч, автомат ч, ерөөс Мишкагийн шаардлагаар гадаа өнгөнд нь хийсэн бүх өөрчлөлт огтхон ч зохисонгүй.

	Дараа нь Мишка Хорышевын зургийг хоромхон зуур авав. Тэр нь хэний ч урилга заллагагүйгээр ахмадаас автомат, төмөр малгайтай нь бушуухан авч өмсөөд, аппаратын өмнө очиж нүдээ ч цавчралгүй, мод шиг номхон зогсжээ.

	— Би та нар луу одоо нэг түрүүчийг явуулна. Тэр хороон дээр хүргэж өгнө гэж Плотников хэлээд, — Германы танкнууд дор нүх ухаж, нууцад хүн суулгаарай гэж бригадын дарга утасдсан. Орой бэлхэн болгоорой гэсэн болохоор явж биелүүлэлгүй горьгүй гээд ядарсан байртай мөрөө хөдөлгөснөө эргээд яваад өгөв.

	— Та нөхдийг цаад Плотников чинь хооллуулсан уу, аль эсхүл ухаанд нь орсонгүй юү? хэмээн Мишка Синцов хоёртой дахин учирмагцаа Серпилин асуув.

	— Ерөнхийдөө хооллуулсаан... хэмээн Мишкагийн тодорхой бус эхэлтэл Серпилин уул хариултыг хангалттай гэж үзсэн бололтой, цааш нь үг нэмж хэлүүлэх чөлөө өгөлгүй.

	— Ингэхлээр ажил хэргээ дууссан, буцаж болох хэрэг шив дээ? гэв.

	— Тиймээ. Маргааш гэхэд материалаа Москвад аваачиж сонинд тавих хэрэгтэй. Харин одоо таны зургийг л авмаар байна гэлээ.

	— Намайг авсны хэрэг юу бил ээ? Явахаа бодоцгоо, цаг мөч болгон үнэтэй шүү та минь.

	Түүний ярианы өнгө Синцовын анхаарлыг нэг л хачин татав. Серпилин тэднийг эндээс бушуухан явуулахыг хүсэж байгаа бололтой байв. Өдөржингөө хойноос, урдаас нүжигнэн дуулдсан их бууны дуу орой тийшээ болохоор дорно зүг гүн орж, тэдний ар талаас сонстох болжээ.

	— Гэлээ ч гэсэн та зургаа авхуулчихгүй юу, нөхөр бригадын даргаа хэмээн Мишка зүтгэв.

	— За тэгвэл яах вэ, улс төрийн орлогч, штабын дарга гурвуул авхуулчихъя. Нэг хороонд байсны дурсгал үлдэг. Та ч гэрэл зураг гаргадаг биз гэж Серпилин хэлэв.

	— Гаргалгүй яах вэ хэмээн нэг ч гэрэл зураг цаасанд буулгаж үзээгүй атлаа Мишка худал хэлж

	— Буулгачхаад нааш нь явуулчихна гэлээ.

	— Нааш нь хэрэггүй ээ хэмээн Серпилин хэлэхэд дууных нь өнгө дахиад л Синцовын анхаарлыг татлаа. — Авгай нарт маань явуулж орхиорой, бид хаягийг нь өгнө гэж нэмлээ.

	Серпилин бие хамгаалагчаа дуудаж, улс төрийн орлогч штабын дарга хоёрыг дууд гэлээ.

	— Та бүхний гэр бүл хаа байдаг юм? хэмээн Мишкаг асуухад

	— Тэр хоёрынх Рязанид, минийх Москвад. Өврийн дэвтэр чинь ойр байна уу? гэлээ.

	Мишка тос тортог болсон тэмдэглэлийн дэвтрээ цүнхнээсээ гаргаж өгвөл Серпилин хуудаснуудыг нь эргүүлж нэг сул хуудсан дээр нь «Валентина Егоровна Серпилина, Пироговская 16, хаалганы дугаар 4» гэж гаргацтай томоор бичив.

	Пироговская... энэ маань Синцовыг Гродно руу Мишкагийн үдэж гаргасан Усачевкийн гудамж дахь давчуу жижиг Артамьевын өрөөний бараг хажуухантай байх нь байна шүү дээ.

	«Охин минь ер юу болоо бол!» хэмээн нөгөө л асуултаа өөрөөсөө хий санаашран дахин дахин асууж, «Гродно, Гродно...» хэмээн энэ өдрүүдэд бодлогоширсоор явсан билээ.

	Мөчийн дараа улс төрийн орлогч, хорооны штабын дарга хоёр хүрч ирэв.

	— Зургаа авхуул гэнэ ээ гээд Серпилин Мишкагийн зүг толгой дохиод, — Тэгээд бидний зургийг авгай нарт маань аваачиж өгнө гэсэн гэв.

	Серпилины ярианы өнгөнд хэлэх гэснээ нэг л гүйцэд хэлэхгүй, ямар нэг гунигтай агаад эрс шийдэмгий байдал буйг мэдрэв.

	Серпилины зүүн талд нь улс төрийн орлогч, баруун талд нь штабын дарга гунигласан байрын хар нүдтэй, хархан үстэй гоолиг залуу зогсов.

	— Чи бас хажууд нь очиж зогсооч хэмээн Мишка Синцовт хандаж, — Харин битгий давхарлаж зогсоорой, би дараа нь тастаж аваад, авгайд чинь зориулж тусад нь буулгана гэв. Хальс нь дуусаж байсан тул аппаратаа дахиж цэнэглэхийг хүссэнгүй.

	Синцовын очиж зогсоход Мишка зураг дараад, тэмдэглэлийнхээ дэвтрийг гарган, бусад хаягийг нь бичихээр зэхэв. Харин зургийг нь авгай нарт нь үнэхээр хүргэж өгөөсэй гэж хүссэн Синцов тэр гурвыг гэр гэртээ товчхон зурвас бич, түүнийг чинь нөхөр Вайнштейн зурагтай нь хүргэж өгнө гэж зөвлөв.

	Зураг буулгах угийн дургүй ч гэсэн Мишка фронтоос илгээсэн зурвасуудыг нь үгүй хийчхэж арай зүрхлэхгүй байлгүй гэж Синцов найдсан нь энэ билээ.

	— Зурвасаар яах юм бэ? гэж Серпилин дургүйцэх гэснээ штабын дарга залуугийнхаа гунигласан нүдийг хараад, — За тэгье дээ бичье. Саатуулахаа больё, та бүхэн явалгүй горьгүй хэмээн зөвшөөрөв.

	— За мөн шидэл байна даа! хэмээн захиа бичихээр цөм яваад өгсөнд Мишка уурсан, — Явах хэрэгтэй, явах хэрэгтэй л гэнэ! Ер хоол өгөхгүй нь байна. Явах хэрэгтэйгээ би мэдэж байна, оройн хоолонд яаж ийгээд хугасхан цаг гаргах юм сан! Энэ харамч чинь тэгэхгүй нь л дээ! гэж эгдүүцэв.

	— Чи дээ мөн юу ч ойлгохгүй хүн юм аа даа! хэмээн Синцов эдгээр захиа, зурвас гэдэг юу болохыг гэв гэнэт ухаарч хэлэв. Тэгээд сүүлчийн гурван долоо хоногийн турш амсаж туулсан бүхний нь дүн болсон цочир, тэгэхдээ хатуу шийд сэтгэлд нь төрөв.

	— Чи намайг эндээ хүлээж байгаарай, би одоохон эргээд ирнэ гэж хэлээд Серпилины буй газар гэр рүү очиж хаалгыг нь татаад, — орж болох уу, нөхөр бригадын даргаа? гэхэд цаанаас нь

	— Ор ор гэлээ.

	Серпилин ширээний ард суугаад, хээрийн дэвтрийнхээ хуудаснаас урж авсан цаасан дээр том томоор таталган бичиж суув.

	— Юу болов? хэмээн өндийж асууснаа, ширээний дэргэдэх мухар сандал заагаад, — Суу гэв.

	Синцов суув. Түүний царай нь Серпилины анхаарлыг татам нэг л ондоо байсан бололтой.

	— Та юу болоо вэ? гэвэл

	— Би хамт яваа нөхөртэйгөө явахаа болилоо. Би таны зөвшөөрөлтэйгөөр хороонд тань одоохондоо үлдье.

	— Тэгээд яах гэж? хэмээн Серпилин хурдан асуувал

	— Би танай хорооноос явмааргүй байна хэмээн Серпилины асуултад хариулалгүйгээр Синцов дахин хэлэв.

	— Яагаад?

	— Та янз нь ухрахыг хүсэхгүй байгаа бололтой. Тэгэхлээр танайд үлдмээр байна гэж хэлээд Серпилины өөдөөс яг эгцлэн харав.

	— Ухарна ч гэж бодохгүй байна аа, үнэндээ. Гэхдээ ертөнц ямар мухардсан биш дээ, манайхыг үзэж харсан болохоор өөр бусдын байдал ямар байгааг явж үзэцгээ та минь, анги олон сурвалжлагчид цөөн шүү дээ. Явж үз, явж үз хэмээн Серпилины хөгжилтэй хэлэх гэсэн боловч нэг л болж өгсөнгүй ер бусын аялгуугаар хэлээд, — Энд үлдэхийг зөвшөөрөхгүй, энд таны хийх юм ч байхгүй гэж хэлээд захиагаа дахин бичиж эхлэв. Синцов:

	— Нөхөр бригадын даргаа хэмээн Серпилиныг өөр лүүгээ шууд эгцлэн хартал нь дуугараад, — Юу хийх, юу бичихээ мэдэхгүй, туулай шиг ийш тийшээ гүйсээр байгаад би бүр цөхөрч гүйцлээ. Дайны дөрөв дэх долоо хоног явж байхад бичсэн юм юу ч алга. Даанч азгүй явж л дээ. Гэтэл харин өнөөдөр л би германы гучин есөн танкийг үнэхээр устгасан хороонд анх удаагаа ирж, өөрийн нүдээр үзэж харлаа. Хэрэв танайд маргааш тулалдаан эхэлбэл би бас түүнийг өөрийн биеэр үзэж, тэр тухай бичих сэн. Би фронтын сонины ажилтан хүн, танай энд фронт байна тэгэхлээр би энд байхгүй хаа байх хэрэг бил ээ? гэлээ.

	— Нөхөр... та өчигдөр нэрээ хэлсэн шиг билээ, хэн сэн билээ дээ мартаж орхиж... гэвэл

	— Синцов гэлээ.

	— Тэгвэл нөхөр Синцов дуулж бай гээд Серпилины царай төв болж тулалдаанд оролцох гэсэн танай хүслэн ойлгомжтой байна, гэхдээ ангид байвал зохих орон тооны хүмүүс нь л байхаас бус, бусад нь тулалдаанд оролцох, бүрэлдэхүүн дотор нь үхэх ёсгүй тийм удаа бас байдаг юм. Хэрэв бидэнд зүгээр нэг тулалдаан болох гэж байгаа сан бол таныг үлдээж болох сон, гэтэл бүслэлт дотор тулалдаан болох гэж байна. Өглөө би тийм юм болох нь үү гэж тааварлаж байсан бол одоо бүр бат нот болчхоод байна. Та их бууны дуу сонсоо биз дээ? гэж асуув.

	— Сонссоон

	— Та түүнийг сайн сонсоогүй байна. Одоо германчууд Днеприйн цаана хол гарчхаад хоёр талаас маань ойртож байна. Та одоохон эндээс явдаг юм гэлээ ч гэсэн замд чинь осол учирч болзошгүй байна. Та гарч байна уу, би захиагаа дуусгамаар байна, танд ч, над ч зав бага байна шүү дээ гэж ноцтой хэллээ.

	— Нөхөр бригадын дарга аа, нөхөр бригадын даргаа! гэж Синцов дахин дахин хэлээд захиагаа бичихээр харандаагаа барьж авсан Серпилины анхаарлыг татахын тулд энэ удаад бүр зөрүүд зан гарган чангаар хэллээ.

	— Юу гээ вэ? хэмээн Серпилин захианаасаа дургүй гэгч нь хөндийрөв.

	— Би коммунист хүн, зэрэг тушаалын хувьд улс төрийн удирдагч хүн, тиймээс намайг энд үлдээхийг танаас гуйя. Та бүхэнд юу л болдог вэ, тэр бүхэн бас над тохиолддог, амьд мэнд үлдвэл харсан бүхнээ бичнэ, харин та бүхэнд л дараа болохгүй. Хэрэгцээ гарвал бусдаас доргүй үхнэ гэхэд,

	— Өөрөө л мэд, нөхөр Синцов дараа нь бүү харамсаарай гэж Серпилин гэнэт дүү хүнд хэлсэн мэт хэлээд удтал цэгнэн ширтэв.

	— Би харамсахгүй ээ хэмээн асуудал шийдсэн, ахиад ярилцах зүйлгүй боллоо гэдгийг ойлгосон Синцов үнэхээр харамсах юм юу ч үгүй гэдэгтээ энэ мөчид бат нот итгэн хариулав.

	— Мөчийн дараа захиа бэлэн болно. Явахдаа бэлдэж бай гэж нөхөртөө хэлэгтүн гэж Серпилины хойноос нь хэлэв.

	— Чамайг байхгүй хойгуур замд идэх юм авчирч өгсөн шүү хэмээн Мишка товчилж ядаж буй хээрийн цүнхээ алгадсаар их баяртай хэлээд, — Бригадын дарга түүгээрээ сэмхэн бэлдүүлснээ хашир чинь бидэнд хэлээгүй байж л дээ гэлээ.

	— Би чамтай явахаа болилоо. Хэд хоног энд хоцоръё хэмээн хэлэхдээ цөмийг нь нуршихыг хүссэнгүй.

	— Үлдэнэ гэсэн чинь юу гэсэн үг вэ? Хэдий болтол тэр вэ? Яагаа вэ, материал чинь багадаа юу?

	— Бага байна.

	— Багадаад байвал дараа дахиад ирэхдээ арвихан цуглуулахгүй юу, одоо энийгээ чамлахаар чанга атга.

	Үгүй дээ! Мишка минь би үлдэнэ хэмээн Синцов түс тас зүтгэв.

	— Чөтгөр байна даа хэмээн Мишкагийн царай нь барайн уурлаж, — Би чамтай энд үлдэж чадахгүй гэдгийг чи мэдэж байна. Миний өмнөөс энэ зургуудыг сонины газар хэн ч хүргэж өгөхгүй шүү дээ! гэж хашхичив.

	— Харин тийм, чи тэгээд яв л даа.

	— Тэгээд би чамайг ганцаарыг чинь орхисон хэрэг болох уу?

	— Тэнэгтэхээ боль! Яв гэм, өөр юмгүй

	— За тэгье дээ хэмээн эвгүй байдлаас гэв гэнэт гаргасан нэгэн санаа орж ирсэн Мишкагийн дотор нь уужран, би Москва руу дэгдэж очоод зургуудаа өгчхөөд эргээд чамдаа ирье. Сайндаа гурав хоноод ирнэ. Харин чи хаашаа ч бүү яваарай. Яг л эндээ хүлээж байна шүү, мэдээ биз! гэлээ.

	— Мэдлээ! хэмээн Мишкагийн халуунаар гар барин атгасан хариуд хэлэв.

	Ийм санаа төрсөндөө Мишка юу юугүй баярлан яриа хөөртэй болж орхив.

	— Алив хө хэмээн гэнэт санаж одоохон өвгөндөө хорин ч бол мөр юм бичээд өгөөдхөөч. Энэ танкнуудыг яаж салам цохисон тухай тэмдэглэл байхгүй горьгүй. Өвгөний чинь авсан зургуудтай хэвлэгдэнэ гэдгийг хариуцъя. «Известие»-д хэвлэгдэхэд чамд муу нь юу байх вэ дээ? гэлээ.

	— Цаг мөч бүхэн үнэтэй байна шүү гэсэн Серпилины үгийг Синцов сэтгэл түгшин санаад Мишкаг саатуулахын хэрэг байна уу, үгүй юу хэмээн эргэлдэв.

	Энэхэн зуур Серпилин дугтуйлсан захидлаа барьсаар газар гэрээс гарч ирээд:

	— Бичиж орхилоо, дараа зургийг маань хийгээд наагаарай. Явахад бэлэн болоо юу? гэж Мишкад хэлэв.

	Одоохон энэ над хэмээн Синцов өөд дохиод, — Тэмдэглэл бичээд өгөх гэж байна, тэгээд л явлаа гэв.

	Синцов газар гэрт орж, лааны гэрэлд хэдэн мөр юм бичээд орхиё гэж Серпилинээс гуйв.

	— Ор, ор би тэртэй тэргүй явлаа. Бусдуул маань захиагаа өгсөн үү? гэж Серпилин асуув.

	— Өгсөөн

	— Сайн яваарай гэж Серпилин хэлээд Мишкатай гар барин явахдаа Синцовыг бүр хэзээ язааны өөрийн хүн мэтээр үл хайхран архив.

	Мишка ганцаараа хүлээж байх уйтгартай байсан учир Синцовын хамт газар гэрт оров. Синцовыг юмаа бичихээр суухад Мишка цүнхээ дэлгээд, тэндээс хэсэгхэн хатсан хиам гаргаж хичээнгүй гэгч нь зажилж гарав.

	— Синцов хурдан шалмаг, бас тэгээд яарах хэрэгтэйн улмаас их шургуу бичив. Түүндээ бут цохигдсон германы танкнууд, хөх тариан дотор хэвтээ үхсэн германчууд, Серпилин, Плотников, Хорышев нар, бас тэгээд хамгийн гол зүйл болох германы танкнуудыг ирж явахад нь ухралгүйгээр сөнөөж болох тухай нэгд нэггүй бичлээ.

	Яаран бичиж байх зуур шийдсэн шийдвэрийнх нь үр дагавар толгойд нь эргэлдсээр байв. Хэрэв энэ шийдвэрийг урьд нь гаргаж, Серпилинд хэлээгүй сэн бол одоо хулчийх байсан юм шиг санагдлаа. Зан ааш өөр өөр байдаг хэр нь тус тусдаа хүч онцлогтой байдаг, тэр нь шийдийнхээ үр дагавар юу болохоос айсан хэр нь түүнээ өөрчилдөггүйдээ байдаг гэдгийг үл ойлгон, өөрийгөө аймхай юм шигээр санан ичингүйрч байв.

	Синцов бүх тэмдэглэлээ цаг харсаар байтал хорин тавхан минутад бичээд бас сүүлчийн хуудсан дээр Машадаа хэдэн мөр захиа бичив.

	— Май хэмээн хуудаснуудаа дөрөв нугалан эвхэж өгөөд машиндсан хойноо нооргийг нь авгайд минь өгөөрэй. Москвад ч байж магадгүй, утасных нь дугаар энэ байна. Би эмнэлэгт байхдаа хоёр ч дахин захиа бичсэн, гэхдээ шуудангаас илүү чамд л найдаж байна гэв.

	— Тэгэлгүй яах вэ гээд Мишка санаа алдсанаа идэж дуусаагүй хиамаа хээрийн цүнхэндээ шургуулан, Синцовын өгсөн хуудаснуудыг авав.

	Тэгээд хоёул гадагш гарав. Мишка уулаасаа өөрийнхөө ч, хүний ч шийдийн талаар нэг их удаан бодох дургүй зантай ч гэсэн энэхэн мөчид сонор биш боловч сайхан сэтгэлтэй зүрхэнд нь өөрт нь гүйцэд тодорхой биш ч гэсэн нэг л хачин түгшүүр төрөөд явчхав. Нөхрөө орхиод, өөрөө явчхаж байна гэж бодохоос эвгүй, маш эвгүй байжээ.

	— За сайн сууж байгаарай, гээд Синцовын гарыг атган — Сайн сууж байгаарай. Найз нь чамдаа дэгдээд ирнэ. Заавал шүү! гэж хэлээд түүний дүрс харанхуйн дотор орон замхрав.

	Синцов окопын ирмэг сандайлан, одтой тэнгэрийг ширтэн суухдаа Мишка маань маргааш орой гэхэд пикапаараа Москва орчихсон, хальсаа өөрөө угааж зургаа буулгачхаад, нойтон чигээр нь эрхлэгчийнхээ ширээн дээр дэлгэчхээд байж байна даа. Тэгсэн дараагаа л сая (Синцов үүнийг мэдэж байлаа) Машаа руу утасдана даа. Шөнө орой болчихсон, Маша минь хэрэв Москвад байдаг юм бол утсаа авахад, хар хүнтэй чинь ганцхан хоногийн урьд уулзсан, тэр чинь амьд мэнд явна гэж Мишка хэлнэ дээ хэмээн бодлоо.

	Гэтэл хоногийн дараа... Хоногийн дараа юу болохыг Синцов мэдэхгүй, тэр тухай бодохыг ч хүсэхгүй байлаа. Харин өнөөдрийн нам гүм дандаан ингээд үргэлжлээд байхгүй. шөнө юм уу, өглөөгүүр дуусаж тэгээд тулалдаан эхэлнэ гэдгийг л ганцхан мэдэж байлаа. Харин энэ тулалдаанд юу болохыг Серпилины хороог бүрэлдүүлэн энэ окопт суугаа хүмүүс болон эндээс цааш километр, хоёр километрийн цаана газар гэр, харилцах шуудуунд суугаа бас түүнээс цааш хөх тариан талбайд, германы танк дор хөдөлмөрч! Плотниковын нэгэнт ухчихсан шуудуун дотор байгаа бусад хүн ч мэдэхгүй байсны адилаар Синцов ч бас мэдэхгүй байлаа.

	Синцов, бас Днеприйн гүүрийг гаталж амжаад одоо ардаа үлдээсэн Синцовынхоо тухай бодлогошрон яваа Мишкагийн хэн хэн нь хоногийн дараа юу болохыг мэдэхгүй байлаа.

	Найзыгаа галын тэргүүн шугам дээр орхин, өөрөө Москва руу буцаж явна гэдэг бодолд дарагдан, зовниж яваа Мишка хоногийн дараа гэхэд Синцов нь алагдах ч үгүй, шархдах ч үгүй, шалбарах ч үгүй эсэн мэнд гагцхүү үхтлээ ядарчихсан. Энэ окопынхоо ёроолд ухаангүй унтаж хэвтэх болно гэдгийг мэдэхгүй явлаа.

	Мишка хоногийн дараа гэхэд Москвад оччихсон Машатан минь ярьж сууна даа хэмээн атаархаж байсан Синцов хоногийн дараа Мишка нь Москвад очоод Машатай утсаар ярилцаж суухгүй, герман мотоциклчдын галласан пулемётын шүршилтэд бүр өглөөгүүр Чаусын дэргэд үхлүүд шархдаад Мишкагийн хүдэр том биеийг хэд хэдэн газраар сум хавж гарна, тэгээд Мишка эцсийнхээ хүчийг шавхан цусаа савируулсаар замын хажуугийн бут руу орж, германы танкнуудын зураг, бас төмөр малгай, автомат албаар зүүлгэн авсан ядарч гундсан Плотников, цээжээ түхийлгэн эрмэг авхуулсан Хорышев, тэрчлэн Серпилин, Синцов, штабын дарга гунигласан харцат залуу сэлтийн зурагтай нөгөө гэрэл зургийнхаа хальсыг гэрэлд цохиулан, дараа нь балартаж буй ухаандаа бүүр түүр захирагдан тамирдаж сульдсан бүдүүн мойног хуруунуудаараа тэр хүмүүсийн гэр орондоо бичсэн захидлуудыг урж тастан хаялна. Тэр тасархайнууд амьсгалаа хурааж буй Мишкагийн хажуугийн цусанд будагдсан орчных нь газраар бутарч байснаа дараа нь салхинд үлээгдэн эргэлдсээр тоост засмалаар орж дорно зүг яваа герман танкнуудын гинж, ачааны тэрэгнүүдийн дугуй доогуур орон хийсэж одно гэдгийг мэдээгүй байлаа.

	
ТАВДУГААР БҮЛЭГ

	Синцовын хоцорсон хорооны дарга Федор Федорович Серпилин бол үхнэ үү гэхээс биш, өвдөг сөхрөхгүй намтартай хүний нэг байлаа. Түүний албан хаасан ажлын жагсаалт дотор олон өөрчлөлт хувьсалт тэмдэглэгдсэн байх боловч уг чанартаа нэгэн үйлс — хувьсгалын үйлсэд чадахын хэрээр, цэргийн хүний ёсоор хүчин зүтгэж ирсэн нэгэн түүх байх ажээ. Германы дайнд, иргэний дайнд, хороо дивиз командлан, явж суралцахын хамт академид лекц уншиж хувь тохиолын нэгэн учралаар Колымд хаягдсан тэр нэгэн үед ч гэсэн суралцан суралцсаар албаа хааж явжээ.

	Серпилин бол хөдөөгийн нэгэн бага эмчийн гэр бүлээс гаралтай, эцэг нь орос, эх нь эцэгтэй нь суухын тулд гэр бүлээсээ оргож христос шашинд орсон Касимын татар байлаа. Серпилины эцэг одоо хэр нь Тумд, Мещерын бөглүү ойг огтолж гарсан нарийн төмөр замын газар бага эмчээ хийсээр бүлгээ. Тэнд Серпилин хүүхэд ахуй цагаа өнгөрүүлэн, улмаар эцгийнхээ замаар замнан арван найман настайдаа Резань дахь бага эмчийн сургуульд суралцахаар оджээ. Бага эмчийн сургуульд байхдаа хувьсгалч бүлгэмд орж, цагдаа нарын хараанд тусаад хэрэв дэлхийн нэгдүгээр дайн гарч шинэ цэрэгт татагдаагүй сэн бол цөллөгт лавтайяа суух байсан сан билээ

	Арван долоон оны өвөл Серпилин цэргүүдийн ах дүү бололцох анхны хөдөлгөөнд оролцон, намар нь батальоны даргаар сонгогдсоны хувьд улаан Питер лүү дайрсан германчуудтай үзэлцэж явав. Улаан арми зохион байгуулагдахад сэтгэл зүрхэндээ таалагдсан цэргийн албанд хэвээр үлдэж, Перекопт байсан хороог командалсаар иргэний дайныг шувтаргажээ.

	Намтар түүхий нь мэддэг цэргийн албаны найз нөхөд нь түүнийг бага эмч гэж тоглоом тохуу хийдэг байжээ. Энэ явдал аль дивангарын мартагдам зүйл байсан ч гэсэн зарим үед би бага эмч хүн шүү гэж тоглоом болдог байв, Серпилин өөрөө мэдэхийн лав иргэний дайны дараачаас авхуулан бараг тувт суралцсаар иржээ. Үүнд: Давтан бэлтгэх курс төгсгөөд дахин хороо командалж, дараа нь академид орох бэлтгэл хийн, улмаар түүнээ төгсгөн, дараачаар нь танкчин болж дахин суралцаад, механикжуулсан нэгдүгээр ангид алба хааж, тэгснээ дахин явган ангид шилжиж хоёр жил дивиз командалжээ. Тэгснийхээ сүүлээр таван жилийн өмнө төгсгөсөн Фрунзийнхээ академид тактикийн кафедрыг эрхэлжээ. Серпилин энд байхдаа ч бас суралцан, чөлөөтэй бух цагтаа герман хэл буюу дайтаж болзошгүй дайсныхаа хэлийг цээжилж тогтоодог байжээ.

	Түүнийг гучин долоон онд баривчлахад энэ герман хэлээр бичсэн зүйлс, нэгжих үед өрөөнөөс нь олдсон герман дүрмүүдийн эх бичиг гэм буруутан болоход их нэмэр болсон нь хачин санагджээ.

	Баривчлах шууд шалтаг нь гэвэл уншсан лекц дотор нь тэр үед хэлж зуршаагүй байсан дахин сэргэсэн гитлерийн вермахтын тактикийн үзэл санааны хүчтэй талуудыг тэмдэглэн урьдчилан сэргийлсэн явдал болж өгчээ.

	Серпилин өчигдөр чухамдаа «энэ тухай бодон, германы танкийг зохих ёсоор үнэлэн үзэж Синцовт үл ойлгогдох өөрийнхөө дурсамжийг санан хөх инээд нь хүрчээ.

	Түүнийг хирдхийлгэсэн баривчилгааны дараа фашистын армийн давуу талыг сурталчилсан гэдэг түрүүчийн тэнэг ял тулгалтаас бүр ч давсан есөн шидийн хачин ял тулгасныг яана! Түүний өчгийг Ежов өөрөө хоёр ч удаа биечлэн авч, бүтэн жил хагасын турш гурван мөрдөн байцаагч ээлж дараалан байцааж хийгээгүй ялд гарын үсэг зуруулах гэж оролдсон нь талаар болжээ.

	Эцсийн эцэст, чухамдаа ямар ч шүүхгүйгээр арван жил өгчээ. Жил хагасын дараа хоригдол байхдаа иргэний дайнд хамт албан хааж байсан нэг троцкист хүнийг шоронд олон таван үггүйгээр үхтэл нь балбаж орхижээ. Тэр этгээд Серпилиныг хамсаатнаа гэж эндүүрэн, хувьсгал мөхөж, нам хувирчээ гэж ярьсан юм санжээ.

	Шоронд өнгөрүүлсэн хугацаа нь Серпилины хувьд юуны өмнө хайран алдсан хугацаа болж үлджээ. Эдүгээ дайны үе тэрхүү алдсан дөрвөн жилээ бодохлоор хорсол төрөн шүдээ зуудаг байлаа. Гэхдээ энэ дөрвөн жилийн туршид өөрт нь учирсан явдлын төлөө Зөвлөлт засгаа нэг ч удаа хилэгнэн зүхээгүй билээ Серпилин энэ ял шийтгэлийг аймшигтай муухай эндүүрэл, алдаа завхрал, тэнэг явдал гэж үзсээр иржээ. Коммунизм өөрт нь ариун нандин, сэвгүй үйлс хэвээр үлдсэн билээ.

	Түүнийг баривчлан хорьсонтойгоо адилхан гэв гэнэт суллахад хөгширч, ядарч эцсэн ч зүрх сэтгэл нь хөгширсний үрчлээс, үл итгэхийн будангүйгээр гарсан билээ.

	Серпилин дайн эхэлсэн өдөр Москвад ирэн, ганцхан фронт дээр шалавхан очихыг хүсэж билээ.

	Түүнийг суллуулахын тулд чадах бүхнээ хийсэн хуучин нөхөд нь энэ удаа ч бас л тусалжээ. Үнэмлэх бичгээ ч шинэчлүүлэхгүй, намынхаа гишүүнийг ч цагаадуулсангүй намын комисст өргөдөл өгчхөөд л хороо хүлээж авахаар яваад өгчээ. Дайны улмаас цэргийн албан болж хувирсан өөрийнхөө ажилд шалавхан л орвол барав, салаа цэрэг командалсан ч бэлэн байлаа. Тэгээд юу хийж чадахаа шалавхан нотлон харуулахыг хүсэж байв. Тэгэхдээ ганцхан өөрөө өөрийнхөө тулд харуулахыг хүсээгүй юм. Учир нь зэр зэвсэг, зэрэг цолыг нь эргүүлж өгөөд, намынх нь гишүүнээр эгүүлэн авахаар амлан, фашистуудтай хийсэн дайнд илгээсэн болохоор өөр юу хүсэх билээ? Гэхдээ өөрийнхөө тэр газар хоцорсон бусад олон нөхдийнх нь хувьд бас яг л тийм тэнэг завхрал болсон гэдгийг нотлон харуулахыг хүсжээ.

	Энэ бодол нь фронт дээр өдөр хоног өнгөрүүлэх тусам улам лавширсаар байлаа. Германчууд хүч чадалтай байжээ гэдгийн тухайд одоо хоёрдмол бодол байж болохгүй байлаа. Дайн их ноцтой бөгөөд эхний бүтэлгүй явдлын дараачаар бүр ч айхтар болжээ.

	Энэ дайны өмнө армийг Серпилин шиг ийм хүмүүсээс хагацуулахын хэрэг хэнд байв аа? гэдэг асуулт өөрийн эрхгүй гарч байлаа. Мэдээж хэрэг, ертөнц дээр хүн мундсан биш. Арми Серпилинтэй ч, Серпилин үгүй ч ялах нь л ялна. Гэхдээ яагаад заавал Серпилингүй байх ёстой бил ээ? Үүнд ямар утга учир байгаа юм бэ? гэдэг асуудал гарна.

	Энэ тухай өнөө өглөө, үүрээр бие хамгаалагчийнхаа авчирч өгсөн бухал өвсөн дээр хэвтэж байхдаа бодож билээ. Эхний амжилттай тулалдаан өөрийнх нь хүссэн ёсоор хороо нь гайхамшгийг бүтээнэ гэдэг тэр зүйлд биш, харин үйл явдал анхлан бодсон шигээр тийм ч муу биш байна гэдэгт итгэх итгэлээр дүүргэж билээ.

	Арми сайн тулалдаж, галын шугамаа дайран өнгөрч яваа бүслэгдэгсдийг хараад төрөх сэтгэгдлийг бодох нь ээ германчуудад хамаагүй их хохирол учруулж байсан нь мэдээж. Өөрийнх нь хороо эхний тулалдаанд хэрхэн тулалдсан лугаа адил арми нийтдээ бас хэдэн зуун газар мөн тэгж л тулалдаж байсан нь лавтай. Германчууд тулалдаанд хэрэв урагш ахин, биднийг хавчиж, бүсэлж амжиж байсан бол энэ нь тэдэнд тийм ч амар хялбар бүтэж байгаагүй нь мэдээж. Дайны хамарсан талбар асар их, манай сэлбэг хүчнийг тулалдаанд оруулах, манай техникийг хүчирхэгжүүлэх сэлбэг хүчин, фронт дээр хэвийн хэмжээгээр ирэх цаг болчхоод байна шүү чөтгөр ав, энэ бүхэн эцсийн эцэст германчуудыг ямар нэгэн зааг дээр зогсоох нь л зогсооно. Гагцхүү энэ зааг хаа байх вэ? гэдэгт л асуулт байлаа.

	Өчигдрийн нам гүм Серпилины сэтгэлийг түгшүүлж байлаа. Германчууд хороог нь цохих найдвараа алдсандаа зүгээр орхисон биш, өөрийнхөө хүчийг чадварлагаар хуваарилан маневрлаж байгаа гэдгийг Серпилин ойлгож байлаа. Энэ маневрын үр дүн нэгэнт мэдэгдэж эхлэв. Тэд фронтыг Могиловын зүүн, баруун гараар сэт татан цөмрөв. Ингэсэн нь дорно зүг холдон холдсоор буй тулалдааны чимээнээс тодорхой байв. Гагцхүү дүлий хүн л үүнийг ойлгохгүй байж болох байлаа. Энэ хэр Серпилин хорооныхоо хамт ээлжээ ирэхийг хүлээн гар хумхин сууж байлаа.

	Армитай холбоо тасрахын өмнө ирсэн сүүлчийн тушаалд байраа алдалгүй баттай барьж бай гэжээ. яах вэ, амь насаа үнэтэй наймаалахад бэлхэн, үүнээ яаж хийхээ мэдэж байсан хүмүүс ялангуяа ухрах тушаал оройтож өгөхгүй бол энэ тушаал муугүй тушаал байлаа. Саахалт дивизүүд юу болоо бол, хэдий болтол энэ эцэс төгсгөлгүй цөмрөлт, бүслэлт үргэлжлэх юм бол?! гэдэг асуулт аяндаа гарч байлаа. Энэ тухай сонсоход чихэнд мөн ч халтай байлаа.

	Серпилин болох гэж буй тулалдааны тухай бодохдоо ухар гэсэн тушаал хожуу ирэх вий л гэж юу юунаас илүү эмээж байлаа. Хэрэв өглөөнөөс тулалдаан эхлэх юм бол хүссэн ч хүсээгүй ч германтай зууралдаад салж чадахгүй билээ. Тулалдаан болох нь л болно. Дивизийг Могилев халхлан байсны дээр ийшээ замын уулзвар болж, Днеприйн гүүр энд байгаа энэ бүхний нийлбэр нь тайлалгүй ар талдаа орхиж болохгүй тийм нэгэн зангилгаа болж байлаа.

	«Ямар чөтгөр чамайг ийш нь авчраа юм бол доо, энд толгойгоо тавих гээ юм байлгүй дээ!» хэмээн Серпилин хажуухан талдаа өвсөн дээр хэвтэж байгаа Синцовын тухай өрөвдөн бодож байлаа. Тэгснээ «Манай штабын дарга шиг л залуугаараа амьтан байна даа. Эхнэр нь гэж бас л нэг нялх амьтан байгаа даа..» Москвад, Академийн хуучин сангийн байранд суудаг өөрийнхөө авгайн тухай бодол болов. Өөрийг нь баривчлах үес авгайд нь нэг өрөө үлдээснийг бодоход хэн нэгэнд нь өрөвдөх сэтгэл төрсөн ухаантай юм байх даа «Муу авгай минь хөгшин болж билээ дээ, хөгширч дээ? Бүр буурал болчихсон байх шиг билээ. Захиа занаа, эргэлт оруулах, дарга чарга дээр орж өргөдөл гомдол гэж явсаар байгаад бүр биегүй болж гүйцсэн байна билээ дээ, урьд ямар сайхан амьтан байлаа даа». «Энэ унжгар зэрэмдэг юмтай яах гэж суугаа юм бэ, үүнээсээ болих нь яадаг юм бэ! гээд л энд тэндхийн гарнизоны эсэн бусын хөвсөргөн гэнэн юмнууд гайхалцдаг байж билээ» хэмээн энхрийлэн бодож хэвтэв.

	Баруунтайгаас их бууны нүргэлээн бөглүүвтэр атлаа тодхон сонстов. Германчууд дараа дараагаар хэд аваад тавьчихав.

	«Плотников руу галлаж байна даа хэмээн Серпилин дотроо баримжаалаад, «— За хөөрхий эхлэв шив дээ» гэж уужуухан бодов.

	Синцов босон харайж, пилотка малгайгаа эрэн, нойрмогоор эргэн тойрон самардаж гарав.

	— Үлдчихээ шив дээ? Одоо ч харамссан харамсаагүй... хэмээн Серпилин хувцсандаа наалдсан өвсийг яаралгүй гүвэх зуур хэлэв. Синцов юу ч дуугарсангүй.

	Одоо яая гэх вэ? хоёулаа батальон руу очъё доо. Тулалдаан үзнэ гэж хүссэн хүн одоо үз дээ гэлээ.

	Серпилины хороо байрласан фронтын тулалдаан бараг намжилгүйгээр гурван бүтэн хоног үргэлжлэв.

	Эхний өдрийн үд дунд хүртэл германчууд их буугаар сум хайрлалгүй зогсоо зайгүй ширүүн галлаж, дээрээ явган цэрэг бүхий танкаар хэд хэдэн удаа дайрсан боловч аль ч хэсгээр урагш ахиж бараг чадсангүй. Хорооны фронтын урд талд цөм цохиулан шатсан хориод танк, хуягласан тээвэрлэгч нэмэгдэв. Хөх тарианы талбайд хүмүүсийн ярьдгаар таван зуугаад, хэтрүүлэгт дургүй Серпилинээс дивиздээ илтгэснээр гурван зуун германы хүүр үлдлээ. Хороонд учирсан хүн хүчний хохирол бүр их байв. Юу гэвэл германчууд их буу, танкаар галлан, бас окопоосоо суман руугаа гүйсэн хүмүүсийг германы автоматчид ширхэг дараалан хяргаж байлаа. Сумангуудын тэн хагасынх нь дарга нар, улс төрийн удирдагчид алагдаж, Плотников өөдтэй унтаж чадалгүй тэр чигээрээ амь үрэгдэж, хорооны улс төр эрхэлсэн орлогч ажиглах цэг дээрээ минын шууд тусгалд өртөн хэдэн хэсэг тасар татагдсан байлаа.

	Үдээс хойш хороодынхоо гурван даргын сүүлчийн, амьд үлдсэн дарга болох Серпилин дээр дивизийн дарга хурандаа Зайчиков хүрч ирэв. Өглөөнөөс аваад Днеприйн цаана байж байснаа, бүслэлтэд хоцрох нь гэдгээ ойлгон хоёрдугаар цуваанд байсан хороогоо Дорно зүг, мөрний тийш эргүүлжээ. Дараа нь Днеприйг гатлан, Могилевыг халхалж байсан хороонд хагас өдөр суужээ. Эднийх рүү германы их буунууд ширүүн галлаж байсан боловч дайралт нь арай хүч багатай байв. Германчууд хотын гудамжны тулалдаанд зууралдахыг үл хүсэн, эхлээд Серпилиныг устгаж, Могилевыг тойрон, Днеприйн гүүрээр гарахыг боджээ. Яг ингэсэн эссэнийг мэдээгүй ч гэсэн дивизийн дарга л лав Серпилинд тэгж хэлжээ. Дивизийн дарга халуунд хөлс нь асгаран, цэрэг цамцныхаа цаагуур гараа хийж өвчтэй зүрхээ дарсаар командын цэг дээр хүрч иржээ. Галын шугам дээр өнгөрүүлсэн хэцүү өдрөөс болж түүний зүрх илтэд мууджээ. Нүдэн дор нь хавагначихсан, амьсгалж аахилан Серпилинтэй хамт окоп дотор зогсохдоо агаар салхи, хомхойрон амьсгалах боловч ер тайвшрахгүй байлаа.

	— Глущенко маань алагдчихсан шүү дээ хэмээн улс төр эрхэлсэн орлогчоо харамсан өгүүлээд, — Гүүрний дэргэд зэрлэг суманд дайрагдаж шал дэмий алагдлаа гэв.

	— Хэн хэрэгтэй алагдав аа? хэмээн Серпилин хариу өгүүлээд, — Манай улс төрийн орлогчийг бас алчихсан гэж би танд түрүү илтгэсэн шүү дээ, бас л өнчрөөд байна гэв.

	— Мэднэ ээ, хэмээн дивизийн дарга хэлээд оронд нь чамд энэ хүнийг авчирсан гэв.

	Тэгээд өөртэйгөө хамт ирсэн улаан царайтай, буурал хөмсөгтэй, хоёр давхарласан зузаан шил зүүсэн намхан биет батальоны комиссарын зүг эргэвэл Серпилин түүнийг урьд нь дивиздээ огт үзээгүй хүн байв.

	— Бүр ажилчин тариачны улаан армийн улс төрийн удирдах газраас ирсэн лектор хүн шүү хэмээн амьсгаадсан чигээр тасалдангуй хэлж, — Бидэнд лекц уншихаар ирсэн юм, гэтэл лекцтэй мантай боллоо... гэж ярилаа.

	— Шмаков хэмээн батальоны комиссар гараа малгайныхаа саравчинд тулган ёслов.

	— Хороонд чинь ирье гэдэг саналыг нөхөр Шмаков өөрөө гаргасан юм. Нөхцөл байдлыг чинь өөрөө сайн мэдэж байгаа. Дивизийн хэмжээгээр тушаал өгөгдсөн, тийм болохоор хорооны комиссартай болсонд чинь уялдуулан баяр хүргэе гэж дивизийн дарга хэлэв.

	Серпилин асуух байртай Зайчиков өөд харав.

	— Яг үнэн! Хорооны комиссараар хэмээн дахин хэлэв. — Талийгаач Глущенко холбоо тасрахын өмнө хамгийн сүүлд армийн улс төрийн газраас тушаал авсан байна билээ. Цэргийн комиссаруудын газрыг дахин сэргээх тухай зарлиг гарсан гэнэ. Глущенкотой хамт зарлигийг мэдэгдэхээр хороодоор өөрөө явах гээд чадсангүй, тэр маань хөөрхий болчихлоо... гэв.

	— Яг л өнөө иргэний дайны үеийнх шиг болох нь ээ, нөхөр комиссар. Манай байр байдлын ноцтой бүхий л байдлыг илтгэжээ... 

	— Нөхөр хороон дарга танд өөрийн тухай мэдэгдэхэд Деникины үед дайчлагдан жил хэртэй дөчин хоёрдугаар сумангийн дивизэд комиссар байлаа. Гэхдээ иргэний дайны дараахан халагдаж улс төрийн ажилд шилжсэн. Одоо цэргийн хувцас өмсөөд долоо хоноогүй явна гэж Шмаков өгүүлэв.

	— Энэ хүн ч бас цэрэг хувцас өмсөөд cap болоогүй явна гээд Зайчиков Серпилин өөд дохиж, — Мөн л дивиз командалж явсан хүн дээ. Би академи төгссөнийхөө дараа энэ хүнийг дагалдан сурч байсан юм. Тэгэхлээр та хоёр ч хоёр том дарга учирчээ хэмээн тоглоом хийсэн боловч нэг л өөдтэй тоглоом болж чадсангүй. Юу гэвэл алагдсан Глущенкогийн тухай бодол толгойноос нь ер гарахгүй байв.

	— Захиргаанд чинь хэр олон хүн үлдсэн бэ дээ эрхэм даргаа хэмээн өөрийгөө хүчлэн байж, тоглоом хийх гэж дивизийн дарга оролдов.

	Серпилин хохирлынхоо тухай хэллээ.

	— Цөмд нь их хохирол учирчээ! Их хохирол учирчээ. хэмээн Зайчиков дахин хэлээд бас л Глущенкогийн тухай бодов.

	Түр амсхийлт дуусаж, Серпилины Шмаковтай өөдтэй ч ярилцаж амжаагүй байтал германчууд дахин дайралтад оров. Дайралт шинээр эхэлмэгц шинэ комиссар газарч дагуулан батальонуудтай танилцахаар явав.

	Зүүн жигүүр, гуравдугаараас эхлэгтүн. Энүүхэнд ойрхон гэж зөвлөөд, — Арай ч нам гүм байгаа нь гэж Серпилин дотроо бодов.

	Шинэ комиссар ирмэгц л командын цэг хавиар эргэлдэж хэлсэнгүй нь Серпилины сэтгэлд таалагдаж тэгснээс ч болоод түүнийг бололцооныхоо хэрээр хямгадан хамгаалах сэтгэл төржээ.

	Өнөөдрийн хувьд зургаа дахь дайралт болж байгаа үед Зайчиков цаг үргэлж Серпилинтэй нэг дор байв. Дивизийн дарга байсан бүх хугацаандаа хоёр гуравхан заавар өгсөн нь удахгүй Серпилины өгөх гэж байсан тушаалтай яв цав таарсан тул тэр хоёр санаа нийлж байгаагийн тэмдэг байлаа. Дивизийн дарга Серпилинд ер садаа болсонгүй. Энэ явдал тулалдааны талбарт болж буй зүйлсийг тэр хоёр нэг л ижил үзэж буйг нь харуулжээ.

	Дивизийн даргын хувьд гэвэл хоёр долоо хоногийн өмнө тушаалаар ахмад хүн — Серпилин захиргаанд нь ирэн, хороо хүлээж авсан явдал өөрийг нь огт баярлуулаагүй бол эдүгээ тулалдааны үес энэ тухай бодохоо ч ор тас мартсан байлаа. Хэдийгээр олон жилийн урьд өөрөө Серпилинээс дагалдан суралцаж байсан ч гэсэн бие биеэ нэг их таньж сайн мэдээгүй билээ. Гэвч хүнд нөхцөлд ормогц дайны өмнө танил байсан нь хэн хэндээ их чухал зүйл болж, харилцан бие биедээ илэн далангүй байхын учир үндэс болж өгчээ.

	Зургаа дахь дайралтыг урьдахыг бодох нь ээ их амархан няцаамагц германчууд сульдаж эхлэв бололтой. Дивизийн дарга саахалт хороо руу яаран хөдлөв.

	— Федор Федорович чамд санаа зовох юм алга хэмээн гар барин салах зуураа Серпилиний нүүрэн дээр шууд хэлсэн нь: — Уг нь чи бид хоёр адилхан дивиз командалж байх ёстой байсан ч чамд хорооноос минь өгсөнд би баяртай байна. Хоёул адилхан дивиз командалж байсан бол харилцан хоёр жигүүртээ сэтгэл зовох юмгүй байх сан. Гэтэл тулалдаад л байдаг, жигүүр байдаггүй байдаг. Бүр өчигдөр өглөө л зүүн хөрштэйгөө нэг шүргэсэн, гэтэл одоо эрээд олдохоо байжээ! гэв.

	Давгүй ээ, алин ч гэсэн өөрийнх, та бид хэн маань ч өөрцгүй бурхны өгснийг командалж байв. Амьд байвал яах вэ генерал хүртэл дэвшинэ л биз. Харин хурандаа, бригадын даргаараа, ер ямар л байна, тэр чигээр үхээд булуулъя гэж Серпилин хэлэв.

	— Олхон шиг л фашистыг булаад авбал өөрсдөө ч яах вэ ээ мөргөлтэй мөргөлгүй нь ч яамай гэж дивизийн дарга хэлснээ, — Өнөөдөр эднийхний онгоц нисэхгүй байх чинь хэмээн Серпилинтэй гар барин салах зуур тэнгэр өөд харан нэмж хэлэв.

	Ингэж хэлсэн нь гай дуудсан юм шиг хагас цаг өнгөрөөгүй байтал германчууд Серпилины хороо, хөрш залгасан хороо хоёрын зааг дээр хүнд бөмбөгнүүд мулталж эхлэв. Дөчин бөмбөгдөгч онгоц дараа дараалан шумбан дайрч хутгаар зүссэн адил голын чигт бүхэл бүтэн зурвас татан бөмбөгдөв. Битүү утаан хөшиг тэнгэрийн хойд хаяаг бүрхэн халхлав.

	Бөмбөгдөлт дуусаад нэг цаг хэртэй болж байтал бөмбөгний хэлтэрхийнд гэдсээрээ хүнд шархдан, тамир тэнхээ алдсан дивизийн даргыг дамнуурган дээр авч ирэв. Эмнэлэгт хар эрчээрээ гүйж ирсэн мэс засалч мэс заслын сувилагчтай хамсран удтал ноцолдож бөглүү яраглаан дунд бөмбөгний хэлтэрхийнүүдийг арайхийн түүж авав. Дивизийн дарга шархтмагцаа өөрийгөө эмнэлэг рүү бус, командын байр Серпилин дээр аваачихыг эрс хатуу тушаасан байжээ.

	Эмч битүүдээ зүхэвч захирагдахаас өөр аргагүй болжээ. Эмч нас залуугийн дээр хурандаа Зайчиковаас дивизийнхэн сүнсээ хальтал айдаг байсан болохоор ширүүн Зайчиков хөдөлгөөнгүй арчаа тасран хэвтэж байсан ч гэсэн тэд зүрх алдан эмээсээр байжээ. Германы бөмбөгдөгч онгоцнууд хоёр хорооны зааг дээрх хамаг газар орчныг Днепр хүртэл онгилон сэндийлсэн дараа, бөмбөгдөлтийн утаа сарниж амжаагүй байхад мөн яг тэр чигээр германы танкнууд дайран, Днеприйн гүүр лүү цөмөрч түүнийг тэсэлж амжаагүй байхад нь эзлэн авчээ. Танктай хамт, автоматчид бас оров. Автоматчид тоогоор олонгүй байсан ч гэсэн бөмбөгдөлт танкны дайралт хоёр их цочирдсоноос харанхуй утаа тоосон дотор нижигнэх автоматын гал битүү их нүргэлээн мэт санагдан тэгээд Серпилин ч, хорооноосоо таслагдан нөгөө хороон дарга ч Днепр лүү тун нимгэн хүч, нарийхан зурвасаар дайрсан дайсныг сүйрлийн эхний үед няцаан цохиж зүрхэлсэнгүй болой.

	Туршлага дутан, дайсны тоог хэтрүүлж бодсоноос урьд орой нь зүрхлээгүйн гэмийг өглөө нь засах гэхэд нэгэнт хожидсон байв.

	Зайчиковыг командын байранд авчрах үес Серпилин тэнд байсангүй. Серпилин дивизийн шархтай даргатай зөрөхдөө хохирол хүлээсэн баруун жигүүрийн батальон руугаа очиж өглөөний тулалдаанд бэлтгэх тушаал өгөхөөр явсан байжээ.

	Амийг нь авч болзошгүйгээр үхлүүд шархтсан учраас дивизийн дарга үхэхээсээ урьд дивизийн командлалыг Серпилинд хариуцуулж өгөхийг хүссэнээс намайг шулуухан командын байранд аваачаач гэж тушаасан байжээ. Эмч шархыг нь цэвэрлэн, наркоз үнэртүүлэх гэхэд мөчийн төдий ч боловч ухаан алдахаас айн эрс тэс татгалзжээ. Юу гэвэл дивизээ Серпилинд өгч амжилгүй үхэх гэж байгаа юм шиг санагджээ.

	Дивизийн дарга хүндээр шархтсаныг Серпилин бүр батальон дээр байхдаа дуулав. Тиймээс хамгийн гол чухал заавар тушаалуудаа өгчхөөд дивизийнхээ даргыг тэнд бий байх гэж бодон хорооныхоо эмнэлэг рүү яаран хүрч очвол тэнд дивизийн дарга нь ч, командын байр луу дуудагдсан мэс засалч ч байсангүй.

	— Нөхөр бригадын даргаа хэмээн цэрэг цамцан дээгүүрээ цус болсон халаад өмссөн эмч газар гэрийн үүдэнд, — Би аль болох сайн нөхцөлд шархыг нь янзлах гэсэн чинь дивизийн дарга өөрөө тушаагаад... Миний буруу биш л хэмээн шивгэнэв.

	— Тушаагаад гэнэ шүү! хэмээн Серпилин уурсан гараа сэгсрээд, — Бид эмчид биш, эмч бидэнд тушаах цаг байдаг шүү дээ. Амьдрах горьдлого байна уу? гэв.

	— Хийж болох бүхнээ хийсэн, гэхдээ шарх нь их хүнд байна. Бас тусламж үзүүлэх нөхцөл нь... гэтэл

	— Тэр яах вэ. Өөр ямар нэг юм хийх бололцоо байна уу? гэв.

	— Одоогоор хийж чадах юм алга гэхэд

	— За тэгвэл яв, таны тэр эмнэлгийн байранд өдий төдий шархтан ээлжээ хүлээгээд газар хэвтэж байна гэж Серпилин хэлээд газар гэрт оров.

	Зайчиков орон дээр дүрлийтэл харан, ёолохгүйг хичээн уруул нь татваганан хэвтэж байв. Серпилин мухар сандал өөр лүүгээ татаж суугаад, өвдөгнийхөө шонтгорыг орны ирмэгт өвдтөл нь тулгав.

	— Байлдахаа өнгөрчээ. Федор Федорович минь гэж хэлээд дивизийн даргын нүднээс нулимс асгаран, хацрыг нь даган урсав. Тэгээд нулимсаа арчсанаа, гараа хөнжлийн гадуур биеэ дагуулан тавиад, — Шинелиэр хучаарай, халуураад байна гэв.

	Серпилин хадаасанд өлгөөтэй байсан өөрийнхөө шинелийг авч хөнжил дээгүүр нь давхарлан хучив.

	— Германчууд юу болж байна? хэмээн дивизийн дарга асуув.

	Шархтай хүнээс үнэнийг нуугаад ашиггүй, ер нь үнэнийг нуух эрхгүй гэж Серпилин өөрийгөө үзэж байлаа. Зайчиков шархтсан ч гэсэн дивизийн дарга хэвээр байлаа. Германчууд өөрийг нь хөрш хорооноос таслан, Днепр лүү орсон, тэгэхлээр гүүрийг лав булааж авсан байх хэмээн Серпилин илтгэв. Дивизийн дарга уг мэдээг тунгаан, бодлоо төвлөрүүлэн хэдэн мөч хэртэй дуугүй хэвтэв. Бодлоо төвлөрүүлэх нь түүнд их хэцүү байлаа. Юу гэвэл ухаан санаа нь тал тал тийшээ сарниад, хэрэв германчууд гүүрийг авсан бол тэд ганцхан цохилтоор бүх гурван хороог тасалсан хэрэг байх нь ээ гэж бодно. Бас Днеприйн нөгөө эрэг дээр эдүгээ ахалж хоцорсон, өөрийнхөө штабын дарга, хурандаа Юшкевичийг ер юу болж байдаг бол хэмээн санаа зовнин бодлоо.

	— Нэгмөсөн цөм таслагджээ хэмээн Зайчиков амандаа дуугарав.

	Түүний бодлоор Юшкевич бол штабын сайн дарга байв. Гэтэл эдүгээ түүнд хамгийн азгүй хувь оногдсон ажээ. Гүүр алдсаны дараа Юшкевич германчуудад ар талаасаа шахуулан, эрэг дагасан нарийхан зурвас газар, хоёр галын хооронд орсон ажээ. Хэрэв мөн өнөө шөнөдөө дорно зүг цөмрөхийг оролдоод үзэх ухаан орвол хагас хугас хүнээ гаргаж магадгүй, эс тэгвэл өнгөрөх нь тэр байлаа!

	Могилевын захад таслагдчихаад байгаа хороон дарга хошууч Лошкарев бол яахаас ч буцахгүй эрэлхэг зоригтой хүн боловч нэг гэм нь даанч залуугаараа байлаа. Айж хулчийхгүй гэдгийн хувьд Зайчиков түүнд итгэл төгс байсан авч Лошкарев амь хамаагүй үзэлцэхдээ л хүч хүрэх эсэхийг хэлэхэд бэрх байлаа. Зайчиков өөрийгөө Серпилины хажууд бус Лошкаревынхаа дэргэд шархтах минь яав даа, тэгсэн бол одоогийнх шигээ хэвтэрт байлаа ч гэсэн хэрэг болох байсан сан хэмээн харамсжээ.

	Дараа нь өөрийнхөө шарх, өөрийнхөө гэр бүл, эхнэр хүүхдийнхээ тухай сэтгэл уяран бодов. Цөмөөрөө охид, ядаж ганц ч хүү байхгүй яав даа гэж авгай минь хүртэл сүүлчийн охиныг гарахад уйлж байж билээ гэж бодлоо!

	«Таван охинтойгоо зовно доо» хэмээн өөрийгөө амьд байхгүй болсон юм шигээр гэр бүлийнхээ тухай бодож хэвтэв.

	— Серпилин ээ, гэснээ бодлоо төвлөрүүлэн, — Дивиз хүлээж авахад бэлтгэ. Тушаал бичиж ав гэв.

	— Хэрэгтэй бол яах вэ хүлээж авахад бэлхэн байна, харин тушаалаа жаахан азна! Даргаа амьд байхад дивиз хүлээж авдаг ёс байхгүй. Эдгэрнэ гайгүй, чи ийм эрүүл эр байж, эдгэхгүй яах вэ гээд Серпилин мөрөнд нь болгоомжтой гараа хүргэв.

	Зайчиков нэг хялайж харснаа дуугүй болчхов. Юу ч гэж ярих вэ дээ? Серпилины оронд байсан бол мөн л ингэж хэлэх шүү дээ.

	— Гэлээ ч гэсэн чи бэлтгэ гэж хэсэг дуугүй байснаа хэлээд нүдээ анив.

	Эмнэлэгт биш, Серпилины дэргэд байгаадаа сэтгэл нь тайтгарч байв. Тэнд бол олон шархтны дунд жинхэнэ шархтан гэж үзэх байсан бол энд өөрийгөө дивизийн даргын ёсоор үзэж байв. Хэдэн мөч нүдээ анин хэвтсэнээ нүдээ нээн харвал эртүүд ойд байхад нь хүрч ирсэн сонины нөгөө улс төрийн удирдагч залуу Серпилины ард зогсож байхыг үзэв. Улс төрийн удирдагч газар хэвтэн тоос шороо болсон цэрэг цамц герман автоматтай байв.

	Синцов эхлээд нэг батальонд, дараа нь нөгөө нэг батальонд бараг бүхэл өдөржингөө Серпилинтэй хамт байв. Түүний харан байтал германы танкнууд Плотниковын батальоны байрлалд цөмрөн орж нэг танк төмөр зам руу очин, зам өргөгчийн шовгорыг ховх дайраад, Синцоваас тавьхан метрийн зайтай зогсож, их буугаараа удтал галлажээ. Тэгэхэд сум яг толгой дээгүүр нь шунгинаж байв. Тэгтэл Плотников окопоосоо гарч хэлхээтэй гранат танк доогуур шидвэл танк дорхноо шатав. Харин дараах агшинд нь өөр нэг танкнаас пулемётоор шүршин Плотниковыг алж орхижээ.

	Дараа нь Синцов сумангуудын нэг хүрч ирэхийг харав. Германы автоматчид тэднийг пулемётаар хяргаж эхлэхэд Серпилин ойролцоо байсан байлдагчдаа командлан автоматчдын дайралтыг винтовын гал, гранат хоёроор няцаав. Ингэж командалж байх зуураа Серпилин өөрөө бас винтовоо хараалан буудсаар байв.

	Синцовоос холгүй нөгөө замын эргүүл өвгөн хэвтчихсэн германчууд руу винтовоор галлаж байв. Дараахан нь дахиад нэг харвал өвгөн цус болсон буурал хэнхдэг нь яраатай, герман мундиртэйгээ окопын ёроолд аль хэдийн үхчихсэн байлаа.

	Синцов ч бас винтовоор галлан, газар дороос гараад ирэв үү гэмээр өөрөөс нь аравхан алхмын цаанаас ухасхийн гарсан германыг буудан унагав.

	— Чи ч бас хувиа унагаж байх шиг билээ хэмээн дайралт няцаагдсаны дараа Серпилин Синцовт хэллээ. Серпилин эргэн тойрондоо болж байсныг цөмийг ажиж байсан бололтой. Дараа нь алагдсан германаас авсан автомат буу, зотон уут бүхий хоёр урт хавчаар сумыг Синцовт өг гэж тушаав. Тэгэхдээ ав ав, хууль ёсоор чиний юм! гэжээ.

	Энэ бүхэн аль өглөө эрт болсон хэрэг бөгөөд орой нь бүр харанхуй болсон хойно Синцов Серпилиныг даган бөмбөгдөлтийн дараа германчуудын цөмрөн орсон тэр газраар явав. Тэнд Серпилиныг алдчихаад, алагдчихсан юм болов уу хэмээн айж удтал эрээд, командлалын байранд ирэхэд нь Серпилин амьд мэнд буй гэж дуулаад учиргүй их баярлав.

	Синцов инээсэн чигээрээ газар гэрт ортол мухар сандал дээр цааш харан бөхийж суугаа Серпилины туранхай хэрзгэр дал мөр, Серпилины орон дээр нүд аниастай хэвтэж буй дивизийн дарга хурандааг зэрэг харчихлаа. Хурандаагийн царай хувхай цагаан болсон учир нас барсан юм шиг харагдав. Хурандаа хэсэг байсхийснээ нүдээ нээн, Синцов өөд удтал дуугүй ширтэв.

	Синцов ч бас юу хэлэх хийхээ үл мэдэн зогсов. Серпилин ардаа хүн орж ирснийг мэдээд эргэж харснаа:

	— За улс төрийн удирдагч, ханатлаа байлдаа биз дээ? Одоо бичих юм байхгүй гэж гомдол тоочихгүй юм байгаа биз дээ гэв.

	Синцов өдөржингөө гар хүрээгүй, хээрийн цүнхэндээ байгаа тэмдэглэлийнхээ дэвтрийг санав. Синцов үхтлээ өлссөн ч түүнээс илүү нойр нь их хүрч унтмаар л байв.

	— Явж болох уу, нөхөр бригадын даргаа хэмээн хариу хэлэхийн оронд хөл гар янгинаж ядрахаасаа илүү өдрийн туршид дараа дараагаар тохиолдсон үйл явдлуудын бүх хуримтлалаас болж сэтгэлийн гүнд айхтар ядарснаа мэдрэн асуув.

	— Унтмаар байна уу? хэмээн Серпилин ухаалаг харцаар тэнсэн харснаа яв л даа чи чөлөөтэй хүн шүү дээ гэв.

	Өөрөөс нь лав долоон дор ядарч зүдэрсэн Серпилин энд суугаад сэргэлэн цовоо байхад өөрөө унтах гэсэндээ ичингүйрэн, — Би энүүхэнд газар гэрийн хажууд дугхийгээд орхиё гэж хэлэв.

	Серпилин эргэж ч харалгүй толгой дохив.

	— Цаадах чинь юунд энд байгаа юм? гэж Зайчиковын бүдэгхэн асуухад Серпилин хариулахаасаа бэрхшээн зөвхөн мөрөө л хавчив.

	Синцовыг гарангуут Шмаков зөрөөд оров. Тэрээр бас герман автомат зүүжээ. Ормогц автоматаа авч буланд тавиад, ядарсан байртай хүзүү толгойгоо нэг эргэлдүүлсээр ор луу дөхөж очив. Зайчиков шархтаад хэвтэж буй гэдгийг түүнд аль түрүү хэлсэн болохоор асуухын хэрэгцээ ч үгүй, хэрэг ч үгүй байлаа. Тиймээс дув дуугүй зогсож байв.

	— Олон автомат аваа юу? гэж өөр лүү нь харснаа Зайчиков асуухад,

	— Хорийг гэлээ.

	— Автоматынх нь галын шигүүг яана. Бүр финийн тулалдааны үеэс автомат зэвсэглэх хэрэгтэй гэдэг нь тодорхой болсон юм. Гэтэл цөм л шилээ маажаад байсан юм даа... Бидэнд нэг хороонд сайндаа л арван автомат байхад, тэдэнд хэдэн зуу байна! хэмээн Зайчиковын хэлэхэд суларч сөөсөн дуунд нь эгдүүцэл тодорч байв.

	Шмаков зүүн жигүүрийн батальонд юу болсныг ярьж эхлэв. Серпилин, дивизийн дарга хоёр яриаг нь чагналаа. Серпилин нь анхааралтай, Зайчиков нь ухаан орж гаран байж гэдэс дэх шархнаасаа болон хагас минут тутамд нүдээ шийхийлгэн хэвтлээ.

	— Хүүхэд гаргах гэж байгаа юм шиг л байна шүү хэмээн эцэст хүчээр инээмсэглэн хэлэв.

	— Би чиний газар гэрт оръё, нөхөр Шмаков аа, энд дивизийн даргын хажууд эмнэлэг байрлуулъя гэж Серпилин хэлэв.

	Серпилин дивизийн даргыг эмнэлэг дээр аваач гэж зүтгэхээр завдсанаа болив. Эцсийн эцэст, бүслэлтэд буй үедээ хорооны аль тал нь ар, аль нь тэргүүн шугам байгаа нь мэдэгдэхээ болив. Тэртэй тэргүй ятгаж хүч хүрэхгүйгээс хойш эндээ л хэвтэж байг гэж бодсоны дээр, үр дүн гарахгүйг мэдсээр байж маргалдахад Серпилинд дургүй билээ.

	— Над ямар ч эмнэлэг хэрэггүй. Харин явж явж би чамайг гэрээс чинь шахсан хэрэг болж байна даа гэж Зайчиков хэлэв.

	— Хэрэгтэй! Энэ тухайд харин надтай бүү маргалд. Би муу ч гэсэн урьд бага эмч явсан хүн, туршлага бий гэж Серпилин эрс шийдмэг хэлэв.

	Зайчиков өөрийн эрхгүй инээмсэглэв. Серпилины «бага эмч» гэдэг хоч, аль гучин гурван оны үед дивизэд нь байхдаа дагалдан сурч байснаа санав.

	— Болж өгвөл жаахан дугхийгээд ав Николай Петрович аа, комиссар бид хоёр явж өнөөдрийн дүнг гаргая, дараа нь тан дээр ирж тушаал авна гэж хэлээд Серпилин босов.

	«Одоо миний тушаал чамд ямар хэрэг байх билээ дээ!» хэмээн Зайчиков үнэн сэтгэлээсээ муу санаагүйгээ бодон, Серпилиныг харцаараа үдэн хоцров. Тэгээд чи ямар Лошкарев биш дээ. Байдал өөрөөр эргэдэг юм аа гэхэд чи дивиз командлах хүн, тэр бүү хэл корпус ч командлан, эргээд над л тушаал өгч чадах хүн шүү дээ... Ганцхан чи бид хоёрт холбоо л байдаг юм бол гүйцлээ хэмээн армитай холбоо тасарснаа санаад гунигтайяа инээмсэглэв.

	Газар гэр хүрэхэд Шмаков өөрөө түрүүлэн орж, өглөө нь алагдсан комиссарын орон дээр суухад Серпилин орой алагдсан штабын даргын орон дээр өөдөөс нь харан суугаад, хоёул өдрийн тулалдааны дүнг гарган, түмэн цоорхой болсон цамц нөхөх адил хорооныхоо өнөөдрийн хохирлыг нөхөн, бүх онгорхой цоорхойг бөглөхийн тулд хэнийг хааш нь шилжүүлэх вэ? гэдгийг хэлэлцэж гарав. Өдөр нь алагдагсдын оронд энэ шөнийн дотор батальоны нэг дарга, сумангийн хоёр дарга, улс төрийн гурван удирдагчийг тус тус томилох хэрэг гарав. Шмаков ганцхан батальоны хүмүүстэй, тэгэхдээ бас яаруу танилцсан байлаа. Тиймээс шинээр тавих дарга нарын нэрийг бараг цөмийг нь Серпилин дэвшүүлэв. Улс төрийн удирдагч дээр хүрмэгц Серпилин Синцовыг санав.

	— Тавьчихвал яадаг юм хэмээн Серпилин Шмаковын мөрөө хавчихад хэлээд

	—Алагдахаас нааш надаас салахгүй хүн дээ, араас минь сүүдэр шиг дагаад яваа юм. Нэгэнт улс төрийн удирдагч цолтойгоос хойш, сумангийн улс төрийн удирдагч хийг. Бусдаас доргүй л байх, дорддог юм гэхэд өөр хүн алга гэв.

	Таван минутын дараа гэхэд нойрноос нь дөнгөж сэрээсэн Синцов нойрмог нүдээ нухалсаар Серпилин, Шмаков хоёрын өмнө зогсож байв. Тэр хоёрыг энд байж байна гэж огт санаагүй байсан хэр нь арга буюу товчхон захиа сургамжийг нь сонсов. Синцовыг тэр дор нь харанхуй байгаа дээр өчигдөрхөн төмөр замын овоолгоотой шороон дээр хамт хөл нүцгэлэн наранд ээж, загас мөлжин суусан нөгөө тэр Хорышевын салаа руу явуулав.

	«Дөнгөнө биз» гэж Серпилин тухайн энэ нөхцөлд ямар ч утга учиргүй асуухад ерөөс командалж үзээгүй шүү дээ хэмээн Синцов итгэл муутай хариулав.

	— Аа чи командал! хэмээн Серпилин сургамжлах маягтай хэлэв. Ханцуйндаа таван хошуу, захандаа гурван өлзий зүүснээс хойш би чамаас зохих эрх тушаалын чинь дагуу шаардах эрхтэй гэв. Энэ бүхнийг хэлэхдээ Синцовт уурласандаа биш, харин Синцовын байр байдалд өөрчлөлт гарч байна гэдгийг онцлон тэмдэглэхийн тулд зэгсэн ууртай хэлэв. Хүргэж өгөх хүн одоо өгч чадахгүй, харин хүрч эс чадвал оргодол л болно гэсэн үг шүү! гэж хэлээд инээмсэглэн сүүлчийнхээ үгийг тоглоом гэдгийг ойлгуулав.

	Синцов учир явдлыг гүйцэд ухаарч амжилгүй салах ёс гүйцэтгэхээр сунгасан Серпилин, Шмаков хоёрын гарыг атгав. Одоогоос эхлэн тэр хоёр өөрт нь урьдынхаас тэс ондоо хүмүүс болон хувирав. Өчигдөрхөн л энэ гонзгойвтор эелдэг царайтай горзгор өндөр бригадын даргын зочин, тун саявтархан л энэ батальоны намхан буурал комиссарын фронтын дагалдагч байсан бол одоо тэр хоёрын нэг нь дарга, нөгөө нь комиссар, өөрөө тэр хоёрын командалсан сумангийн улс төрийн удирдагч болчихлоо. Ийнхүү бусдын хэрхэн байлдаж буйг бичих бус, харин бусдын адил тулалдахыг хүлээх боллоо. Үүн шиг ийм гэв гэнэтхэн, ингэж хүнд хэцүүгээр эргэн хувьсах явдал хэзээ ч тохиолдоогүй билээ, Танкчид дээр хоцрохыг хүсэхгүй байсан улс төрийн туслах удирдагч Люсиныг санаад түүнд тийм ч амаргүй л байсан байж дээ! хэмээн бодлоо!

	Синцовын гарсан хойно Серпилин Шмаков хоёр бие бие хараад:

	— Би бага эмчээс шууд батальоны комиссар болсон юм, давгүй дөнгөсөн л юм даг, тэгэхлээр би энэнд юунд нь эргэлзэх бил ээ? гэж Серпилин үүд рүү дохин хэлээд, — Эд зөвлөлт засгийн хорин гурван жилд биднээс л дор болов гэж үү? Эсвэл бид эдэнтэй хий ярихаас цааш хэтрэлгүй, хүний зэрэгтэй болгож чадаагүй хэрэг үү? Тэгж ярихгүй байхаа! Ийм их хар гай дайраад байгаа ч гэсэн тийм гэхэд би итгэхгүй! Тэр болгон зохих ёсоор хүмүүжүүлээгүй байж болох юм, гэлээ гэхэд фашистуудын өөрсдийнхнийгөө хүмүүжүүлснээс хаа хамаагүй илүү, мундаг хүмүүжүүлсэн байх, шоронд ч гэсэн хүнийг муугүй хүмүүжүүлж болдгийг би энэ биеэрээ ухаарсан хүн шүү. Шорон гэхээр гайхаж байна уу? гэв.

	— Үгүй ээ. Зайчиков над таны намтрыг ярьж өгсөн хэмээн шулуухан «чи» гэхээсээ зовон Шмаков хариулав.

	Гэвч Серпилин энэ «та» гэдгийг нь өөрийнхөөрөө ойлгов.

	— Таныг ийм хүний комиссараар таягддаг, та ч мөн хувь заяа муутай хүн юм даа нөхөр Шмаков, тэгэхлээр таны хариуцлага дан биш, давхар болж байна шүү хэмээн ёжилсноо нуулгүйгээр «та» хэмээн ярив.

	Шмаков үүний хариуд олон юм хэлж болох байлаа. Хувь заяа нь ерөөс арми руу таягдаагүй, харин өөрөө армид орсон гэдгийг хэлж болох байв. Дивизийн байдал тодорхой болоогүй байхад биш, бүр тодорхой болсноос хойш намайг ямар ч албан тушаалд ашиглаж болно гэдгээ Зайчиковт хэлснийгээ бас хэлж болох байлаа. Эцэст нь зөвлөлт засагт, бас эцсийнхээ амьсгалыг хүртэл өөртөө үнэнч хүмүүсийг манай засаг хүмүүжүүлэх чадвартай гэдэгт Серпилинээс дутуугүй итгэж байгаагаа, тийм ч учраас өөрөө өөртөө итгэж буй шигээр танд итгэж байна гэдгээ хэлж болох байлаа.

	Гэвч ердийн цагт яриа хөөрөөч профессор, одоо батальоны комиссар болсон Шмаков албаар тайлбарлахыг тэвчиж чаддаггүй зантай хүн байлаа. Тийм ч учраас Серпилинд хариу хэлж болох байсан юмнаасаа юу ч хэлэлгүй таг өнгөрөөд зузаан шилнийхээ цаанаас нэвт харан,

	— Нөхөр Серпилин, би хүнийг дав дээр «чи» гэж чаддаггүй хүн, иймээс та түүнд юм огтхон ч бүү санаарай гэж ганцхан өгүүлбэр хэллээ.

	«Юу ч бүү санаарай» гэдэг үгийг яльгүй онцлон хэлснээрээ өөрийг нь ойлгож, зэмлэлийг нь ойшоогоогүй гэсэн сэтгэгдлийг Серпилинд төрүүлэв.

	— Хэрэв би таныг зөв ойлгож байгаа бол миний өнгөрсөн явдал танд хамаагүй гэж байх шив дээ хэмээн түс тас ярих дуртай Серпилин өгүүлбэл,

	— Та миний хэлснийг зөв ойлгожээ гэв.

	— Би түүнээ одоо болтол мартаагүй, мартах ч үгүй дурсан санасаар байх шүү дээ. Үүнийг та ойлгож байна уу? гэв.

	— Ойлгож байна гэв,

	— Таныг хэн гэдэг бил ээ? гэхэд,

	— Сергей Николаевич гэв.

	— Намайг Федор Фодорович гэдэг гэлээ.

	— За бүрмөсөн танилцах нь энэ дээ! хэмээн Шмаков хэцүүхэн яриа төгссөнд баясан тас тас инээж, — юмыг яаж мэдэх вэ бид хоёрын нэг нь нас барчихдаг юм гэхэд, авсан дээрээ ямар нэр ус ч бичихээ мэдэхгүй байвал эвгүй юм болох байж шүү гэлээ.

	— Ээ, Сергей Николаевич минь цэргийн хорооны тоногт хөллүүлсэн, сүсэгт найз минь хэмээн Серпилин толгой сэгсрээд үхэж чадна аа гэдэг чинь цөм цэргийн хүний хэрэг биш, сайндаа л тал нь юм. Харин германчуудыг ална гэдэг л биднээс шаардагдаж байгаа зүйл гээд босож, чилээгээ гарган суниаснаа дивизийн даргад очиж илтгэх цаг боллоо гэж хэлэв.

	— Бие нь их муу байгаа болохоор зовоохын нэмэр биш үү дээ хэмээн Шмаков татгалзахад

	— Илтгэе, харин ч сайн. Шарх нь хэтэрхий хүнд байгаа болохоор үхлээ хүлээгээд зүгээр хэвтээд байх тусгүй. Тушаал өгч байхдаа ядаж амьд байх шүү дээ! гэв.

	— Эмч нар таны бодлыг зөвшөөрөх юм бол уу даа гээд Шмаков ч бас босоход,

	— Би тэдний зөвшөөрөх эсэхийг асуухгүй, би өөрөө бага эмч хүн гэж Серпилин хэллээ.

	Шмаков өөрийн эрхгүй инээвэл Серпилин ч бас тоглож хэлсэндээ инээд нь хүрснээ гэв гэнэтхэн дахиад төв болов.

	— Та сая үхэл ярилаа, тэгэхлээр дахин энэ тухай яриа үүсгэхгүйн тулд, та намайг ерөөс зөв ойлгохын тулд би бас нэг юм хэлье. Хүмүүсийн харсаар байтал үхэхээс би айхгүй байна. Харин ор сураггүй алга болох эрх над алга. Мэдэв үү? Шмаков ингэж хэлээд хаалгыг хөлөөрөө түлхэн түрүүлж гарав.

	Дараах өдөр нь дахиад л өглөөнөөс үдэш болтол туждаа тулалдаан болсоор өнгөрөв. Яваа яваандаа хээрийн болон танк эсэргүүцэх их буунуудын ихэнх нь жагсаалаас гарч, герман танкнууд байсхийгээд л хамгаалалтын гүнд цөмрөн орж окопнуудын завсраар удтал мөлхөн, газар гэрүүдийг гинжээрээ няц дайран дэлгэж, окоп харилцах шуудуунуудын дагуу пулемётоор шүршин, их буугаар буудаж байв. Заримдаа ч бүр хорооны хамгаалалт аль хэдийн эзлэгдчихсэн юм шиг санагдмаар болсон боловч германы явган цэргийн ангиуд танкныхаа араас цөмрөн орох гэж өдөржингөө оролдоод чадсангүй. Гэтэл тэдэнгүйгээр танкнууд нь юу ч гүйцээн хийж чадахгүй, нэг хэсэг нь байлдааныхаа нөөцийг дуусгаад жагсаалаас гарч, нөгөө хэсэг нь холбосон гранат, бензинтэй тэсрэх шилэнд шатан, хориглолтын гүнд зогсохоос өөр аргагүй болж байв.

	Их буу, сум дутагдалтайгаас болоод урьд өдрүүдийг бодох нь ээ цөөн танк шатаасан ч гэсэн мөн яаж ийгээд газар газар есөн танк шатааж дөнгөсөн байлаа. Тэр байтугай нэг танк Зайчиковын хэвтэж буй Серпилины газар гэр дээр шатан ар бөгсөөрөө окопт оцойн сууж тэнгэр өөд бууныхаа амыг харуулан дурсгалын хөшөө мэт зогсож байв.

	Нэгэн өдрийн дотор дараа дараалан хийсэн германы найман дайралтыг няцаалаа.

	Урьд орой нь Хорышевын суманд ирсэн Синцов бүхэл хоног болоход цагаа хоёрхон удаа харжээ. Өөрийгөө сумангийн улс төрийн удирдагчаар сайн ч юм уу, муу ч юм уу, яаж ажиллаж байгаагаа бодох зав гарсангүй. Өдөржингөө окопт байлдагчидтай хамт хэвтээд, өөрийнхөө ойролцоо байсан цөөн хэдэн хүнд аль нэг мөчид чухал хэрэгтэй гэж үзсэнээ чадлын хэрээр ухаалгаар тушаахыг л хичээж байв. Дайрч буй германчуудыг ойртуулах хэрэгтэй гэж санасан үедээ буудахгүй байхыг тушаан, буудах цаг боллоо гэж санамагцаа буудах тушаал өгөн, өөрөө ч бас буудаж германчуудыг лав алсан байх. Зарим үед хүмүүсийг өөрөө биш, харин улс төрийн удирдагчийнх нь өлзий тэмдэг, ханцуй дээрх таван хошуу нь командалж байгаа юм шиг байв. Учир нь хүмүүс түүний нь хараад хүндэтгэж, үгийг нь дуулж буй мэт байлаа.

	Тийм ч учраас германы сүүлчийн наймдугаар дайралт дууссан харанхуй бүрэнхий эхлэхэд Хорышев пилотка малгай дороо боолттой хүрч ирэн: «улс төрийн удирдагчаа, их сайн ажиллаа шүү!» хэмээн чихэнд нь чанга хашхирахад Синцов зөвхөн мөрөө хавчив. Сайн, муу ажилласны алин болохыг өөрөө ч мэдээгүй бөгөөд тэд өглөө л байсан окоптоо тэр чигээр хоцорсон нь л сайн хэрэг байж дээ гэсэн нэг зүйлийг л мэдэж байлаа.

	Ингэж бодсоноо, амьд үлдсэнийгээ гэнэт гайхав. Энэ өдөр эргэн тойронд нь хэтэрхий олон хүн алагдаж, шархтжээ. Тэднийг ганц ганцаар нь алж, шархтуулж байх үед өөрийнхөө тухай ер бодсонгүй, харин одоо тулалдааны дараа бүх алагдсан шархтсаныг нийтэд нь санахлаар өөрийг нь бүхэл өдөртөө шалбалсан ч үгүй өнгөрсөн нь хачин санагджээ.

	— Маргааш дахиад л дайрна гэж бодож байна уу, юу гэж бодож байна? хэмээн Хорышевоос асуув.

	Тэр нь сонссонгүй тул дахиад лавлав. Синцов асуултаа залхуутайгаар давтан асуухад, Хорышев мөн л залхуутайгаар

	— Тэгэлгүй яах вэ, тэд ч өөр юугаа хийх билээ! гэж хариулав.

	Серпилиныг газар гэрт дивизийн дарга дээр хүрч ирэхэд бүр тас харанхуй болсон байлаа. Газар гэрийн орой хазайн нэг дүнз сугаран цухуйж жишүүхэн унжсан байв. Зайчиковын хэвтэж байсан орны хавийн шалан дээр баахан шopoo нуржээ.

	— Намайг танк золтой л няц дарчихсангүй шүү хэмээн Зайчиков инээмсэглээд, — Германчууд ороод ирчхэж гэж бодоод буудалцахаар завдаж байлаа шүү гээд дэрэн дороосоо цухуйж буй гар буундаа хүрснээ, — Лошкиревын тэндээс чимээ байна уу? гэв.

	Сүүлчийн цагуудад юу ч дуулсангүй. Нам гүм байна хэмээн Серпилин хэлэв.

	— Тэгвэл би тувтан чагнаад л байлаа. Үдээс хойш чимээгүй болчихсон Лошкаревт л сэтгэл зовоод байна хэмээн Зайчиков сэтгэл түгшин хэллээ.

	Серпилин юм хэлсэнгүй, Серпилин Лошкаревт сэтгэл зовохоо нэгэнт больжээ. Тэнд таг чимээгүй болсон болохоор айгаад өнгөрсөн хэрэг байлаа.

	— Одоо комиссар эргэж ирнэ, тэгэхлээр асууя. Будаа агуулахын оройгоос юм харагдаж магадгүй, түүн дээр гарч харна гээд явсан юм гэв.

	Хагас цаг өнгөрсөн боловч Шмаков алга л байв. Эцэст цэрэг цамц нь хөлсөндөө нэвчин харлачихсан эргэж ирэв. Юм ярихаасаа өмнө буланд байсан хувинтай уснаас хоёр сияан аяга дараалан залгилав. Ус нь булингартай, дороо шар шороо туначихсан байлаа. Түүнд аадраас унасан шавар оржээ. Гурав дахь аягаа утгаж авснаа, саравчтай малгай, нүдний шил хоёроо аваад буурал үстэй луглагар улаан бүдүүн хүзүү рүүгээ цутгаж орхив.

	— Өнөөдөр овоо халууцаа юу хэмээн тоглоом хийх, үнэн хэлэх хоёрын дундуур Серпилин асуув.

	— Бузар байна. Нас дээр гарсан нь мэдэгдэж байна шүү хэмээн Шмаков мухар сандал дээр суух завсраа гэмшингүйдүү хэлээд будаа агуулахын тэнд байх бүх хугацааны турш германчууд нэг ч буудаагүй гэж ярилаа. Хамаг цамхаг нь шигшүүр шиг цөм цөм цохиулчихсан, тэгэхлээр тэндээс биднийг ажиглах цэгээ буулгачихсан гэж германчууд бодсон дог оо гэж тайлбарлав. Ирсэн мэдээ тун тусгүй байв, Биднээс баруун тийш бүгд нам гүм, буудалцах чимээ ч байхгүй байна, харин өөрийнхөө ажигласныг яг тийм гэж батлан хэлж чадалгүй, цагийн өмнө германчууд Могилеваас баруун тийш, засмал замаар олзлогдогсдын цувааг туугаад хөдлөхийг харсан гэж цэргүүд хэлсэн. Тэд надаас нүдээр сайн шүү дээ гээд шилээ аван хуруугаараа арчаад дахин зүүв.

	— Олныг үү? хэмээн Зайчиков асуухад,

	— Гурван зуугаад хүнийг гэж цэргүүд хэлсэн

	— Тэгвэл Лошкаревын хороо дуусах нь тэрээ гэж Зайчиков хэлээд, хэсэг дуугүй болсноо, бас дахин, — Лошкаревын хороо өнгөрчээ, гэв.

	Газар гэрт нам гүм болов. Гурвуул дуугүй суун цөм нэг л зүйл — маргааш юм уу нөгөөдөр бидний ээлж ирнэ хэмээн бодож байв. Их бууны сум дуусаж, бензинтэй шил аль хэдийн барагдаж, гранат үлдсэн боловч хэзээ нэг цагт дуусна шүү дээ. Германчууд маргааш дахин шинэ дайралт эхэлбэл, за яах вэ нэг өдөр тэсдэг юм гэхэд, цаашаа юу болох вэ? яах вэ, шөнө нь дорно зүг Днеприйн цаана гарахаар оролдоод үзэж болох юм. Гэтэл энэ бүхэн амжих уу, үгүй юу, хэр зэрэг бүтэлтэй болох вэ, бүтлээ гэхэд хэчнээнээ алдах вэ гэсэн аймшигтай хүнд бодлууд төрж байлаа.

	Хэдэн өдрийн турш ингэтлээ тулалдан, германы бараг далан танкийг устгасан энэ байраа орхино гэхэд хэцүү, үнэндээ уйлмаар харамсалтай байлаа. Окопоос гарсан хойноо олон танк шатааж чадахгүй шүү дээ.

	Гурвуулд нь бараг ив ижилхэн бодол байсан боловч хэн нь ч түрүүлж ам нээхийг хүссэнгүй. Серпилин бол дивизийн даргыгаа, Зайчиков нь Серпилин юу хэлэхийг хүлээн, харин Шмаков бөндгөр буурал толгойгоо эргэлдүүлэн, хороонд ирсэн шинэ хүний хувьд иймэрхүү зүйлийн талаар хамгийн сүүлд ярих нь зүйтэй хэмээн нөгөө хоёроо ээлжлэн харж суулаа. Ингэсээр суугаад хэн нь ч ам нээсэнгүй, юу ч ярилцалгүйгээр маргааш болтол шийдвэр гаргахаа хойшлуулав.

	Шөнө дундын хэрд Днеприйн цаанаас ширүүн тулалдааны чимээ сонстож эхлээд, өглөөгүүр нам гүм болчхов. Энэ бол германы шөнийн дайралт байж таарамгүй байв. Германчууд шөнийн цагаар тулалдах дургүй болохыг Серпилин анхаарч авсан билээ. «Тэртэй тэргүй өдөртөө хангалттай амжаад байгаа улс чинь дээ» хэмээн бодож харамсалтайяа инээмсэглэв. Энэ бол явж явж Юшкевич л баруун эрэг дээр хоцорсон дивизийнхээ ангиудын хамт дорно зүг сэтлэн гарч байгаа бол уу гэж бодогдуулна.

	Ингэж сэтлэн гарч амжсан эсэхийг хэлэхэд бэрх байлаа. Ямар ч л байсан баруун эрэг нам гүм болж, цөм дуусвар болоод, тулалдааны тав дахь өдрийн өглөө гэхэд Серпилины хороо гав ганцаархан хоцорсон байв. Серпилин үүр цайхын хам германчуудын дайралт одоохон дахин шинээр эхэлнэ гэдэгт огтхон ч үл эргэлзэн хүлээлээ. Гэвч бүтэн хоёр цаг өнгөрөхөд германчууд дайралтаа эхлээгүй л байв. Харин ч бүр германы байлдааны хамгаалалт шөнөдөө алга болж, ухраад ой руу орчихжээ хэмээн ажиглагчид мэдээлэв. Энэ таахад сонин оньсого байсан боловч цагийн дараа өөрөө тайлагдлаа. Юу гэвэл агаарт германы нисэх онгоцнууд гарч ирэв. Тулалдааны дөрвөн өдөр болоход тэд ганцхан удаа үзэгдэн танкнууд Серпилины хороог Лошкаревын хорооноос тасалж байх үе агаараас цохилт өгч билээ. Бодвол тэдгээр онгоц эндхийг бодвол илүү чухал чиглэл дээр зав чөлөөгүй байсан хэрэг бөгөөд одоо болоход Серпилин болон түүний хороо агаарын хүчний цохилтын хамаг хүндийг амсах цаг болсон ажгуу.

	Германчууд Серпилины хороонд өглөөний гурван цагийн нам гүм чөлөө олгоод дараа нь өдөржингөө өөрсдийгөө шагнав. Яг бүтэн арван хоёр цаг буюу өглөөний есөн цагаас оройн есөн цаг хүртэл хорооны хориглолтын байр луу германы бөмбөгдөгч онгоцнууд бие биеийнхээ халааг аван, хагас цагаас илүү үхлийнхээ тээрэмдлэгийг зогсолгүйгээр дараалан дайрчээ. Хагас тонн, хоёр зуун тавин килограммын бөмбөг зуу, тавь, хорин таван килограммын бөмбөгнүүд, вандуй адил асгарах жижигхэн кассет, гурав, хоёр килограммын бөмбөгнүүд өглөөнөөс аваад орой болтол Серпилиний хорооны байр луу асгарлаа. Германчууд тийм ч олон бус хорь гучаад онгоц илгээсэн байж магадгүй боловч тэд тун ойрхны буудлаас зогсоо зайгүй ирж байгаа нь илт байв. Арваад онгоц нь буцав уу, үгүй юу л нөгөө хэсэг нь халааг нь аван, дахиад л бөмбөг мулталж байв.

	Германчууд байлдааныхаа хориглолтыг яагаад хойш татсан нь одоо ойлгомжтой болов. Тэд Серпилины хороонд дахиад танк, явган цэргийн хүч зарцуулахаа больжээ. Тэд нисэх онгоцоо хаа нэг газраас суларсан учир түүнийгээ ял зэмлэлгүй яргалагч болгон, өөрсдөдөө хохиролгүйгээр Серпилины хороог газрын хөрстэй тэгшилж дараа үлдсэн хэдий нь улаан гараараа авахаар шийдвэрлэсэн нь энэ байжээ. Тэд маргааш ч лав дайрахгүйгээр дахиад л бөмбөгдөх юм байгаа биз гэсэн бодол Серпилины дотрыг зарайлгав. Үхлийг үхлээр хариулалгүйгээр сөнөхөөс хүнд юм гэж хаа байх вэ. Гэтэл тийм л юм болох гээд байх шиг байв.

	Сүүлчийн дайралт нислэг дуусаж, германчууд үдшийнхээ хоол идэж, унтаж амрахаар буцах үес хорооны хориглолтын байран дээр уртаараа тавин метр хүрэх телефоны утасны бүтэн тасархай ч олдохооргүйгээр тэнгэрээс буусан төмөрт тэгтлээ хага тас цохигдсон байж билээ. Бүхэл өдөржингөө германы ганцхан «юнкерс»-ыг унагаж амжсаны дээр хороонд учирсан хохирол тулалдааны бүх өдрийн хамгийн их цус урссан өдөр болох өчигдрийнхтэй л бараг дүйцэж байв. Тулалдаан эхлэх үес хороонд хоёр мянга нэг зуун хүн байсан бол одоо бүдүүн тоймоор зургаан зуун хүн үлдээгүй байлаа.

	Иймэрхүү сэтгэл түгшим бодолтойгоор Серпилин Зайчиковын газар гэрт оров. Дивизийн даргатайгаа амьд уулзахгүй боллоо гэсэн бодол өдөртөө хэд дахин орж билээ. Байсхийгээд л янз янзын хэмжээний дор хаяхад арваад бөмбөг газар гэрийн хавьд тэсэрсэн боловч ямар нэг хувь ерөөлөөр энэхэн тойрогт үхлийн хошуу шургаж чадалгүй бүхэл бүтэн хоцорсон байжээ.

	Нөхөр дивизийн дарга аа, миний бодол бол өнөө шөнийн дотор сэтэлж гарахыг оролдох хэрэгтэй хэмээн Серпилин оронгуут шууд хэлэв. Өөр зам байхгүй гэдэгт өнөөдөр бат нот итгэсний хувьд эргэж хургалгүй шууд, — Хэрэв сэтэлж гарахгүй юм бол биднийг маргааш бас л агаараас баллах нь гэв.

	Шарх нь идээлж эхлэн, өчигдрөөс дуу нь мэдэгдэм муудан цонхийж цайсан Зайчиков тэр саналыг зөвшөөрч байна гэдгээ хэлээд, Серпилины дараа орж ирсэн Шмаковтай гурвуул Днеприйн зүг сэтлэлтийн чигийг сонгож авах ажлыг хэлэлцлээ.

	Хагас цагийн дараа бүх юм шийдэв. Герман хэл сайн мэддэг Шмаков «Юнкерс» онгоцноос буусан онгоцны буудагчийг байцаахаар газар гэрт орж, Серпилин окопнуудаар явав. Шөнийн тулалдааны үеэр хүмүүсийг командлан жолоодох явдлыг хялбарчлахын үүднээс амьд үлдсэн бүх хүнийг нэгэн батальон болгон нэгтгэхээр шийдээд, цаг алдахгүйн тулд уг ажилд даруйхан орж, сэтлэлтийн өмнө төвлөрөх цэгүүдийг дор дор нь заан өгч газар дээр нь томилсоор явав. Энэ ажлыг хоногоор хойшлуулж болохгүй, шөнийг уртасгана гэх биш долоодугаар сарын богинохон шөнийг хэлэх үү. Плотниковын батальоныг суман болгон цомтгож, Хорышевыг нь отрядын даргаар томилох завсраа Серпилин тушаалаасаа суларсан Синцов өөд нэг эгцлэн харснаа намайг дагаад яв гэж тушаав.

	Тэр хоёр командын байранд эргэж ирснээ Серпилин Зайчиковын газар гэрийг өнгөрөн Шмаковых руу шагайв.

	Үс нь өрвийн уурласан Шмаков ширээний ард суух агаад нисгэгчийн хувцастай өндөр герман залуу өөдөөс нь харан цэх зогсоод, ялаа үргээх мэт нүүрээ бухимдангуй татав татав хийлгэж байв. Түүний нэг хацар нь цонхигор, нөгөө нь хүрэн улаан болсон байх ажээ.

	— Дуусаагүй байна уу? хэмээн Серпилин босго алхмагц асуув.

	— Харахгүй юу, алган боов хүртээж, зогсоохоос өөр замгүй болсныг гэж Шмаков хэлэхэд тун бүтэл муутай буй нь царайнаас нь илт байв. Энэ золиг хөлөө зөрүүлж тавьчхаад, хэрэв намайг өөрийн биеэр хориглолтын шугам гаргаж өгвөл олзлогдсон үед чинь амьд үлдээнэ гээд, их додигор байхгүй юу! Ухаандаа тусыг тусаар хариулах гэнэ ээ! Намайг элсүүлж авах гэнэ ээ новш чинь! гэв.

	— Байцаалтаас тэгээд ер нь юу мэдэгдэв дээ? гэхэд

	— Мэдэгдсэн юм бараг алга. Эндэхийн байдлыг бараг мэдэхгүй юм эднийг дөнгөж өнөө өглөө Брестээс нааш нь хаясан гэнэ. Дөнгөж хоёрхон хоногийн өмнө Брест-Литовскийн цайзыг бөмбөгдсөн гэж байна гэлээ.

	Шмаков түр дуугүй болсноо сэтгэл түгшингүй Серпилин өөд харж харц тулгаран бие биеэ сайн ойлгож буйгаа бас дахин мэдэлцэв.

	— Байдал мэдэхгүй, газрын зураг байхгүй, буудагч хүн л өгдөггүй гэж байна гэснээ Шмаков өөрийнхөө хүүг дурсан санаад нээрэн ч тийм байхдаа. Ерөнхийдөө гэхэд бидэнд ямар ч үр дүн өгсөн юм алга, яах вэ сэтгэл зүйн хувьд л... гэвэл

	— Сэтгэл зүйн хувьд бидэнд одоо тийм зав алга шүү дээ. Сергей Николаевич минь хэмээн Серпилин цухалдангуй хэлээд, — Нэгэнт л цөм тодорхойгоос хойш цаг алдахаа больё. Би явлаа, Зайчиковын тэнд хүлээнэ гэв.

	Шмаковын газар гэрээс Зайчиковын газар гэр хүртэл зуун алхам ч хүрэхгүй билээ.

	— Нөхөр бригадын даргаа хэмээн хэлж эс амжууз гэж айж яарсан Синцов хэлээд Брестийн тухай саяын хэлдгийг та үнэн гэж бодож байна уу? хэмээн асуув.

	Серпилин учиргүй яарч явсан боловч Синцовын асуулт уурыг нь хүргэн эргэж зогсов.

	— Би бүр зуу дахин үнэн гэж бодож байна! хэмээн догшрон хэлээд, чи үүнд яагаад эргэлзээд байна? Ганцхан бид л гэж энд ийм гар өргөх дургүй улс байгаа юм уу гэж байгаа бол тэнэг бодол байх шүү! гэв.

	Энэ зэмлэлийн дараа хоёул дөчөөд алхам газар дув дуугүй явцгаав.

	— Сайн мэдэхгүй ч гэсэн би таныг юмны учир мэдэх хүн гэж боддог хэмээн Синцовт зовуурьтай байсан дуугүй байдлыг эвдлэн эцэст Серпилин ам нээж, — Бүслэлтээс гарч эхэлмэгц хүмүүсийг өдөр болгон нэмж байгааг нь ч, хорж байгаагийн нь нарийн чанд бүртгэх хэрэгтэй болно. Ер нь та миний дэргэд явах хэрэгтэй гэв.

	«Бүслэлтээс гарах гэсэн хэрэг байх нь » хэмээн Синцов бодоод өөрийг нь Серпилин дэргэдээ авсанд харамсав. Хорышев болон түүний сумангийн хүмүүстэй дуусан дуустлаа тулалдана гэсэн бодолд энэхэн хоёр хоногт дасчхаад байсан билээ.

	— Цагийн дараа хөдөлнө хэмээн Серпилин Синцовтой хамт газар гэрт оронгоо хэлэв.

	— Чи ч яах вэ хөдлөх нь хөдөлдөг юм байж хэмээн Зайчиков хэлээд, — Би гэдэг хүн ч хөдлөхийн тэнхэлгүй шүү дээ. Та нарт ачаа болж, хүчийг чинь барахаас цаашгүй... гээд шинель дээр байсан гараа сулхан зангидав.

	— Давгүй ээ, амьд л байдаг юм бол аваад гарна. Та ганцаар, бид зургаан зуу шүү дээ.

	— Зургаан зуу гэдэг нь нээрэн болсон юм биз дээ?

	— Тэр бүү хэл хэдэн хүн илүү шүү. Хэрэв оновчтой ёворвол цоо татаад гарах нударга байна гэж Серпилин хэлэв.

	— За тэгвэл хэмээн Зайчиков хэлээд, — Ахиад хойшлуулж болохгүй нь. Аль, Серпилин чи суу, чамайг дивизийн даргаар томилсон тухай тушаал бич. Намайг авч гарна уу, үгүй юу тэр л биз, харин командлахын тухайд би одоо дарга нэгэнт биш болсон гэв.

	Серпилин мөрөө хавчин

	— Тушаалаар больё гэв. Зайчиковын хэлдэг зөв, ингэх цаг болсон гэж үзээд Серпилин эсэргүүцсэн ч үгүй.

	— Сэтэлж гарсан хойно бол яах вэ дивизийн өөр ангийн хүмүүстэй учирч болно. Харин бүслэлтэд байхад хатуу гар хэзээ хэзээнээс илүү хэрэгтэй гэж Зайчиков хэлэв.

	Серпилин дуугүй л толгойгоо дохив. Энэ ч бас л яриагүй зөв байлаа.

	— Алив чи, суугаад тушаал бич хэмээн Серпилин саяынхаа яриаг хүчингүй болгох мэт дахин «чи» гэж Синцовт хэлэв. Серпилин өөрийгөө томилсон тушаалыг өөрийн гараар бичихийг хүссэнгүй.

	Синцов ширээнд очиж суугаад, — Яаж бичих вэ гэж асуухад,

	— Цагаан цаасан дээр хараар бичихгүй юу хэмээн Зайчиков өвчин нь хөдөлснөөс шүдээ хавиран хэлэв.

	— Над харандаанаас өөр юм байхгүй учраас би тэгж асууж байна гээд Синцов цамцныхаа хармаанаас харандаа гаргаж ирэн эргэлзэнгүй харав. Тэр харандаа нь хугархай байв.

	Серпилин түүнд тонгоргоо өгөв.

	Синцовыг харандаагаа үзүүрлэж байх завсар Зайчиков адар ширтэн дув дуугүй хэвтсээр байв. Синцовыг харандаагаа үзүүрлэж дуусмагц тэр шуудхан хэлэн бичүүлж эхлэв.

	— «... Дугаар тушаал гээд духаа үрчийлгэн, дивизээр тapсан сүүлчийн тушаалын дугаар хэд байсныг санах гэж мөч хэртэй болсноо, — Арван нэгдүгээр тушаал. Миний бие шархдан, ажиллах нөхцөлгүй болсонтой уялдуулан тушаах нь: Над хариуцуулан даатгаж өгсөн дивизийн бүх ангийн командлалыг таван зуун хорин зургаадугаар буудлагын хорооны бригадын дарга Серпилинд шилжүүлсүгэй» гээд, — Нэр овгийг нь тавигтун! гэв. Синцов цаашид юу гэж бичүүлэхийг нь хүлээж байтал Зайчиков; — Гүйцлээ гэж хэлээд ядарснаас хөлс дааварласан духаа гараараа арчаад, дэрээ налж, — Алив, гарын үсэг зуръя, байзнаарай миний цүнхэнд улаан будгийн харандаа бий, гаргаад өгөөч! гэв.

	Синцов газар гэрийн хананы хадаасанд өлгөөстэй байсан Зайчиковын цүнхийг уудлан, сайн үзүүрлэсэн улаан будгийн харандаа гаргаж тушаалыг нь цүнх дээр тавиад, Зайчиков руу эргэж ирэв.

	Зайчиков өрөөсөн тохой дээрээ яльгүй өндийгөөд, тамирдаж сульдсан хуруугаараа харандаагаа чимхэн гарын үсгээ зурж эхлэв. Овгийнхоо хоёр дахь үсгэн дээр харандаа нь чичрэн, үзүүр нь хугарч, санаандгүй илүү зураас татаж орхив.

	— Ээ чөтгөр хэмээн Зайчиков хараал тавиад, — Алив үзүүрлээч! гэв.

	Синцов Серпилинээс хутгыг нь дахин авч харандааг нь үзүүрлэн өгвөл Зайчиков илт хүч гарган чимхэж, тун нямбайлан зураад, дор нь он cap тавив.

	— Май Серпилин ээ ав гэв.

	Серпилин тушаалыг уншаад дөрөв нугалан, цамцныхаа хармаанд хийв.

	Серпилин хороо командлахаар фронт руу явж байхдаа юм бүхэн бүрмөсөн хуучин янздаа орж, хороогоо өгөөд, дивиз хүлээн ав гэж тушаах цаг ирнэ гэдэгт итгэж явсан билээ. Гэтэл чухамдаа энэ дивизийг, ийм нөхцөлд хүлээн авна гэж хэн санах вэ дээ?

	— Хөдлөхөд бэлтгэхээр явахыг зөвшөөрнө үү? хэмээн гараа саравчиндаа хүргэн ёсолж, Зайчиковт хэлэхдээ дадсан заншлаасаа биш, харин чухамдаа сүүлчийн удаа ингэж хэлэхийг хүссэндээ л тэгэв.

	Зайчиков ч түүний нь сайн ойлгосон агаад хариу хэлэхийн оронд өөрийн хөлстэй, тамиргүй гарыг талархан сунгав. Серпилин гарыг нь чанга атгаад гарч одов.

	— Сумангийн дарга нар цугларсан уу? Цөм над дээр! хэмээн газар гэрийн гаднаас түүний захирангуй шингэн дуу тасхийв.

	
ЗУРГААДУГААР БҮЛЭГ

	Нартай сайхан өглөө байв. Серпилины хорооноос үлдсэн зуун тавин хүн Днеприйн баруун эргийг даган гармаас бушуухан холдохыг яаравчлан, бөглүү өтгөн ой дундуур явж байв. Энэ зуур тавин хүний гурваас нэг нь хөнгөн гэсэн шархтай байжээ. Баруун эрэг дээр ид шидээр шахам гаргаж ирсэн таван хүнд шархтныг Серпилины зориуд гаргаж өгсөн хамгийн чийрэг хорин байлдагч дамнуурга дээр ээлжлэн авч явлаа.

	Амьсгал хурааж яваа Зайчиковыг ч бас авч явав. Зайчиков нэг ухаан алдан нэг ухаан орон, толгой дээр нь найган байгаа нарс, хусны орой, цэлмэг хөх тэнгэрийг ширтэн явлаа. Ухаан бодол нь самууран, авч яваа байлдагчдынх нь нуруу ой мод, тэнгэр юм бүхэн цөм л найган ганхаж байх шиг санагдана. Бас нам гүм рүү чих тавин сонсоход тулалдааны чимээ ч дуулдах шиг болон, гэнэт ухаан ороход нь юу ч сонсогдохоо байчихна. Тэгэхэд өөрийгөө дүлийрчихжээ гэж бодсон нь үнэндээ ёстой нам гүм эл хуль байсан хэрэг байжээ.

	Ойд нам гүм, гагцхүү салхинд сэрчигнэх моддын чимээ, ядарч сульдсан хүмүүсийн нэгэн жигд алхаа заримдаа зүүсэн тогоо хавирах чимээнээс өөр юу ч үл сонстох бүлгээ. Нам гүм байдал ганцхан амьсгал хурааж буй Зайчиковт биш цөмд нь хачин санагдаж байлаа. Нам гүм байдлаас тэд нэгэнт төсөөрсөн учир тэднийг аюул осол отоод байх шиг санагдаж явав. Явдал дунд хатаж яваа хувцаснаас савсах уур, гармаар гарах үеийн аймшигтай сандраан аюул тамыг санагдуулан цувааны дээгүүр манарна.

	Серпилин толгойн болон хоёр талын сэргийлэгч нарыг гapгаж, Шмаковыг арын хамгаалалттай хамт явахаар үлдээгээд өөрөө цувааны түрүүчийг барин явав. Серпилин хөлөө арай ядан зөөж явсан боловч ард нь яваа улсад их хөнгөн шалмаг, хурдан, хаашаа яваагаа мэдэж буй хүний зоримог алхаагаар алхаж энэ янзаараа олон өдөр алхахад бэлхэн буй хүн шиг харагдаж байжээ. Ингэж алхах нь тийм ч амаргүй байв. Серпилин нас ахисны дээр амьдралд нухлагдсан, бас тулалдааны сүүлчийн өдрүүдэд үхтлээ ядарсан байлаа. Гэвч эдүгээгээс эхлэн, бүслэлтэд чухал бус, үл анзаарагдам юм гэж байхгүй гэдгийг мэдэж байлаа. Юм бүхэн чухал, анзаарагдам, цувааны түрүүнд яваа түүний энэ алхаа ч чухал, анзаарагдам зүйл мэт байлаа.

	Бригадын даргыг юутай хөнгөн, шалмаг, хурдан алхалж явна вэ хэмээн Синцов гайхан автоматаа баруун зүүн мөрөндөө ээлжлэн сэлгэж зүүсээр араас нь алхаад л байв. Ядарснаас болоод түүний ар нуруу, хүзүү, дал мөр, ер нь өвдөж болох бүхэн нь өвдөж байлаа.

	Долоодугаар сарын нарлаг ой юутай сайхан бэ? Ой дотроос давирхай халсан хөвдийн үнэр анхилна. Моддын найган ганхах мөчрийн завсраар жирвэгэнэх нарны дулаан гэрэл шар толборон тусна. Ноднин жилийн шилмүүс дундах гүзээлзгэнэ нов ногоохон навчист сайхан улаан дусал мэт бөнжийлдсөөр байх тул байлдагчид явдал дундаа байн байн тонгосхийн авч амандаа хийнэ. Синцов хэдийгээр хэчнээн их зүдэрсэн ч ойн гайхамшигтайг харж ханахгүй явав.

	«Амьд мэнд л явна, ямар ч л гэсэн амьд явна!» хэмээн бодож явав. Серпилин гурван цагийн урьд мөрөн гаталсан бүх хүнийг нэр усаар нь жагсаах үүрэг өгчээ. Тэр ёсоор жагсаалт гаргаад, зуун дөчин гурван хүн амьд үлдсэн гэдгийг мэдэж явлаа. Шөнө гатлагад оролцсон дөрвөн хүн тутмаас гурав нь тулалдаанд амь үрэгдсэн буюу усанд живж, дөнгөж нэг нь амьд үлджээ. Өөрөө ч гэсэн энэ дөрөв дэх хүн байв.

	Энэ ойгоор явсаар байгаад германчуудтай тулгаралгүйгээр орой болоход яг өөрсдийнхөндөө хүрч очвол ямар гоё вэ! Тэгж болохгүй нь юу бил ээ? Газар сайгүй германчууд хаанаас байв гэж эцсийн эцэст манайхан ч гэсэн тэгтлээ хол ухраагүй байлгүй гэж бодно.

	— Нөхөр бригадын дарга аа, өнөөдөр бид өөрийнхөн дээрээ хүрчхэж чадах болов уу, та юу гэж бодож байна? гэвэл

	— Хэзээ хүрэхийг мэдэхгүй байна хэмээн Серпилин явдал дундаа хагас эргэн хэлээд, — Хэзээ нэг цагт хүрэх нь л хүрнэ гэдгийг мэдэж байна. Тэгвэл л яамай! гэв.

	Серпилин хэрсүү төлөв эхэлснээ гунигтай ёжлолоор хариу үгээ төгсгөв. Серпилины бодол Синцовын бодлын шал эсрэг байв. Газрын зургаар баримжаалах юм бол зам алгасан нэлэнхий шигүү ой дундуур хамгийн холдоо дахиад хорин километр явах байв. Үүнийг орой болоход туулсан байна гэж Серпилин тооцоолж байв. Дорно зүг цааш явахдаа засмал хөндлөн огтолбол германчуудтай халз тулгарах байлаа. Газрын зураг дээр засмалын нөгөө талаар ногоорон буй тэр ой дундуур лав гүнзгийрэн германчуудтай учралгүй явна гэвэл гайхалтай аз болох байлаа. Серпилин германчуудтай тэнд учрахгүй гэдэгтээ итгэхгүй байв. Энэ маань шөнө засмалд орохын үес дахин тулалдана гэсэн үг байлаа. Тэгээд Серпилин явдал дундаа, нам гүм, өтгөн ногоон ойн дунд энэхүү ирээдүйн тулалдааны тухай бодон бодсоор явав. Гэтэл энэ нам гүм, өтгөн ой Синцовыг итгэн баясах мансуурам байдалд оруулж байв.

	— Бригадын дарга хаана байна! Нөхөр бригадын даргаа хэмээн толгойн сэргийлэхээс тосон гүйж ирсэн улаан цэрэг Серпилиныг үзмэгц хашхиран, — Намайг дэслэгч Хорышев явууллаа. Биднийг таван зуун хорин долоо дугаарынхан угтаж уулзлаа! гэв.

	— Хараач та минь! хэмээн Серпилин баясан дуу алдан, — Тэдэн чинь хаана байна? гэхэд

	— Тээр тэр! хэмээн тэр улаан цэрэг урдаас ирж яваа цэргийн хүмүүсийн дүрс сүүдгэнэн буй ширэнгэ өөд хуруугаараа заав.

	Серпилин ядарч зүдэрснээ умартан алхаагаа хурдасгав.

	527 дугаар хорооны хүмүүс ахмад, бага дэслэгч хоёроор толгойлуулан хүрч ирэв. Тэд цөм зэр зэвсэг цэргийн хувцас хунартай ажээ. Тэр ч байтугай хоёр гар пулемёт авч явлаа.

	— Сайн байна уу, нөхөр бригадын даргаа!хэмээн пилотка малгай хэлтгий тавьсан буржгар үстэй, залуувтар ахмад түрүүлэн мэндлэв.

	Серпилин түүнийг дивизийн штаб дээр нэг л үзсэн шиг санагдаад, хэрэв эндүүрээгүй бол тэр хүн тусгай хэлтсийн онцгой төлөөлөгч мөн шиг бодогдоод явчхав.

	— Сайн байна уу, эрхэм нөхөөр! гэж Серпилин хариу мэндлээд, — Дивиздээ сайн явж ирсэнд цөмийг чинь төлөөлөн баяр хүргэе гээд чанга тэврэн үнсэв.

	— Ирэх нь энэ дээ, нөхөр бригадын даргаа хэмээн дүрэмд заагдаагүй энэхүү энхрийлэлд сэтгэл нь хөдөлсөн ахмад уяран хэлээд, — Дивизийн дарга тантай энд яваа гэсэн байхаа гэв.

	— Энд яваа гэж Серпилин хэлэв— Дивизийн даргыг авч ирсээн, тэгэхдээ... гэж үгээ дуусан хэлэлгүй, таслаад, — Одоо түүн дээр очицгоо гэв.

	Цуваа зогсож, шинээр ирэгсэд рүү цөм тэсгэлгүй баярлан харцгааж байлаа. Тэд цөөхүүл байсан ч зөвхөн эхлэл юм шигээр хүн бүхэнд санагдаж байв.

	— Цаашаа хөдөлцгөөгтүн хэмээн Серпилин Синцовт хэлээд, — Амарвал зохих газар хүртлээ явцгаая гээд бугуйнхаа том цагийг хараад, — Дахиад хорин минут явна гэв.

	Цуваа дуртай дургүй цааш хөдлөхөд Серпилин, зөвхөн ахмад, бага дэслэгч хоёрыг бус, бас тэр хоёртой ирсэн бүх улаан цэргийг өөрийнхөө хойноос дагалдахыг гар дохин урихад тэд цувааны өөдөөс зугуухан хөдлөв. Тэд шархдагсдыг цувааны дунд авч явжээ.

	— Газар тавигтун хэмээн Зайчиковыг дамнаж явсан байлдагчдад Серпилин хэлэв.

	Байлдагчид дамнуургаа газар зөөлхөн тавив. Зайчиков нүдээ анин хөдөлгөөнгүй хэвтэх ажээ. Ахмадын царайгаас нөгөө баяр баясгалан нь тэр дорхноо арилав. Ахмад дивизийн даргыг шархтсан гэдгийг Хорышевоос дуулсан боловч Зайчиковын царайг харангуут барсхийгээд явчхав. Дивизийн дарга нь гандаж, борлосон, зузаан тарган нүүртэй хүн байсан бол одоо үхлүүд цонхигор туранхай болчихсон байв. Хамар нь үхсэн хүнийх шиг хавчийгаад, цусгүй болсон доод уруул дээр нь шүдээ зуусны хөх ор гарчээ. Шинелийн гадуур амьгүй болсон цайвар, сул гар нь тавиастай ажээ. Дивизийн даргынхаа амьсгал хурааж буйг ахмад хармагц шууд ойлгов.

	— Николай Петрович, Николай Петрович аа хэмээн Серпилин ядарч зүдэрснээс янгинасан хөлөө арай ядан нугалж, дамнуургын дэргэд өрөөсөн өвдөг дээрээ сөхрөн суугаад ийнхүү бүдэгхэн гэгч дуудав.

	Зайчиков эхлээд шинель дээгүүрээ нааш цааш тэмтэрснээ дараа нь уруулаа хазсанаа сая нүдээ нээв.

	— Биднийг Таван зуун хорин долоодугаар хорооныхон угтаж иржээ!

	— Нөхөр дивизийн дарга аа, тусгай хэлтсийн онцгой төлөөлөгч Сытин таны мэдэлд ирлээ! Арван есөн хүнтэй нэг тасаг дагуулж ирлээ гэв.

	Зайчиков дороос дээш нь дуугүй харснаа шинель дээр буй цагаан хуруунуудаа тэрүүхэнд нь үл мэдэг хөдөлгөв.

	— Доошоо бологтун, дуудаж байна хэмээн ахмадад Серпилин хэлэв.

	Тэгмэгц онцгой эрхт төлөөлөгч Серпилины нэгэн адил өрөөсөн өвдөг дээрээ сөхрөхөд Зайчиков зуусан уруулаа тавиад нэгэн зүйл шивгэнэхэд Сытин сонссонгүй. Түүний сонссонгүйг Зайчиков нүдний нь харцаар ойлгоод түрүүн хэлснээ хүчлэн байж дахин:

	— Бригадын дарга Серпилин дивизийг хүлээн авсан. Түүнд рапортлагтун хэмээн шивгэнэв.

	— Илтгэхийг зөвшөөрнө үү хэмээн өвдөг сөхөрсөн хэвээр босолгүйгээр Зайчиков, Серпилин хоёрт нэг зэрэг хандан ёслоод, — Дивизийн туг авч ирсэн гэв.

	— Хаа байна? хэмээн уруул нь хөдлөн шивгэнэхэд үг нь дуулдахгүй ч гэсэн харц нь «Үзүүлээч!» хэмээн гуйж байгааг бүгдээр ойлгов.

	— Ахлагч түрүүч Ковальчук авч яваа хэмээн Онцгой эрхт төлөөлөгч хэлээд, — Ковальчука аа, тугаа гарга гэв.

	Гэвч Ковальчук тэр үгийг тэртэй тэргүй хүлээлгүйгээр суран бүсээ мулт татан газар унагаж, цамцаа өөд нь ярангуут нүцгэн биеэ тойруулан ороосон торгон тугийг тайлж гарав. Тайлж дуусаад нэг захаас нь барьж үнгэгдэж, цэргийн хүний хөлсөнд нэвчсэн ч аврагдсан, хэзээний ижил дасал болсон улаан торгон дээр алтан үсгээр «Улаан тугийн одонт ажилчин тариачны Улаан Армийн 176 дугаар буудлагын дивиз» гэсэн үгтэй тэр тугаа дивизийн даргадаа цөмийг нь харагдахуйцаар дэлгэн барив.

	Тугаа хармагц Зайчиков уйллаа. Тэгэхдээ хүч тамираа баран амьсгал хурааж буй хүн яаж уйлдаг вэ, тэр л янзаар нүүрний нь нэг ч булчин судас хөдлөлгүйгээр таг чимээгүй хоёр нүднээс нь нулимс нэг нэгээр зугуухан дуслан асгарна. Харин хүдэр, палигар гартаа туг барин, тугийнхаа дээгүүр, газар хэвтэн уйлж буй дивизийн даргаа харан зогссон өндөр Ковальчук эрүүл саруул, чийрэг атлаа элэг нь эмтэрсэн бүдүүн том хүн яаж уйлдаг вэ, тэр л янзаар өөрийн эрхгүй гарч ирж буй нулимсандаа хоолой нь зангиран чичгэнэж, дал мөр, туг барьсан палигар том гар нь чичгэнэн дагжиж бүлгээ. Зайчиков нүдээ анин, бие нь таталдахад Серпилин цочин гараас нь шүүрэв.

	Үгүй, амьсгал хурааж бас л дуусаагүй, бугуйных нь судас үл мэдэг лугшсаар өглөөнөөс аваад өчнөөн ухаан алдсан шигээ бас дахиад ухаан алдаж буй нь энэ байжээ.

	— Дамнуургаа өргөөд хөдлөгтүн хэмээн Зайчиков руу эргэн харж, дуу шуугүй зогссон байлдагчдад Серпилин бүдэгхэн хэлэв.

	Байлдагчид дамнуургын бариулаас зугуухан өргөөд цааш хөдлөв.

	— Тугаа өөрөө аваад хэмээн тугаа барьсан чигээр зогсож буй Ковальчукт Серпилин хэлээд, — Нэгэнт л аваад гарч ирснээс хойш цаашдаа өөрөө авч яв гэв.

	Ковальчук тугаа нямбайлан нугалж биеэ тойруулан бүслээд цамцаа буулган газраас суран бүсээ авч бүслэв.

	— Нөхөр бага дэслэгчээ, байлдагчдынхаа хамт цувааны сүүлд жагсагтун хэмээн минутын өмнө бас уйлан, эдүгээ шуухитнан зогсож буй дэслэгчид Серпилин хэлэв.

	Цувааны сүүлчийг дэргэдээрээ явж өнгөрөхөд Серпилин Онцгой эрхт төлөөлөгчийг тохойноос нь барин хоцруулаад цувааны хамгийн сүүлд яваа байлдагчаас арван алхам хэртэй зай барин түүнтэй зэрэгцэн алхлав.

	— За одоо юу үзсэн, юу мэдэж байгаагаа илтгэгтүн! гэв.

	Онцгой эрхт төлөөлөгч сүүлчийн шөнийн тулалдааны тухай ярилаа. Дивизийн штабын дарга Юшкевич, 527 дугаар хорооны дарга Ершов нар дорно зүг сэтлэн гарахаар шийдсэн тэр шөнө туйлын ширүүн тулалдаан болсон ажээ. Сүүлд нийлнэ гэж хоёр хэсэг болоод сэтэлсэн боловч нийлж чадсангүй. Юшкевич германы автоматчидтай улаан халз тулгаран Онцгой эрхт төлөөлөгчийн харан байтал амь үрэгджээ. Нөгөө бүлгийг командалж гарсан Ершов амьд эсэх, амьд бол хаагуур сэтэлж гарсан зэргийг төлөөлөгч мэдэхгүй байв. Өглөөгүүр бүслэлтийг сэтлэн, арван хоёул ойд ороход бага дэслэгчийн дагуулсан өөр нэг зургаан хүнтэй учирчээ. Энэ бол түүний мэдсэн бүх зүйл байв.

	— Сайн байна, төлөөлөгч чи! гэж Серпилин хэлээд, — Дивизийнхээ тугийг авч гарч ирдэг. Хэнд тийм ухаан оров, чамд уу? гэж асуухад

	— Тийм ээ гэлээ.

	— Сайн байна гэж Серпилин давтан хэлээд, — Дивизийнхээ даргыг нас барахынх нь өмнө баярлууллаа шүү дээ! гэв.

	— Нас барчих болов уу? гэж төлөөлөгч асуухад

	— Чи харахгүй байна гэж үү? хэмээн Серпилин эргүүлэн асууж, — Тийм ч учраас командыг нь хүлээж аваад байна шүү дээ. Хоёул түргэн шиг алхаад цувааны толгойд гаръя. Чи алхаагаа хурдасгаж чадах нь уу, аль эсвэл тэнхэл алга уу? гэв.

	— Чадалгүй яах вэ гээд төлөөлөгч инээмсэглэж, — Залуу хүн шүү дээ гэв.

	— Хэдэн онд төрсөн бэ? гэхэд

	— Арван зургаан онд гэлээ

	— Хорин таван настай гэсэн үг хэмээн Серпилин исгэчээд, — Та нарын насан дээр гэхэд ч цол, зэрэг мөн суга ахиж байна шүү! гэв.

	Жин үдэд, цуваа их амралтаа хийхээр дөнгөж буутал Серпилиныг баясгасан бас нэгэн уулзалт болов. Нөгөө л толгойн сэргийлэхэд явсан гярхай Хорышев өтгөн бутан дотор байрласан хэсэг хүнийг олж харжээ. Зургаа нь нам унтаад, герман автоматтай хоёр байлдагч, бутан дотор өнхрөн суусан нагаан буу бүхий цэргийн эмч эмэгтэй гурав манаж байсан боловч тун муу манаж байжээ.

	Хорышев зүггүйтэж, бутан дотроос ухасхийн гараад урд нь хүрч очин: «Гараа өргө!» гэж хашхиртал золтой л автоматаар хяргачихсангүй гэнэ. Тэр хүмүүс бас л өөрсдийнх нь дивизийн тэгэхдээ арын албаны ангийнхан байв. Унтагсдын нэг нь техникч-эд аж ахуйн эрхлэгч, хүнсний агуулахын дарга байсан бөгөөд агуулахын нярав зургаан хүн, нэг хөтөч, хажуугийн модон байшинд санаандгүй унтаж байсан эмч эмэгтэй болон өөрөөс нь бүрдсэн энэ бүлгийг авч гарч иржээ.

	Тэднийг цөмийг нь Серпилин дээр авч ирэхэд бүр дайны өдрүүдэд дайчлагдсан, энэ настайвтар, халзан техникч-эд аж ахуйн эрхлэгч тэдний байсан тосгонд гурав хоногийн урьд германы танкаар хамгаалуулсан явган цэргийн анги хэрхэн цөмөрч орж ирснийг ярив. Өөрөө хүмүүсийнхээ хамт арын хаалгаар дамжин, ногооны талбай дундуур гарч иржээ. Винтов хүн бүхэнд байгаагүй боловч германчуудад бууж өгөхийг тэд хүссэнгүй. Өөрөө урьд улаан партизан явсан. Сибирь нутгийн хүний хувьд ой дундуур хүмүүсээ дагуулан өөрийнхөн рүүгээ хөдөлжээ.

	— За яах вэ, тэгээд нэг юм гаргаад л ирлээ дээ гэж хэлэв. Тэгэхдээ цөмийг нь чадсангүй ээ, арван нэгэн хүнээ алдчихсан даа, германы яг толгойн сэргийлэх дээр буучихдаг байна шүү. Гэхдээ ч бас яах вэ ээ, дөрвөн германы нь алж, зэвсгийг нь авсан шүү. Энэ хүртэл нэг германы нь нагаанаараа нударчихсан гэж байгаа шүү гээд их эмч эмэгтэй өөд аж ахуйн эрхлэгч заав.

	Их эмч нь цэл залуугийн дээр хүүхэд гэмээр хачин жижигхэн биетэй ажээ. Серпилин болон түүний хажууд байсан Синцов нар, ер тэнд байгсад цөм түүн рүү энхрийлэн гайхах харцаар харж байв. Тэр эмэгтэй талхны булан мэрэн асууж шалгаасны хариуд өөрийнхөө тухай ярьж эхлэхэд тийнхүү гайхах, энхрийлэх явдал улам ч ихсэв.

	Болсон бүх явдлыг ярихдаа хийхгүй бол болохгүй байсан нэгэн хэлхээ үргэлж юмс байсан мэтээр ярив. Шүдний эмчийн дээд сургууль хэрхэн төгссөн, дараа нь комсомолын гишүүн эмэгтэйчүүдийг армид элсүүлж эхэлмэгц түүнд орсон, дайны үед шүдээ эмчлүүлэх хүн нэг ч үгүйг мэдээд ажил олдохгүй болохоор нь сувилагч болсон! гэжээ. Бөмбөгдөлтийн үеэр их эмч нь алагдсан учир түүнийг орлох хэрэг гарахад их эмч болжээ. Хороонд эмнэлгийн багаж хэрэглэл эм хэрэгтэй болоход ар тал руу явдаг болжээ, Хонохоор буусан тосгонд нь германчууд цөмрөн ороход германчуудтай үлдэхгүй нь л лавтайгаас хойш бусад бүх хүний хамтаар тэндээс гарсан гэнэ! Дараа нь тэд германы харуулын сэргийлэхтэй учран харилцан буудалцаж урд явсан нэг байлдагч шархтаад хүндээр ёолж эхэлсэн учир түүнийг боохоор мөлхөж очтол урдхан талаас нь том гэгчийн герман босон харайхаар нь гар буугаараа буудаж унагажээ. Гар буу нь учиргүй хүнд байсан болохоор хоёр гараараа барьж байгаад буудсан гэж ярилаа.

	Тэр энэ бүхнийг хүүхдийн шулганаа хэлээр хурдан яриад булан талхаа идэж дуусмагц модны хожуул дээр очиж суун, эмнэлгийнхээ цүнхийг ухаж эхлэв. Эхлээд хүн тус бүрд тараадаг хэд хэдэн боодол маарал гаргаж дараа нь эмэгтэй хүний лакдсан бяцхан хар цүнх гаргав. Синцов их өндөр болохоор тэр цүнх рүү нь дээрээс өлийн харвал оо энгэсгийн сав, шороо тоосонд харласан уруулын будаг харагдав. Хүнд харуулахгүй гэж уруулын будаг, оо энгэсэг хоёроо цааш нь далд гэгч чихэж орхиод бяцхан толь гарган пилотка малгайгаа аваад хүүхдийн адил мяндсан зөөлөн үсээ самнаж гарав.

	Бяцхан эмчийг үсээ самначхаад, эргэн тойрон буй харчуул руу нэг хяламхийн харснаа нэг мэдэхэд хажуугийн ой руу орон алга болоход, — Мөн айхтар эмэгтэй еэ! хэмээн Серпилин хэлээд, — Мөн айхтар эмэгтэй еэ! хэмээн бас давтан цувааг гүйцэж ирээд амрахаар хажууд нь суусан Шмаковын мөрийг алгадаж, — Үүнийг би ойлгож байна. Ийм хүний дэргэд айж хулчийвал ч шившиг гэсэн үг дээ! хэмээн ган шүдээ яралзуулан малилзтал инээгээд, ар тийшээ налан, нүдээ аниад, дорхноо унтаад өгөв.

	Синцов нарс мод налан, явган суугаад Серпилин рүү харснаа таалалтайяа эвшээв.

	— Та авгайтай юу? хэмээн Шмаков Синцовоос асуув.

	Синцов толгой дохиод, нойроо сэргээн, Маша маань тэгэхэд Москвад байхдаа надтай хамт дайнд явна гэж зүтгэсэн чигээрээ хүслэн нь биелсэн бол өдийд юу болох байсан бол гэдгийг төсөөлөн бодохыг оролдов... Тэгсэн бол за яах вэ, лав л хоёул Борисовт галт тэрэгнээс хамт буух байсан, тэгээд цаашаа яах байсан бэ? За ер нь бодоход их хэцүү байлаа... Тэгээд хоёул салан явах тэр гунигт өдөр түүний хэлдэг зөв байснаас бус, өөрийнх нь зөв байгаагүй гэдгээ сэтгэлийнхээ гүнд мэдэж байлаа.

	Амссан бүх зовлонгийнхоо эцэст германчуудыг үзэн яддаг болсон хорслынх нь хүч урьд өмнө ухамсарт нь байсан олон заагийг арилгажээ. Ирээдүйн тухай бодохдоо заавал фашистуудыг устгасан байх ёстой гэж бодох болжээ. Маша чухамдаа л өөрийнх нь мэдэрч байсныг яагаад бодож сэтгэж болдоггүй бил ээ? Энэ бяцхан доктороос салгаж авах гээд оролдоод үзээрэй, тэгвэл хэнд ч өгөхгүй тэр нэгэн эрхийг Машагаасаа яах гэж салгах гэж оролдлоо доо! хэмээн бодов.

	— Аа хүүхэдтэй юү? Үгүй юү? хэмээн Шмаков бодлыг нь тасалдуулан асуув.

	Энэ бүтэн сарын турш цаг үргэлж бодох санах болгондоо цөм давгүй, охин минь аль хэдийн Москвад оччихоод байгаа хэмээн өөрийгөө ягштал итгүүлсээр яваа Синцов гэр бүлдээ учирсан явдлыг товчхон тайлбарлав. Цөм давгүй хэмээн өөрийгөө хэчнээн албадан итгүүлэх тусам үнэн хэрэг дээрээ түүндээ итгэхээ улам багасаж байв.

	Шмаков нүүр өөд нь нэг харснаа ингэж асуухын хэрэггүй байж дээ гэдгээ ойлгоод,

	За унтаж үз. Амралт богинохон шүү, дугхийж ч амжихгүй шүү! гэлээ.

	«Одоо юун унтахтай мантай» гэж Синцов бухимдангуй бодсон хэр нь түр зуур сэргэг сууснаа үүрэглэн өвдгөө мөргөөд давхийн сэрснээ Шмаковт ямар нэг юм хэлэх гээд чадалгүй толгойгоо унжуулан үхсэн мэт нам унтлаа.

	Сүүлчийн гурван хоногт Шмаков алагдсан хүүгийнхээ үе насны үй олон хүн алагдахыг үзээд, шүд зуун сэтгэлийнхээ гүнд нуусан эцгийн уй гашуу нь гадагш халин гарч ирээд зөвхөн хүүгээ гэх сэтгэл биш, бас харан байтал нүднийх нь өмнө алагдсан, тэр ч байтугай үхсэн гэдгийг нь дуулж бүхнийг өрөвсөн хайрлахын сэтгэл болтлоо өсөн томорч билээ. Энэ сэтгэл нь томрон томорсоор, эцэст уй гашуунаасаа уур хилэн болон хувирав. Шмаков эдүгээ энэ уур хилэндээ багтарч байв. Газар сайгүй, дайны зам бүрд өөрийнх нь хүү, Октябрийн үе тэнгийн мянга түмэн хөвгүүдийг дараалан няц гишгэлэн амь насыг нь сүйтгэж буй фашистуудыг зүхэн суув. Шмаков тэр нэгэн цагт цагаантнуудыг хэрхэн үзэн ядаж байсан шигээ одоо германчуудыг үзэн ядаж байв. Үүнээс илүү ихээр үзэн ядахын хэмжүүрийг Шмаков мэдэхгүй байсан агаад үнэндээ түүнээс илүү хэмжүүр гэж ертөнц дээр байх ч үгүй байсан биз ээ.

	Өчигдөрхөн германы нисгэгчдийг буудах тушаал өгөхдөө зүрхэлж ядаж байсан бол өнөөдөр, мөрнийг гатлах үед харсан элэг зүрх эмтэлсэн явдал буюу фашистууд живж буй шархтай, хараахан амьтай байгаа хүмүүсийн шоволзох толгой руу автоматаар суман мөндөр буулган яргалсны дараа сүүлчийн мөч хүртэл бүрмөсөн эргэж хөрвөхийг хараахан хүсэхгүй байсан зүрх сэтгэл нь эдүгээ нэгмөсөн эргээд эдгээр яргачдыг хойшдоо хэзээ ч ямар ч нөхцөлд, дайны үед ч, дайнаас хойш ч өршөөн нигүүлсэхгүй гэсэн бодож тунгаагаагүй тангаргийг өөрөө өөртөө андгайлж билээ.

	Одоо энэ тухай бодож суусан үед нь сэхээтэн төрхтэй настайвтар энэ хүний угийн эелдэг, төрөлхийн уужуу тайвуу царайд нь туйлын ер бусын байдал илэрсэн нь

	— Сергей Николаевич! Юу болоо вэ? Яагаа вэ, энэ чинь? гэснээс тодорхой болов.

	Серпилин ногоон дээр хэвтээд өөр лүү нь дүрлийтэл ширтэн харж байв.

	— Зүв зүгээр хэмээн хэлээд Шмаков нүдний шилээ зүүхэд царай нь хэвийн байдалдаа оров.

	— Хэрэв зүгээр бол хэдэн цаг болж байна хэлээн, хөдлөх болж байна уу? Цаг болоогүй бол хий дэмий хөдлөөд яах вэ гэлээ.

	Шмаков цагаа арснаа хөдлөхөд долоон минут дутуу байна гэв.

	— Тэгвэл бас жаахан унтъя гээд Серпилин нүдээ анив. Хэдийгээр хүмүүс ядарч зүдэрсэн байсан ч Серпилин нэг минут ч илүү сунгалгүй бүтэн цаг амруулаад зүүн өмнө чигийг барин цааш хөдөлгөв.

	Ойгоор тэнүүчилж явсан гучаад хүн үдшийн амралт болтол отрядад ирж нэгдэв. Харин тэдний дивизээс ахиад нэг ч хүн тааралдсангүй. Үдийн амралтын дараагаар уулзсан тэр гучин хүн цөмөөр Днеприйн баруун эрэгт, нэлээд урдуур байсан саахалт дивизийнхэн байв. Тэд бол янз янзын хороо, батальон, арын албаны хүмүүс байсан бөгөөд тэдний дунд дэслэгч гурав, улс төрийн ахлах удирдагч нэг байсан ч гэсэн дивизийнх нь штаб хаа байгаа, штабаа аль чиглэлд зайлсан зэргийн тухай хэнд нь ч ямар ч төсөөлөл байсангүй. Гэлээ гэхдээ хэсэг бус өөр өөр ярианых нь байдлаас сүйрлийн ерөнхий тоймыг төсөөлж болох байлаа.

	Германчуудын цөмрөх үес бүслэгдэгсдийн гарч ирсэн газруудын нэрээс үзвэл тэр дивиз фронтоороо бараг гучаад километр газар нарийн зурвасаар сунасан байжээ. Бас зохих ёсоор суурьшин бэхэлж чадаагүй буюу амжаагүй байв. Германчууд тэр дивизийг хорин цаг тувт бөмбөгдөөд дараа нь дивизийн ар талд баахан десант буулгаж аливаа холбоо, жолоодлогыг нь таслаад, нисэх онгоцны хамгаалалт дор шууд гурван газраар Днеприйг нэгэн зэрэг гаталж эхэлжээ. Тэгээд Дивизийн зарим анги устгагдан, зарим хэсэг нь зугтан, нөгөө зарим нь амь мэдэн тулалдсан боловч хэргийн нийт явцыг өөрчилж чадсангүй.

	Энэ дивизийн хүмүүс хэсэг хэсгээрээ, хоёр гурваараа, зарим нь буу зэвсэгтэй, нөгөө зарим нь гар хоосон явж байв. Серпилин тэдэнтэй ярилцаад өөрийнхөө байлдагчидтай нийлүүлэн цөмийг анги салаатай болгов. Зэр зэвсэггүй нэгд нь тэдэнд гэж нөөц бэлдээгүй учир тулалдааны үес өөрсдөө тэмцлээрээ олж авах хэрэгтэй гэж хэлээд жагсаалд оруулав.

	Серпилин түс тас ярилцсан боловч гомдоох үг хэлсэнгүй зэвсэггүй ч гэсэн бүрэн хувцастайгаа, хармаандаа намын батлахтайгаа яваа гэж өөрийгөө зөвтгөсөн улс төрийн ахлах удирдагчид л харин коммунист хүн фронт дээр буу зэвсгээ батлахтай эн тэнцүү хайрлан хямгадаж явах ёстой хэмээн шартай хэлж билээ.

	— Бид ч Голгоф1 руу яваагүй байна эрхэм минь, харин тулалдаж байна. Өөрийнхөө гараар комиссарынхаа таван хошууг хуу татаж хаяснаас хананд зогсоод фашистуудад буудуулж байх нь танд дээр байгаа бол бас яах вэ, танд сэтгэл байгаа хэрэг. Гэвч бидэнд ганцхан энэ багадна шүү. Бид өөрсдөө хананд очиж зогсох бус фашистуудыг аваачиж зогсоохыг л хүсэж байна. Гэтэл буугүй бол ингэж чадахгүй шүү дээ. Ийм л байна жагсаалд ор, тэгээд тулалдаанд таныг хамгийн түрүүнд зэвсэг олж авна байх гэж найдъя гэв.

	Бантсан улс төрийн ахлах удирдагч хэдэн алхам холдсон хойно Серпилин түүнийг дуудаад бүсэндээ хавчуулаатай байсан хоёр бөндгөр гранатын нэгийг мултлан алган дээрээ сунгаад

	— Эхлээд энийг авч бай! гэв.

	Бие хамгаалагчийн журмаар ажиллан нэр ус, цол тушаал, ангийн дугаарыг тэмдэглэлийн дэвтэртээ бичиж авч байсан Синцов хүнтэй ярихдаа юутай биеэ баримхай, тэвчээр тэсвэр уужуу тайвуу байдгийг нь битүүхэн гайхан биширч байлаа. Хүний зүрх сэтгэлийг нэвт харж яахин чадах билээ, гэвч Серпилин үхлээс айхгүй байгаа юм шиг санагдах явдал Синцовт нэг бус удаа гарч байлаа. Уг нь яг тийм байгаагүй ч байж болно, гэвч тэгж л харагддаг байжээ.

	Түүний зэрэгцээ бас Серпилин яагаад хүмүүс айж балмагдан, буу зэвсгээ хаян зугтдаг хэрэг вэ? гэдгийг ойлгохгүй байгаа хүний дүр үзүүлдэггүй байлаа. Харин ч үүний учрыг ойлгож байна гэдгээ хүмүүст мэдүүлдэг байв. Мөн түүнчлэн тэдний амссан ялагдал, айж балмагдсан явдал нь, болоод өнгөрсөн зүйл, харин ахиад тийм явдал гарахгүй, тэд яах вэ буу зэвсгээ алдсан л байж, гэхдээ дахиад олж авч чадна гэж тэдэнд шаргуу сэнхрүүлдэг байлаа. Тийм ч учраас хүмүүс Серпилин ширүүн харьцсан ч түүнээс холдож зайлдаггүй байсан биз ээ. Серпилин тэдний гэм бурууг шударга ёсоор зөвтгөдөггүй ч, хамаг бурууг тэдэнд тохдоггүй байлаа. Хүмүүс үүнийг мэдэрч, Серпилины хэлдэг, үнэн зөв болохыг нотлон харуулахыг эрмэлздэг болжээ.

	Оройн амралтын урдхан бусад бүх уулзалттай төсгүй өөр нэгэн учрал болов. Ойн яг битүү ширэнгэ дундуур явсан хажуугийн сэргийлэхийн нэг түрүүч зэр зэвсэгтэйгээ хоёр хүнийг дагуулсаар хүрч ирэв. Түүний нэг нь цэрэг цамцан дээгүүрээ элэгдэж хуучирсан савхин цамц өмсөж, винтов буу мөрөвчилсөн, намхан пагдгар улаан цэрэг байв. Нөгөө нь дөч эргэм насны, үрчлээгүй, цэвэрхэн, залуу царайд нь улам ч сүр оруулсан сайхан буурал үс пилотка малгай дороосоо цухуйлгасан, бүргэд хамартай өндөр гоолиг эр байв. Галифетэй гоёмсог өмд, хар хором гуталтай агаад дугуй дисктэй цоо шинэхэн ППШ буу мөрөвчилжээ. Харин өмссөн пилотка малгай нь тос болж заваарсны дээр хэмжээ таараагүй цэрэг цамц нь хүзүүгээрээ жадайж ханцуй нь богинодсоны гадна бас л тоос тортог, тос хир болсон ажээ.

	Түрүүч винтовоо бэлхнээ барьж, нөгөө хоёр луугаа хялмалзсаар Серпилинд дөхөж ирээд, — Нөхөр бригадын даргад илтгэж болох уу? Баривчлагдагсдыг хүргэж ирлээ. Хэн юун хүмүүс болохоо хэлэхгүйн дээр байдал төрх нь ч гэсэн сэжигтэй учраас баривчлан тууж ирлээ. Буу зэвсгээ хураалгахаас татгалзсаны дээр бид ч гэсэн ой дотор гал нээхийг хүссэнгүй тул буу зэвсгийг нь хураах гэсэнгүй хэмээн илтгэв.

	— Армийн штабын шуурхай хэлтсийн орлогч дарга хурандаа Баранов хэмээн автоматтай нь, Серпилин, Шмаков хоёрын урд очиж тэвхийн зогсонгуут, гараа пилотка малгайдаа хүргэн огцом ёслон хэлэхдээ гомдсон байрын өнгөтэй уурсангуй илтгэв.

	Баривчлагдагсдыг хүргэж ирсэн түрүүч тэр үгийг сонсмогц уучлал гуйя хэмээн гараа малгайдаа тулган бас ёслов.

	— Та юундаа уучлал гуйгаад байгаа юм хэмээн Серпилин түрүүч өөд эргэж харснаа, — Баривчилдаг ч зөв, хүргэж ирдэг ч зөв, цаашдаа ч ингэж байх хэрэгтэй. Явж болно гэж хэлээд түрүүчийг явуулснаа, — Алив, үнэмлэхээ хэмээн нэр цолоор нь дуудалгүйгээр баривчлагдагчдад хандав.

	Тэр хүний уруул нь нэг татваганаснаа тээнэгэлзэн инээмсэглэв. Тэр хүн Серпилиныг хуучин таньдаг байснаа сая л дөнгөж таниад ингэж уулздаг байжээ гэж бодох шиг Синцовт санагдаад явчхав.

	Нээрэн ч тийм байв. Өөрийгөө хурандаа Баранов гэж хэлсэн хүн үнэхээр тэр нэр цолыг зүүдэг, өөрийнх нь нэрлэсэн тэр албан тушаалд үнэхээр байдаг хүн байсан агаад түүнийг ийш нь авчрахад герман автомат зүүсэн бригадын энэ өндөр даргыг нэг хүнтэй адил ч юм уу даа хэмээн дотроо бодсон ч гэсэн бусад дарга нараар хүрээлүүлэн энд, энэ ойд, цэргийн хүний хувцастай, Серпилиныг зогсож байх юм гэж даанч санаагүй байжээ.

	— Серпилин! хэмээн дуу алдаж гараа дэлгэхэд нь хэт гайхсандаа тэр үү, Серпилиныг тэвэрч авах гэсэндээ тэр үү гэдгийг ойлгоход бэрх байлаа.

	— Тийм ээ, би бригадын дарга Серпилин байна хэмээн санаанд оромгүй ширүүн хүйтнээр дуугараад, — Итгэж хариуцуулсан дивизийн дарга байна. Харин таны хэн болохыг одоогоор мэдэх юм алга. Үнэмлэх бичгээ! гэв.

	— Серпилин, би Баранов байна шүү дээ, чи ч солиороогүй биз дээ? гэвэл

	— Үнэмлэх бичгээ үзүүлэхийг гурав дахь удаагаа хэлье хэмээн Серпилин нөгөө л янзаараа хүйтнээр дуугарав.

	— Над үнэмлэх бичиг байхгүй хэмээн Баранов нэг хэсэг чимээгүй байсны эцэст хэлэв.

	— Яагаад байхгүй гэж? гэхэд

	— Ийм л болчихлоо. Би санаандгүй орхичхож... энэ цэрэг цамцыг сольж өмсөхдөө нөгөө цамцныхаа хармаанд орхичихсон хэмээн Баранов өөртөө таараагүй, жадгар цамцныхаа энгэрийг тэмтчин хэлэв.

	— Үнэмлэх бичгээ нөгөө цамцандаа орхисон юм биз дээ? Хурандаагийнхаа таних тэмдгийг бас л тэр цамцандаа орхисон уу? гэхэд

	— Тэгсээн гээд Баранов санаа алдав.

	— Тэгвэл би таныг армийн шуурхай хэлтсийн орлогч дарга Баранов гэж яаж итгэх юм? гэхэд

	— Чи намайг танина шүү дээ, чи бид хоёр академид хамт алба хааж байсан шүү дээ? хэмээн Баранов арга нь барагдан амандаа бувтнав.

	— За яах вэ, тийм байя гэж бодъё хэмээн огтхон ч зөөлрөлгүйгээр, Синцовын ер сонсож байгаагүй тийм ширүүн дуугаар Серпилин хэлээд, — Хэрэв та надтай тааралдаагүй бол таны нэр ус, цол, албан тушаалыг хэн батлах юм? гэхэд,

	— Энэ хүн гээд Баранов хажуудаа байсан савхин цамцтай улаан цэргийг зааж, — Энэ бол миний жолооч гэв.

	— Аа танд үнэмлэх бичиг байна уу, нөхөр байлдагч хэмээн Серпилин Баранов өөд харалгүйгээр улаан цэрэг тийш эргэн хэлэхэд,

	— Бий... гэснээ улаан цэрэг Серпилинд юу гэж хандахаа шууд шийдэж эс чадан түр түгдэрснээ, — Байнаа, нөхөр генерал! гээд савхин цамцныхаа энгэрийг ярж цамцныхаа хармаанаас даавуунд тунтайлсан цэргийнхээ дэвтрийг гаргаж өгөв.

	— «22/14 дүгээр цэргийн ангийн байлдагч Петр Ильич Золотарев» гэж тодхон уншаад, — Тодорхой байна хэмээн дэвтрийг нь буцааж өгөв. Нөхөр Золотарев та, хамт баривчлагдсан энэ хүнийхээ нэр цол, албан тушаалыг нээрэн гэдгийг баталж чадах уу? гээд Баранов руу эргэж хараагүй чигээрээ хуруугаараа заан асуухад

	— Яг мөн, нөхөр генерал, аа энэ бол үнэхээр хурандаа Баранов. Би жолооч нь байгаа юм гэлээ.

	— Тэгэхээр та, энэ бол таны дарга мөн гэдгийг гэрчилж байх шив дээ гэж лавлавал

	— Яг тийм, нөхөр генерал гэв.

	— Даажигнахаа боль, Серпилин! хэмээн Баранов уурсан хашхирав.

	Серпилин Баранов тийш хялам ч хийсэнгүй.

	— Та даргынхаа мөн гэдгийг гэрчилж байгаа чинь сайн байна, тэгээгүй бол буудчихаж болох л байсан. Үнэмлэх бичиг байхгүй, таних тэмдэг байхгүй, өмссөн цамц нь хүнийх, гутал, өмд нь дарга хүнийх... гээд Серпилины дуу цаашлах тусам улам чангаран ширүүсэж яаж яваад энд тааралдсан хэрэг вэ хэмээн түр дуугүй болсноо асуув.

	— Одоохон би чамд цөмийг нь ярья... хэмээн Баранов эхэлтэл Серпилин энэ удаад яльгүй эргэн:

	— Би танаас одоохондоо асуугаагүй байна гээд, — Ярь ярь хэмээн дахин нөгөө цэрэгт хэлэв.

	Тэд гурван хоногийн урьд армиас ирж дивизийн штабын байранд унтаад, хурандааг өглөөгүүр штаб руу явсан хойгуур юу юугүй бөмбөгдөлт эхэлсэн, тэгтэл ар талаас хүрэлцэн ирсэн нэг жолооч германы десант буусан гэж хэлсэн, түүнийг сонсоод жолооч хэрэгцээ гарч юун магад хэмээн машинаа гарган ирсэн, цагийн дараа хурандаа гүйж ирээд машинаа бэлхэн болгосны нь магтаад, машиндаа үсрэн сууж Чаус руу байдаг хурдаараа давхи гэж тушаасан, засмал замаар орон давхитал урд нь айхтар буудалцаж утаа манан татаж байсан учир ойн замаар эргэн давхисан, тэгж явтал буудах чимээ дахин сонстож, замын зөрлөг дээр германы танкнууд үзэгдсэн, тэгэхлээр ойн бөглүү замд орж тэндээсээ шууд ойд орсон, тэгтэл хурандаа машинаа зогсоо гэж тушаасан зэргийг эхлээд сандчиж түгдчин байж ярьснаа аажимдаа нэг ч юм мартахгүйг хичээн улам бүр итгэл төгс ярилаа.

	Энэ бүхнийг ярьж байх завсраа тэр цэрэг хурандаагаасаа баталгаа дэмжлэг эрэх маягтай заримдаа түүн өөд харах бөгөөд гэтэл цаадах нь толгойгоо унжуулан, дув дуугүй зогсох ажээ. Түүнд хамгийн зовуурьтай үе эхэлснийг тэр ойлгож байлаа.

	— Машинаа зогсоо гэж тушаасан хэмээн нөгөө цэргийн сүүлчийн үгийг Серпилин давтаад, — Тэгээд цааш нь? гэв.

	— Дараа нь хурандаа намайг суудал дороосоо хуучин цамц, малгайгаа гарга гэж тушаасан тэгэхэд би дөнгөж шинэ хувцас хүлээж аваад байсан юм л даа. Гэхдээ хуучин цамц, малгайгаа машин дор орж юм засахад хэрэг болно гэж бодоод хаяагүй байсан юм. Нөхөр хурандаа өөрийнхөө хувцсыг тайлаад оронд нь минийхийг өмссөн, одоо бүслэлтээс явган явж гарна гэж хэлээд машиндаа бензин цацаад шатаа гэсэн. Гэтэл би гээд тэр жолооч түгдчин, — Гэтэл би, нөхөр генерал аа, тэнд нөхөр хурандааг үнэмлэх бичгээ цамцандаа мартчихсаны нь мэдсэнгүй, хэрэв мэдсэн бол сануулахгүй яах вэ дээ, тэгсэнгүйгээс болоод цөм машинтай цуг шатаж орхисон гэлээ.

	Жолооч өөртөө гэм бурууг тохож байлаа.

	— Та дуулав уу? хэмээн Серпилин Баранов руу эргэж, — Танай байлдагч баримт бичгийг чинь сануулсангүйдээ харамсаж байхыг гэхэд дууны нь өнгөнд доог тохуу сонсогдлоо. Тэгээд жолооч чинь танд сануулсан бол та ер яах байсан юм бол? гээд жолооч тийш дахин хандаж тэгээд цааш нь юу болсон бэ? гэв.

	— Нуугдаж хаацайлсаар хоёр хоног явсан. Тэгээд та бүхэнтэй уулзсан... гэтэл

	— Баярлалаа, нөхөр Золотарев гээд, — Синцов оо энэ хүнийг бүртгэж ав. Цувааг гүйцэж жагсаалд ор. Хүнс хоолоо яах вэ амрах үеэр авна биз гэв.

	Жолооч явах гэснээ болиод хурандаа руугаа асуух байртай харвал цаадах нь толгойгоо унжуулан, газар ширтэн зогсжээ.

	— Яв яв та сул, явж болно хэмээн Серпилин захирангуй хэлэв.

	Жолооч явж, зовуурьтай нам гүм байдал эхлэв.

	— Миний дэргэд тэгж асуух ямар хэрэгцээ байна, танд? Цэрэг хүний дэргэд нэрийг минь гутаалгүйгээр надаас асууж болдог байгаа даа, энэ чинь? гэж Барановыг хэлэхэд

	— Хувцсаа сольж өмсөөд таних тэмдэг, үнэмлэх бичиг байхгүй хурандаагаас цэргийн дэвтэртэйгээ байлдагчийн яриаг илүү итгэсэн учраас л би асуусан юм гэж Серпилин хариулаад, одоо юутай ч гэсэн байдал тодорхой боллоо. Уг нь Армийн командлалын тушаалын биелэлтийг хянахаар дивизэд ирсэн юм шив дээ, тийм үү, үгүй юу? гэлээ.

	— Тиймээ хэмээн газар гөлөрсөөр Баранов хариулахад

	— Тэгэхийн оронд эхний аюул тулгарахтай зэрэг амь зулбал зугадаа юм шив дээ! Хамгаа хаяад, зугадаа юм биз дээ тийм үү, үгүй юу? гэлээ.

	— Яг ч тийм биш ээ, гэхэд

	— Яг тийм биш ээ? Тэгвэл ямар гэж? гэв.

	Баранов юм дуугарсангүй. Өөрийгөө доромжлуулсан гэж хэчнээн бодовч хариу эсэргүүцэх арга байсангүй.

	— Цэрэг хүний дэргэд нэрийг нь гутаалаа гэнэ! Дуулж байна уу, Шмаков аа? хэмээгээд Серпилин Шмаков тийш эргэж, — Ёстой инээд хүрмээр юм! Цэргийнхээ дэргэд цамцаа тайлж, үнэмлэх бичгээ хаяад, айж хулчийхдаа зовоогүй байж намайг нэрийг нь гутаалаа гэнэ шүү. Би нэрийг чинь цэрэг хүний дэргэд гутаасан биш, та харин өөрийнхөө шившигтэй байдлаар армийн командлалын нэрийг цэрэг хүний өмнө гутаасан байна. Би эндүүрээгүй бол та ч бас намын гишүүн байсан шиг билээ. Намынхаа батлахыг бас шатааж орхисон уу? гэв.

	Цөм шатсан хэмээн Баранов гараа дэлгэв.

	Та хамаг үнэмлэх бичгээ цамцныхаа хармаанд санаандгүй мартчихсан гэж хэлэв үү дээ? хэмээн энэ ярианд анх удаа оролцож буй Шмаков бүдэгхэн асуухад

	— Тийм ээ санаандгүй гэхлээр нь

	Миний бодлоор бол та худал хэлж байна. Миний бодоход таны жолооч санууллаа ч гэсэн та эгзэг таарсан эхний мөчид л түүнээсээ хагацахын түүс болох байсан байх гэв.

	Яах гэж тэр бил ээ? гэж Баранов асуув.

	— Энэ ч танд мэдэгдэж байгаа зүйл шүү дээ.

	Би зэвсэгтэйгээ явсан шүү дээ

	Та жинхэнэ аюул тулгараагүй байхад баримт бичгээ шатаачихсан юм чинь түрүүчийн германтай тааралдав уу, үгүй юy буу зэвсгээ хаях байсан биз дээ.

	— Ойд чоно тааралдахаас айгаад буугаа хаялгүй авч явахгүй юу даа гэж Серпилин хэлэв.

	— Би германчуудтай тулалдах гэж буугаа авч хоцорсон юм, германчуудтай! хэмээн Баранов уурлан хашхичив.

	— Итгэхгүй байна гэж Серпилин хэлээд, — Танд штабын даргын хувьд бүхэл бүтэн дивиз байж байхад, та түүнээс зугтсан байна шүү дээ? Тэгэхлээр та ганцаархнаа германчуудтай яаж тулалдах хүн бэ? гэлээ.

	— Федор Федорович, ингэтлээ удаахын хэрэг юу бил ээ? Би ч хүүхэд биш, цөмийг нь ойлгож байна хэмээн Баранов гэв гэнэтхэн намуухан хэлэв.

	Аль байдаг чадлаараа өөрийгөө цагаатгах хэрэгтэй гэж дөнгөж саяхан болтол үзэж байсан хүн маань гэв гэнэтхэн өөр маягаар ярих нь ашигтай гэж үзээд, ингэж гэнэтхэн зөөлрөөд явчихсан нь чухамхүү Серпилинд үг итгэхийн харыг төрүүлчхэв.

	— Та юу ойлгож байна гэж? хэмээн асуувал

	Өөрийнхөө бурууг. Би тэр гэм буруугаа цусаараа арилгана. Над суман, болдоггүй юм бол салаа аль. Би ямар ч л байсан германчууд руу явж байгаагүй өөрийнхөн рүүгээ явж байсан хүн шүү. Үүнд итгэж болдог юм байгаа биз дээ? гэв.

	— Мэдэхгүй байна. Миний бодлоор бол та юу руу ч яваагүй, цагийн байдал яаж эргэхийг хараад л, нөхцөл байдлын эрхээр зүгээр л нэг явж байсан хүн... гэж Серпилин хэлэв.

	— Би баримт бичгээ шатаасан тэр цагaa хараан зүхэж байна хэмээн Барановын эхэлтэл Серпилин үгийг нь таслав.

	— Одоо харамсаж байна гэдэгт чинь итгэж байна. Яарсандаа харамсаж байгаа л даа. Яагаад гэвэл өөрсдийнхөн дээрээ буучихгүй юу, хэрэв өөрөөр эргэсэн бол харамсах байсан бол yy даа, мэдэхгүй байна. Комиссар аа, хэмээн Шмакон хандаж энэ хурандаа агсан хүнд суман командлуулахаар өгөх үү, яах вэ? гэлээ.

	— Үгүй хэмээн Шмаков хэлэв.

	— Отряд? гэвэл бас л

	— Үгүй гэлээ.

	— Би ч бас тэгж бодож байна. Энэ бүх явдлын дараа танаар биш, харин жолоочоор чинь командлуулбал арай илүү итгэх байна! гэж Серпилин хэлээд энэ болтол харилцсанаасаа анх удаа арай зөөлрөн Барановт хандаж: — Энэ шинэхэн сайхан автоматтайгаа жагсаалд очиж орогтун. Тэгээд өөрийнхөө хэлсэн ёсоор гэм буруугаа... германчуудын цусаар арилгахыг бодогтун. Хэрэгцээ гарвал өөрийнхөө цусаар ч ариутга. Комиссар бид хоёр энд эдэлж буй эрхийнхээ ёсоор таныг өөрсдийнхөн дээрээ очтол чинь жагсаалын цэрэг болгож буурууллаа. Тэдэнтэйгээ уулзсан цагт та ч хэлнэ биз, бид ч зоргоороо загнаснаа тайлбарлана гэв.

	— Гүйцэв үү? Над өөр хэлэх юм байна уу? хэмээн Баранов хилэгнэсэн нүдээрээ Серпилин өөд харан асуув.

	Энэ үгийг сонсоод Серпилины нүүрэнд нэг юм таталдах шиг болсон тул түүнээ нуух гэж нүдээ агшин зуур аниад авав.

	— Айж хулчийсны чинь төлөө буудчихаагүйд баярлалаа гэж хэлбэл таарах байх шүү хэмээн Серпилины өмнөөс Шмаков хэлэв.

	— Синцов! хэмээн Серпилин нүдээ нээх зуур дуудаад, — Жагсаалтдаа байлдагч Барановыг бүртгэж авагтун. Үүнтэй хамт яв гээд Барановын зүг толгой дохиод, — Дэслэгч Хорышевт Барановыг мэдэлдээ ав гэж хэлэгтүн гэв.

	Чи яавал л яа чиний эрх, Федор Федорович, би яах вэ юу гэсэн бүхний чинь биелүүлье. Харин энэ бүхний чинь би мартахгүй шүү гэв.

	Серпилин нуруугаа үүрэн, гараа нужигнатал дуугаргаснаа юу ч хариу хэлсэнгүй.

	— Надтай явагтун хэмээн Синцов Барановт хэлээд, тэр хоёр цувааг гүйцэхээр явав.

	Шмаков Серпилиныг нүд салгалгүй харж байв. Саяын явдалд зүрх нь хөдөлсөн Шмаков Серпилиныг өөрөөсөө долоон дор хачин болчхоод буйг мэдлээ. Урьд өмнө нь их дээгүүр боддог байсан хуучин танил нөхрийнхөө шившигтэй явдалд бригадын даргын сэтгэл туйлаас ичиж зовсон бололтой байв.

	— Федор Федорович? гэхэд

	— Аа? хэмээн Серпилин нойрмог байсан мэт давхийн цочив. Бодолдоо дарагдаад, хажуудаа Шмаковын явааг ч мартсан байжээ.

	— Юундаа гутарчихаа вэ? Олон жил хамт байсан юм уу! Сайн мэдэх юм уу? гэж Шмаков асуулаа.

	— Серпилин Шмаков өөд алмайран хараад, комиссарын гайхлыг төрүүлсэн булзаарсан хариу өгөв.

	— Аль таних хүнийг тэр гэх вэ дээ? Алив, амралт болтол алхаагаа жаахан түргэтгэе! гэв.

	Асуух шалгаах угийн дургүй Шмаков ахиад юм асуусангүй хоёул алхаагаа хурдасган, тус тусынхаа бодолд дарагдан амралт болтол юу ч ярилгүй зэрэгцэн алхав.

	Шмаковын бодсон нь оносонгүй. Хэдийгээр Баранов үнэхээр Серпилинтэй академид хамт алба хааж байсан боловч Серпилин түүнийг сайн хүн гэж боддоггүй байснаар барахгүй, харин ч бүр хамгийн тусгүй хүн гэж үздэг байжээ. Армийн ашиг тусыг биш, харин албан тушаалд дэвшихийг сонирхсон, эрх тушаал хөөцөлдөхөөс буцахгүй этгээд гэж Барановыг үздэг байв. Баранов академид багшилж байхдаа өнөөдөр нэг номлолыг дэмжиж байсан бол маргааш өөр нэг номлолыг дэмждэг. Харыг цагаан, цагааныг хар гэж зүтгэхэд бэлхэн хүн байлаа. «Дээшээ» л таалагдвал овжиноор тохируулан зохицож, өөрөө гоц сайн мэдэж байлаа ч гэсэн баримт материалтай холбоогүй төөрөгдлийг ч дэмжихээсээ буцахгүй хүн байлаа.

	Түүний хийдэг ярьдаг дуртай юм нь гэвэл дайтаж болзошгүй дайсныхаа армийн тухай илтгэл, мэдээлэл байлаа. Тэгээд ирээдүйн дайсныхаа хамаг хүч чадалтай, аюултай талын нь аясад нийцүүлэн зориогоор дуугүй өнгөрөөд, үнэхээрийн болон зохиомол сул талыг нь тоочдог байв. Тэр цагт энэ сэдвээр ярилцах осолтой байсан ч гэсэн Серпилин Барановын улаан нүүрэн дээр нь хоёр ч удаа хэлж, гурав дахь удаагаа бүр олны өмнө зад шүүмжилжээ.

	Тэгээд дараа нь түүнээ огт бодож санаагүй байсан нөхцөлд дурсан санах хэрэг гарч билээ. Өнөөдөр Барановтай ярилцах үедээ гэнэт зүрх сэтгэлийг нь оволзуулсан тэр бүх зүйлээ гаргаад хэлчихгүйн тулд ямар их хүч тэвчээр гаргасныг ганцхан бурхан л мэдэх билээ.

	Серпилин Барановын тухай бодохдоо түүний тухай өөрийнхөө бодсоныг зөв эсэхийг нь мэдэхгүй байсан ч гэсэн урьдын юмыг сайн ч бай, муу ч бай дурсах цаг ч биш, газар ч биш гэдгийг л бат нот мэдэж байлаа.

	Тэдний ярианы үеэр Баранов гэв гэнэт өөр лүү нь шууд эгцлэн асуунгуй бөгөөд хорсолтойгоор харсан тэр агшин л хамгийн эгзэгтэй айхавтар зүйл байлаа. Гэвч тэр харцыг дааж чаджээ. Тэгээд дор хаяхад түүний салж явах үеийн цадиггүй үгнээс нь үзсэн ч шиг Барановын сэтгэл нь тайвшраад явах шиг болов. яах вэ, тэгж л байг! Серпилин өөрийнхөө захиргаанд байгаа байлдагч Барановтай хувийн ямар ч өс хонзонтой байж таарахгүй, тэгэхийг ч хүсэхгүй байлаа. Хэрэв Баранов эрэлхэг баатарлагаар тулалдах юм бол Серпилин түүнийг жагсаалын өмнө сайшаан баяр хүргэнэ, хэрэв чин шударгаар амиа алдвал энэ тухай илтгэнэ. Харин айн хулчийж, зугтах юм бол бусад хэний л адилаар буудан цээрлүүлэхийг тушаана. Цөм л зөв. Гэвч цээжинд нэг л дараатай байлаа!

	Энэ өдөр ойд анх удаа тохиолдсон айлын сууц хавьд амрахаар буув. Ногоо тарихаар хагалсан хоосон газрын захад ойн цагдаагийн хуучин модон байшин байв. Тэндээс холгүй худаг байсан нь халуунд ангаж ундаассан хүмүүсийг учиргүй баярлуулав.

	Синцов Барановыг Хорышев дээр аваачиж өгөөд тэр байшинд оров. Байшин хоёр өрөөтэй, цаад талын өрөөний хаалга хаалттай тэндээс эмэгтэй хүний уянгалсан гиншээ уйлаан сонстоно. Үүдний өрөөний дүнзнүүдийг хуучин сониноор цаасалжээ. Баруун гар талын буланд нь орхимжгүй бурхантай тааруухан гүнгэрваа өлгөөтэй байв. Өргөн том ханзан дээр Синцовоос түрүүлж орсон хоёр даргын дэргэд хувцас хунар нь цэвэрхэн цагаан, ная гарсан насны сүрхий өвгөн дуу чимээгүй хөдөлгөөнгүй сууж байв. Хамаг нүүр нь ангал цав мэт гүн гүн үрчлээсээр дүүрчээ. Туранхай нарийхан хүзүүнд нь элэгдэж гөлийсөн зэс оосортой хэрээс зүүгээстэй байв.

	Өвгөний нас сүүдэр ижил болов уу гэмээр авч хурдан шалмаг хөдөлгөөнтэйгөөс болоод арай залуу юм шиг харагдах бяцхан чавганц Синцовыг мэхийн угтаж хананы тавиур дээрээс олон талтай бас нэг шилэн аяга авч урд нь хоёр аяга, модон хувин тавиатай байсан тэр ширээн дээр тавив. Синцовыг орж ирэхээс өмнө тэр чавганц дарга нарыг сүүгээр зочилсон байжээ.

	— Ноднин жилийн хуучин төмснөөс үлдсэн юм бий дээ хэмээн чавганц гал зуухныхаа дэргэд эргэлдэж эхлэв.

	Синцов түүнээс дивизийн дарга, комиссар нарт өгмөөр идэх уух юм бодож болох болов уу хэмээн асуугаад бид талхтай гэдгээ нэмж хэлэв.

	— Одоо сүүнээсээ өөр юугаараа зочилдог юм билээ та минь хэмээн чавганц гайхаш тасран гараа дэлгээд, — Цаг байвал гал түлж төмс чанасан гэв. Синцов цаг олдох эсэхийг мэдэхгүй байсан ч гэсэн ямар ч атугай төмсөө чанана уу гэж гуйв.

	Синцов нэг аяга сүү уув. Ахиад уумаар байсан ч гэсэн хувин руу өнгийж харвал тэхий дундаас нь доохнуур болсон байсан учир арга буюу нэрэлхэв. Хоёр дарга дахиад нэг нэг аяга сүү уумаар байсан байвч гар барин гарч одов. Ингээд Синцов өвгөн эмгэн хоёртой үлдэв. Эмгэн зуухны дэргэд бяцхан эргэлдэн, зуухан дахь түлээн дороо зомгол хийснээ цаад өрөө рүүгээ орон дорхноо чүдэнз барьсаар эргэж ирэв. Тэр өрөөний үүд нээх хаахын тоолон тэндээс енгэнэсэн чанга уйлаан чихнээ хадаж байв.

	Танайд хэн уйлаад байгаа юм бэ?хэмээн Синцов асуув

	— Манай ач охин Дунька л гонгинож байгаа нь тэр. Хар хүн нь алагдчихсан юм. Өрөөсөн гартай болохоор цэрэгт аваагүй байсан. Нелидоваас хамтралын сүрэг туугаад засмал гарч явтал нь бөмбөгдөөд алчихжээ. Хоёр дахь өдрөө гэнгэнэж байгаа нь энэ гэж эмгэн сүүрс алдав.

	Эмгэн зомголоо асаагаад бүр түрүүн, бодвол өөрсдөдөө бэлдсэн байсан бололтой ширмэн тогоотой угаасан төмс авчирч гал дээр тавиад, өвгөнийхөө дэргэд очиж ханзан дээр зэрэгцэн ширээ тохойлдон суугаад гуниглаж эхлэв.

	— Манайхан цөм дайнд мордоцгоосон. Хөвгүүд маань ч, ач нар маань ч цэрэгт явсан. Германчууд удахгүй ийшээ ирэх үү. аа? гэхэд Синцов

	— Мэдэхгүй гэлээ.

	Нелидоваас ирсэн улс ярих нь германчууд Чаусд аль хэдийн ирсэн гэлцэх юм гэв.

	— Мэдэхгүй гэж Синцов үнэндээ юу гэж хариулахаа мэдэхгүй байсан дээрээс хэлэв.

	— Лав удахгүй даг аа хэмээн эмгэн үгээ эхэлж, мал зүүн тийш нь хөөсөөр тав дахь хоногоо болж байна, юунд л зүгээр байтлаа тэгэв гэж. Бид гээд савтай сүүг зааж, — Сүүлчийнхээ сүүг ууж байгаа нь энэ. Үнээгээ ч бас өгчихсөн. Туугаад яваг, бурхны ивээлээр эргээд ирэх өдөр байна биз. Нелидовад хүн амьтан цөөн үлдсэн, цөм л дүрвээд байна гэж хөршийн эмгэн ярьсан... гэв.

	Энэ бүхнийг эмгэн ярьж өвгөн дув дуугүй суусаар л байв. Синцовын тэнд байх бүх хугацааны турш өвгөн нэг ч үг дуугарсангүй. Өвгөн маш их өтөлсөн учир одоо даруйхан улаан цэргийн хувцастай энэ хүмүүсийн сүүлээр германчуудын ирэхийг үзэлгүй нас барах сан гэж буй юм шиг санагдаж байлаа Синцов өвгөнийг хараад уйтгарт автан, хананы цаанаас цорхирон уйлах бүсгүй хүний дууг сонсон, гуниглах сэтгэл төрөн тэсэж чадалгүй эргэж ирнэ хэмээн хэлээд гарч одов.

	Байшингийн довжооноос буумагц байшин руу ирж яваа Серпилиныг харж

	— Нөхөр бригадын даргаа... хэмээн үгээ эхлэв.

	Тэгтэл өөрөөс нь түрүүлэн, нөгөө бяцхан эмч бүсгүй Серпилин рүү гүйж ирээд, хурандаа Зайчиков одоохон хүрч ирнэ үү гэж байна хэмээн догдлон өгүүлэв.

	Байшинд орж амрахгүй юу хэмээн гуйсан Синцовын гуйлгын хариуд, — Хэрэв амжвал яах вэ, дараа оръё хэмээн гараа дохин хэлээд бяцхан эмчийн хойноос нүсэр алхалсаар явж одов.

	Зайчиков шид модны өтгөн мөчрийн сүүдэрт дамнуурган дээр хэвтэж байв. Саяхан түүнд ус өгөөд байв. Арай ядан балгасан бололтой цамцны зах, мөр нь норчихжээ.

	— Би ирлээ. Николай Петрович аа! хэмээн Серпилин Зайчиковын хажууд очиж газар суув.

	Зайчиков нүдээ алгуурхан нээв. Энэ нь цаглашгүй их хүч шаардаж буй мэт байв.

	— Федя, сонсооч хэмээн Серпилиныг анх удаагаа ингэж нэрлэн шивгэнээд, — Намайг буудаад өгөөч. Ингэж тарчилж байх тэнхэл алга, тус болооч гэв.

	Чадахгүй хэмээн Серпилин чичиргэнэсэн хоолойгоор дуугарахад

	— Ганц би тарчилж байгаа бол бас яах вэ, гэтэл бүгдэд нь дараа болж байна шүү дээ гэж хэлэхдээ Зайчиков үг бүрий дээрээ хүндээр амьсгал авч байв.

	— Чадахгүй хэмээн Серпилин дахин хэлэв.

	— Гар буу аль, өөрөө буудъя гэхэд нь Серпилин дуугарсангүй.

	— Хариуцлагаас айж байна уу? гэхээр нь

	— Өөрийгөө буудаж болохгүй хэмээн Серпилин эцэст зүрх гарган дуугарч, — Тэгэх эрх байхгүй. Хүмүүст нөлөөлнө. Чи бид хоёр хоёулхан яваа бол... гээд үгээ таслав.

	Серпилин үгээ гүйцээсэнгүй боловч амьсгал хурааж буй Зайчиков юу гэх гэсний нь ойлгосноор барахгүй, нээрэн л хоёулхан байсан бол Серпилин буудаж үхэх эрх өгөхөөс татгалзахгүй сэн билээ гэж үнэмшив.

	— Ёох ингэж ч тарчилж байх гэж дээ гэснээ нүдээ аньж

	— Ингэтлээ тарчилж байх гэж дээ, Серпилин минь чи намайг мэддэг ч болоосой, тэнхэл алга! Намайг унтуулчхаач. Над унтуулах эм өг гэж эмчид тушаагаач. Би гуйсан чинь байхгүй гэж хэлээд өгөхгүй юм. Худал хэлж байж магадгүй, чи шалгаач! гэв.

	Зайчиков уруулаа зууж нүдээ аниад, дахин хөдөлгөөнгүй хэвтэв. Серпилин босож хажуу тийшээ очоод эмчийг өөр лүүгээ дуудан

	— Найдвар алга уу? хэмээн сэмээрхэн асуув.

	Эмч бүсгүй бяцхан гараа дэлгэн:

	— Та юу асууна вэ? Амьсгал бүр хураачихлаа гэж би гурван удаа бодсон. Хамгийн удаандаа хэдхэн цаг л амьд байх байх гэв.

	— Танд ямар нэг унтуулах эм байна уу? хэмээн сэмээрхэн боловч шийдмэг асуув. Эмч эмэгтэй хүүхэд адил өмнөөс нь. дүрлийтэл айн харснаа:

	— Болохгүй гэв

	— Болохгүй гэдгийг нь би мэдэж байна аа, хариуцлагыг нь бид хүлээнэ. Байна уу даа, үгүй юү?

	— Байхгүй хэмээн эмчийн хэлэхэд худал хэлээгүй юм байна гэдгийг Серпилин ойлгов.

	— Хүн тарчилж байхыг харж байх зүрх алга.

	— Аа над зүрх байна гэж та санаж байна уу? гэж хариулаад Серпилины санаагүй байтал эмч гэнэт уйлан, нүүр амаа нулимс болгов.

	Серпилин эргэж Зайчиковт хүрч очин, хажууд нь суугаад нүүрийг нь ширтэж эхлэв.

	Нас барахын өмнө нүүр нь хавчийж турснаасаа болоод залуужсан мэт харагдана. Зайчиков өөрөөс нь бүтэн зургаа дүү, иргэний дайны эцсээр өөрийг нь хороо командалж байхад Зайчиков залуухан салаан дарга явсны нь гэв гэнэтхэн санав. Энэ аль дивангарын юмыг дурсан санаснаас болж гар дээр нь амьсгал хурааж буй хүнээ хайрлан өрөвсөхийн сэтгэл өр зүрхийг нь эмтлэв.

	«Ээ хөөрхий, Зайчиков минь дээ. Зайчиков минь чи намайг дагалдан сурч байхдаа мөн ч тааруухан байж билээ. Албан хааж байхдаа бусдын дээр ч л орж, дор ч л орж явсан даа. Дараа нь финийн фронт дээр лав эрэлхэг байлдсан, байх хоёр одон талаар өгөв гэж үү. Могилевын дэргэд ч хулчийж балмагдалгүй, хөл дээрээ байсан цагтаа л командалсаар байсан шүү дээ. Гэтэл одоо энд, ойд хэвтээд... эхнээс нь авхуулаад хамаг зовлонг нь амссан энэ дайнаа хэзээ, хаа дуусахыг мэдэхгүй нас барж байдаг... хэзээ ч тэгээд мэдэхгүй шүү дээ...» хэмээн Серпилин бодов.

	— Ядаж дивизийнхээ дугаарыг нь ч болов хадгалж үлдвэл зүгээр сэн дээ хэмээн Зайчиков нүдээ нээж хажуудаа буй Серпилиныг олж харснаа шивгэнэн хэлэв.

	Зайчиков ухаан алдаагүй, харин ч Серпилины бодож байсантай бараг адил зүйлийг бодсоор хэвтэж байжээ.

	— Хадгалж чадахгүй нь юу байх бил ээ? гэж Серпилин итгэл дүүрэн хэлээд, — Тугаа авч, зэр зэвсэгтэйгээ гарч очоод хэрхэн тулалдсанаа илтгэнэ. Яагаад хадгалж үлдэхгүй байх билээ? Бид түүнээ бузарлаагүй, бузарлах ч үгүй гэдгээ чамд коммунист ёсоор тангараглая... гэв.

	— Цөм зүгээр л юм шиг байна гээд Зайчиков нүдээ аниад, — Гагцхүү үхтлээ өвдөж байна даа. Яв даа, цаана чинь чамд ажил зөндөө байгаа хэмээн арай ядан хачин бүдэг шивнэн хэлээд өвдсөнөөсөө уруулаа дахин тас зуув.

	Оройн найман цагийн үед Серпилины отряд ойн зүүн өмнөд хэсэгт дөхөж очив. Газрын зургаас үзвэл дахиад цаашаа хоёр километр хэртэй сийрэг зулзаган ой үргэлжлээд, түүнээс цааш засмал зам байх ёстой байлаа. Тэр засмалыг хэрхэвч алгасахгүй дайрч гарах байв. Засмалаас цааш тосгон, хагалсан зурвас газар, үүний дараа л сая ой эхлэх ажээ. Серпилин сийрэг ойг хүрэлгүй хүмүүсээ амраав. Үүний учир нь тулалдаан заавал болно, тулалдааны дараа шууд залгаад шөнөдөө цааш мацах хэрэг гарна гэж Серпилин боджээ. Хүмүүс унтаж амран тамир тэнхэл авах хэрэгтэй байлаа. Хүмүүсийн олонх нь аль хэдийнээс хөлөө арай ядан чирч явсан боловч орой болохоос наанa засмал хүрч, шөнө нь түүнийг хөндлөн гарахгүй юм бол урьдын бүх хүчин чармайлт талаар болж, дахиад дараачийн шөнийг хүлээх хэрэг гарна гэдгийг ухааран сүүлчийнхээ хүчийг шавхан явж байлаа.

	Серпилин отрядынхаа байрласан газрыг тойрон үзэж, харуул манаануудаа шалгаад, засмал зам руу тагнуул илгээгээд буцаж иртэл нь амрахаар шийдэв. Гэвч шуудхан амарч бас л амжсангүй. Сүүдэр ихтэй нэгэн модны дор өтгөн өвсөн дээр хэвтэхээр газар сонгон тухлан хэвтэх гэтэл Шмаков хажууд нь ирэн суугаад, галифетэй өмднийхөө хармаанаас ой дотор лав хэдэн хоногийн турш хэвтсэн бололтой үнгэгдэж үрчийсэн нэгэн хуудас гарт нь бариулаад:

	— Май, сонирхооч. Цэргүүд олж авчирсан юм. Онгоцоор хаядаг бололтой юм байна гэв.

	Серпилин нойрмоглон анилдаж байсан нүдээ арчиж эхнээс нь аваад адгийг нь хүртэл үг үсэг алгасалгүй дуустал сайн уншив. Түүнд Сталины арми бут ниргэгдсэн, зургаан сая хүч олзлогдсон, германы цэрэг Смоленскийг эзлэн аваад Москва ойртож яваа хэмээн мэдээлсэн байв. Дараа нь цаашдаа эсэргүүцээд ашиггүй гэсэн дүгнэлт хийгээд хоёр зүйлийг амлажээ. Үүнд «Сайн дураар бууж өгсөн хүн бүрийн тулд үүний дотор бас дарга, улс төрийн ажилтнуудын амь насыг өршөөнө», «олзлогдогсдыг өдөрт гурван удаа хооллуулан, ер соёлт ертөнцийн ёсны дагуу байлгана» гэжээ. Хуудасны ар талд том гэгчийн газрын бүдүүвч зураг дарсан байв. Хотуудын нэрээс Минск, Смоленск, Москва байв. Гэхдээ хойд талыг заасан сумны ерөнхий багцааг үзвэл германы арми Волгодагаас цааш хол гаран давшжээ. Өмнө талыг заасан сумны үзүүр Пенза, Тамбов хоёрын хоорондуур оржээ. Дунд талын сум арай л Москва шүргэчихсэнгүй. Ухуулах хуудас зохиогчид Москваг эзэлчхэж арай ч зүрхэлсэнгүй бололтой байв.

	— Мөн дөө хэмээн Серпилин хуудсыг голоор нь нугалан Шмаковт эргүүлж өгөнгөө

	—комиссар чамайг хүртэл амь өршөөнө гэж байна шүү дээ. яах вэ бууж өгнө байгаа даа, аа? хэмээн даажигнангуй хөхрөв.

	— Деникинчүүд ч эднээс арай ухаалаг юм сараачдаг байжээ гээд Шмаков Синцов руу эргэж чүдэнз байна уу гэж асуув.

	Синцов хармаанаасаа чүдэнз гаргаж Шмаковын сунгасан ухуулах хуудсыг шатаах гэвэл тэр нь болиулаад:

	— Чи унш, халдвартай юм биш гэв.

	Синцов түүнийг ямар ч сонирхолгүйгээр хааш яаш уншсан болов. Синцов өчигдөр уржигдар хоёрт эхлээд винтовоор, дараа нь герман винтовоор xoёp фашистыг, магад ч үгүй арай илүүг, за ер нь хоёрыг өөрийн гараар лавтай алсан билээ.

	Цаашдаа ч бас тэднийг алах хүсэлтэй байлаа. Тэгээд ч энэ хуудас түүнд огт холбогдолгүй байв... 

	«Хүн бүрийн тул... хүн бүрийн тул амь насыг өршөөнө! гэнэ шүү! Оросоор ингэж бичдэггүй юм даа!» хэмээн бодоод хатаж гүйцээгүй байсан хайрцагт чүдэнзээ зуран, мушгисан хуудсыг шатаан нүүрс болгов.

	Энэ завсар Серпилин цэргийн хүний ёсоор цаг мөч алдалгүй, дурласан модон дороо хэвтэр засав. Серпилины хээрийн цүнх доторх хамгийн хэрэгцээтэй хэдхэн зүйл дотроос нь дөрөв нугалсан резин дэр гарч ирснийг Синцов ихэд сонирхов. Серпилин эцэнхий хацраа инээд хүрэм түмбийлгэн үлээж түүнээ хийлээд толгой дороо тун таалалтайяа тавив.

	— Хаа ч явсан авч явдаг юм, авгайн минь бэлэг хэмээн дэр рүү сонирхон харж суусан Синцов өөд хэлээд харин энэ дэрийг хэдэн жилийн урьд авгай нь гэрээсээ илгээсэн. Үүнийг Колым ороод буцахдаа хамт авч явсан учраас онцгой дурсгалтай эд гэдгээ нэмж хэлсэнгүй.

	Шмаковыг унт гэсэн боловч Серпилинийг унтсан байхад би унтахгүй гэлээ.

	— Тэртэй тэргүй чи бид хоёр өнөөдөр ээлжилж чадахгүй нь. Энэ шөнө унтаж болохгүй, юмыг яаж мэдэх вэ, тулалдаж ч магадгүй. Хэн ч бай, комиссар ч бай нойр аваагүй бол тулалдаж барахгүй! Ядаж ганцхан цаг ч болов, өндгөө дарсан тахиа шиг нүдээ аниад дугхийж үз хэмээн Шмаковыг ятгав.

	Серпилин тагнуулыг эргэж ирмэгц сэрээгээрэй гэж тушаагаад, ногоон дээр тааламжтайгаар суниан хэвтэв. Шмаков ч гэсэн жаахан эргэж хөрвөж байснаа унтаад өгөв. Хэрхэх тухай ямар ч тушаал Серпилинээс аваагүй Синцов унтаасай гэсэн хүслээ арай ядан захирч байв. Хэрэв Серпилин өөрт нь унтаж болно гээд шулуухан хэлчихсэн бол биеэ барьж чадалгүй унтмаар байсан авч юу ч хэлээгүй болохоор нойроо барин модны сүүдэрт хэвтэж буй бригадын дарга, комиссар хоёрынхоо байгаа ойн бяцхан цоорхойг алхаагаараа хэмжин нааш цааш холхиж гарав. Хүн явдал дундаа унтдаг гэдгийг урьд өмнө зөвхөн л сонссон бол эдүгээ өөрийн биеэр үзэн, заримдаа гэнэт зогсон тэнцвэрээ алдаж байв.

	— Нөхөр улс төрийн удирдагч аа гэх Хорышевын танил сулхан дуу ардаа гарахыг сонсов.

	— Юу болоо вэ? хэмээн Синцов эргэж харан асуунгуутаа угаас тэвддэггүй дэслэгчийн хүүхэд адил баяр хөөртэй царайд сэтгэл их тэвдсэний шинж илэрснийг ажиглаж сэтгэл түгшив.

	Яагаа ч үгүй. Ойгоос их буу оллоо. Бригадын даргад илтгэмээр байна гэв.

	Хорышева түрүүчийн адил сулхан ярьж байсан авч «их буу» гэдэг үг Серпилиныг сэрээсэн бололтой. Серпилин гар дээрээ тулан өндийж унтаж буй Шмаков руу өнгийж харснаа, сэмээрхэн босоод, битгий чанга илтгэ, комиссарыг бүү сэрээгтүн гэсэн дохио гараараа өгөв. Цамцаа доош татан засаад, Синцовыг дохин дагуулж хэдэн алхам явж ойн гүнд оров. Тийнхүү сая Хорышевт илтгэх бололцоо олгов.

	— Юун их буу вэ? Германых уу? гэвэл

	— Манайх. Дэргэд нь бас таван байлдагч байна гэв.

	Сум байна уу? гэхэд

	— Ганц сум үлджээ гэлээ.

	— Цөөн байна, Эндээс хол уу? гэж асуухад

	— Таван зуугаад алхам гэв.

	Серпилин нойроо гүйцэд сэргээж дал мөрөө хавьчсанаа Хорышевыг их буу руу замчилж өг гэв.

	— Хэзээ ямагт уужуу тайвуу байдаг дэслэгчийн царай яагаад ийм их тэвдэнгүй буйг Синцов замдаа мэдмээр байсан боловч Серпилин зам турш нэг ч үг дуугарсангүй болохоор Синцов энэ чимээгүй байдлыг эвдлэх нь эвгүй байв.

	Таван зуун метр яваад өтгөн ургасан зулзаган гачуур моддын дунд 45 миллиметрийн танк эсэргүүцэх их буу байж байхыг тэд үнэхээр үзэв. Их бууны дэргэд Хорышевын байлдагчидтай холилдон нөгөө таван байлдагч хуучин улаавтар зузаан хөвд дээр сууцгааж байв.

	Бригадын даргыг хүрч очмогц их буучид нь яльгүй сүүлд гэхдээ л Хорышевын команд өгөхөөс урьтан цөм босоцгоов.

	— Сайн байна уу нөхөд их буучид! гэж Серпилин хэлээд та нарын хэн нь ахлагч вэ? гэв.

	Их бууны хар хүрээ бүхий хугархай саравчтай малгай өмссөн түрүүч урагш алхан зогсов. Өрөөсөн нүд нь шархлан хавагнаж аниад нөгөө нүдний дээд зовхи хүчилснээс чичгэнэнэ. Түрүүч уранхай савхи нь газарт хадагдсан мэт бат чийрэг зогсон урагдаж, шатсан ханцуйтай гараа пүрштэй мэт гозойсхийлгэн хугархай саравчиндаа тулган ёслоод, танк эсэргүүцэх есдүгээр тусгай дивизионы ахлагч Шестаков байна. Эдүгээ командаар ахлагч нь бөгөөд үлдсэн эд материалаа Брест хотын дэргэдээс тулалдаанаар авч гарч ирсэн хэмээн хүдэр өтгөн дуугаар илтгэв.

	— Хаанаас гэнэ ээ, хаанаас гэнэ ээ? хэмээн ташаа дуулах шиг санагдсан Серпилин дахин лавлаж асуувал

	Брест хотын дэргэдээс. Тэнд бид дивизионыхаа бүрэн бүрэлдэхүүнээр фашистуудтай хийсэн анхны тулалдаанд оролцсон хэмээн түрүүч хэлэхдээ бараг зандчих шиг хариулав.

	Таг чимээгүй болов.

	Серпилин саяынхаа сонссоныг үнэн зүйл байж чадах уу, үгүй юу гэдгийг тунгаан их буучид руу харан зогсож байв. Тэднийг удаанаар харах тусам чухамдаа энэхүү байж боломгүй явдал хамгийн чин үнэн зүйл, харин германчуудын ухуулах хуудсандаа бичсэн ялалт гэдэг нь үнэнтэй төстэй худал зүйл, түүнээс өөр юу ч биш гэдэг нь улам бүр тодорхой боллоо.

	Өлсгөлөнд өргөн, харлаж гүрдийсэн таван нүүр, ядарч зүдрэн сульдсан таван хос гар, модны мөчирт балбуулж шавхуурдуулсан хиртэй таван цамц, тулалдаанд олзлон авсан германы таван автомат, эцэст тэнгэрээр бус газраар, ид шидээр бус цэрэг хүний гараар хил дээрээс, дөрвөн зуун бээрийн тэртээгээс чирэгдэн ирсэн, дивизионы сүүлчийн ганц энэ их бууг үз л дээ... үгүй, тэгж ярихгүй ээ, фашист ноёдоо, та нар худал залж байна, та нарынхаар болохгүй шүү! гэмээр байлаа.

	Биеэрээ чирсэн хэрэг үү? хэмээн Серпилин хоолойндоо түрж ирсэн бөөн хар юмыг залгиад, их буу руу толгой дохин асуув.

	Түрүүчийн хариулахад бусад нь биеэ барьж чадалгүй хоолой нийлүүлэн үгийг нь дэмжиж, янз янзаар л үзсэн, мориор ч чирсэн, өөрсдөө ч чирч үзсэн тэгснээ дахиад морьтой болж үзлээ, тэгээд бас гараараа чирэх болсон... гэцгээв.

	— Аа ус яаж гатлав аа, Днеприйг яаж гарав? хэмээн Серпилин дахин асуухад

	— Уржигдар шөнө, салаар... гэв.

	Гэтэл бид ганцыг ч гаталгаж чадсангүй хэмээн Серпилин гэнэт хэлснээ өөрсдийнхнөө цөмийг тойруулан харав. Тэгэхэд нь тэд Серпилин ингэж хэлэхдээ ганцхан хүнийг буюу өөрийгөө л зэмлэж байна гэдгийг мэджээ.

	Дараа нь Серпилин дахиад их буучдыг харж

	— Сум бас бий гэж ярилцав уу? гэхэд

	— Сүүлчийн ганцхан л хэмээн түрүүч урьдаас, цаг тухайд нь байлдааны сум нөөц хангаж авч яваагүй би буруутай гэсэн шиг гэмшингүй дуугарав.

	— Үүний түрүүчийн сумаа яасан бэ? гэвэл

	— Тэнд, арваад километрийн цаана гээд түрүүч ойн тэртээ засмал өнгөрдөг тэр чиг, хуруугаараа зааж урьд шөнө засмал руу бутан дундуур чирч аваачаад засмалаар хөвөрч яваа автомашины цувааны түрүүчийн машины яг гэрэл рүү шулуун тусгалаар аваад тавьчихсан! гэв.

	— Ой самнана гэж айсангүй юү? хэмээвэл

	— Дандаа айж явахаасаа залхуурах боллоо, нөхөр бригадын дарга аа, харин биднээс тэд айг гэж бодсон! гэв.

	— Тэд тэгээд ой самнасангүй юу? гэхэд

	— Үгүй, харин минаар л эргэн тойрон булж гарсан дивизионы даргыг маань үхлүүд шархдуулсан.

	— Хаана байна тэр чинь? гэж Серпилин яаран асууснаа, үгээ ч хэлж дуусгалгүйгээр хаа байгааг нь... өөрөө ойлгов.

	Тэрүүхэн хажууд түрүүчийн нүдний харц туссан тэр газар, асар том, хөгшин, оройгоо хүртэл нүцгэн нарсны дор дөнгөж саяхан булсан булш шаргалтан харагдав. Тэр ч байтугай булшийг өнгөлөхийн тулд газрын хөрс онгичсон герман өргөн хутган жад урилга заллагагүй өөрөө тавигдсан хэрээс аятай газраас ёрдойн цухуйжээ.

	Нарсны холтсон дээр гаргасан хэрээс хэрчлээснээс давирхай нэвчинэ. Бас тийм хоёр хилэнт хэрчлээс булшны баруун зүүн талын нарсан дээр байх нь эргэж ирэхийг битүүхэн бэлгэдэн, хувь заяагаа даатгасан мэт санагдах бүлгээ.

	Серпилин булшинд хүрч очоод саравчтай малгайгаа хуу татан авч, дивизионоосоо үлдсэн таван байлдагч, сүүлчийн ганц сумтай их буугаа тулалдан тулалдсаар Брестээс Днеприйн энэтэйнх ой хүртэл авч гарч ирсэн, тэгээд царайг нь хэзээ ч хэн ч олж харахын тавилангүй болсон тэрхүү хүний нүүр царайг шороо нэвт харах гэсэн мэт удтал ширтэн дуугүй зогсов.

	Серпилин энэ хүнийг хэзээ ч хараагүй атлаа ямар хүн байсны нь сайн мэддэг байсан шиг санагдана. Юу гэвэл хойноос нь даган цэргүүд дүрэлзсэн гал, оволзсон усанд ч орохуйц, үхсэн биеийг нь ч болов амь насаа үрэн байж тулалдаанаас авч гарахуйц, нас барсан хойно нь ч болов тушаалыг нь биелүүлмээр тийм л хүн байж таарна. Энэ их буу, энэ хүмүүсийг авч гарахын тулд ямар хүн байх ёстой вэ, тийм л хүн байжээ. Тийм ч хүн байсан учраас л тэд хамт гарч иржээ... 

	Серпилин малгайгаа өмсөөд, их буучид тус бүртэй нь дуугүй гар барьж дараа нь булш өөд заан:

	— Хэн гэдэг хүн бэ? хэмээн тасалдангуй асуухад

	— Ахмад Гусев! гэж хариулав

	— Бичсэний хэрэггүй гэж Синцовыг цүнхээ уудлахыг нь хараад тэртэй тэргүй үхэн үхтлээ энэ нэрийг мартахгүй. Ер нь бид цөм үхдэг жамтай болохоор нэрийг нь бичээд авчих! Их буучдыг ч бас жагсаалтдаа ав! Хүчин зүтгэлд чинь баярлалаа, нөхөд өө! Та нарын сүүлчийн энэ сумыг өнөө шөнө тулалдаанд өргөнө байх гэж бодож байна гэв.

	Их буучидтай хамт зогсож буй Хорышевын байлдагчдын дунд Барановын буурал толгой харагдахыг Серпилин аль хэдийн анзаарсан боловч сая дөнгөж харц тулгаран тэгээд болох гэж буй тулалдаанаас айн бэмбийж буйг нь нууж амжаагүй харцнаас нь хараад л мэдэв.

	— Нөхөр бригадын даргаа хэмээн байлдагчдын араас доктор эмэгтэйн бяцхан бие гарч ирснээ таныг хурандаа дуудаж байна гэв.

	— Хурандаа аа? хэмээн Серпилин лавлан асуув. Дөнгөж саяхан Барановын тухай бодож байсан болохоор ямар хурандаа дуудаж буйг тэр дорхноо ухаарсангүй. Тэгснээ докторыг Зайчиковын тухай ярьж байна гэдгийг ойлгоод, — Очлоо, очлоо одоохон гэв.

	Юу болоо вэ? Яагаад намайг дуудсангүй вэ? хэмээн шинэхэн булшин дээр овоорч буйг ажаад доктор эмэгтэй алгаа зангидан, гашуудангуй асуув.

	— Юу ч болоогүй, явъя, таныг дуудах нь нэгэнт өнгөрчхөөд байсан юм гээд Серпилин палигар том гараа мөрөн дээр нь болхидуу энхрийлэн тавиад, түүнийг бараг хүчээр эргүүлэн гараа мөрөн дээр нь тавьсан хэвээр хамт явав.

	«Итгэл ч байхгүй, нэр төр ч байхгүй хүний үнэргүй хүн юм даа. Дайн болох яагаа ч үгүй юм шиг байхад чухам юухан байх вэ гээд л хашхичаад байсан, тэгээд дайн болов уу, үгүй юу хамгийн түрүүнд зугтчихдаг байна шүү. Нэгэнт л айж, өөрт нь аймшигтай байгаагаас хойш бүгд хохирч, бид ялахаас өнгөрсөн юм шиг бодож байгаа даа. Тэгж ярихгүй байлгүй. Чамаас гадна, бас ахмад Гусев гэж байна, түүний их буучид байна, үйлтэй ч гэсэн үхсэн, үлдсэн бид байна, гар буугаа хоёр гараараа барьж бууддаг энэ бяцхан доктор ч байна...» хэмээн эмч эмэгтэйтэй хамт алхаж явах зуураа Барановын тухай боджээ.

	Серпилин өөрийнх нь хүнд гар эмч бүсгүйн туяхан мөрөн дээр яваа, тэр ч байтугай дарж яваагаа гэнэт мэдэв. Гэтэл тэр эмэгтэй юу ч мэдрээгүй юм шигээр барахгүй тэр талынхаа мөрийг зориогоор өргөж яваа мэт байв. Тэгээд бас энэ дэлхий дээр Баранов шиг хүмүүс байдгийг зүүдлээ ч үгүй явлаа.

	— Харж байна уу, таны мөрөн дээр гараа тавиад мартчихсаныг хэмээн бөглүү энхрийлсэн дуугаар хэлээд гараа авахад

	— Зүгээр зүгээр, за ядраад байвал тулаад яв, намайг ямар чадалтай гэж санана аа гэв.

	«Чи нээрэн чадалтай л даа, чам шиг ийм хүмүүстэй байхад алзахгүй л дээ, яриагүй үнэн» гэж Серпилин дотроо бодов. Серпилин Барановын тухай бодлынхоо хариу болгож, энэ бяцхан эмэгтэйд ямар нэг эелдэг, итгэл төгс юм хэлмээр санагдсан боловч чухам хэлэх үгээ олж чадалгүйгээр Зайчиковын хэвтэж байсан газар хүртэл дув дуугүй явлаа.

	— Нөхөр хурандаа, аваад ирлээ гэж бүдэгхэн хэлээд эмч эмэгтэй Зайчиковын дамнуургын дэргэд өвдөг сөхрөн суув.

	Серпилин бас өвдөг сөхрөн зэрэгцэн сууж Зайчиковын нүүр лүү бөхийхөд нь садаа болохгүйн тулд эмч эмэгтэй яльгүй зайлсхийв.

	— Чи Серпилин үү? хэмээн Зайчиков ойлгомжгүйгээр шивнэн асуухад

	— Тиймээ гэлээ.

	— Чи миний хэлэхийг сонс хэмээн Зайчиков улам бүдэг хэлснээ дуугүй болчхов.

	Серпилин хоёр гурван минут хүлээсэн боловч дивизийн шинэ даргадаа хуучин дарга нь амьд яваа насныхаа сүүлчийн агшинд юу хэлэх гэж хүссэний нь мэдэх тавилангүй байсан ажээ.

	— Нас барчихлаа хэмээн эмч дуулдахтай үгүйтэй хэлэв. Серпилин малгайгаа алгуурхан авч, толгой нүцгэн хэсэг сөхpөн сууснаа өвдгөө арай хийн тэнийлгэж босоод нэг ч үг хэлэлгүй буцаад явчхав.

	Тагнуулууд эргэж ирэхдээ засмал зам дээр германы харуул зогсож байна, Чаусын чиг машин цувж байна гэж илтгэв.

	— Одоо яая гэхэв, байлдах л хэрэгтэй болж дээ гэж Серпилин хэлээд, — Хүмүүсээ босгож жагсаагтун гэв.

	Өөрийнх нь бодож байсан батлагдаж, засмалыг тулалдаангүйгээр гаталж болохгүй нь гэдгийг мэдмэгц өглөөнөөс аваад нозоорч байсан биеийнхээ ядаргааг нэгмөсөн сугсран хаяж сэргэв. Нойрноосоо сэргэн босож буй эдгээр бүх зэр зэвсэгтэй хүмүүсийг хүргэвэл зохих газар, өөрсдийнхөн дээрээ хүргэх зориг эрмэлзлээр дүүрэн байв! Серпилин үүнээс өөр юу ч бодоогүй, бодохыг ч хүсэхгүй байв. Яагаад гэвэл сэтгэлд нь нийцэх өөр юу ч байсангүй.

	Хорооныхоо хүмүүсийн урьд нэгэнт бүтээсэн гавьяаны төгс ач холбогдлыг Серпилин тэр шөнө мэдэж чадаа ч үгүй, чадах ч үгүй байлаа. Серпилин болон түүнд захирагдагчдын адилаар бусад мянга түмэн газар германчуудын өөдөөс урьдаас бэлтгэсэн төлөвлөгөөгүй ч гэсэн шаргуу тулалдаж байсан мянга түмэн хүн ч өөрсдийнхөө бүтээж буй үйлсийн төгс ач холбогдлыг бас л мэдэхгүй байлаа.

	Одоогоор ялгуусан амжилттайгаар Москва, Ленинград, Киев рүү давшиж яваа германы армийн генералууд арван таван жилийн дараа гэхэд дөчин нэгэн оны энэ долоодугаар сарыг ялалт болж хувираагүй хуурмаг амжилт, хууртсан горьдлогын cap гэж нэрлэнэ гэдгийг тэд мэдээгүй, мэдэж ч чадахгүй байлаа.

	Дайсныхаа ирээдүйн энэ гашуун төгсгөлийг тэд урьдчилан мэдэж чадахгүй байлаа. Гэлээ ч гэсэн энэ бүхэн чухамхүү тэгж хувирахад энэ долоодугаар сард бараг тус бүрдээ гар бие оролцож хувь хандиваа оруулж билээ.

	Серпилин цуурайтан ирж сонстож буй бүдгэвтэр командын чимээг чагнан зогсоно. Ойг нөмөрч буй харанхуйн дундуур цуваа жигдхэн бус хөдлөв. Моддын сэргэр орой дээгүүр улаан хүрэн дугариг cap гарч ирэв. Бүслэлтээс гарсан анхны хоног ийнхүү дуусав.

	 


ДОЛООДУГААР БҮЛЭГ

	Ельнагийн дэргэд болон баруун фронт дээр бидний хувьд амжилттай явагдсан давших тулалдааны дараагаар харьцангуй нам гүм байдал тогтов. Дэд хурандаа Климовичийн танкны бригад өмнөд Ельнагийн ойд байв. Түүний салбар батальон явган ангийн эрх зэрэгтэйгээр урд захад нь дөрвөн километрийн хориглох хэсгийг эзэлжээ.

	Дайн эхлэхийн өмнө Климович Слонимын дэргэд байсан танкны бригадыг командалж байжээ. Дайн эхлэхэд хамт байсан хүмүүсээс нь эдүгээ дөнгөж далан хүн үлджээ. Хүмүүсийн нэг хэсэг нь Слуцк, Бобруйск орох чигийн ойгоор бүслэлт сэтэлж гарах үес, нөгөө хэсэг нь Могилевыг хамгаалах тулалдаанд, гурав дахь хэсэг нь бүр энд, Ельнагийн дэргэд үрэгдсэн байв.

	Ельнагийн тулалдаан болохоос өмнө бригадыг талыг нь хуучин «БТ—7» гэдэг танк, талыг нь шинэ «Т—34» буюу нийтээрээ тэр дор нь «Гучин дөрөв» гэж нэрших болсон тэр танкаар бүрдүүлэн байгуулсан билээ. «Гучин дөрөв» тэргүүн зэргийн машин болохоо харуулсан учир Ельнагийн дэргэд хамаг хүнд нь чухамдаа л түүнд ноогдсон юм. Батальон болгоны ихэнх нь бүрдэл болоогүй байсан боловч бригадыг ар тал руу таталгүйгээр тэнд нь байлган хүн хүчин, танк сэлтээр шууд галын шугам дээр ойрын хугацаанд сэлбэх, тэгэхдээ бүр дан ганц «Гучин дөрвөөр» солино гэж ам өгсөн байлаа. Климович Ельнагийн тулалдааны үеэс эхлэн энэ танканд зүрх сэтгэлээ өгөн түүний хүрэлцэн ирэхийг тэсэж ядан хүлээж байлаа. Климович энэ дайн эхэлсээр, чүдэнзний хайрцаг адил дүрэлзэн шатсан «БТ—7» танкнаас хоёр ч удаа ёстой л ид шидээр эсэн мэнд гарч чадсан болохоор ингэж хүлээдэг нь эгээн зөв байлаа. Ер нь энэ зовлонг гагцхүү танкчид л ойлгож мэдэх биз ээ. «БТ—3» танк хөнгөн хурд сайтай боловч хуяг, зэвсэглэл хоёр муутай болох нь бүр Халхын голын үйл явдлын сүүлчээс эхлэн тодорхой болсон юм. Солино гэж амласан «гучин дөрвөө» авалгүйгээр Климович баруун хил дээр чухамдаа л энэ хуучин танктайгаа дайнтай золгосон билээ.

	Дайны тав дахь өдөр сумангийн нь дарга аргаа баран хорсож цухалдахдаа жагсаалын өмнө байлдагчдынхаа дэргэд энэ чүдэнзний хайрцаг шиг юмаар чинь яаж тулалдах юм бэ хэмээн хашхичихад нь арай л буудчихаагүй билээ. Тэр хүн цагийн дараа тулалдаанд орон германы нэг танкийг хэмх цохиод, харсаар байтал нь танктайгаа шатаж үхсэн билээ.

	Ельнагийн дэргэд Климовичид хоёр янзын сэтгэл төрж байв. Үүнд шинэхэн авсан танкаараа германы танкнуудыг самар адил бяц дайрч буй танкчиддаа бахархах нэг сэтгэл, дайны эхэнд нэг ч ийм машингүйгээс болоод германы хоёроос нэгийгээ сольж болох байтал хоёроос гурвыг өгч байсандаа харамсах сэтгэл төрж байлаа.

	Эдүгээ нам гүм байгаа үед бригаддаа үлдсэн бүх «БТ—7» машинаа засаж сэлбэн, энэ машинаар ч гэсэн тулалдаж болно гэдгийг захирагдагсдаа шургуу сэнхрүүлж байсан авч дотроо энэ ертөнц дээр юу ч тэгж хүлээгээгүйгээр шинэ танкнуудыг тэсэж ядан хүлээж байжээ.

	Климович урьд «цэргийн ноён нуруу» нь гэж нэрлэгддэг тэр хүмүүсийн нэг байсан ахул цэргийн алба нь дайн болж хувирсан энэ үед дайн гэдэг зүйл хамаг зүрх сэтгэлийг нь эзэмдэн авчээ. Климовчид бригадаас нь өөр юу ч байгаагүй учир гагцхан түүнийгээ л бодож байлаа.

	Дайнаас өмнө өөртэй нь хам аж төрж байсан дөрвөн хүн байсан. Түүний гурвыг нь хайрлаж, дөрөв дэхийг нь асрах ёстой хүн гэж үзэж байлаа. Энэ бол түүний хүү, охин, эхнэр, хадам ээж дөрөв нь байлаа. Дайны гурав дахь өдөр тэднийг засмалаар машинтай яваад, бүр аврагдсан байх гэж бодсон үед нь бөмбөг тусан дөрвүүлийг нь үгүй хийжээ. Энэ тухай өөрт нь хэлэх үед тулалдаан болж байсан учир цогцсоос нь үлдсэн хэсгийг нь яаж авслан оршуулах вэ гэдгийг очиж үзэх зав чөлөө ч гарсангүй билээ.

	Климович энэ үе дөнгөж гучин настай байсан агаад хэрэв хэн нэг хүн «Чамд хаа ч байдаггүй аймшигт гамшиг тохиолджээ. Гэвч чи залуу байна, амьдрах их зай байна, тэгэхлээр алдагдсаны чинь нөхөх юм бий болохгүй гэж үү?» гэж асуух юм бол уй гашууныхаа хамаг хүндийг үл хайхран «Бий болно оо» гэж лав хариулах байсан. Гэвч энэ саруудад түүний эрс шулуун үгийг сонсож, түгжигдмэл дүнсгэр царайг нь харж байсан хэний толгойд ганц бие үлдсэн хүн дайны дараа яаж амьдаръя гэж бодож байна? хэмээн асуух бодол төрөөгүй билээ. Өөрөө ч гэсэн бид дайны дараа яаж амьдрах вэ гэдгээ бодоогүй билээ. Өөрөө биеэрээ дайн болон хувирсан учраас дайн л үргэлжилж байсан цагт эдүгээ гэр бүлийнх нь үрэгдсэнээс хойш дайн түүний шууд эрх ашиг, хэрэгцээнээс өөр юу ч, хэн ч зүрх сэтгэлд нь үлдээгүй билээ.

	Климович аравдугаар сарын нэгний орой, гадна талаасаа муухай мурийж хазайсан боловч дотроо цэвэрхэн, нааж янзалсан модон байшинд суугаад фронтын шог зохиолчийн бичсэн «Эрэмгий цэрэг Швейкийн шинэ аялал» гэдгийг уншиж суулаа. Климович угаасаа ёсорхуу цэвэрч хүн билээ. Фронтын олонх хүн энэ өгүүллийг сэтгэл ханамжтай уншсан боловч харин Климовичийн сэтгэлд таалагдсангүй. Бид германчуудыг биш, харин тэд биднийг дийлэнхдээ цохиж байгаа үед германчуудыг даажигнах нь арай эрт юм шиг санагджээ. Гэвч алба ажилдаа тус болох ямар нэг юм байгууз хэмээн фронтын бүх сониныг ширхэг дараалан уншдаг заншлаараа энэ өгүүллүүдийг ч бас уншиж билээ.

	Тэгтэл ширээн дээрх утас тарчигнав. Уншиж байсан газраа дараа эрэхгүй гэж яг нугалан дээр тааруулан зогссон газрынхаа тэрүүгээр сониноо эвхээд утсаа авбал тагнуулын батальоны дарга утасдаж байв. Тэгээд батальоны фронтын урд германчуудын цаана пулемёт, автомат, винтовоор үргэлжлэн галлах, гранат тэсрэх чимээ сонстож байна гэсэн онцгой мэдээ илтгэв. Климович утсаа чихнээс холдуулан, цонхныхоо өрөөсөн талыг цааш түлхээд чих тавин чагнавал алсад болж буй тулалдааны сонстохтой үгүйтэй цуурайг сонор чих нь сонсов.

	— Одоо очлоо, намайг хүлээж бай гэж Климович хэлэв.

	Саяхан бороо ороод өнгөрсөн болохоор фронтын өмнө талын ойд харанхуй, чийгтэй байлаа. Бригадын даргын өмнөөс тосгуулж ирүүлсэн дэслэгч, Климовичийн урд алхана. Зүүсэн автомат дээрээ тавиастай яваа тохой нь норж нившсэн майхан цуван дороос нь ёрдойно. Климович окопт гүн нуун далдалсан «БТ—7» танкны дэргэдүүр гарахдаа нөгөө үргэлж уяатай явдаг бушуухан «гучин дөрвүүд»-тэй болох сон! гэсэн бодолдоо дахин автагдав.

	Ажиглах байр бүр ойн захад байлаа. Өдрийн цагт бол эндээс гол руу уруудан буусан өвсийг нь хадаагүй нуга, голоос цааш германы талд ой өөд өгссөн бас яг тийм нуга алган дээр тавиастай мэт илхэн харагддаг билээ. Тэр нугад шатсан хоёр танк, нэг нь манай «БТ—7», нөгөө нь германы «Т— 4» зогсож байдаг байв. Тэр хоёр салж чадахгүй ихэр юм шиг бүтэн сарын турш тийнхүү дүнхийлдэн байгаа нь энэ билээ.

	Урд талд германчуудын буй ой дээгүүр газар газар дохионы улаан цагаан пуужин дэгдэн, тэсрэх дэлбэрэх утаа манан шатаж харагдах ажээ. Пулемёт, винтовоор буудах нь тагнуулын батальоны даргын мэдээлсэн германчуудын галын шугамаас цааш бүтэн хагас километрийн тэртээд бус тэрнээс ойрхон байлаа. Эндээс германчуудын галын түрүүчийн шугам хүртэл дөрвөн зуугаад метр байхад буудлага түүнээс цааш барагцаалахад таван зуугаад метрийн тэртээ буюу тагнуулчны мэдээ ёсоор германчуудын хоёр дахь окопын шугам өнгөрдөг газар болж байв.

	Ажиглах байранд байгсдын цөмийнх нь адилаар Климовичийн зүрх дэлсэн, сэтгэл нь догдолж эхлэв. Тэнд байгсад өөрсдийнхөө тааварт итгэхээс эмээн цөм л нэг ижил зүйлийг бодоцгоож байлаа.

	Климович сүүлчийн хагас цагийн дотор хийсэн ажиглалтын тухай илтгэлийг нь сонсонгуут

	— Иванов, танкандаа хэмээн тушаав.

	— Танкандаа хэмээн Иванов тушаал давтаад тэсэж чадалгүй тосоод дайрах уу гэж асуухад

	— Байдлыг нь харъя. Тэгээд шийднэ! гэлээ.

	Климович газар гэрт орж армийн штабтай холбо гэж холбоочинд тушаав.

	Ийшээ гарч ирэхээс өмнө арми руу анх удаа утасдсан бол эдүгээ дахин утасдах цаг ирэв. Холбоочин бариулаа эргүүлж амжаагүй байтал хонх дуугарав. Армийн штаб бригадын даргыг дуудаж байлаа.

	— Таны тэнд юу харагдаж байгааг илтгэгтүн! хэмээн командлагч тушаав.

	Климович пуужин харвах, тэсрэхийг харж байна, германы ар талд тулалдаан болж байна, ажиглах байрнаас тулалдаан болж буй газар хүртэл найм есөн зуун метр газар байна гэж илтгэв.

	— Та нарын зүүн саахалт бас яг тэгж илтгэж байна. Тэгэхдээ тулалдаан тэднээс баруун тийш яг та нарын өмнө зурвасхан фронтоор явагдаж байна. Нөхцөл байдлыг хэрхэн үнэлж, яая гэж бодож байна? гэлээ.

	Климович өөрийнхөө болон тагнуулын батальонд байсан бүл хүмүүсийн бодож байсан тэр зүйл болох бүслэлтээс гарч буй нэг анги германы галын шугамыг сэтэлж байна гэж бодсоноо хариулав. Тэгээд танкаа хөдөлгөн, германы ар талд сонстож буй тулалдааны зурвасын зүүн баруун хэсгээр тулалдан тагнаж үзье гэлээ.

	Утас хэдэн агшин чимээгүй болсноо, германчуудын ар талд ойрхон бүслэгдсэн ямар ч анги байхгүй, тэгэхээр энэ бол эхлээд биднээр тосгуулан дайруулж, дараа нь биднийг хөмөрч хаяад бидэн дээгүүр манай байр луу цөмрөх гэсэн зорилготой зальтай өдөөн хатгалга байж болзошгүй шүү гэж командлагч хэлэв.

	— Тэгж, магадгүйг харгалзъя, нөхөр командлагчаа. Хянуур байх арга хэмжээ урьдчилан авч, «гучин дөрвүүдээ» нууцад үлдээе гэвэл,

	— Одоо тэр чинь чамд хэчнээн нь жагсаалд байгаа вэ, арван нэг үү? хэмээн Климовичийн үгийг таслан командлагч асуув.

	Тэр үед «гучин дөрөв» бүх армийн хэмжээгээр эрдэнээс ч үнэтэй байсан болохоор командлагч тоог нь хүртэл андахгүй санаж байв.

	— Арван нэг гэж Климович батлан хэлээд хэрэв манайхан сэтэлж байвал туслахгүй байж яаж болох вэ, нөхөр командлагч аа? гэв.

	Утас дахиад чимээгүй болов. Климович дууг нь сонсоод юу ярьж байгааг нь ойлгож чадсангүй. Бодвол командлагч утасныхаа дэргэд Цэргийн Зөвлөлийн гишүүн буюу штабын даргатай ярилцаж байгаа бололтой байв.

	— Хөдлөгтүн! Харин хагас цаг тутамд илтгэж байгтун гэж мөчийн дараа командлагч хэлэв.

	Климович утсаа тавиад, цаг мөч алдалгүйгээр дайралтад бэлтгэж эхлэв. Утсаа дахин авч, батальоны дарга нартай ярилцан, тушаал өгч эхлэв. Гэтэл энэ завсар урд талд тулалдааны чимээ нэг наашлан» нэг түгшүүртэйеэ холдон, нэг баруун тийшээ нэг зүүн тийшээ болж нижигнэсээр л байлаа. Үгүй, энэ бол өдөөн хатгалга байж таарахгүй, эндээс найман зуун метрийн тэртээд, германы галын шугамын нэг хоёрдугаар зурвасын хооронд тал бүрээсээ шахуулан, мөч өнгөрөх тусам улам дотогшлон зузаарсаар буй германы галын хүрээн дотор манайхны хүмүүс амь өрсөн тэмцэлдэж алагдаж, сэтэлж буцаж няц шахуулсаар буй нь илт байлаа. Тэнд германы галын шугамын завсар цус асгаруулсан нэгэн амьд зүрх тал бүрээсээ автоматын шүршилтэд шивүүлэн, галлах суманд сийчүүлэн, миномётын галлагаанд сэглүүлэн булгилж байх шиг л санагдаж байв... 

	Лав хэдэн зуун километр газрыг туулан, эдүгээ харин өөрсдийнхнөөсөө хоёрхон алхмын зайтай газар амь үрэгдэж буй эдгээр бүслэгдэгсдэд туслан тулалдахыг командлагч хориглох юм бол энэ маань Климовичийн цэрэг дайны амьдралд хамгийн хар өдөр болох билээ. Хэрэв тэдэнд тусламж үзүүлээд Климовичийг өөрөө гарцаагүй амь үрэгдэнэ гэж урьдчилан мэдээд хэлсэн ч огтхон ч эргэлзэлгүйгээр тулалдах байсан билээ.

	Энэ шархдаж, сэглүүлсэн зүрх германы галын шугам завсар цусаа садруулан сүүлчийн арга тасарсан лугшилтаараа окопнуудын эхний зурвас руу, хоёр зуун метр газар лугшин бөмбөрөхөд найман «БТ—7» танк тагнуулын батальоны зуун тавин цэрэг урдаас нь ухасхийн тоссон энэ явдал бол шөнийн зүгээр нэг зоримог дайралт төдийгүй, урт удаан хугацааны тулалдаанд цөөрч хорогдсон тагнуулын батальоны бүрэлдүүлэгч тэр бүх хүмүүсийн сэтгэл санааны нэгдмэл няцашгүй хөдөлгөөн байлаа.

	Герман ар талаас манайхны сэтлэн гарч ирж буй тэр зурвасын баруун, зүүн талаар дайрах гэсэн Климовичийн бодол маш зөвдөж, зохих үр дүнгээ тэр дорхноо өгөв.

	Германчууд сэтлэлтийн нарийхан хоолойг амьд бөглөөгөөр таглахын тулд сэтлэхээр төлөвлөж буй газрын чиг окоп харилцах шуудуугаар хүмүүсээ дотогш татлаа. Германчууд хоёр талаасаа танкны мотор хүржигнэх, «ура» хашхирах чимээг сонсоод ум хумгүй тэвдэн дахин баруун зүүн жигүүр лүүгээ тархав. Шөнийн цагт ингэж хоёр ч удаа байрлалаа өөрчлөх нь үймээн тэвдэнгүйгээр өнгөрч чадсангүй. Ар талаас сэтлэх, фронтоос дайрах энэ хоёрын аль алин нь тэдэнд давхар санаандгүй явдал болсон тул тэд бүр ч холион бантангаа хутгажээ.

	Тулалдаан цагийн дараа зогсов. Хааяа энд тэнд буун дуу сонсогдож дараа нь бүр намдан, тэгснээ бас дахин хаа нэг газар автоматын хожуу шүршээн хоосон хувин дотор дуугарах шиг түжигнээд чимээ тасрав. Климович хоёр танкаа германы минад тэслүүлэн, арван таван хүнээ горхины хоёр захаар суманд өртүүлэн алдсан байв. Гэлээ гэхдээ, шөнийн бүдүүн тоймоор бүхэл бүтэн батальон гурван зуу гаруй хүн тулалдааны үймээн дундуур германы галын шугамыг сэтлэн гарч ирээд, одоо магнай хагартал баярлалдан уранхай цоорхой, өлсгөлөн хоосон» шархтай, шархгүй энэ хүмүүс зэвсгээ барьсан чигээрээ танкчдын окоп, газар гэрээр тархан байрлав.

	Нобилын аяны арван хоёр хүнийг зургаан орны мөс хагалагч хөлөг, нисэх онгоцнууд хэрхэн аврахыг дэлхий дахины радио станцууд мөч алгасалгүй ажиж, мөсөн туйлаас «Челюскины» хүмүүсийг нисгэгчид хэрхэн аврахыг дэлхий дахины бүх сонин бичиж, «Хойд туйлын» мөсөн дээр байсан дөрвөн хүнийг авахаар нэг дор гурван аян хөдөлсөн тухай мэдээг сая сая хүн амьсгаа даран чагнаж байсан цаг бий билээ.

	Тэр шөнө 17 дугаар танкны бригадын тагнуулын батальоны хэсэг дээр болсон явдал фронтын шуурхай мэдээнд хагасхан хуудас эзэлснээр барахгүй, мэдээлэх товчооны мэдээнд ч орсонгүй. Гэвч өөр бусдаа аварсан хүмүүсийн баяр хүний баярлах баярын бараг л хамгийн дээд нь байлаа. Энэхүү баяр бүхэл шөнөжингөө Климовичийн танкны бригадын газар гэр, блиндаж бүрийд хүн бүхний зүрхэнд бялхан, царайд нь туяаран, атгалцах гарт халуу асган, газар сайгүй, хаа л бол аварсан, аврагдсан хоёр нэг дор суугаад тэврэлцэн үнсэлцэж, бие биеийнхээ яриаг таслан болсон бүхнээ ам өрсөн хэлхээ авцалдаагүй ярилцаж, талх, махан консерв, будаа цадталаа идэцгээн, ор ханз, газар гэрийн шал өргөст шилмүүс дээр өвөр түрийндээ оролцон үхсэн мэт унтацгааж байлаа.

	Сэтлэн гарч ирсэн бүлгийн ахлагч бригадын дарга Серпилин сүүлчийн тулалдаанд хоёр хөлөө шархтсан байлаа. Бие хамгаалагч хоёр автоматчин гурвуул түүнийг шинель дээр дамнан, Климовичийн модон байшинд авчирч эмжээрлэсэн хөх бүтээлэг бүхий хөдөө газрын орон дээр хэвтүүлэв. Серпилин сахал самбай нь хусагдаагүй, буурал халимаг нь хажуу тийшээ унан, хир болчихсон цамцан дээрээ улаан тугийн одонгоо зүүж, петлицэндээ нэг нь жинхэнэ, паалан нь ховхорсон, нөгөө нь саравчтай малгайны хүрээнээс ухаж авсан ноосон ийм хоёр ромбо зүүж цэргийн хүний ёсоор бүрэн хувцастайгаар давхарлаж тавьсан өндөр дэр налан хэвтэж байлаа.

	Серпилины галифе өмдний нь өвдөгнөөс дээхнүүр яран тас татаж памбайтал боосон, марлийнх нь цаанаас цус дааварлан байв.

	Автоматчид Серпилиныг орон дээр тавиад, Климовичийн бие хамгаалагчийн хамтаар гарч одоцгоов. Тэр хоёрыг Климовичийн бие хамгаалагч бушуухан аваачиж хооллуулахаар явахад, Серпилины бие хамгаалагч ядарч зүдэрсэн улс төрийн удирдагч өндөр хүн хамгаалагч сахиус адил даргынхаа толгойд орны толгой түшин дээрээс нь нүд салгалгүй харан зогсож байлаа.

	Климович мухар сандал авч дэргэд нь сууж

	— Нөхөр бригадын дарга аа, би эмч дуудсан, одоохон хүрээд ирнэ. Ярилцахын урд таныг боолгоодохъё гэвэл

	— Эмч дуудуулсны хэрэггүй, дэд хурандаа хэмээн Серпилин уруулаа арайхийн хөдөлгөн хэлээд эмнэлэг рүү шулуухан явуулсан нь дээр энд тэртэй тэргүй хагалгаа хийхгүйгээс хойш харин намайг эхлээд армийн командлагчтай л яриул. Чамд холбоо бий юу? гэв.

	— Бий гэхэд

	— Таны командлагч хэн бэ? гэв.

	— Климович командлагчийн нэрийг хэлэв.

	— Сергей Флиппович ий? гээд Серпилин асууснаа үрчийж зовуурилсан царайд нь инээхийн тэмдэг илрэв.

	— Тиймээ.

	— Бид академид хамт сурч байсан юм. Залгаад өгөөч! гэж Серпилин хэлэв.

	Климович татгалзаж барьсан юмгүй командлагч руу утасдав. Тэртэй тэргүй илтгэх ёстой байсан авч сэтгэл нь хөөрсөндөө болоод ярихаа арваад минут хойшлуулсан байлаа.

	— Дэд хурандаа Климович илтгэж байна хэмээн командлагчийн утсаа авахад хэлээд

	—Тулалдааны дүнд гурван зуугаад хүнтэй бүлэг зэр зэвсэгтэйгээ хамт манай байранд ирээд байна. Бүлгийн дарга тантай ярих гэж байна гэвэл,

	— Утсаа өг хэмээн командлагч цаанаас нь хэлэв.

	Климович ширээ тойрон, телефоныхоо утсыг ширээний хөл дороос татан гаргаж, утсаа толгойн тус газар авчрав. Бригадын дарга толгойгоо гэдийлгэн дээрээс харж буй бие хамгаалагчаа хараад нүдээ хөдөлгөвөл тэр нь шууд ойлгож дэрий нь түлхэн даргыгаа өндийлгөв.

	— Нөхөр командлагчаа хэмээн шархтан утсаар яриагаа эхлэхдээ Климовичтай ярьж байгаа шигээ бүдэг биш, байдаг хоолойгоороо, чанга ярьж, — Бригадын дарга Серпилин илтгэж байна? Хариуцсан зуун далан зургаадугаар дивизийг танай байрлалд гаргаж ирээд байна... Сайн байна уу, Сергей Филиппович ээ, Серпилин ярьж байна гэв. Серпилин сүүлчийн энэ үгэн дээрээ хоолой нь бөглөрөн, дуу нь гарахаа болиод дэртэйгээ хамт хажуу тийш унахад санаандгүй байсан бие хамгаалагч нь барьж авч чадсангүй бас утас нь ч шалан дээр унав. Климович утсаа газраас авбал Серпилиныг чагнаж байгаа гэж санасан командлагч:

	— Серпилин, аль Серпилин бэ? Федор Федорович уу? хэмээн асууж байв. Серпилин энэ үед ухаан алдан унасан учраас Климович утсыг нь чагнаж билээ.

	Сандран гүйж ирсэн их эмч шархтныг тонгойн харах энэ завсар сувилагч эмэгтэй тарилга, зүү сэлтээ сандал дээр сандран гаргаж тавив.

	— Серпилин чи юунд дуугүй болчхов? Энэ чи мөн үү, өөр Серпилин үү? Ямар Серпилин бэ? Чи юунд дуугарахгүй байна вэ? хэмээн командлагч утсаар хашхирч байв.

	Климович аль ч учраа мэдэхгүй ухаан алдсан Серпилин рүү харснаа утсыг Серпилин биш, өөрөө сонсож байна гэдгээ аль хэдийн хэлэх ёстой байснаа мартчихсанаа мэдэв.

	— Нөхөр командлагчаа! хэмээн сая дуугаран тариа хийхээр хөвөнтэй эмээр гарыг нь арчин буй Серпилинээс хараа салган, — Би хурандаа Климович байна бригадын дарга Серпилин шархтай байсан учир ухаан алдчихлаа гэж хэлэв.

	— Ямаршуу янзын хүн байна? Өндөр, туранхай, халзандуу хүн байна уу? хэмээн цаадах нь царгаасаар байв.

	— Яг тийм хэмээн Климович энэ үед Серпилин рүү харалгүйгээр хариулав.

	Серпилин бол өндөр, туранхай, халзандуу, паалан нь ховхорсон, бас малгайны хүрээнээс ухаж авсан ийм хоёр янзын ромботой, улаан тугийн одон зүүсэн хүн гэдгийг сайн тогтоож авчээ. Ийм хүнтэй байсан цагт хэдийгээр хилээс нааш Ельна хүртэл ухарчхаад байгаа ч гэсэн арми арми чигээрээ байна, ямар хүн бэ гэдгийг нь ойлгож, тогтоож авахад ганц удаа хараад авахад л болох тийм хүн байсан билээ.

	— Яриагүй мөн, Серпилин байна хэмээн командлагч утсаар баясан хашхичин, — Хаанаас гараад ирээ вэ? Тэр чинь нөгөө гээд Климовичийн заавал мэдэх ёстой биш юмыг золтой л хэлчихсэнгүй, тэгснээ одоо өөрөө бригад дээр очно, наана чинь эмч бий юу? Эмч юу гэж байна гэв.

	— Одоохон, нөхөр командлагчаа, би асуугаад орхиё гээд Климович эмч өөд эргэж Командлагч өөрөө ирнэ гэж байна. Бригадын даргын байдлыг ямар байна гэж асууж байна хэмээв.

	Цэргийн эмч Серпилины судсыг барин зогсож байв.

	— Наашаа ирж болохгүй. Одоо чиг тавьж боочхоод, эмнэлэгт шулуухан аваачиж мэс засал хийнэ. Минут бүр үнэтэй байна гэж командлагчид илтгэнэ үү хэмээн эмч эргэж ч харсангүй хариулав.

	— Нөхөр командлагч аа, хэмээн Климович утсаа дахин авч, — Бригадын даргыг одоохон эмнэлэгт аваачиж мэс засал хийнэ гэж эмч илтгэж байна гэв.

	Командлагч сүүрс алдаад. аман дотроо гаслан хараах нь утсаар сонстов.

	— За тэгвэл яах вэ, тийш нь аваачвал аваачиг гэж эмчид хэл. Намайг бас эмнэлэг рүү очно гэж хэлээрэй. Мэс засал хийхээс нь урд амжиж юу магад вэ... За эсвэл хэлэхээ боль. Юмыг яаж мэдэх вэ, тэвдэж байгаад илүү дутуу огтолчих ч юм бил үү. Мэс засал хийж дуусмагц нь очно гэж хэлнэ үү. Өөр бусад зүйлийн тухайд гэвэл наадуулаа явуулмагц штабын даргад утасдана биз дээ. Миний тухайд гэвэл ярих юм гүйцлээ гэв.

	Арван минутын дараа гэхэд дамнуурга авчран, Серпилиныг тавиад авч гарахад Климович гаргаж өгөхөөр эмнэлгийн тэргэн дээр очив. Тэдний хойноос Серпилины бие хамгаалагч гарч ирэн, эмч, сувилагч хоёрын араас машинд суухаар зүтгэвэл эмч зай алга, очих хэрэгцээ ч алга гэж хэлэв.

	— Та юу л гэвэл гэгтүн, нөхөр их эмчээ, гэхдээ би ямар ч байсан явна гэж бие хамгаалагч хэлээд «түргэн тусламжийн» тэрэгний шаврын хаалт дээр гарч зогсов.

	— Нөхөр дэд хурандаа! хэмээн их эмч өөрөөс нь дэмжлэг эрэв.

	Гэтэл Климович эмчийн санаснаас тэс ондоогоор өөрийг нь биш, харин бие хамгаалагчийг дэмжив. Бригадын даргаа дагаж эмнэлэг рүү очно гэдэг түүний эгээн зөв, номын дагуу хэрэг гэж тэр үзжээ.

	— Давгүй, нөхөр улс төрийн удирдагч, ор ор! Зай олдолгүй яах вэ. Харин дараа нь энэ тэргээрээ буцаад ирнэ биз гэв.

	— Бригадын дарга л юу гэж тушаана, түүгээр болно гэж улс төрийн удирдагч хэлэв.

	— Ойлголоо. Эргэж ирвэл шулуухан над дээр хүрч ирээрэй.

	Нөхөр дэд хурандаа, намайг бригадын даргыг аваад явчихсан гэж манай комиссар Шмаковт хэлчихгүй юү? хэмээн машины явдал дунд улс төрийн удирдагч хашхирав.

	«Түргэн тусламж»-ийн тэрэг яваад өгөв.

	Климович энэ өндөр гозгор улс төрийн удирдагчийг урьд нэг үзсэн ч юм шиг санагдсанаа байрандаа орж утсаа хуучин байранд нь тавиад, ар тал хариуцсан орлогчид утасдан баярласандаа болоод та минь өлсөж ундаассан улсыг хэт хооллуулж бас архиар дайлчхав даа хэмээн санууллаа.

	— Танкчин улсын зочломтгой занг барьж яаж дийлэх вэ дээ хэмээн тоглоом хийх гэж оролдов.

	— Та тэгвэл барьж дийлэх хэрэгтэй хэмээн Климович ширүүн дуугараад харин өнөө шөнөдөө багтааж цөмийг нь ус цасанд оруулаарай, энэ маань л ёстой зочлол болно шүү гэв.

	Үүнийхээ дараачаар бригадын даргад утасдаж бүслэлтээс гарч ирсэн бүлгийн комиссар Шмаков наана чинь байна уу хэмээн асуув.

	— Энд байна. Мина хажууд нь дэлбэрснээс жаахан дүлийрчихжээ. Гэхдээ хэвтэж амраад одоо гайгүй болоод байх шиг байна. Одоо оройн хоол идэх гэж байна гэсэн хариу дуулаад

	— За тэгвэл яах вэ, хоолоо идэж байг, би ч бас очлоо гэж Климович хэлэв. Тэгснээ улс төрийн удирдагч хэрэв эргээд ирвэл хэрхэх тухай бие хамгаалагчдаа үүрэг өгөөд гарч одов.

	Тэнгэрт хэсэг хэсэгхэн, бараан саарал үүл салхинд хөөгдөн доогуур нүүнэ. Үүлэн завсраар намар цагийн цайварган одод тэртээд анивалзан жирвэгэнэнэ.

	Ямар ч дайн тулаан болоогүй мэт фронт таг чимээгүй эл хуль нам гүм ажээ.

	Энэ үе Синцов машин дотор Серпилины толгойн дэргэд явган суугаад ойн энхэл тонхол замаар донслон дэндгэнэж явав.

	Замын дунд хэрд Серпилин ухаан орсон боловч донсолгоо болох бүрийд тас зуусан шүдэн завсраараа яраглан янцаглахаас өөр дуу гарсангүй.

	— Хаашаа явж байгаа юм? Эмнэлэг рүү юү? гэж эцэст ам нээв.

	Тэгээд Синцовын дууг танин эмнэлэг дээр очсон даруйдаа дивиз рүүгээ буцаж очоорой гэв. Серпилин бүслэлтээс өөртэйгөө хамт гарсан хүмүүсийг дивиз хэмээн хоёр cap гаруй хугацаанд тувт нэрлэсээр байж билээ.

	— Таныг орхимооргүй л байна гэж Синцов хэлээд, эмнэлгийн батальон болон мэс заслын тухай бодов.

	— Ээ, дүү минь надтай ингээд байвал Урал орох болно шүү. Намайг эмчлэх газар хаа мундах вэ? Хэдийд нь байлдах юм бэ? Жинхэнэ дайн маань одоо л эхэлнэ шүү дээ!

	— Би мэс засал дуустал... 

	Тэгвэл яах вэ, хүлээ, хүлээ! хэмээн сая учрыг ойлгосон Серпилин хэлээд, — Бага эмчийн хувьд мnний мэдэж байгаагаар бол тийм хүнд биш шаpx, харин цус л их алдсан шиг бололтой гэв.

	Серпилин санаа алдсанаа гэнэт,

	— Бүслэлтэд шархтнуудад цус хийж болохгүй байна. Хүмүүс маань цус ч өгнө. Би ч чадна, ганцхан, хийх л бололцоо алга! Багаж нь ч алга, лаборатори нь ч алга... хэмээн доктор бүсгүйн уйлдаг байсныг санаж байна уу? Ээ дүү минь, энэ ертөнц дээр гар мухар байхаас илүү тусгүй юм гэж хаа байх вэ. Цаадах доктороо чи бүү мартаарай, санаа тавьж байгаарай. Шмаковт ч хэлээрэй, чи өөрөө ч... гэснээ цус алдсанаас мөс шиг хүйтэн болсон гараараа Синцовын гарт хүрэв.

	— Нөхөр бригадын даргаа... хэмээн энэхүү гар шүргэхийг мэдэрсэн Синцов чичиргэнэсэн хоолойгоор хэлээд, цааш нь нэмж хэлэх үг олдсонгүй.

	Синцов энэ дайнд Серпилиныг алдана гэхээс өөр хэнийг ч алдахаас илүү айж «Нөхөр бригадын даргаа битгий үхээч дээ!» гэж шулуухан гуйлтай биш дээ л гэж бодож байлаа.

	Бүх эмнэлэг тэр аяараа үймэн пичигнэж байв. Серпилинээс өмнө бас өчнөөн төчнөөн хүнд шархтныг авчирсан байлаа.

	Шархтнуудыг хүлээн авч хүнд хөнгөнөөр нь ялгадаг тасаг, мэс засалд орохын өмнөх өрөө хоёрт хөл гишгэх ч зайгүй байв.

	Серпилиныг хэвтүүлсэн дамнуургыг «Түргэн тусламжийн» тэрэгнээс яаравчлан гаргаж брезентийг нь тэгшлэн хүлээн авах тасаг руу авч ирэв.

	Синцов ч бас дамнуургын хойноос шахцалдан, зүтгэснээ Серпилины цусгүй болон хөхийж цонхийсон царайг чийдэнгийн бүдэг шаргал гэрэлд сүүлчийн удаа хугасхан мөч хараад авав.

	Синцовын битүү гуйлтад хариулах адил Серпилин

	— Үхэхгүй ээ, үхэхийн тулд яваагүй, бүү айгтун гэж амлав.

	Ядарч түүртсэн сувилагчид дамнуургыг сүлжмэл оосроор нь мөрөвчлөн, дааж ядсандаа мөр нь дэнжгэнэхэд Серпилины нүүр ч бас адилхан дэнжгэнэнэ.

	Тэдний өөдөөс цагаан давуугаар бүтээсэн нас барсан бололтой хүнийг дамжилж зөрөв. Сувилагч нар хонгилд зай тавин зөрснөө дамнуургаа сэгсрээд гар зөрүүлэн Серпилиныг өргөөд мэс заслын өрөөнд авч оров.

	Синцов бараг хоёр цагийн турш мэс заслын өрөөний эргэн тойрон сэтгэл түгшин нааш цааш холхив. Серпилиныг танкны бригадаас авчирсан цэргийн их эмч сая нэг гарч ирээд бригадын даргад цус хийж хоёр сум авахад бие нь даасан, тэгэхлээр шууд аюул байхгүй гэж үзэж болно хэмээн хэлэв.

	— Тухайн үед шүү хэмээн цэргийн их эмч албархуу нэмж хэлсэн боловч Синцов түүний нь сонссонгүй гагцхүү даасан! гэдгийг л ойлгож билээ.

	Серпилины төлөө сэтгэл түгшин цээжин дээр нь чулуу адил дарж байсан бөөн хар юм агшин зуур оргүй болон арилаад хамаг зүрх сэтгэл нь бөөн баяраар дүүрэв.

	Синцов цэргийн эмчийг арваадхан мөч хүлээж байгаач гэж ятган гуйгаад, Шмаковт утасдахаар эмнэлгийн батальоны даргын pyy гүйв. Танкны бригадын дарга дэд хурандаа Климович өөрөө наашаа утасдсан, түүнд цөмийг нь хэлсэн, армид ч бас цөмийг нь илтгэсэн, тэгэхлээр ярихын хэрэггүй хэмээн эмнэлгийн батальоны дарга түдгэлзсэн боловч Синцов дуулаагүй юм шиг өөрийнхөөрөө тас зүтгэсээр байв. Тэгээд эцсийн эцэст тойруу замаар, эмнэлгийн батальоныг харьяалдаг тэрхүү буудлагын дивизийн штабаар дамжуулан танкчидтай холбоо барьж Шмаковтай яриулав.

	Синцов мэс засал ямар болсон, Серпилин одоо ямар байдалтай байгаа зэргийг Шмаковт утсаар илтгэв. Шмаков энэ бүхнийг түрүүнд нь Климовичаас нэг удаа сонсчхоод байсан билээ. Ингэж хэлсэндээ сэтгэл бас ханасангүй, одоохон очиж, өөрийн биеэр илтгэнэ гэж нэмж хэлжээ.

	— За яах вэ, яамай, маргааш болтол хойшлуулъя хэмээн Шмаков үгийг нь таслаад, — Би гутлаа тайлчхаад байна, хэвтмээр байна. Та ч гэсэн өнөөдөр тайвширч амрах цаг боллоо гэв.

	Гэвч Синцов тайвширмааргүй байлаа.

	Санд мэнд халуун цай уухилан сорж, хатсан бин үмхэлчхээд яарч байна гэж босон харайв. Баяртай хэмээн гарах гэснээ, гэнэтхэн санасан мэт эмнэлгийн батальоны даргын гараас барьж Серпилинийг ямар хүн болох, амьд гарсан нь ямар сайн хэрэг болохыг бүтэн таван минут сэтгэл баясан тайлбарлав.

	Хөдөлсөн сэтгэл нь гадагшаа зад тавих гэж буй мэт нөгөө л сэтгэл хөдөлсөн чигээр цэргийн их эмчид бүслэлтээс хэрхэн гарснаа буцах замын турш ярив. Гэтэл цаадах нь тувт үүргэлсээр явав.

	Климовичийн байранд ирсэн хойноо ч гэсэн бэлдсэн оронд шууд орж хэвтэх дур нь хүрэхгүй байв.

	Климович өөрөө байсангүй. Минад тэсэрсэн танкнуудыг харанхуй байгаа дээр гаргаж ирэх ажлыг биечлэн шалгахаар дэд хурандааг галын тэргүүн шугам руу явсан гэж бие хамгаалагч нь нойрмоглон хэлэв.

	Синцовын баяссан сэтгэл нь буурч өгөхгүй, яагаад ч юм дэд хурандаагийн ирэхийг хүлээхээр шийдэж, дараа нь байран дотуураа нэг эргэлдсэнээ манай танкны бригад бас бүслэлтээс гарч ирсэн үү, гарч ирсэн бол хаанаас гарч ирсэн бэ? гэх мэтчилэн бие хамгаалагчаас асуув. Тэгээд эцэст нь , халуун усны epөө галлаж байгаа юу, галлаж байгаа бол маргааш болголгүй, одоохон орж амжихгүй бол уу гэдгийг мэдэж өгөөч гэж гуйв.

	«Чам шиг хатангир чөтгөрт одоо халуун устай мантай, шургачиж унаагүй дээрээ унтав аа барав» хэмээн бие хамгаалагч бодсоноо ил хэлсэнгүй, янцаглан цааш эргэж, хадааснаас малгайгаа авч өмсөөд, учрыг мэдэхээр гарч одов.

	Түүнийг эргэж ирэхэд Синцов орон дээр суугаа тэр чигээрээ толгойгоо мөрөн дээрээ унжуулан үхсэн мэт унтсан байв

	Бие хамгаалагч толгойгоо сэгсэрснээ улс төрийн удирдагчийн норж шалчийсан савхин гутлыг сугалан, хөө шиг харласан ороолтуудыг тайлж, суганаас нь өргөөд толгойгоор нь дэр түшүүлэн хэвтүүлэв.

	Синцовыг сэрэхэд байшин дотор гэрэл тусчихсан байв. Климович савхин гутал, галифе өмд, дотуур цамцтай чигээрээ захныхаа цаагуур судалтай зөөлөн алчуур чихэн унжуулж, хананд өлгөсөн толины өмнө мухар сандал дээр суугаад үсээ хусаж байв.

	— Та нэг юм сэрэхчээн болов уу? хэмээн сахлын хутга бариастай хагас эргэлдэн асуув. Толгойны нь тал хусагдсан, нөгөө тал нь савангийн xөөc бүрхээстэй байв.

	— Нөхөр дэд хурандаа хэмээн Синцов орон дээрээс хөлөө буулган, гэрийн эзэн болсон түүн өөд анхааралтай ширтэн, — Би өчигдөр сайн сонсоогүй, таны нэрийг Климович гэсэн байхаа? гэвэл,

	— Тийм ээ, тэгээд юу гээв? гэхэд нь

	— Би Синцов шүү дээ, танихгүй байна уу? гэлээ.

	Климович сахлынхаа хутгыг цонхны ирмэг дээр дуугүйхэн тавиад, мөн үү биш үү гэдгийг нь сүүлчийн удаа шалгах лугаа адил сахал самбай нь сагсайсан, туранхай боловч ханхар цээжтэй, орон дээрээсээ босож буй тэр хүнийг нэг сайн ширтэн харснаа, өмнөөс нь алхав. Тэгээд хоёул тэврэлдэн авахад ядарч зүдэрсэн, сэтгэл хөдөлсөн тул Синцовын нүднээс нулимс бөмбөрөв.

	— Энэ улс төрийн удирдагчийг чинь үзсэн юм шиг юу билээ хэмээн өчигдөр би бодсон юм аа тэр! хэмээн Климович яаран хэлээд инээмсэглэв.

	— Нэрийг чинь сонсоогүй бол ч үсээ хусчихсан толгойгоор чинь танихгүй байх байлаа шүү!

	— Хуссан ч гэж дээ, хусаж дуусаагүй байна шүү хэмээн өнгөрсөн хойно санаад үсээ хусаж дуусахаар толь өөд эргэв.

	Өөр бусад үед бол ингэж уулзсандаа учиргүй их баярлах байсан байж магадгүй боловч өчигдөр тулалдаанаар учран золгосон уулзалт хүний амсаж болох баярын хамгийн дээд цэг нь байсан билээ.

	Өчигдөр хоёул ёстой азтай байсан бол өнөөдөр бага сургуульд хамт байсан цагаас авхуулан уулзаж учраагүй байсан хоёр ондоо нүүр учраад, бие биеэ танин, яриа хөөрөө нь нөхөрсөг, дотно болсондоо зүгээр л нэг тааламжтай байв.

	— Бригадын дарга чинь санаа зоволтгүй хэмээн Климович үсээ хусахын өмнө дахин савандаад, — Эмнэлгээс аль хэдийн гарсан, Тэндээс нь онгоцоор Москва руу шууд аваачна гэж байна бил ээ! Фронтын штаб хүртэл асууж лавласан. Ерөнхий командлалын дээд газар асуух нь холгүй байгаа Командлагч өөрөө өглөөнөөс байж байгаад явсан. Яагаад бригадын даргаараа байгаа юм бэ? Цолоо авч амжаагүй юм уу? гэвэл

	— Амжаагүй байна хэмээн Синцов бүгдийг нь тоочилгүйгээр товчхон хэлэв. Серпилины өнгөрсөн түүхийг дуулсан боловч эдүгээ тулалдаан эхэлснээс хойш хоёр сарын дараа энэ тухай ярихын хэрэгцээ гарсангүй тул, — Аа тэгвэл дивиз маань нэг хэсэгтээ даргагүй болжээ... гэж хэлэв.

	— Дивиз нь байвал, дарга олдолгүй дээ! Чи энэ дивизэд бүр эхнээс нь авхуулан байсан уу? гэж Климович хэлэв.

	Серпилиныд ирэхээсээ өмнөх түүхээ Синцов хэдхэн үгээр, хачин товчхон ярив. Ингэж товчхон ярьж чадсандаа өөрөө ч гайхжээ.

	— Тэгвэл төөрсөөр төрлөө олоо шив дээ хэмээн Климович сайшаан тоглоом болгоод, — Би ч гэсэн бүслэлтээс гарч ирэх зуураа зөндөө тийм төөрөгчдийг олж авсан. Тэдэн дотор чинь дайчин нөхөд бишгүй дээ байна. Тэдэнгүйгээр ер яаж болж байсан юм бэ, би бүр мэдэхгүй юм! гэв.

	Энэ дашрамын магтаалаас Синцовын дотор аятайхан болж сониндоо буцааж очуулахыг гуйхгүй, дивиздээ үлдэнэ хэмээн бүслэлтээс гарч явахдаа олонтойёо бодож явсан тэр зүйлээ хэлэв.

	— Дивизийг чинь үлдээвэл тэр л биз. Та нарыг бутраагаад цацчих ч юм уу, бүү мэд. Арми, фронтоос та нарын учрыг олохоор хүмүүс ирсэн, тэд юу гэж бодож санаж байдаг юм бол доо, бүү мэд хөөрхий... 

	— Бидний учрыг олох гээд байх юу байх бил ээ? Бид зэр зэвсэг, хувцас хунар, тугтайгаа цэргийн ангийн ёсоор гарч ирсэн шүү дээ.

	— Харин тэгээгүй бол ч та нартай бүр өөрөөр ярилцаж байсан л даа. Нүгэлт та нарыг чинь хуульд заасан, ёсоор хуу шалгаж, юун улс, хаанаас гараад ирсэн, яаж байж бүслэлтэд орсон, яах гэж гарсан гээд л үйлийг чинь үзэх байсан шүү дээ гээд Климович яах гэж гарсан гэдэг сүүлчийн үгэн дээрээ таагүй инээв.

	— Инээх юмаа мөн олов оо? гэж Синцов зэвүүцэн тэр чинь сайн юм уу? гэв.

	— Ямар юмны нь сайн байх вэ дээ! Одоо Ельнагийн дэргэд бус, Кенигсбергийн дэргэд тулалдаж, бид биш харин германчууд бүслэлтээс гарч байсан бол аятай байхгүй юү? За ер нь тэгээд манай Серпилин чинь дивизээс үлдсэний нь тараах биш, дивизийг тэр дугаартай хэвээр нь байлгаж хүн хүчээр сэлбэх хэрэгтэй гэдгийг нотолж чадах ч бүрнээ болзошгүй шүү дээ. Бүрнээ болзошгүй хэмээн Климович давтан хэлэхдээ дотор нь илт харласан Синцовын сэтгэлийг тайтгаруулах гэж хүсэж, — Тэгэх тусмаа та нар тугтайгаа гарч ирсэн байна. Саяхан сонинд юу юу ч үгүй, ганцхан тугтайгаа гарч ирсэн хэсэг хүний тухай бичсэн, түүнээс болоод мөн ч их шуугиан дэгдсэн дээ! гэв.

	— Тэрэнд чинь юу нь муу байгаа юм? хэмээн Синцов гомдонгуй асуув.

	— Онцгой сайн нь юу байх вэ? хэмээн Климович эргүүлээд асууснаа, — Тугаас гадна танк, их буу, бас дахин байлдах хүмүүстэйгээ гарч ирэхийг хичээх хэрэгтэй! Хүний чанараа л алдаагүй юм бол чи тугаа хэзээд авч гарах үүрэгтэй. Бид ч бас Слонимын дэргэдээс тугаа авч гарч ирсэн, бид түүнээ гавьяа гэж тооцоогүй л байна, өөр яах юм бэ? Зуун дөчин танкнаас дөнгөж долоотой гарч ирсэн юм чинь сайрхаад байх юм алга! Тэр сонинд нэрээ мутарласан нөхөр «Туг! Туг!» л гээд бичээд хэвтсэн мөртөө тугаасаа гадна хэчнээн амьд хүн, юу юу авч гаргаж ирснийг ганц үг ч хэлээгүй байна бил ээ? Энэ ер ямар ч падгүй юм шиг гээч! Ямар нэг ганган үгтэн нь баярласандаа баахан юм бурчихсаны нь цаадах нь эрээчээд тавьчихгүй юу... гэв.

	Чи ч сониныхныг өрөвдөхгүй байх шив дээ гэж Синцовыг хэлэхэд

	— Тэднийг өрөвдөөд байх юу байгаа юм. Бидний зүрх сэтгэлдээ бодсон юмыг биеэр амсаж үзэх юм бол тугтайгаа ч гэсэн танкгүй гарч ирсэн улсыг арай л өөрөөр бичих байсан байлгүй яав гэж! гэв.

	— Жишээ нь би өөрийнхөө биеэр амссан гэж Синцов хэлэв.

	— Чи бол одоо цэрэг учраас чиний тухай ярихгүй гэж Климович тас хөндлөн дайраад, хооронд нь олсоор холбосон, цоо шинэ, давирхай ханхалсан савхин гутал ширээн дороос гаргаж Синцовын хөл рүү шидээд, — Май, өмсөөд үз! гэв.

	Савхи жижигдэж өөр гутал байсангүй тул Климович харамсан гаслав.

	— Зэгсэн тавхайтай эр юм даа! Явган л таварч байхад таараа юм шив дээ хэмээн Синцовын нүцгэн хөлийг харан хэлэв.

	— Зүгээр, хүсэлтгүй бишгүйдээ л таварсан... 

	— Аа чи намайг тавраагүй юм гэж санана уу? Танкгүй хоцорчхоод байхдаа, бурхан өршөөг бишгүйдээ л таварсан. Нэг үгээр хэлэхэд, миний төрсөн уудам нутгаа... Хэрэв ямар нэг хүн, гучин есөн онд Халхын голын байлдааны дараа дахиад л таварна даа чи гэж над хэлсэн бол тэр үгийг элэг доог гэж үзэж, сарьсыг нь хуулаад тавьчих байсан байх. Гэхдээ давгүй ээ гээд алчуураа үнэртэй усаар чийглэн хуссан толгой, нүүрээ арчив. Тэгснээ хэн нэг хүнийг үзэлцье хэмээн өдөх адил Синцовын өмнө хөлөө алцайн, пагдайтал зогсоход дотуур цамцных нь цаанаас булчин нь овойн, цээж нь ханхайх ажээ. — Санаагаа бүү зов, гайгүй хүлээж байгаарай, «гучин дөрвөөрөө» Герман орох цаг ирнэ ээ. Тэгэхэд хоёулаа «эрлэг номон хаанд» очоод хөшөө дурсгалаа босгочхоогүй л байдаг юм бол чамайг танкныхаа хуяг дээр суулгаад явна гээд хаалга чахран онгойх чимээг сонсоод, — Хаустов чи, өглөөний цай авчрав уу? гэж Климович асуув.

	— Ёсоор гээд бие хамгаалагч нь данхтай цай, алчуураар бүтээсэн тавагтай юм авчран ширээн дээр тавив.

	— Халуун ус сул байна уу?

	— Яг хэлж мэдэхгүй байна, үгүй л болов уу ер нөхөр дэд хурандаа... 

	— Цайгаа уугаад дуусахаар нь улс төрийн удирдагчийг дагуулаад очоорой. Өмд цамц авсан уу?

	— Яг ёcoop! Гэхдээ яадаг бол... гээд бие хамгаалагч нь Синцовын урт гулжгар биеийг хэмжээлэн харав.

	— Алив бушуухан цайгаа ууя хэмээн Климович цэрэг цамцаа авч өмсөх зуур хэлээд, — Над ч зав алга, чи ч сахал самбайгаа хусах хэрэгтэй байна. Арван нэгэн цагт дарга нар танайхныг цуглуулна. Гэтэл чи чинь хар лам шиг бавайчхаад, хэрээс зүүх чинь л дутаад байна гэв. Цай уух завсраа Климович дахиад дорвитой юм хүм ярьсангүй, ер нь л яарч эхлэв.

	Климович их өлссөний дараа аажуу идэж, сайн зажлах хэрэгтэй гэж Синцовт зөвлөөд хоёр аяга цай шалавхан оочоод босов.

	— Уучлаарай, цаг болчихлоо. Хэрэв гэр орныхондоо захиа бичихээр бол, бурхан өршөөг, биччихээд шулуухан бие хамгаалагч Хаустовт өгчхөөрэй. Цаадах чинь манай хээрийн шуудангаар өнөөдөрт нь явуулна гэв.

	— Аа өөрийн чинь гэр бүлийнхэн хаана вэ? хэмээн хэн нэг хүн хэл амыг нь чангаасан юм шиг гэнэт Синцов асууж орхив.

	— Над гэр бүл гэж байхгүй ээ гэж Климович хачин хүйтэн дуугаар хариулаад баяртай ч гэлгүй гараад явчхав.

	Синцов Климовичийн араас хаагдсан хаалга руу дув дуугүй харсаар хоцров.

	«Яагаад ийм хачин дуугаар хариулав аа? Гэр бүлд нь юу болоо юм бол. Будилаан маргаан, салж сарних, сэтгэл хувирах энээ тэрээ болоо юм болов уу» хэмээн Синцов өөрөө өөрөөсөө асууснаа бие хамгаалагчийнх нь зэмлэнгүй баргар харцтай тулгаран Климович будилаан маргаан, салж сарних, сэтгэл хувирахын аль алины тухай яриагүй, гагцхүү үхэл хагацлын тухай өгүүлсний нь сая ойлгов.

	Бригадын улс төрийн хэлтсийн том асарт Серпилинтэй бүслэлтээс гарсан улс төрийн ажилтан, дарга гучин хүн цугларсан байв. Шөнө нь цөм сахал самбайгаа хусаж, ус цасанд орж, хувцсаа сольсон байлаа. Бүслэлтээс гарсан дараахнаа бүр сэглүүлсэн юм шиг царайтай байсан зарим нэг нь эдүгээ танкчны бор саарал хувцас өмссөн байв. Зүрх гэдэг чулуу биш хойно Климович болон түүний ар тал хариуцсан туслагчийн тушаалаар өгөөмөр сэтгэл гарган иж бүрэн арван хос хувцас тэдэнд гаргаж өгчээ.

	Цөм асарт орж ирмэгц баясгалантайяа мэндэлцгээн бие биеэ танихааргүй болсон байв. Хүний зэрэгтэй нөхцөлд өнгөрүүлсэн ганцхан шөнө, халуун ус, сахал амаа хуссан энэ бүхэн хүмүүсийг ингэтлээ хувьсгадаг гэдгийг төсөөлөхөд бэрх байлаа.

	Батальоны комиссар Шмаков бүслэлтээс гарч ирсэн нөхдөө хүрэлцэн ирсэн дээд газрын дарга нарт танилцуулаад, германчууд дундуур сэтлэн гарч ирсэн гурван зуун арван хоёр хүний нэрсийн жагсаалтыг ширээн дээр тавив.

	Хүрэлцэн ирсэн дарга нар гэвэл армийн улс төрийн хэлтсээс ирсэн хорооны комиссар тас хар үстэй, цайлган цагаан байрын, унтаж ханаагүй бололтой цаг үргэлж эвшээлгэн суугаа эелдэг эр, фронтын цэрэг эрс бүрдүүлэх хэлтсийн дэд хурандаа настайвтар, хатгачихсан дэрс адил гозойн суусан хүн «Дүлий дүмбэд оргисон хачин нөхөр байхаа даа» хэмээн Синцов xapангуут л бодож билээ. Онцгой хэлтсээс ирсэн тэгэхдээ яагаад ч юм хилчний хувцастай, уруулаа тас жимийсэн дуу шуугүй дүнсгэр намхан пагдгар хурандаа энэ гурав байлаа.

	Климовичтай ярилцсан өглөөний яриа Синцовыг болгоомжлоход хүргэв. Синцовын мөрөөдөж байсанчлан бүслэлтээс гарагсдыг юуны урьд цөмийг нь зэр зэвсэг, тугтай нь сүр жавхлантай жагсаан, хүчин зүтгэснийх нь төлөө баяр хүргэхийн оронд тэднийг яагаад ч юм байлдагчдаас салангид асарт тусгай цуглуулсан байлаа... Синцовт бүх юм хүссэнчлэн нь биш, харин нэг л гомдмоор хачин юм гарцаагүй болмоор шиг гэв гэнэтхэн санагдаад явчхав.

	Гэвч яриа хөөрөө огт тиймгүйгээр эелдэг төлөв эхлэв.

	Хамгийн түрүүнд яриа эхэлсэн армийн улс төрийн хэлтсээс ирсэн хорооны эелдэг комиссар энэхүү галын шугамын ойролцоо баяр ёслолын жагсаал үйлдэх нь зохисгүй, ингэж жагсаал хийх хождохгүй, өнөөдөр та бүгдийг аваачих Юхнозын районд очмогц хийж болно гэж хэлэв. Бүслэлтээс гарсантай холбогдуулан армийн командлалын өмнөөс баяр хүргээд, танай дивизийн дугаарыг хэвээр үлдээх эсэх, ер дивизийг хэвээр үлдээж хүн хүчнээр нэмэн сэлбэх эсэх тухай нөхөр Шмаковаас бидэнд тавьсан тэр асуудлыг ганцхан өдөр ч шийдчихгүй, тэр тусмаа бид шийдэхгүй, тэр байтугай армийн командлал ч шийдвэрлэхгүй гэдгийг нөхөд дарга, улс төрийн ажилтнууд ойлгох ёстой. Энэ асуудлыг дээд газар шийдтэл бүслэлтээс гарагсдыг нийтэд нь цэргийн анги гэж тооцохгүй, харин бүслэлтийн нөхцөлд түр бүрэлдэн буй болсон бүлэг гэж үзэх бөгөөд ийм бүлгийн хувьд та бүхэн үүрэг зорилтоо нэгэнт биелүүлсэн байна. Нэгэнт тийм болохоор, мөн бүлэг гэж одоо байхаа больсон болохоор уг асуудлыг сонирхох ёстой тэр хүмүүс одоогоос эхлэн та бүхний асуудлыг хүн тус бүр дээр нь , цол албан тушаал, тэрчлэн бүслэлтэд ямар шуу байлдаж байсан зэргээр чинь харгалзан үзнэ гэв.

	— Урьдчилсан мэдээгээр үзвэл зуун далан зургаадугаар дивизээс уг бүлэгт дөнгөж зуун долоон хүн үлдсэн, бусад гуравны хоёр нь зам зуур өөр өөр ангиас, өөр өөр үед нэгдсэн учир уг асуудлыг ингэж авч үзэх болно оо гэж хорооны комиссар нэмж хэлэв. Энэ бүхнийг ярьж байх завсар Шмаков нойргүй унтсанаас нулимс нь цувсаар буй нүдээ алчуурынхаа үзүүрийг шилнийхээ цаагуур оруулан арчиж, хорооны комиссар өөд цаг үргэлж анхааралтай ширтсээр суув. Энэхүү ерөнхий ярианаас өмнө тэр хоёр нэгэн удаа урьдчилан ярилцсан байсан тул одоо хорооны комиссар тэгэх ёстой хэмээн бодож байснаар минь ярих нь уу, үгүй юу гэдгийг Шмаков сэтгэл түгшин хүлээж суув.

	Дараа нь хорооны комиссар бүрэлдүүлэх хэлтсийн дэд хурандаа руу эргэвэл тэр нь: Хүмүүсийг очих газраа хүрч, өөрийнхөө мэдэлд ормогц тэдэнтэй дахин ярилцана, харин одоо нөхөд дарга нар хүмүүсээ жагсааж, өөрсдийнхөө командад машинууд руу аваачих хэрэгтэй. Машинууд эндээс километр хэртэй газар ой дотор байгаа. тэгээд машин бүрд хорь хорин байлдагч хоёр хоёр даргатай суух хэрэгтэй. Очих газар Юхновын дэргэдэх Людково суурин, эндээс зуун дөчин километр зайтай, явах маршрут гэвэл Ельна-Шуйн засмалаар зүүн өмнө зүгийг барьж хөдлөөд, дараа нь Юхновын засмалаар дорно зүг явна. Машинууд хоорондоо гучин метрийн зай барьж явна, нисэх онгоц дайрах юм бол хүмүүсээ засмалаас холдуулан бутраах хэрэгтэй. Өөрөө цувааны түрүүнд хөнгөн тэрэгтэй явна... гэж чахарсан дуугаар ярив. Дэд хурандаа энэ бүхнийг таг таг хийн урсгачхаад дуугүй болчхов. Бодвол хэлэх юм нь дууссан бололтой.

	Дэд хурандааг ярьж дуусмагц хорооны комиссар Онцгой хэлтсээс ирсэн хилчин хошуучид хандаж,

	— яах вэ, нөхөр Данилов аа, танд нэмэх, засаж хэлэх юм байна уу? Аль эсвэл ингээд хөдлөх үү? гэж асуув.

	Уруулаа тас жимийсэн хошууч хариулахыг ер яарахгүй баахан дуугүй байснаа эцэст арайхийн ам нээж, ямар ч нэмэлт засвар алга, харин бүлгийн ахлагчаас асуух юм байна гэж яхир бүдүүн дуугаар хэлээд Шмаков өөд эргэн:

	— Зэр зэвсгээ өгцгөөсөн үү? гэж асуув.

	— Ямар зэвсэг тэр вэ? хэмээн Шмаков асуухад

	— Байлдагчдад байгаа олзолсон зэвсгүүд гэв.

	— Бидэнд түүнийг өгөх хэрэг юу байгаа бил ээ? хэмээн Шмаков гайхан, — Олзолсон байна уу, үгүй юу, тэр чинь ялгаагүй л бидний зэвсэг шүү дээ, бид тэрэнтэйгээ бүслэлт сэтлэн гарсан, юу боллоо гэж бид өгөх юм? гэлээ.

	Цөм сэтгэл үймрэн шуугилдав.

	Хилчин шуугиан намдахыг хүлээгээд, дуугаа ихэсгэлгүй армид танай, манай гэсэн зэвсэг байхгүй, харин гар дээр нь өгөх хэрэгтэй болсон цагт, орон тоонд нь тохируулж өгдөг зэвсэг л гэж бий. Хуваарилах, анги бүрэлдүүлэхээр явуулж буй цэргийн албан хаагч хүний гар дээр зэвсэг байх ёсгүй. Тэр тусмаа олзолсон зэвсэгтэй байж аль ч үед таарахгүй. Ийм болохоор түүнээ ар тал руу авч явах биш, хураалгах ёстой. Өөр юм байхгүй гэж хэлэв.

	— Энэ тухай ярих хэрэгтэй юм уу, үгүй юм уу хараахан мэдэгдээгүй байна! хэмээн Шмаков ширүүлэн, — Бид дивизээ хэвээр байлгаж өгөөч гэдэг рапортоо өгнө гэж хэлэхдээ энэ дивизийн орон тоонд өөрөө хэзээ ч бүртгэгдээгүй яваа гэдгээ Шмаков энэхэн мөчид ор тас мартчихсан байв.

	— Бид энэ асуудлаар тантай энд маргалдахгүй ээ, нөхөр батальоны комиссар гэж хилчин хэлээд, — Дивиз хэвээрээ байх уу? үгүй юү гэдэг бол та бидний шийдэх асуудал биш. Гэхдээ энэ асуудлыг ямраар ч шийддэг байлаа гэсэн олзолсон бүх зэвсгээ ямар ч атугай одоо хураалгах хэрэгтэй гэв.

	— Дарга нарын хувьдаа авч яваа буунаас бусдыг цөмийг нь хэмээн энэ болтол төв шулуун дуугүй суусан бүрэлдүүлэх хэлтсийн гозгор дэд хурандаа санаанд ороогүй байтал чанга, тэр байтугай өдөнгүйгээр тасхийв.

	Бодвол, энэхүү зожиг бөглүү хүнийг болсон яриан битүүхэн дайрсан бололтой.

	— Энэ бүхэнд гомдмоор байна хэмээн Шмаков суудлаасаа босон уурлан гар зангидаад, — Гомдмоор байна! хэмээн чангаар давтан хэлэхдээ дуу нь цангинан ширүүсэж, — Туйлын гомдолтой байна, байлдагчдаасаа ч ичмээр байна! Та ичихгүй байна уу? хэмээн хилчний улаан нүүр өөд нь хашхирав.

	Тэр нь бас суудлаасаа босож, яльгүй зэвхий дааснаа цүнхнийхээ товчийг дараалан хоёулыг нь аажуухан товчлов. Хилчин

	— Зэр зэвсгийг тань хэрхэх тухай лавласны хариуд хураалга гэсэн заалт ирсэн юм. Тэгэхлээр тэр заалтыг биелүүлж, олзолсон зэвсгээ хураалгах хэрэгтэй, нөхөр батальоны комиссар хэмээн маш намуухан хэлэв. Тэгж зөөлхөн хэлэхдээ маш их тэвчээр гарган биеэ барьж хэлсэн нь мэдэгдэж байв.

	Маргааны яг ид дундуур, бараг эхнээс нь аваад удтал алга болсон Климович асарт орж ирэв.

	— Нөхөр хорооны комиссар аа, илтгэхийг зөвшөөрнө үү? Намайг командлагч утсан дээр дуудаж, бригадын дарга Серпилины командлалд бүслэлтээс гарч ирсэн бүлгийг баяр ёслолын журмаар жагсаан, бүслэлтээс гарч ирсэнтэй холбогдсон түр цуглааныг энд хариуцуулан даатгасан манай ангийн байрлал дээр хийхийг Армийн цэргийн зөвлөл тушаасныг танд уламжил гэснийг мэдэгдье гэв.

	Цугларагсад цөм бие бие рүүгээ харцгаав. Хорооны комиссар дотроо зөвшөөрөн баясаж байв. Юу гэвэл өглөө өөрөө, наашаа гарахаасаа өмнө жагсаал цуглаан хоёрыг газар дээр нь, танкны бригадад хийх хэрэгтэй гэсэн өөрийнхөө саналыг улс төрийн хэлтсийн даргад илтгэсэн билээ. Гэтэл улс төрийн хэлтсийн дарга жагсаалыг галын шугамын ойролцоо хийх нь таарахгүй, хийх цаг нь ч биш, юмыг яаж мэдэх вэ, дахиад бөмбөгдвөл яана! хэмээн татгалзсан билээ.

	«Ямар ч болов түүнийхээр бус, миний хэлснээр боллоо. Тэгэхлээр Цэргийн зөвлөлд өөрөөр шийджээ!» хэмээн хорооны комиссар бодов.

	Цэрэг эрсийг бүрэлдүүлэх хэлтсийн дэд хурандаа, бас хошууч Данилов хоёр фронтод захирагддагийн дээр, жагсаал цуглааныг хаа яаж хийх тухай шууд заалт аваагүй байсан тул байрлал дээр нь байж байгаа армийнхаа

	командлагчийн үгнээс зөрөх аргагүй байлаа. Тэд дэмий л бие биеэ дуугүйхэн харав.

	Харин Шмаковын бах нь ханажээ.

	Ирсэн гурван даргын хэн нэг нь Климовичид хариу хэлж амжаагүй байтал Шмаков түүнд хандан:

	— Нөхөр хорооны комиссар зөвшөөрнө үү? гэв.

	— Таны хэлэхийг сонсъё гэхэд

	— Ахмад Муратов, Улс төрийн удирдагч Синцов! Жагсаалыг бэлэн болгогтун| гэснээ түр чимээгүй болоод... дивизийн жагсаалыг... гэж өөрсдийнхөө ухаан санаанд баттай шингэсэн энэ үгээ зориогоор нэмж хэлэв.

	— Энэ чинь сайн хэрэг! гэж хэлээд Климович ширээ рүү очингоо хэлээд, — Би уг нь ч тушаал өгчихсөн, гэхдээ түргэлцгээг, бидэнд зав чөлөө бага байна. Жагсаал хий, тэгэхдээ битгий удаарай гэж командлагч тушаасан шүү гэв.

	Климович баясан хөөрсөн батальоны комиссарыг өрөвдөн талархаж харав. Ширхэг ч хар үсгүй, цэл буурал өвгөн гэж өөрийгөө хэлдэг энэхүү Шмаков сэтгэлд нь таалагджээ. Хүмүүсийнхээ төлөө амь тавин, өр зүрх шаналж буй түүний энэ байдлыг ойлгосон явдал л чухамдаа Климовичийг санаачилга гаргах болгосон билээ.

	Командлагч өөрөө утсан дээр дуудлаа гэж Климович үнэндээ худал хэлсэн билээ. Чухамдаа өөрөө командлагч руу утасдаж баяр ёслолын жагсаал түр цуглаан хоёрыг энд нь , бригад дээр хийе гэж гуйсан юм. «Тэгэлгүй яах вэ хэмээн командлагч уурлаж, бодвол туйлын завгүй байсан бололтой. Та нар луу улс төрийн хэлтсийн орлогч даргыг явуулсан шүү дээ. Та юу гэж завсраас нь оролцоод байсан юм! Өөрөө бодож чаддаггүй хүн үү тэр чинь? гэжээ. Тэгэхэд нь — «Мэдэхгүй ээ, нөхөр командлагч аа, өөр заалттай юм шиг байна шүү дээ» хэмээн Климович хэлэхэд цаадах нь «Ямар юмны нь өөр заалт байх бил ээ! Хийгтүн! Нэг их юм бололгүй гүйцэтгээрэй» гэв.

	— За тэгээд хэмээн хорооны комиссар зангидсан гараараа ширээ тулан зогсоод, — Өөр асуулт байна уу? гэв.

	— Зэр зэвсгийн тухай түрүүчийн асуулт л байна гэж Шмаков дурсав.

	— Нөхөр дэд хурандаа хэмээн дундуур нь орон Климовичид хилчин хандаж, — Олзолсон зэвсгийг битгий хураалга гэсэн тушаал командлагч өгөөгүй биз? гэв.

	— Үгүй ээ гэж Климович хариулав.

	— Тэгвэл шийдвэр хуучин хэвээр үлдэнэ хэмээн хэл ам дахин үүсэх бололцоо олгохгүйн тулд хорооны комиссар яаран хэлээд, — Жагсаал, цуглаан хоёрын дараа олзолсон буу зэвсгээ хураалгаад, машиндаа очно шүү нөхөд минь гэв.

	— Жаахан азнаарай нөхөр хорооны комиссараа хэмээн бүрэлдүүлэх хэлтсийн гозгор дэд хурандаа суудлаасаа босов. Тэгээд Шмаков өөд харан нам гүмийн дунд долоовор хуруугаараа ширээ тог хийтэл тоншин, — Дивизийн дугаарыг үлдээх эсэх тухай асуудлыг шийдээгүй буйн дээр та бүхэн дивиз биш, харин дөрвөн өөр дивиз бусад анги хэсгийн дарга, байлдагчдаас бүрэлдсэн, бүслэлтээс гарсан бүлэг хүмүүс учраас цуглаан дээр «дивиз» гэдэг үг хэрэглэхгүй байхыг нөхөр батальоны комиссар танаас хүсье хэмээн ууртай хэлэв.

	«Дүлий дүмбэд чөтгөр» хэмээн Шмаков хашхирмаар санагдсан ч биеэ барьж:

	— Гүйцэтгэе! гэв.

	Өөрийнх нь хүссэнээр хамгийн гол юм л бүтсэнээс хойш яах вэ «Одоо хүмүүсээ жагсааж баяр хүргэе, бусад нь яавал яатугай чөтгөр аваг! Дараа учир олдоно биз» гэж бодов.

	Шмаков ширээн цаанаас босож бусдын хойноос гарах гэтэл хилчин хошууч хажууд нь яг тааралдаж тохойнд нь зөөлхөн хүрээд,

	— Жаахан хүлээнэ үү, нөхөр батальоны комиссар гэв.

	— Гүйцэтгэе, нөхөр хошууч хэмээн Шмаков илт эргэлзэх аялгуугаар хэлсэн нь одоо ярилцах юм байхгүй мэт санаснаас тэгжээ.

	Хошууч хүмүүсийн гарч дуусахыг тэвчээртэйеэ хүлээгээд асарт Шмаковтай хоёулхнаа үлдсэн хойно сая ам нээн, — Ийм асуулт байна: — Бид одоогоор танайхны хүмүүсийг мэдэхгүй байна, харин та мэдэж байгаа. Та бүслэлтээс гарсан хүн тус бүрээ бүрэн хариуцаж чадах уу, таны бодлоор бол юу гэж бодогдож байна? гэж хэлэхдээ «таны бодлоор» гэдэг үгийг онцлон тэмдэглэж, үүгээрээ таны бодол эцсийн шийд огтхон ч биш гэдэг ойлголтыг өгөв.

	— Хариуцах ий?! хэмээн Шмаков огцом ширүүн лавлаж, — Тэд германчуудтай үлдэлгүй тулалдан тэмцсээр өөрийнхөн рүүгээ гарч ирснээрээ танай асуултад өөрснөө хариулчихсан юм шиг санагдаж байна гэж орхив.

	— Үүнийг би ойлгож байна аа, нөхөр батальоны комиссар хэмээн Шмаковын зэмлэлийг сонсож дуусаад, — Тэд өөрсдийнхөн рүүгээ гарч ирсэн нь танд барин тавин байгаа шиг над бас тийм байна. Танай хүмүүс бол командад гарч ирсэн улс, гэтэл иймэрхүү нөхцөлд бусадтайгаа хамт гарч ирэхийг бодоогүй хүн ч өөрийн эрхгүй дагалдсан байдаг удаа ч бий. Тэд нэгэнт командад орсон хойно бусадтайгаа хамт гарч ирэхээс аргагүй болдог юм. Тийм этгээд яагаад ч юм командлалд итгэгддэггүй юм. Тийм хүн танайд байхгүй биз?

	— Нэгдүгээрт, миний үзлээр бол тийм хүн байхгүй хэмээн Шмаков түргэн хэлээд, — Хоёрдугаарт бид фронт гаталж, эцсийн эцэст өөрийндөө ирээд байна. Тэгэхлээр танай сэтгэлийг юу зовоогоод байгааг би ойлгохгүй байна гэв.

	— Намайг юу ч зовоогоогүй байна, нөхөр батальоны комиссар хэмээн Шмаковын шазруун байдлыг анзаарахгүй байгаа царай гарган, хилчин их л тэвчээртэй хариулахыг бодоход яггүй тэвчээр тэсвэртэй хүн бололтой байв. Тэрээр би өөрийнхөө ажил үүргийн хариуцлага хүлээдгийн хувьд бас нэг асуултыг сонирхъё. Тантай хамт гарч ирсэн хүмүүсийн дотор танай бүлэгт өөрийнхөө зорилгын үүднээс нэгдэж фронт гатлан тэр зорилгоо зарим талаар биелүүлсэн, цаашдаа зам зууртаа аливаа шалгалт хийхээс урьд амжин алга болж, зорьсон зорилгоо бүрмөсөн биелүүлж болзошгүй тийм хүн байхгүй биз? Би тийм хүн танайд буй эсэхийг мэдэхгүй байгаа боловч байж болзошгүй гэдгийг туршлага хэлж өгч байна. Энэ тухай өнгөрсөн хойно бодсонд орвол одоо сайн бодсон нь дээр шүү гэв.

	— Манайд тийм хүн байхгүй хэмээн Шмаков тас зөрөн давтаад нэг үл бүтэх этгээдийг илчлэн, таны зөвлөгөөг хүлээлгүйгээр буудаж орхисон. Нөгөө нэг үл бүтэх этгээд нь өөрөө өөрийгөө буудаж алсан. Эрт орой гэдгийн тухайд... гээд: «Ээ, эрхэм минь, хүн итгэл төрүүлэхгүй байна гэж та бид сүүлийн үед дэндүү яаруу, дэндүү олон бодоод, дараа нь тэр хүнээ итгэлтэй болохыг нь дэндүү хожуу мэдээд гэмшдэг, гэм бий шүү!» гэж хэлэх юм уу гэснээ болиод үгээ таслан түүнийхээ оронд, би бас цагтаа бүх оросын онцгой комисст нэг жил ажилласан, тийм болохоор сонор сэрэмж гэж юу болохыг нөхөр хошуучаас нэг их доргүй мэднэ... гэдгээ хэлээд хэрэв хүнийг хүн ёсоор л үзэж чадвал тэр шүү дээ! гээд хэлж орхив.

	Үүнийг юу гэж ойлгох вэ? гэж хилчин хэгжүүхэн асуув.

	— Өөрийнхөө хүмүүст итгэж сурах хэрэгтэй гэсэн үг. Итгэхгүй бол сонор сэрэмж биш, хардлага, тэвдлэг болно гэсэн үг хэмээн шар нь дарагдаагүй чигээр хэлэв.

	Шмаковын үгэнд бүр хэрүүлийн чанар байсан ч гэсэн хилчин түүнийг өөрийнхөө бие дээр аваачиж бодохыг хүссэнгүй учир энэ бүхэн тийм нь тийм гэж хэнэг ч үгүй хэлээд гэхдээ одоо үед нөхцөл байдлыг харгалзан үзэх хэрэгтэй, гэтэл нөхцөл байдал хүнд байна, үүнийг харахгүй байж болохгүй гэвэл

	— Би харсаар ч ирсэн, хойшдоо ч харна! гэлээ.

	— За тэгвэл над ярих юм алга! гэж хилчин хэлээд, — Би цувааны сүүл барьж явна. Миний «Эм» дотор хоёр илүү суудал бий. Таныг нэг дээр нь суухыг урьж болох байна гэж гэнэт нэмж энэхүү санаандгүй урилгаараа хошууч Данилов ажил үүргээ гүйцэтгэж явна, үүнээ эрх үүргийнхээ дагуу хэрэг гэж үзэж байна хэмээн шазруун шатамхай батальоны комиссартай хийсэн маргаанаа юман чинээнд санаагүй байна гэдгээ онцлон тэмдэглэх аятай өгүүлэв.

	Олон үеийн мөнх нарсан ой дундуур гаргасан зурвас зам тэртээ тэнгэрийн хаяа хүртэл алсад оджээ. Үүлэн завсраар шагайсан намрын шар нарны гэрэл өчигдрийн борооноос нойтон чигээрээ байсан хөвд дээр бүдэгхэн толбо болон туяарна. Хөвд дороос үе үе цухуйсан элс борооны дараа яльгүй цоохортон харагдана. Үе үе салхи сэржигнэн хөдлөхөд навч мөчир дээр өчигдрийн борооноос тогтож үлдсэн усан дуслууд сардхийн унаж, эгнэн жагссан байлдагчид бие биеэ дооглон хөхрөлдөж, хүзүүгээ атийн, цамцныхаа захны цаагуур хуруугаа явуулан тэр дуслуудыг арчина... 

	Хүмүүс дөнгөж жагсчхаад, дарга нар хараахан ирээгүй байсан учир тэд «сул зогсож» байлаа.

	Өчигдөр зөрүүдлэн ангидаа үлдсэн бас гучаад шархтай хүнийг шөнөдөө болон өглөөгүүр нь эмнэлэг рүү илгээжээ. Зам дагуу хоёр зуун наян хоёр хүн буюу өчигдөр орой тулалдаанд орохын өмнө нэрийн жагсаалтад байсан бүрэлдэхүүний яг тэн хагас нь жагссан байлаа.

	Жагсагсад цөм буу зэвсэгтэй байв. Тавиад хүн нь өөрийн винтовтой, бусад нь тулалдааны хоёр cap хагасын дотор яваа яваандаа германы зэвсэг винтов, автоматтай болж авсан байв. Заримын нь бүсэнд урт бариултай герман гранат ч ёрдойж байв. Жагсаалын зүүн жигүүрт бүслэлтээс авч гарсан хоёр нь манай, дөрөв нь германы бүгд зургаан гар пулемёт, түүнээс цааш бүр хамгийн захад германы хорооны том миномёт, дэргэд нь зарцуулаагүй үлдсэн хоёр мин тус тус байв. Миномётын дэргэд Брестийн дэргэдээс гарч ирэн, бүслэлтийн бүр эхний өдөр Серпилиныд нэгдсэн нөгөө их буучдын гурав нь зогсоно. Тэд өчигдөр хаана нь юу болж байгааг ойлгохтой мантай байсан шөнийн тэрхүү аюул дундаас энэ нүсэр хүнд төмөр хоолой, хавтгай ширэм, тэр ч байтугай эдгээр минаг хэрхэн чирч ирсэн нь нууц байсан агаад тэд үүгээрээ бахархан, бахархах сэтгэлээ нууж эс чадан зогсож байлаа.

	Жагсаалын баруун жигүүрт түрүүч Ковальчук бүхнээс өндөр хүглийн дивизийн дарга агсан хурандаа Зайчиковын нүдэнд ямар л туссан тэр янзаараа ханхайн зогсож байлаа. Бүслэлтэд байх үедээ хоёр удаа хөнгөн, нэг удаа мэдрэгдэм хүнд шархтсан тэр цэвэр марлаар толгойгоо боочихсон үлгэрийн баатар адил цээж, дал мөрөө ханхайлган түхийлгэсээр дивизийн тугийг намируулан, модон ишийг нь хөлдөө тулган зогсох ажээ. Тэнд түмэн зүйл бэрхшээл тохиолдсон ч Ковальчук энэ тугийг эхнээс нь аваад эцэс хүртэл өөрийн гараар авч явсан бил ээ!

	Хагас цагийн өмнө жагсах тушаал аваад Ковальчукийг эрж ойн цоорхой модны хожуул дээр суучихсан тугийн шинэ иш тонгоргоороо зорж гүйцэж байхад нь олж билээ. Тэгвэл шинэхэн зассан ишиндээ уясан тугаа барьж байсан агаад тэрхүү гандаж шарласан хөлс болсон үнгэгдэж элэгдсэн торгон дээрээс талийгаач Зайчиковын хоёр cap хагасын өмнө: «Ажилчин — Тариачны Улаан... Улаан тугт 176 дугаар...» хэмээн уншиж байсан тэр зүйлийг эдүгээ бас цөм уншиж болох байлаа.

	Жагсаал эхлэхийг бусдын адил тэсэж ядан хүлээж байсан Синцов тугаас холгүй зогсоод, чухамдаа энд уулзана гэж санаагүй тэр хүнтэйгээ ярилцан байлаа.

	Климович ёслолын жагсаалд оролцуулахын тулд өөрийнхөө тагнуулын батальоны дарга нар болон шөнийн тулалдаанд шалгарсан танкчдаа юмыг яаж мэдэх вэ хэмээн бүр түрүүнд, командлагч руу утасдахаасаа өмнө дуудсан билээ. Батальоны дарга ачааны машинаар хүрч ирэв. Түүнтэй хамт ирсэн байлдагчид машин дээрээс тал тал тийш үсрэн буухад батальоны дарга кабинаас буунгуут урдаа герман автомат зүүсэн, туранхай өндөр улс төрийн удирдагчтай яг мөргөлдчихөв. Танкчин ахмад, улс төрийн удирдагч хоёр хэдэн хором юу ч дуугаралгүй бие биеэ алмайран ширтэв.

	— Бобруйскийн дэргэд байх аа, тийм үү? хэмээн эцэст Синцов түрүүлэн ам нээв. Тэрхүү уулзалт ахмадын сэтгэлд үлдэхээсээ Синцовын сэтгэлд илүү их үлдсэн учир ийнхүү түрүүлж дуугарсан билээ. Тэгээд, — Та намайг саатуулсан, улс төрийн туслах удирдагч Люсиний маань үлдээж билээ... Нисгэгч ч бас танайд хоцорсон... гэхэд

	— Тэгсэн тэгсэн! хэмээн ахмад баярлаж, — Харин та үлдээгүй нь л тоогүй, тэгсэн бол хамт тулалдах! гэв.

	— Би тэгэхэд шархтай байсан л даа гэвэл

	— Одоо эдгээ юү гэв.

	— Эдгэсээн гэхэд

	— Дахиад шархтаагүй биз? гэлээ

	— Одоогоор юм үгүй л байна

	— Тэгвэл таныг бурхан чинь харж л байгаа юм байна. Намайг энэ завсар дал руу минь нэг аваад тавьчихсан бас б... нөөс гэснээ уучлаарай ингэж хэлсэнд минь, хэсгийг таслаад авчихсан гэв. — Та тэр цагаас хойш одоо болтол энэ л бригаддаа байгаад байна уу? хэмээн Синцов асуувал

	— Тэгэхгүй, өөрөө яах бил ээ? гэв.

	— Танай дарга чинь... гээд Синцов «нэг сургуульд байсан найз маань» байна билээ гэж хэлэх гэснээ болиод, — миний хуучин танил байх шиг билээ гэж хэлэв.

	— Өө, тийм бий хэмээн танкчин инээж, — Би тэгээд таны дэргэд, яг түүнтэй утсаар ярьж байсан шүү дээ. Хэлэх нь яасан юм? Тэгсэн бол би дорхон нь яриулаад өгөх! гэлээ.

	— Нээрэн яриулах л байсан байхдаа! Тэгмээр л царайтай байсан даа хэмээн Синцов тас тас хөхрөв.

	— Алийг тэр гэх вэ дээ хэмээн ахмад хөхөрч эргэн тойрон байдал ширүүн байхад өөрөө эргийг нь чангалах хэрэг гарах юм. Гэлээ гэхдээ та бүхнийг энд тэвэр дүүрэн тэсэж аваа биз дээ, бүр яг миний тагнуулын батальон руу гарч ирлээ шүү дээ! гэв.

	— Та тэгэхэд ар тал хариуцсан туслах байсан шиг билээ? хэмээвэл

	— Аа, — а!.. гээд ахмад гараа урагш дохин сэгсэрч, — Германчууд дундуур сэтэлж байх үед аль нь ар, аль нь өвөр тал гэдгээ умартчих юм байна шүү дээ. Нэг үе халз тулалдаад, нэг үe морь шиг өшиглөөд л байх нь тэр. Ар тал хариуцсан туслагч ч явлаа, тагнуулч ч болж үзлээ. За ер нь тэгээд та нарт юуг нь тайлбарлаад байх юм бэ, өөрснөө бүслэлтээс гарсан улс юу андах вэ... Тэгээд тун бүдүүлэг гарсныг яана, хачин бүдүүлэг! Бүтэн cap болоход хэн ч гарч ирээгүй, тийм болохоор ахиад хэн ч гарч ирэхгүй гэж бодож байсан юм. Танай дарга ч бас лав бүдүүлэг эр байх аа? хэмээн магтан нэмж, — Шархтсан гэл үү? гэв.

	Синцов толгой дохив.

	— Харамсалтай байна!

	— Хөөе санаснаас хэмээн Синцов Люсинийг дахин санаад Миний тэр нөхөр яасан бэ, танайд тэр чигээрээ үлдсэн үү? гэв.

	— Улс төрийн туслах удирдагч уу? Тэр зөрүүд эр үү? гээд л танкчин тас тас хөхөрч, — Энүүхэндээ гэхэд, сонин эр байна билээ. Эхлээд үлдэхгүй, энэ тэрээ гээд л тонгочоод байсан. Дараа нь хаашаа ч мултрахгүй нь гэдгээ мэдчихээд, гурван өдөр шувт дараалан зантайхан тулалдсан даа. Гэтэл дөрөв дэх өдөр нь байдал яльгүй тогтворжоод ирэхтэй зэрэг шуудхан дарга нар дээр ороод дур зоргоороо загнасан, хүчээр үлдээсэн энэ тэрээ гээд есөн шидээр мундагдсан рапорт айлтгаж байгаад сониныхоо газар луу яваад өгсөн гээч! Бид тэр хэдэн өдрийн тулалдаанд сайн байлдсаны нь үнэлэн медальд нэр дэвшүүлэх гэж байсан юм байхгүй юу, гэтэл зугтаахаар нь мэдээж дарж орхисон л доо гэв.

	— Нөгөө нисгэгч? гэж асуувал

	— Харин түүний чинь мэдэхгүй шүү хэмээн танкчин мөрөө хавчин, — Түүний чинь мөн нөгөөдөр нь дахиад шархтуулсан. Тэгээд одоо хаа яваа, тэнгэрт яваа юм уу, газарт яваа юм уу, аль газар дор байгаа юм уу хөөрхий, ёстой мэдэхгүй дээ гэв.

	— Аа, таныг тэгэхлээр, нөгөө л урьдынхаараа Иванов гэж дуудна биз? Таны хүчээр бүх Орос орон тогтсоор байгаа юу? гэвэл

	— Миний хүчээр биш миний нэрээр тогтдог юм! хэмээн танкчин хөхрөв.

	Тэгснээ Синцовын мөрийг нөхөрсгөөр алгадаад, гэдрэг гурван алхам ухран гараа урдаа зөрүүлээд түрүүч Ковальчукийн барьж буй тугийг удтал сэтгэл хөдлөн харж

	— Ёстой л мөн дээ! Бишрэхээс яах вэ! гэв.

	Ойн зурвас замын тохой дунд гарч ирсэн Шмаковыг «ноомхон!» гэдэг команд өгмөгц хоёр эгнээ жагсаал тэгшрэн, зэр зэвсэг хангинаснаа таг чимээгүй болоод явчхав. Жагсаалын баруун жигүүрт хоёр алхмын зай барин тагнуулын батальоны танкчид дарга нарынхаа хамт жагссан байлаа.

	Хорооны комиссар урагш гарч зэр зэвсэгтэйгээ бүслэлтээс ялгуусан амжилтаар гарч ирсэн явдалд та бүхэнд армийн Цэргийн зөвлөлийн өмнөөс баяр хүргэе гэж чанга бус, эелдэг дуугаар баяр хүргэв. Комиссар «дивиз» ч гэж хэлсэнгүй, «бүлэг» гэж хэлсэнгүй (харин «Нөхөд өө! Зэр зэвсэг, тугтайгаа...» гээд шулуухан эхэлжээ. Баяр хүргэсний хариуд нэг зэрэг биш ч гэсэн, чин үнэн зүрхнээсээ «Зөвлөлт Холбоот Улсад зүтгэе!» гэж нирхийтэл дуугарав.

	Дараа нь хорооны комиссар алхам хойш ухрахад, дэд хурандаа Климович урагш нэг алхав.

	Климовичийн өмнө үг хэлсэн хорооны комиссар онцгой гойд үг хэлсэнгүй, ердөө л зүй ёсны шударга хэдэн үг хэллээ. Гэвч Климович үг хэлэхээсээ урьд жагсаалыг тойруулан харвал олон хүний нүднээс нулимс гарсан байхыг харав. Климович ингэнэ гэж огт санаагүй байсан билээ.

	— Нөхөд байлдагчид, дарга нараа! хэмээн Климович хурц тод чанга хоолойгоор үгээ эхлэн, — Дайчин нөхөрлөлийн гараа бие биедээ сунган уулзсан тэмдэгт газар xoёp зуун арван нэгийн дэргэдэх шөнийн тулалдаанд та бүхний байгуулсан гавьяа, бид бүхний тогтоосон ах дүүгийн нөхөрлөлийг Арван долоодугаар танкны бригадынхан хэзээ ч мартахгүй. Манай тагнуулын батальоны гээд танкчдынхаа өмнө зогсож буй Иванов өөд заагаад, — Та бүхнийг өөрсдийнхөн рүүгээ тулалдааны хэсэг дундуур гарч ирсэнд хэзээ ямагт бахархах болно оо. Ахмадаа, дайчин нөхөрлөлийг тэмдэглэн ёслолын буудлага хийе гэхэд танкчид винтовоо өргөн, зэрэг нижигнүүлэн буудав.

	Нам гүм болов. Климович дахиад нэг агшин хэртэй хүлээснээ, өөрийнх нь бодлоор дутуу үлдсэн цэргийн ганц үг болох— фашистын булаан эзлэгчдэд үхэл! гэж хэлээд үгээ дуусгав.

	Шмаков гуравдугаарт нь үг хэлэв. Түүнд хамгийн хэцүү шодолго таарсан үүнд: Баярын цуглааныг хаах, тэгээд хамгийн сүүлчийн ажил хэргийн чанартай үг болох зэвсгээ өгөх, ар тал руу явах тухай байлаа.

	Олон олон юм хэлмээр санагдсан боловч биеэ барив. Ингэсний хүчээр ч зорьсондоо хүрэв. Гараа туг өөд сунган, бид жагсаалаас түр гарсан бригадын дарга Серпилиныхээ командлалаар 176 дугаар дивизийн энэхүү тугийн дор эргээд, ухарч ирсэн бүх замаа туулна гэж хэлэхдээ агшин зуур дуу нь тасалдав. Тэгснээ биеэ хүчлэн барьж, нулимсаа дараад, ухаанд нь агшин зуур харван орж ирсэн буюу жилийн дараа Сталины хэлсэн «Манай гудамжинд ч баяр болно, нөхөд өө!» гэсэн бараг тэр үгийг ааглуу сүртэй хашхирав.

	Жагсаалын эгнээнд сэтгэл догдлолын нулимстай хутгалдан «ура» хашхирах чимээ жигд бус нүргэлэв.

	Шмаков жаахан чимээгүй байснаа гадна өнгөндөө маш уужуу тайвуу ч гэсэн, дотроо сэтгэлээ арай ядан барьсаар биднийг фронтын ар тал руу илгээж байгаа болохоор явахынхаа өмнө олзолсон бүх зэвсэг, тэрчлэн байлдааны бүх сум хэрэглэлээ энд нь өгөх хэрэгтэй. Амарч дууссаны дараа болон эмхлэн зохион байгуулсны сүүлчээр бид бүхнийг зохих ёсоор зэвсэглэнэ. Харин олзолсон зэр зэвсэг бол энд, фронтод хэрэгтэй хэмээн ёстой юмны тухай ярьж буй мэтээр жир ярив.

	— Бид шилжүүлэн өгсөн бүх зэр зэвсгийнхээ жагсаалтыг өөрсдөдөө үлдээнэ гээд жагсаал дотор арга тасрангуй чимээ сонстохыг мэдрээд, — Бүслэлтээс бид гарч ирэхдээ бид германчуудын зэвсгийг хураагаа юу, германчууд бидний зэвсгийг хураагаа юу гэдгийг дурсан санаж байхын тулд бид тэр жагсаалтаа хадгална гэж Шмаков нэмж хэлэв.

	Дараа нь, ар тал руу хүргэх ачааны тэрэгнүүд аль хэдийн ирчихсэн, зэвсгээ өгч дуусмагц хөдөлнө гэж хэлээд «сул зогс» гэдэг команд өгөв.

	Салаа сумангийн дарга нар зэвсэг хураах ажилд оров. Харин Шмаков ар тийшээ эргэн хорооны комиссарт

	— За ямар байна? Тохиролцсон ёсоор цөмийг нь хийгээ биз дээ? гэсэн байртай харав.

	Нөгөөдөх нь толгой дохив.

	— Дивизийн тухай тэсэж чадалгүй л хэлж орхив уу даа хэмээн гозгор дэд хурандаа зэмлэнгүй хэлэв.

	— Дивизийн тухай биш, дивизийн тугийн тухай хэлсэн шүү дээ! хэмээн Шмаков адарснаа, уурлахаа больж зөөлрөөд инээж, — Та надтай зууралдахаа больж үзээч, нөхөр дэд хурандаа. Би ч аль эртний диалектикч хүн шүү, энэ талаар эрдмийн цол зэрэг ч бий. Томьёоллын хувьд цэц булаацалдвал ч таныгаа мад тавьчихна шүү! гэв

	Олзолсон зэр зэвсгээ өгөх ажил бүтэн цаг эзлэв. Зарим байлдагч өгөх л ёстой юм бол өгье гэсэн байртай хэнэг ч үгүй өгнө, нөгөө зарим нь харамсан муухайгаар ам дотроо хараана, гурав дахь хэсэг нь олзолсон гар буугаа нууна. Түүнээсээ салах нь тэдэнд тун ч харамсалтай байв. Гар буу ч байхгүй, ганц герман автоматаас өөр юмгүй байсан Синцов түүнээ өгөөд гар мухар үлдэв. Бүслэлтээс гарах үедээ гар бууг олигтой зэвсэгт үл тооцон, олзолсон автомат юм уу карабиныг илүү бодон авч гарсан олон дарга яг ийм байдалд оров.

	— Түргэлж үзээч, нөхөд минь! хэмээн Шмаков руу гэнэт хүрч ирсэн Климович хэлэв. Түрүүхэн нь шуурхай жижүүр гүйж ирээд ямар нэг юм хэлтэл санаа нь эрс өөрчлөгдөөд явчихсан билээ. Тэгээд, — Түргэлж үзээч, та минь! Таван мөчийн дараа гэхэд л эндээс явчихсан байх хэрэгтэй гээд үгээ дуусгав.

	— Цаашид олон юм тайлбарлаж хэлэлгүйгээр Шмаковтай гар бариад, бусад руу нь ёслон салах ёс гүйцэтгэснээ Ивановыг дуудаж

	— Явъя, ахмад аа! гэв.

	Синцов тэднийг хойноос нь гүйцэж очив.

	— Нөхөр дэд хурандаа! хэмээн Климовичийг дуудав.

	Климович цочир эргэн гар барив.

	— Баяртай Ваня! Явж үз, битгий хөглөрөөд байж үз! Уучлаарай тун ч зав алга гэв.

	Тэгээд цаашаа явлаа.

	 

	ҮЛДЭГСЭД ҮРЭГДЭГСЭД - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

